
			འོན་ཀྱང༌། སར་རས་ཁོ་མོ་ལྟ་བུའི་ཀློག་པ་པོ་ཚོར་དེབ་ཅིག་རྩོམ་རོགས་ཞེས་ང་ལ་རེ་སྐུལ་བྱས་འདུག དེ་ཡང་ལྟ་གྲུབ་རིག་པ་དང༌། ནང་དོན་རིག་པ། ཚན་རིག་བཅས་ཀྱི་བརྡ་ཆད་བཀོལ་སྤྱོད་མ་བྱས་པར་འགྲོ་བ་མིའི་འཚོ་གནས་དང༌། སེམས་ཀྱི་རང་བཞིན་སྐོར་གྱི་གཞི་རྩའི་གནད་དོན་རྣམས་ལ་གསལ་ཁ་འབྱེད་པའི་དེབ་ཅིག་ཡིན་དགོས། ཁོ་མོས་བརྗོད་དོན་ལ། ལོ་ན་ཆུང་དུས་མོའི་ཚོར་སྣང་ཞིག་ལ་རང་ཉིད་སྐྱེས་པ་ནི་རླབས་ཆེ་ཞིང་དོན་སྙིང་ལྡན་པའི་བྱ་གཞག་ཅིག་བསྒྲུབ་པའི་དོན་དུ་ཡིན་པ་དང༌། སྐབས་དེར་ཚོར་སྣང་འདི་ནི་ཁོ་མོར་མ་གཏོགས་གཞན་ལ་མེད་པར་བསམས་མོད། ཁོ་མོས་མཛའ་འདྲིས་དང་འབྲེལ་ལམ་མང་པོ་ཞིག་བརྒྱུད་ནས་ཤེས་པ་ནི། འཇིག་རྟེན་འདིར་འོངས་པ་དེ་དམིགས་ཡུལ་གལ་ཆེན་ཞིག་གི་དོན་དུ་ཡིན་པའི་ཚོར་སྣང་འདི་མོའི་རོགས་པ་དང༌། གྲོགས་པོ་ཉེ་པོ་མང་པོ་ཞིག་ལའང་གཅིག་མཚུངས་སུ་ཡོད་པ་འདི་རེད། ཡིན་ཡང༌། དམིགས་ཡུལ་དེ་ངོས་འཛིན་བྱེད་པ་དང་བསྒྲུབ་ཐུབ་མཁན་ནི་ཉུང་ཤས་ཤིག་ལས་མེད་པར་སྣང༌། ཁོ་མོའི་བསམ་ཚུལ་ལ་རླབས་ཆེན་གྱི་བྱ་གཞག་ལ་སྙེག་པའི་འདུན་པ་དྲག་པོ་འདིར་རྒྱུ་མཚན་ཡོད་ངེས་ནའང༌། སྟབས་མ་ལེགས་པར་ཚོར་སྣང་འདི་དག་ནི་ལོ་དང་བསྟུན་ནས་ཡལ་འགྲོ་བ་དང༌། ང་ཚོའི་དྲི་བ་རྣམས་ལ་ལན་ཡག་པོ་ཞིག་མེད་པར་ལྷག་ཡོད་ཟེར། 

			ཁོ་མོ་ནི་རང་གི་མི་ཚེའི་ཆ་ཤས་ཕལ་ཆེ་བ་ལ་ཡེ་ཤུ་པ་ཞིག་ཡིན་པར་མ་ཟད། ཆོས་ལུགས་འདིའི་ནང་ནས་རང་ཉིད་ལ་གདམས་ངག་དང་མྱོང་བའང་མི་ཉུང་བ་ཞིག་ཐོབ་ཡོད་པའི་བསམ་པ་ཞིག་ཁོ་མོར་ཡོད། ཡིན་ཡང༌། ཁོ་མོའི་ཚོར་སྣང་ཞིག་ལ་ད་དུང་འཚོལ་སྙེག་དང་ཤེས་རྟོགས་བྱེད་དགོས་པ་མང་པོ་ཡོད་པ་དང༌། མོའི་ཚོར་རྟོགས་ལ་གཞིགས་ན་སྒོམ་སྒྲུབ་ནི་སྨོན་ལམ་གྱི་ནང་ནས་ཟབ་ཤོས་དང་དྭངས་ཤོས་དེ་རེད། རྒྱུ་མཚན་དེའི་ཕྱིར་ཁོ་མོས་སྒོམ་གྱི་རྣམ་པ་ལྷད་མེད་རྙིང་ཤོས་དང༌། ཉམས་ལེན་དེ་ཚོའི་ཐོག་མའི་འབྱུང་ཁུངས་དང་ལོ་རྒྱུས་བཅས་ལ་སྦྱང་འདོད་བྱུང་འདུག ཁོ་མོས་སྒོམ་ལ་གོམས་འདྲིས་བྱས་ནས་ང་ཚོ་ཚང་མས་འདྲི་བཞིན་པའི་གཤམ་གསལ་གྱི་དྲི་བ་རྣམས་ལ་ལན་འཚོལ་བའི་རེ་བ་བྱེད་ཀྱིན་ཡོད། རང་ཉིད་སུ་ཡིན་ནམ། ང་ཚོ་ནི་སྤྱི་ཚོགས་ཀྱི་ཚོགས་མི་དང༌། བཟའ་ཟླ། ཕ་མ་ལྟ་བུའི་ལས་འགན་རང་གི་མི་ཚེའི་ནང་དུ་སྒྲུབ་བཞིན་པ་འདི་ཙམ་ཡིན་ནམ། གནས་རིམ་ཟབ་ས་ཞིག་ནས་ང་ཚོ་རེ་རེར་རང་ཉིད་ཀྱི་ཁོར་ཡུག་གི་ཐོན་སྐྱེད་ཙམ་མ་ཡིན་པའི་ཁྱད་ཆོས་ཤིག་ཡོད་པ་མ་ཡིན་ནམ། ང་ཚོ་ལ་རང་གི་ལུས་ཕུང་མ་ཡིན་པའི་འཚོ་གནས་ཤིག་ཡོད་དམ། སྡིག་པ་དང་སྦྱོར་ངན་ནི་ང་ཚོ་སྐྱེས་དུས་ནས་ལྷན་སྐྱེས་སུ་གྲུབ་པ་ཞིག་ཡིན་ནམ། འགྲོ་བ་མིའི་རང་བཞིན་ལ་བཅོས་བསྒྱུར་བྱས་ནས་ང་ཚོ་ཡོངས་སུ་དགེ་བའི་ངོ་བོར་འགྱུར་བ་དང༌། དཀོན་མཆོག་དང་མཐུན་འགྲིག་ཏུ་གནས་པའི་ཚོར་བ་ཞིག་འབྱུང་ཐུབ་བམ། 

			ཞིབ་འཇུག་གི་ལས་གཞི་འདྲ་མིན་གྱི་ནང་དུ་ངས་ཡུན་རིང་ལ་བློའི་འཛིན་པའི་ཚན་རིག་པ་དང་མཉམ་འབྲེལ་བྱས་མྱོང་བ་རྒྱུ་མཚན་དུ་བྱས་ཏེ། ཁོ་མོས་ད་དུང་ང་ལ་ཆེད་མཁས་སྒོམ་པ་བ་ཚོར་བརྟག་དཔྱད་བྱས་པའི་དབང་རྩའི་ཚན་རིག་པ་ཚོས་ཁོང་ཚོའི་གྲུབ་འབྲས་ཀྱི་སྐོར་ལ་ཅི་ཞིག་རྗོད་ཀྱི་ཡོད་དམ་ཞེས་བྲིས་འདུག དེང་གི་སྤྱི་ཚོགས་ཀྱི་ནང་དུ་ད་ལྟའི་ང་ཚོའི་འཚོ་བ་སྐྱེལ་སྟངས་ལ་གཞིགས་ན་ཞིབ་འཇུག་འདིའི་རིགས་ཀྱི་ཐོག་ནས་འབྲས་བུ་ཅི་ཞིག་ང་ཚོར་འཐོབ་རྒྱུའི་རེ་བ་རྒྱག་གི་ཡོད་དམ། འབྲས་བུ་དེ་ཚོའི་ཕ་རོལ་ལ་ད་དུང་གནས་རིམ་གཞན་ཡང་ཡོད་དམ། སྤྱིར་བཏང་གི་མི་ཚོས་རྒྱུན་དུ་སྒོམ་བརྒྱབས་ན་ཁོ་ཚོར་འཐོབ་བྱ་ཅི་ཞིག་ཡོད་དམ། ཁོང་ཚོར་དཀའ་ངལ་ཅི་ཞིག་འཕྲད་རྒྱུ་ཡིན་ནམ། ཁོང་ཚོས་དཀའ་ངལ་དེ་ཚོར་གདོང་ལེན་ཇི་ལྟར་བྱེད་དགོས་སམ། དཀོན་མཆོག་དང༌། སྐྱེ་བ་སྔ་ཕྱི་སོགས་ཡོད་མེད་ཀྱི་མཐའ་མི་འཛིན་མཁན་ཞིག་ལ་སྒོམ་ལས་འཐོབ་རྒྱུ་ཅི་ཞིག་ཡོད་དམ། སྒྲིག་འཛུགས་ཀྱི་དབང་དུ་སོང་བའི་ཆོས་ལུགས་ལ་དོགས་ཟོན་བྱེད་ཅིང༌། བྲེལ་འཚབ་ཆེ་བའི་མི་ཚོར་མྱུར་དུ་བསྒྲུབ་ཆོག་པའི་སྒོམ་སྟབས་བདེ་ཞིག་ཡོད་དམ། 

			ལེའུ་གསུམ་པ།

			ཚན་རིག་གིས་ཕྱི་དོན་དུ་བསྒྱུར་བའི་སྒོམ།

			༄༅། །སྒོམ་ནི་ནུབ་ཕྱོགས་པའི་ཚན་རིག་དང༌། ཆོས་ལུགས། ལྟ་གྲུབ་རིག་པ་བཅས་ཀྱི་གཞི་རྩར་གནས་ཡོད་ཀྱང༌། དེང་དུས་ཚན་རིག་གི་ནང་དུ་སྒོམ་ལ་བྱེད་ལས་ཧ་ལམ་མེད། འདི་ནི་ཡེ་ཤུའི་ཆོས་ལུགས་ནང་དུ་བྱུང་བ་ལྟར་རིམ་གྱིས་ཉམས་པའི་འབྲས་བུ་ཞིག་མིན། དེ་ལས་ལྡོག་སྟཻ། འདི་ནི་དུས་རབས་བཅུ་བདུན་པའི་དེང་རབས་ཀྱི་ཚན་རིག་གི་འབྱུང་ཁུངས་ལ་ཐུག་ཡོད། སྐབས་དེར་དཀོན་མཆོག་དང་གཞན་ཡང་ཆོས་ལུགས་ཀྱི་གནད་དོན་ཏེ། བདུད་དང༌། ལྷའི་ཕོ་ཉ། དག་ཞིང༌། དམྱལ་བ་སོགས་ཀྱིས་གྲུབ་པའི་རང་བྱུང་ཁམས་ལས་འདས་པའི་འཇིག་རྟེན་འདི་དམ་པའི་གསུང་རབ་ཀྱི་དབང་ཚད་ཐོག་ནས་ཁས་ལེན་བྱས་ཤིང༌། ཆོས་ལུགས་རིག་པ་སྨྲ་བ་ཚོར་དངོས་ཡོད་གནས་ལུགས་ཀྱི་ཁྱབ་ཁོངས་འདི་ཤེས་རྟོགས་བྱེད་པའི་འགན་ཡོད་ཅིང༌། ཁོང་ཚོའི་འདོད་ཚུལ་རྣམས་དད་པའི་ཐོག་ནས་ངོས་ལེན་བྱས་ཡོད། འགྲོ་བ་མིའི་རྣམ་ཤེས་ནི་དཀོན་མཆོག་ལས་བྱུང་བའི་རྒྱུ་མཚན་གྱིས་ཆོས་ཀྱི་རང་བཞིན་དུ་བརྩིས། འདི་ལ་རང་དབང་གི་ཞེ་འདོད་ལྡན་ཞིང་ལུས་ཕུང་དང་དངོས་ཁམས་ཀྱི་ཁོར་ཡུག་ལ་ལྟོས་མེད་ཡིན། འོན་ཀྱང༌། ཕྱོགས་གཞན་ཞིག་ནས་བཤད་ན། རྣམ་ཤེས་ཀྱིས་ལུས་ཕུང་ལ་སྟངས་འཛིན་བྱེད་པ་དང༌། རྣམ་ཤེས་ལའང་དབང་ཤེས་དག་གིས་ཤུགས་རྐྱེན་ཐེབས་པའི་རྒྱུ་མཚན་གྱིས་རྣམ་ཤེས་ནི་རང་བྱུང་ཁམས་ཀྱི་རང་བཞིན་ཡང་ཡིན། དེའི་ཕྱིར། དཀོན་མཆོག་ལས་བྱུང་བའི་རྣམ་ཤེས་ཀྱི་ཆ་དང་འབྲེལ་བའི་ཆོས་ལུགས་ཀྱི་གནད་དོན་རྣམས་དད་པའི་ཐོག་ནས་ཁས་ལེན་བྱས་ནའང༌། རྣམ་ཤེས་དང་འབྲེལ་བའི་རང་བྱུང་ཁམས་ཀྱི་ཆ་རྣམས་ལ་ལྟ་གྲུབ་སྨྲ་བ་ཚོས་རིགས་པའི་ནུས་སྟོབས་ལ་གཙོ་བོར་བརྟེན་ནས་འགྲེལ་བཤད་བྱས། རང་བྱུང་ཁམས་ཀྱི་ནུས་ཤུགས་དང་དངོས་གཟུགས་ཀྱིས་གྲུབ་པའི་ཕྱིའི་འཇིག་རྟེན་ཏེ། དངོས་ཡོད་གནས་ལུགས་ཀྱི་ཁྱབ་ཁོངས་གསུམ་པ་འདི་ནི་མངོན་སུམ་གྱི་ཞིབ་ལྟ་དང༌། ཚོད་ལྟ་གཉིས་ཀྱི་རྨང་གཞིའི་ཐོག་ནས་ཚན་རིག་པ་ཚོས་རྟོགས་དགོས་པའི་ལས་དོན་ཞིག་ཡིན། 

			སྒོམ་ཞེས་པའི་ཚིག་འདིའི་རྩ་བ་ནི་འིན་འདོ་ཡོ་རོབ༼Indo-European༽ཀྱི་སྐད་ཡིག་གི་བྱ་ཚིག‘med’ལ་ཡར་འདེད་ཐུབ། བྱ་ཚིག་འདིའི་དོན་ནི་བསམ་གཞིགས་བྱེད་པའམ་ཚད་འཇལ་བ་ལ་གོ་ཞིང༌། ང་ཚོས་མཐོང་ཟིན་པ་ལྟར་ཐོག་མའི་ཡེ་ཤུའི་ཆོས་ལུགས་ཀྱི་ནང་དུ་སྒོམ་ནི་ནང་སེམས་ཀྱི་མྱོང་སྟོབས་ཀྱིས་དངོས་ཡོད་གནས་ལུགས་ཀྱི་ངོ་བོ་མངོན་སུམ་དུ་རྟོགས་པའི་ཐབས་ཤེས་ཤིག་རེད། ཡིན་ཡང༌། དུས་སྐབས་བར་མའི་ཡེ་ཤུའི་མཁས་པའི་རིང་ལུགས་དང༌། དེང་དུས་ཀྱི་ལྟ་གྲུབ་རིག་པའི་ནང་དུ་སྒོམ་ནི་ཤེས་བཞིན་དང་ལྡན་པའི་རིགས་པའི་རྟོགས་གཞིགས་ཤིག་ཏུ་བསྒྱུར་ཡོད། ཕྱིའི་དངོས་གཟུགས་ཀྱི་འཇིག་རྟེན་འདི་རྟོགས་པའི་ལས་དོན་གྱི་ནང་དུ་ཚན་རིག་གིས་རང་ཉིད་དང་འཚམས་པའི་“སྒོམ”གསར་བཟོ་བྱས་ཤིང༌། དེ་ཡང་ཚད་ལྡན་གྱི་ཉམས་ཞིབ་པ་ཚང་མས་ཚད་མས་གཞལ་ཆོག་པའི་དངོས་ཁམས་ཀྱི་བྱེད་ལས་དག་གི་ཚད་འཇལ་གྱི་རྣམ་པ་ཅན་ཞིག་རེད། 

			དུས་རབས་བཅུ་བདུན་པའི་ནང་དུ་ཚན་རིག་གི་གསར་གཏོད་པ་གྲགས་ཅན་ཚང་མ་ཡེ་ཤུའི་ཆོས་ལུགས་ལ་དད་མཁན་ཤ་སྟག་ཡིན། རང་བྱུང་ཁམས་ཀྱི་འཇིག་རྟེན་ལ་ཕྱོགས་པའི་ཁོང་ཚོའི་འཚོལ་ཞིབ་ནི། དཀོན་མཆོག་གི་སྐོར་ལ་ཡོད་པའི་མིའི་གོ་རྟོགས་དང༌། མིའི་རང་བྱུང་ཁམས་ཀྱི་གོ་རྟོགས་གཉིས་ཟླ་བསྒྲིལ་གཏོང་བའི་ལྐོག་གྱུར་ཀྱི་འབད་བརྩོན་ཞིག་ཏུ་སྣང་ཆོག དམིགས་ཡུལ་འདི་ནི་ཨ་གྷ་སི་ཏྲིན༼Augustine 354-430༽གྱི་དུས་སྐབས་ནས་བཟུང་ཡེ་ཤུའི་སྒོམ་པ་བ་ཚོས་དོན་དུ་གཉེར་ཞིང༌། དམིགས་ཡུལ་འདི་ནི་དག་ཞིང་ཁོ་ནར་མ་གཏོགས་ཚེ་འདིར་བསྒྲུབ་མི་ཐུབ་པའི་ཡིད་ཆེས་བྱས་ཡོད། ཡོ་རོབ་ཏུ་ཁ་ནང་ལ་ཕྱོགས་པའི་སྒོམ་སྒྲུབ་ཀྱི་འཚོལ་ཞིབ་ཉམས་པ་དང༌། ཚན་རིག་པ་ཚོས་ཁ་ཕྱི་ལ་ཕྱོགས་པའི་འཚོལ་ཞིབ་ཀྱི་བྱེད་ཐབས་གསར་པ་སྤེལ་ཏེ། འཚོལ་ཞིབ་འདི་ལ་བརྟེན་ནས་ཚེ་འདིར་དཀོན་མཆོག་རྟོགས་པའི་རེ་བའང་བཅངས་པ་རེད།  

			ཚན་རིག“science”ཅེས་པའི་ཚིག་འདི་ནི་འིན་འདོ་ཡོ་རོབ་ཀྱི་སྐད་ཡིག་གི་བྱ་ཚིག“sker”ལས་བྱུང༌། དེ་ནི“གཅོད་པ”དང༌། ཡང་ན“ཁ་ཁར་འབྱེད་པའི”དོན་ལ་འཇུག ཏྲེ་ཁར་ཏྲིའི་ལམ་སྟོན་འོག་ནས་དེང་རབས་ཀྱི་ཚན་རིག་ནི་ཡུལ་ཅན་སྒེར་སོ་སོའི་མྱོང་བའི་འཇིག་རྟེན་དང༌། ཡུལ་དངོས་ཁམས་ཀྱི་འཇིག་རྟེན་བར་ལ་ས་མཚམས་གསལ་པོ་ཞིག་ཕྱེས་ནས་དར་འགོ་བཙུགས། ཡུལ་ཅན་སེམས་ཀྱི་འཇིག་རྟེན་དང་ཡུལ་དངོས་ཁམས་ཀྱི་འཇིག་རྟེན་བར་ལ་ཁྱད་པར་འདི་ཕྱེས་ཏེ། ཏྲེ་ཁར་ཏྲིས་དོན་དངོས་ཐོག་དངོས་གཟུགས་ཀྱི་འཇིག་རྟེན་ཚན་རིག་པ་ཚོར་སྤྲད་པ་དང༌། ཡུལ་ཅན་གྱི་འཇིག་རྟེན་ལྟ་གྲུབ་སྨྲ་བ་དང་ཆོས་ལུགས་རིག་པ་སྨྲ་བ་ཚོར་བཞག་པ་རེད། གྷ་ལེ་ལེའོ་དང་ཏྲེ་ཁར་ཏྲིའི་དུས་སྐབས་ནས་བཟུང་དངོས་ཁམས་རིག་པ་དང༌། སྐྱེ་དངོས་རིག་པ་སྨྲ་བའི་མི་རབས་མང་པོ་ཞིག་གིས་ཁྱད་པར་འདི་ལ་དམ་འཛིན་བགྱིས་ཏེ། གྲངས་འབོར་གྱི་ཚད་འཇལ་རུང་བའི་ཡུལ་དངོས་ཁམས་ཀྱི་དངོས་ཡོད་གནས་ལུགས་མང་པོ་ཞིག་རྟོགས་པ་དང༌། ཚད་འཇལ་བའི་ལས་དོན་གྱི་ནང་དུ་མདུན་བསྐྱོད་ཧ་ལས་པའི་ཆེན་པོ་ཞིག་བྱུང་ཡོད། དོན་ངོ་མར་དུས་རབས་བཅུ་དགུ་པ་མཇུག་བསྒྲིལ་བའི་ལོ་རབས་མཐའ་མའི་སྐབས་སུ་དངོས་ཁམས་རིག་པ་བ་མང་པོས་རང་གི་དངོས་ཁམས་ཀྱི་གོ་རྟོགས་ནི་སྤྱི་ཡོངས་ནས་ཆ་ཚང་ཞིང་ཡང་དག་ཡིན་པར་འདོད། ཡིན་ཡང༌། ལྟ་གྲུབ་རིག་པའི་ནང་དུ་བསམ་བློ་དང༌། འཆར་སྣང༌། མྱོང་ཚོར། འདོད་པ། རྨི་ལམ། ཤེས་པ་སོགས་ཐེ་བའི་སེམས་ཀྱི་དངོས་ཡོད་གནས་ལུགས་མང་པོའི་ཐད་ལ་གཞན་དང་བསྡུར་རུང་བའི་མདུན་བསྐྱོད་ཅིག་བྱུང་མེད། ཚན་རིག་པ་ཚོས་ཡུལ་དངོས་ཁམས་ཀྱི་ཆོས་རྣམས་ལ་ཚད་འཇལ་བ་དང༌། ཡང་ན་དེ་ཚོའི་ཐོག་ལ་སྒོམ་རྒྱག་པའི་བྱེད་ཐབས་ནུས་སྟོབས་ཅན་གང་མང་རྙེད་ཡོད་ཀྱང༌། ལྟ་གྲུབ་སྨྲ་བ་ཚོས་ཡུལ་ཅན་སེམས་དང་སེམས་བྱུང་ལ་ཞིབ་ལྟ་ཞིབ་ཚགས་པོ་ཞིག་བྱེད་པའི་ཐབས་ལམ་གསར་བཟོ་བྱེད་ཐུབ་མེད། 

			འཇམ་མི་སི༼William James 1842-1910༽ནི་ཨ་མི་རི་ཀའི་སེམས་ཁམས་རིག་པའི་སྲོལ་འབྱེད་མཁན་པོ་རླབས་ཆེན་ཞིག་རེད། ཁོང་ལ་སྐབས་དེར་སེམས་ཁམས་ཀྱི་གོ་རྟོགས་ནི་གྷ་ལེ་ལེའོ་སྔོན་གྱི་དངོས་ཁམས་རིག་པ་ཇི་བཞིན་འཕེལ་རྒྱས་བྱུང་མེད་པའི་ཚོར་སྣང་བྱུང༌། ཁོང་གིས་མཉམ་པར་བཞག་པ་ནི། ཕྱི་ལོ་ ༡༦༠༠ ནས་བཟུང་ཚན་རིག་པ་ཚོས་ཕྱིའི་འཇིག་རྟེན་ལ་བརྟག་དཔྱད་བྱེད་ཐབས་གསར་གཏོད་བྱས་ཤིང༌། བྱེད་ཐབས་དེ་དག་རྩིས་རིག་གི་ཞིབ་དཔྱད་ལ་འཇུག་པ་དང༌། འདི་ལྟར་མཐའ་མར་ཚན་རིག་གི་མངོན་སུམ་རིག་པའི་བྱེད་ཐབས་ཀྱིས་ལྟ་གྲུབ་སྨྲ་བ་ཚོས་ཡུན་རིང་ལ་རྩོད་སྒྲུབ་བྱས་པའི་གནད་དོན་རྣམས་ཐག་གཅོད་བྱས། ཚན་རིག་ག་ཚོད་ཡར་རྒྱས་སོང་ན་ལྟ་གྲུབ་སྨྲ་བ་ཚོར་རྙོག་དྲ་དེ་ཙམ་གྱིས་ཉུང་དུ་འགྲོ་བ་འདི་རེད། 

			ཚན་རིག་པ་ཚོས་འཇམ་མི་སིའི་ཆེད་སྦྱང་ལས་རིགས་ཀྱི་འཕེལ་རིམ་ནང་དུ་བྱུང་བའི་དཔེ་མཚོན་ཆེས་མང་པོ་ཞིག་ཡོད་པ་དེ་ཚོ་གཙིགས་ཆེན་དུ་བཟུང་ཡོད་ཚེ། ནུབ་ཕྱོགས་ཀྱི་སེམས་ཁམས་རིག་པའི་ནང་དུ་ཅུང་འཐུས་སྒོ་ཚང་ཞིང་ཆ་སྙོམས་པའི་བློའི་གོ་རྟོགས་ཤིག་བྱུང་ཡོད་སྲིད། འཇམ་མི་སིས་རང་ཉིད་ལོ་ན་གཞོན་དུས་ཨ་རི་དང་ཡོ་རོབ་གཉིས་ཀྱི་ནང་དུ་སློབ་སྦྱོང་བྱས་ཏེ། ཕྱི་ལོ་ ༡༨༦༡ ལོར་ཧ་ཝད་ཌིར་ཡོད་པའི་ལོད་རམ་ཚན་རིག་སློབ་གྲྭར་ཞུགས། ལོ་གསུམ་གྱི་རྗེས་ནས་ཧ་ཝད་ཌི་མཐོ་སློབ་ཀྱི་གསོ་རིག་སློབ་གྲྭའི་ནང་དུ་ཞུགས་ནས་ ༡༨༦༩ ལོར་སློབ་མཐར་ཕྱིན། ཕྱོགས་གཅིག་ནས་ཁོང་གིས་གསོ་རིག་སློབ་པའི་སྐབས་སུ་སྐྱེ་དངོས་རིག་པའི་ལྟོས་བཅས་རིང་ལུགས་ཀྱིས་ཁོང་ལ་ཤུགས་རྐྱེན་ཐེབས་པའི་རྒྱུ་མཚན་གྱིས་སྐྱོ་ཞུམ་ཚབས་ཆེན་བསྟུད་མར་མྱོང་འགོ་བརྩམས། ཁོང་གིས་ཕྱིས་སུ་འདི་ལ་ཞེ་འདོད་དང༌། དོན་སྙིང༌། གསོན་པ། ཆོས་བཅས་དང་འབྲེལ་བའི་དཀའ་ངལ་ཟབ་མོ་ཞིག་གི་ནང་དུ་རང་ཉིད་ལྷུང་ཡོད་ཚུལ་གྱི་འགྲེལ་བརྗོད་བྱས་འདུག འོན་ཀྱང༌། ཕྱི་ལོ་ ༡༨༧༠ ལོར་ཁོང་ལ་རང་དབང་ལྡན་པའི་ཞེ་འདོད་ནི་འཁྲུལ་སྣང་ཞིག་མ་ཡིན་པ་དང༌། འདི་བེད་སྤྱད་ནས་རང་ཉིད་སྐྱོ་ཞུམ་ལས་ཡར་འདེགས་ཆོག་པའི་ཐོལ་བྱུང་གི་རྟོགས་པ་ཞིག་སྐྱེས། ཁོང་གིས་རང་ཉིད་ནི་ལུས་ཕུང་གི་སྐྱེ་དངོས་ནུས་རྩོལ་གྱིས་དབང་བསྒྱུར་བའི་འཕྲུལ་མི་ཞིག་མིན་པ་ཐག་གཅོད་བྱས་ཤིང༌། ཁོང་གི་རང་དབང་ལྡན་པའི་ཞེ་འདོད་ཀྱི་བྱ་སྤྱོད་ཐོག་མ་ནི་རང་དབང་གི་ཞེ་འདོད་ལ་ཡིད་ཆེས་བྱས་པ་འདི་ཡིན། 

			སེམས་ཁམས་རིག་པ་སྨྲ་བ་ཚོས་མུ་མཐུད་ནས་ཞིབ་འཇུག་བྱེད་སའི་མི་ཚོར་དྲི་བ་འདྲི་བ་དང༌། ཁོང་ཚོའི་སྤྱོད་པ་ལ་ཞིབ་ལྟ་བྱས་ཏེ་ཐད་ཀར་མ་ཡིན་པར་སེམས་ལ་བརྟག་དཔྱད་གཏོང་ཞིང༌། བློའི་ནུས་རྩོལ་ལས་བྱུང་བའི་དངོས་ཁམས་ཀྱི་འབྲས་བུ་ལ་འདི་ལྟར་ཐད་ཀར་རྟོག་དཔྱོད་བྱེད་ཀྱིན་ཡོད། དབང་རྩའི་ཚན་རིག་པ་ཚོས་ཡུལ་ཅན་གྱི་མྱོང་བའི་དབང་རྩའི་རྟེན་གཞི་ལ་འཚོལ་ཞིབ་བྱས་ཏེ། ཐད་ཀར་མ་ཡིན་པར་སེམས་ལ་བརྟག་དཔྱད་བྱེད་པ་དང༌། འདི་ལྟར་ཁོང་ཚོས་རྒྱུ་དང་འབྲས་བུ་གང་རུང་ཡིན་པའི་བློའི་བྱུང་བ་དང༌། དེའི་དངོས་ཁམས་ཀྱི་འབྲེལ་བ་ལ་ཐད་ཀར་དཔྱད་པ་གཏོང་གི་ཡོད། དབང་རྩའི་ཚན་རིག་དང་སེམས་ཁམས་རིག་པའི་སྡེ་ཚན་འདི་ཚོ་ཕྱོགས་གཅིག་ཏུ་བསྡུས་ན་བློའི་འཛིན་པའི་ཚན་རིག་ཟེར། གལ་ཏེ་ཤེས་བྱའི་སྡེ་ཚན་འདིའི་ནང་གི་ཉམས་ཞིབ་པ་ཚོས་རང་གི་འཚོལ་ཞིབ་ནི་སྤྱོད་པ་དང༌། ཀླད་པའི་ཞིབ་འཇུག་གཅིག་པུའི་སྟེང་དུ་ཚོད་འཛིན་བྱས་ན་ཡུལ་ཅན་གྱི་མྱོང་བ་རྣམས་གྲུབ་ཡོད་པའང་རྟོགས་དཀའ་བ་ཞིག་རེད། བློའི་ངང་ཚུལ་རྣམས་གྲུབ་ཡོད་པ་རྟོགས་པར་ཞིབ་འཇུག་ཚོད་ལྟ་བྱེད་མཁན་ཚོས་རང་ངོས་ནས་དེ་ཚོ་མྱང་དགོས་ཤིང༌། སྐབས་འདིར་ཁ་ནང་གཏད་ཀྱི་དཔྱད་པ་ཆ་ཚང་བ་ཞིག་ཚན་རིག་གི་བློའི་ཞིབ་འཇུག་གི་ནང་དུ་ལེན་དགོས་པའི་འཇམ་མི་སིའི་ནན་སྐུལ་གྱི་རིན་ཐང་དེ་རྟོགས་ཐུབ།

			བློའི་འཛིན་པའི་ཚན་རིག་པ་ཚོས་རང་ངོས་ནས་སེམས་བྱུང་ལ་འཇུག་པའི་བརྟག་ཐབས་ཕྲ་མོ་གང་ཡང་བསྐྲུན་མེད་པ་དང༌། ཞིབ་ལྟ་འདིའི་རིགས་ནི་གླ་ཆ་སྤྲད་ཡོད་ཅིང་ཞིབ་འཇུག་བྱེད་སའི་མི་ཚོར་༼རྒྱུན་དུ་མཐོ་སློབ་ཀྱི་སློབ་ཕྲུག་རེད།༽བསྐྱུར་ཡོད། ཁོང་ཚོར་སེམས་ཀྱི་བྱེད་ལས་ལ་ཞིབ་ལྟ་དང་འགྲེལ་བརྗོད་བྱེད་པའི་ཆེད་ལས་ཀྱི་སྦྱོང་བརྡར་ཐོབ་མེད། ཚན་རིག་པ་ཚོས་ཁ་ནང་གཏད་ཀྱི་དཔྱད་པ་འདི་གསར་བུ་པའི་ལག་ཏུ་བཞག་སྟེ། བློ་ལ་ཐད་ཀར་ཞིབ་ལྟ་བྱེད་པའི་ལས་གཞི་དེ་སྤྱིར་བཏང་གི་མིའི་སེམས་ཁམས་རིག་པའི་གནས་རིམ་དུ་ལྷག་པའི་ཁག་ཐེག་བྱས་འདུག ང་ཚོས་གནད་དོན་འདིའི་ཐོག་ནས་བློའི་འཛིན་པའི་ཚན་རིག་འདི་རང་བྱུང་ཚན་རིག་གཞན་དག་དང་བསྡུར་ན། ཚོད་ལྟ་གཙོ་བོར་འཛིན་པའི་དངོས་ཁམས་རིག་པ་བ་ཚོར་དངོས་ཁམས་ཀྱི་ནུས་རྩོལ་རྣམས་ལ་ཞིབ་ལྟ་བྱེད་པའི་ཆེད་ལས་ཀྱི་སྦྱོང་བརྡར་ཐོབ་ཅིང༌། སྐྱེ་དངོས་རིག་པ་སྨྲ་བ་ཚོར་སྐྱེ་དངོས་ཀྱི་བྱེད་ལས་རྣམས་ལ་ཞིབ་ལྟ་བྱེད་པའི་ཆེད་ལས་ཀྱི་སྦྱོང་བརྡར་རེག་ཡོད། འོན་ཀྱང༌། བློའི་འཛིན་པའི་ཚན་རིག་པ་ཚོས་སེམས་ཀྱི་བྱེད་ལས་རྣམས་རྟོགས་པའི་འགན་བླངས་ཡོད་ཀྱང༌། ཁོང་ཚོར་རང་གི་འཚོལ་ཞིབ་ཀྱི་ཁྱབ་ཁོངས་སུ་ཡོད་པའི་དངོས་ཡོད་གནས་ལུགས་ལ་ཞིབ་ལྟ་བྱེད་པའི་ཆེད་ལས་ཀྱི་སྦྱོང་བརྡར་དེ་ཚན་རིག་པ་གཞན་དག་དང་གཅིག་མཚུངས་སུ་ཐོབ་མེད། 

			འདི་ལྟར་བརྗོད་པ་ཡང་བློའི་འཛིན་པའི་ཚན་རིག་པ་ཚོས་སེམས་ཀྱི་སྐོར་ལ་ཅི་ཡང་རྟོགས་མེད་པའི་དོན་མིན། དོན་ངོ་མར་སེམས་ཁམས་རིག་པ་སྨྲ་བ་དང༌། དབང་རྩའི་ཚན་རིག་པ་ཚོས་སེམས་ཀྱི་བྱེད་ལས་གང་མང་ཞིག་དང༌།༼དེ་ཚོ་ཁག་ཅིག་ཁ་ནང་གཏད་ཀྱི་དཔྱད་པ་ལ་མི་འཇུག་པ་དེ་འདྲ་རེད།༽ དེ་དག་གི་ཀླད་པའི་གནས་སྟངས་ཀྱི་ཐད་ལ་གོ་རྟོགས་མང་པོ་སྤེལ་ཡོད། ཁོང་ཚོའི་ཤེས་ཡོན་འདི་སེམས་ནད་ངོས་འཛིན་པ་དང་བཅོས་པ་ལྟ་བུའི་ནང་དུ་བཀོལ་སྤྱོད་ཆེན་པོ་ཡིན། དབང་རྩའི་ཚན་རིག་པ་ཚོས་ཀླད་པ་ལ་ཚད་འཇལ་མི་བྱེད་པར་དེ་དང་འབྲེལ་བའི་ཡུལ་ཅན་སེམས་ཀྱི་བྱེད་ལས་ཐོག་ཏུ་སྒོམ་སྒྲུབ་པ་ལ་ཚད་འཇལ་བྱེད་པ་རེད། བྱེད་སྟངས་འདིས་སེམས་ཀྱི་དབང་རྩའི་རྟེན་གཞིའི་སྐོར་ལ་གོ་རྟོགས་མང་པོ་ཞིག་བསྐྲུན་ཡོད་ནའང༌། ཤེས་པའི་འབྱུང་ཁུངས་དང༌། དེའི་རང་བཞིན་ངོ་མ། ཡུལ་ཅན་སེམས་ཀྱི་བྱེད་ལས་གཞན་དག་གི་ཐད་ལ་གོ་རྟོགས་ཕྲན་བུ་ཞིག་མ་གཏོགས་བསྐྲུན་མེད། 

			འདས་པའི་དུས་རབས་འདིའི་ནང་དུ་དབང་རྩའི་ཚན་རིག་པ་ཚོས་སེམས་ཀྱི་དངོས་ཡོད་གནས་ལུགས་ལ་ཐད་ཀར་ཞིབ་ལྟ་བྱེད་སྤྱད་ཀྱི་ཐབས་ཤེས་ཞིབ་ཚགས་པོ་ཞིག་གསར་འཛུགས་བྱེད་མ་ཐུབ་པས། ཁ་ནང་གཏད་ཀྱི་དཔྱད་པ་ནི་ཚན་རིག་གི་འཚོལ་ཞིབ་ཀྱི་བྱེད་ཐབས་སུ་བཀོལ་ན་མི་འགྲིག་པའི་སྡོམ་ཚིག་བཞག ལྟ་ཚུལ་འདི་ནི་ད་དུང་ཡང་སེམས་ཁམས་རིག་པ་སྨྲ་བ་དང༌། དབང་རྩའི་ཚན་རིག་པ་ཚོས་རྒྱ་ཁྱབ་ཏུ་བཟུང་ཡོད་ཅིང༌། འདིའི་དབང་གིས་སེམས་ཀྱི་འཚོལ་ཞིབ་ནི་སྤྱོད་པ་དང་ཀླད་པའི་བྱ་འགུལ་ལ་བརྟེན་ཡོད། འོན་ཀྱང༌། ལྟ་ཚུལ་འདིས་ཁ་ནང་གཏད་ཀྱི་དཔྱད་པའི་རིན་ཐང་དམའ་རུ་གཏོང་བ་དང༌། སེམས་ཀྱི་བྱེད་ལས་ནི་ཀླད་པའི་ནུས་རྩོལ་ལ་ཡུལ་ཅན་གྱི་ངོས་ནས་བལྟས་པ་ཙམ་ཡིན་པའི་བདེན་འཛིན་ལ་ཤུགས་སུ་རྒྱབ་རྟེན་བྱེད། འདིའི་ཤུགས་བསྟན་ནི་ཀླད་པའི་ནུས་རྩོལ་རྣམས་ངོ་མ་ཡིན་ཞིང་སེམས་ཀྱི་བྱེད་ལས་རྣམས་འཁྲུལ་སྣང་ཡིན་པ་དེ་རེད།

			ཡིན་ཡང༌། དེང་སྐབས་སའི་གོ་ལའི་སྐྱེལ་འདྲེན་དང༌། བརྡ་འཕྲིན་སྟབས་བདེ་རུ་སོང་བས་སྔོན་མ་དང་མི་འདྲ་བར་ང་ཚོས་འཛམ་གླིང་གི་དཔལ་ཡོན་ཚང་མར་སྙོབ་ཐུབ། རྒྱུ་མཚན་འདི་ལ་བརྟེན་ནས་སྒེར་དང་ཆེད་ལས་ཀྱི་ངོས་ནས་སྒོམ་སྒྲུབ་ཀྱི་སྲོལ་རྒྱུན་རྣམས་ལ་དང་བ་བྱེད་བཞིན་པའི་དབང་རྩའི་ཚན་རིག་པ་ཇེ་མང་དུ་འགྲོ་བཞིན་པ་རེད། དེའི་ཕྱིར་དུས་རབས་མང་པོ་ཞིག་ལ་ཚན་རིག་གིས་སྒོམ་ངོས་ལེན་མ་བྱས་པ་འདི་ནི་མི་འགྱངས་པར་འདས་པའི་བྱ་བ་ཞིག་ཏུ་འགྱུར་ངེས།།  

			ལེའུ་བཞི་པ།

			ཚན་རིག་གིས་སྒོམ་ལ་ཞིབ་འཇུག

			༄༅། །ཀླད་པའི་བྱ་འགུལ་དང་རིགས་རྫས་ལྟ་བུའི་དངོས་ཁམས་ཀྱི་ཤུགས་རྐྱེན་ཁག་གིས་ང་ཚོའི་སྤྱོད་པ་དང༌། སེམས་ཀྱི་ངང་ཚུལ་ཐག་གཅོད་བྱས་ཡོད་དམ། ཡང་ན་ང་ཚོས་སྒོམ་དང་འབད་བརྩོན་གཞན་སོགས་བརྒྱུད་ནས་རང་ཉིད་ཀྱི་བདེ་ཐང་གི་འདུ་ཤེས་དེ་ཡར་རྒྱས་སུ་གཏོང་ཐུབ་བམ། དྲི་བ་འདི་ནི་ཚན་རིག་གིས་སྒོམ་ལ་ཞིབ་འཇུག་བྱེད་པའི་ལས་གཞིའི་རྨང་གཞི་རུ་ཡོད། ང་ཚོས་དྲན་གསལ་ལྟར་འཇམ་མི་སི་རང་སྲོག་འདོར་ལ་ཉེ་བའི་སྐྱོ་ཞུམ་གཏིང་རིང་མོ་ཞིག་གི་ནང་དུ་ལྷུང་བའི་རྒྱུ་རྐྱེན་ནི། ཕྱོགས་གཅིག་ནས་དུས་རབས་བཅུ་དགུ་པའི་དཀྱིལ་མའི་སྐབས་སུ་དར་ཁྱབ་ཆེ་བའི་ལྟ་ཚུལ་ཞིག་སྟེ། འགྲོ་བ་མི་ནི་རང་གི་ཕུང་པོའི་སྟེང་གི་སྐྱེ་དངོས་རྫས་འགྱུར་གྱིས་དབང་བསྒྱུར་བའི་ཨ་ལད་པད་ཀོ་ཙམ་ཡིན་པའི་ཡིད་ཆེས་འདི་ཡིན། ཁོང་གིས་ཆ་བགོ་རིང་ལུགས་ཀྱི་བདེན་འཛིན་འདི་ལ་ཐག་གཅོད་རང་བཞིན་གྱི་ཚན་རིག་གི་བདེན་དཔང་ཞིག་མེད་པ་ངོས་ཟིན་ནས་རང་ཉིད་ཐབས་ཟད་ཀྱི་གནས་སྟངས་ལས་བསྒྲལ་བ་རེད། འདས་པའི་ལོ་ངོ་འགའི་ཞིབ་འཇུག་གིས་འགྲོ་བ་མིའི་རང་བཞིན་ནི་འཕྲུལ་མི་ལྟ་བུ་ཡིན་པའི་ལྟ་ཚུལ་འདི་སྔར་ལས་ཀྱང་ལྷག་པའི་དོགས་གནས་སུ་བསྐྱལ་ཡོད། 

			དེང་སྐབས་དབང་རྩའི་ཚན་རིག་གི་འཚོལ་ཞིབ་ཀྱི་ཁྱབ་ཁོངས་ཆེས་ངོ་མཚར་བ་ཞིག་ནི་དབང་རྩའི་མཉེན་ཆ་སྟེ། ཀླད་པའི་ནང་གི་དབང་རྩའི་ཕྲ་ཕུང་ཚོར་མྱོང་བ་ལ་བལྟོས་ནས་འགྱུར་བ་འགྲོ་བའི་ནུས་པ་ལྡན་པ་འདི་རེད། ང་ཚོས་ཉིན་རེའི་འཚོ་བའི་ནང་རང་ཉིད་ཀྱི་སྤྱོད་པ་དང༌། བསམ་བློ། འདུ་ཤེས་སོགས་ལ་བཅོས་བསྒྱུར་བྱས་ནས་རང་གི་ཀླད་པ་ལ་འགྱུར་བ་གཏོང་ཆོག་པ་ནི་གསར་རྙེད་འདིའི་ཤུགས་བསྟན་ཞིག་ཡིན། ཀླད་པ་ནི་ཕྱིའི་ཁོར་ཡུག་གི་དགོས་མཁོ་གཅིག་པུ་མ་ཡིན་པར་ཤེས་པའི་རྣམ་པ་ཁག་ཐེ་བའི་ནང་ཡིད་ཀྱིས་བསྐྱེད་པའི་བློའི་ངང་ཚུལ་རྣམས་ལའང་བསྟུན་ཏེ། གྲུབ་བཀོད་ཀྱི་ཐད་ནས་འགྱུར་བ་འགྲོ་བའི་དབང་པོ་ཞིག་ཡིན་པ་ཞིབ་འཇུག་གིས་སྟོན་གྱི་ཡོད། ཧ་ཝད་ཌིའི་གསོ་རིག་སློབ་གྲྭར་དབང་རྩའི་ཚན་རིག་པ་ཚོས་གསར་གཏོད་རང་བཞིན་གྱི་ཚོད་ལྟ་ཞིག་གི་ནང་དུ། གཟའ་འཁོར་གཅིག་གི་རིང་ལ་ཉིན་རྟག་ཏུ་དྭང་བླངས་མི་སྣ་ཁག་ཅིག་ལ་རྣོ་སྦྲེང་འཁྲོལ་དུ་བཅུག་པ་རེད། འདི་དང་དུས་མཉམ་དུ་མི་ཚོགས་ཁག་གཞན་ཞིག་གིས་རང་གི་འཆར་སྣང་དུ་རྣོ་སྦྲེང་དཀྲོལ་བ་དང༌། དེ་ཡང་ཁོང་ཚོས་མཛུབ་མོས་རྣོ་སྦྲེང་དཀྲོལ་ནས་རོལ་དབྱངས་གཏོང་བ་ཡིད་ལ་འཆར་དུ་བཅུག་པ་ཙམ་ཡིན། གཟའ་འཁོར་དེའི་མཇུག་ཏུ་དོན་དངོས་སུ་རྣོ་སྦྲེང་འཁྲོལ་མཁན་ཚོའི་ཀླད་པའི་ནང་གི་མོ་ཊར་གྱི་ཀླད་རྒྱ༼motor cortex: མཛུབ་མོའི་འགུལ་བསྐྱོད་སོགས་ལ་སྟངས་འཛིན་བྱེད་པའི་ཀླད་པའི་ཆ་ཤས།༽ཆེ་རུ་སོང་འདུག འདི་ནི་ཐོག་མ་ནས་རེ་སྒུག་བྱས་པའི་འབྲས་བུ་ཞིག་རེད། ཡིན་ཡང༌། འགྱུར་ལྡོག་འདི་ནི་རྟོག་འཆར་དུ་རྣོ་སྦྲེང་འཁྲོལ་མཁན་ཚོའི་ཀླད་པའི་ནང་དུའང་གཅིག་མཚུངས་སུ་བྱུང་ཡོད། རྣོ་སྦྲེང་འཁྲོལ་གྱི་ཡོད་བསམ་པའི་འདུ་ཤེས་ཙམ་གྱིས་ཁོང་ཚོའི་ཀླད་པའི་ནང་དུ་ཚད་འཇལ་ཐུབ་པའི་དངོས་ཁམས་ཀྱི་འགྱུར་བ་བྱུང་བ་རེད། ཞིབ་འཇུག་གི་ཚོད་ལྟ་འདིས“དེ་ནི་དོན་དངོས་མ་རེད། ཁྱེད་རང་གི་སེམས་ནང་དུ་ཡོད་པ་ཙམ་རེད”ཅེས་པའི་གནའ་བོའི་སྐད་ཆ་འདི་ཁུངས་མེད་ཡིན་པའི་ར་སྤྲོད་བྱས་འདུག 

			ཁ་ལེ་ཧཕོར་ནེའི་ལཱ་ཇོ་ལར་ཡོད་པའི་སཱ་ལི་ཁི་སྐྱེ་དངོས་རིག་པའི་ཞིབ་འཇུག་ཁང་དུ་ཉམས་ཞིབ་པ་ཚོས་མི་དར་མའི་ཀླད་པས་རང་གི་བཟོ་བཀོད་དང༌། འབྲེལ་མཐུད་ལ་འགྱུར་བ་བཏང་ནས་དེའི་ནུས་རྩོལ་ལ་བཅོས་བསྒྱུར་བྱེད་ཐུབ་པ་གསལ་སྟོན་བྱས། ཡུན་རིང་ཞིག་ལ་ཚན་རིག་པ་ཚོས་འགྱུར་ལྡོག་གི་ནུས་པ་འདི་ནི་བྱིས་པའི་དུས་སྐབས་ནས་བརླགས་ཟིན་པའི་ལྟ་ཚུལ་བཟུང་ཡོད། ཞིབ་འཇུག་འདིའི་བསྟན་བྱ་ནི་ང་ཚོས་རང་ཉིད་ཀྱི་ཁོར་ཡུག་དང༌། འཚོ་བ་སྐྱེལ་སྟངས། དེ་བཞིན་བློའི་བྱ་འགུལ་གྱི་རིགས་སོགས་བདམས་ནས་ཚེ་གང་བོར་ཀླད་པ་དང༌། སེམས་ལ་རང་འགུལ་གྱིས་བཅོས་བསྒྱུར་བྱེད་ཐུབ་པ་འདི་རེད། དབང་རྩའི་མཉེན་ཆ་འདི་འབྱུང་ཚུལ་ཞིག་ནི་དབང་རྩ་གསར་བྱུང་ངམ་ཀླད་པའི་ཕྲ་ཕུང་གསར་པ་དང༌། ལྷག་ཏུ་དབང་རྩའི་བར་མཚམས་གསར་པ་ལ་བརྟེན་ཡོད། མི་ཐང་བོ་ཞིག་གི་ཀླད་པའི་ནང་དུ་དབང་རྩའི་ཕྲ་ཕུང་ཐེར་འབུམ་བརྒྱ་ཡས་མས་ཤིག་མཆིས་ཤིང༌། དབང་རྩའི་ཕྲ་ཕུང་རེ་རེར་འ་སང་དང༌། ཌམ་ཏྲི༼axon and dendrite༽ཟེར་བའི་ཉག་མ་ལྟ་བུའི་འབུར་ཐོན་རིང་པོ་གཉིས་རེ་ཡོད། འདི་ཚོས་གནས་ཚུལ་ནི་གློག་གི་འཕར་རྒྱུའི་ལམ་ནས་བརྒྱུད་སྤྲོད་བྱེད་པ་དང༌། ཌམ་ཏྲིས་བརྡ་རྟགས་ཚུར་དབང་རྩའི་ཕྲ་ཕུང་གི་ནང་ལ་ལེན་ཞིང༌། འ་སང་གིས་བརྡ་རྟགས་དབང་རྩའི་ཕྲ་ཕུང་གཞན་ལ་བརྒྱུད་གཏོང་བྱེད། འ་སང་དང་ཌམ་ཏྲི་གཉིས་ཀྱི་ལམ་མདོ་ལ་དབང་རྩའི་བར་མཚམས་ཟེར། བར་མཚམས་འདི་ནས་གནས་ཚུལ་སྐྱེལ་མཁན་ནི་རྫས་འགྱུར་གྱི་ཕོ་ཉ་དབང་རྩའི་བརྡ་གཏོང་བ་ཞེས་པ་དེ་རེད། དབང་རྩའི་ཕྲ་ཕུང་གསར་སྐྱེ་ཚོས་དབང་རྩའི་བར་མཚམས་ཀྱི་འབྲེལ་ལམ་ཇེ་མང་དུ་གཏོང་བ་དང༌། འདིས་ཀླད་པའི་ཕྲ་ཕུང་གསར་པ་ཚོར་ལྟོས་ནའང་ང་ཚོའི་སེམས་ཀྱི་ནུས་རྩོལ་བྱེད་སྟངས་ཀྱི་ཐོག་ལ་ཤུགས་རྐྱེན་ཆེན་པོ་ཞིག་ཐེབས་ཀྱི་ཡོད། 

			ང་ཚོས་དབང་རྩ་གསར་བྱུང་ལ་བརྟེན་ནས་བྱ་དངོས་གསར་ཐོན་ངོས་འཛིན་པའི་འབྲེལ་མཐུད་གསར་པ་བསྐྲུན་ཐུབ། དེ་མིན་བྱ་དངོས་གསར་བྱུང་ཞིག་ཡིན་ཡང་གཏན་འཇགས་ཀྱི་དབང་རྩའི་འབྲེལ་མཐུད་སྔ་མའི་རྐྱེན་གྱིས་ང་ཚོར་གསར་བྱུང་གི་རྣམ་པ་ཞིག་ཏུ་སྣང་མི་ཐུབ། དབང་རྩའི་འབྲེལ་མཐུད་གསར་པ་བསྐྲུན་པའི་ནུས་པ་འདི་ནི་སྤྱིར་ལོ་དང་བསྟུན་ནས་ཉམས་འགྲོ་ནའང༌། གསར་པ་ཡིན་ལ་དང་བ་འདྲེན་ཞིང་དཀའ་ཚེགས་ཆེ་བའི་བྱ་བ་བྱེད་པ། ཡང་ན་འདི་ཚོ་མྱོང་བའི་སྐལ་བ་ལྡན་པའི“ཁོར་ཡུག་ཕུན་སུམ་ཚོགས་པ”ཞིག་གི་ནང་དུ་འཚོ་བ་བསྐྱལ་ཚེ་ནུས་པ་འདི་འཕེལ་རྒྱུ་རེད། ཁོར་ཡུག་ཕུན་སུམ་ཚོགས་པ་འདིའི་ནང་དུ་ད་དུང་ང་ཚོའི་འཆར་སྣང་གི་འཇིག་རྟེན་དང༌། བློ་དང་འབྲེལ་བའི་བྱ་འགུལ་ཐམས་ཅད་ཀྱང་འཚུད་ཆོག དེའི་ཕྱིར་སྒོམ་ནི་ང་ཚོའི་ཀླད་པ་དང་བློའི་ནུས་སྟོབས་སླར་གསོ་བྱེད་པའི་ཐབས་ལམ་ནུས་ཐོན་རང་བཞིན་ཞིག་ཏུ་བརྩི་འོས་པ་ཞིག་ཡིན། 

			སྒོམ་ནི་པགས་ནད་དང༌། ཚད་བརྒལ་གྱི་དངངས་འཚབ། སྐྲན་ནན་བཅས་ཐེ་བའི་དུས་ཡུན་རིང་བའི་ནད་རིགས་འདྲ་མིན་ཞིག་གི་སྲོལ་རྒྱུན་གསོ་རིག་གི་བཅོས་ཐབས་ཀྱི་རོགས་ཟླ་ལྟ་བུའི་ངོས་འཛིན་རྒྱ་ཁྱབ་ཏུ་བྱེད་ཀྱིན་ཡོད། ཡད་ལི་གསོ་རིག་སློབ་གྲྭར་ཉམས་ཞིབ་པ་ཚོས་འད་ཙིའི་རྐྱེན་གྱིས་འཆི་བཞིན་པའི་ནད་པ་ཚོའི་འཚོ་བའི་སྤུས་ཀ་ཡར་རྒྱས་སུ་གཏོང་བར་སྒོམ་ལ་ཕན་འབྲས་ཅི་ཞིག་ཡོད་མེད་ཉེ་སྔོན་ཞིབ་འཇུག་བྱས། ཁོང་ཚོས་འཆི་རྐྱེན་གྱི་ནད་རིགས་ཡོད་པའི་ནད་པ་ཚོའི་གནས་སྟངས་ལ་མཚོན་ནའང༌། ཉིན་རེའི་འཚོ་བའི་སྤུས་ཀ་ནི་མི་ཞིག་གི་འཆི་ཁའི་ཞི་བདེ་བཞིན་གཅིག་མཚུངས་སུ་གལ་ཆེན་ཡིན་པའི་ངོས་འཛིན་བྱས་པ་རེད། སམ་ཧཕི་རམ་སེ་སི་ཁོར་དུ་ཡོད་པའི་ཁ་ལེ་ཧཕོར་ནེའི་ཞི་བདེ་གསོ་རིག་ཁང་དུ་འཆི་བཞིན་པའི་ནད་པ་ཚོར་ཛམ་གྱི་བྱམས་སྐྱོང་ལས་གཞི་ཟེར་བ་ཞིག་གསར་འཛུགས་བྱས་ཏེ། འཆི་བཞིན་པའི་ནད་པ་དང་ལྷན་དུ་སྡོད་པ་དེས་དྭང་བླངས་ལྟ་རྟོག་བྱེད་མིའི་བདེ་ཐང་ལ་ཤུགས་རྐྱེན་ཅི་ཞིག་ཐེབས་པ་དང༌། དེ་བཞིན་ཆོས་ཀྱི་ཉམས་ལེན་ནི་འཆི་བའི་འཇིགས་སྣང་ཡང་དུ་གཏོང་བ་ལ་ཕན་ནུས་ཅི་ཞིག་ཡོད་པ་ཤེས་རྟོགས་བྱེད་པར་འབད་པ་བྱས། ལས་གཞི་འདིའི་ནང་དུ་དྭང་བླངས་ཀྱི་བྱམས་སྐྱོང་བྱེད་མཁན་གསར་པ་ཚོར་སྙིང་རྗེ་དང༌། བཏང་སྙོམས། དྲན་པ། ནད་གཡོག་ལྟ་སྐྱོང་བཅས་གཙོ་བོར་བཟུང་བའི་སྦྱོང་བརྡར་ཆུ་ཚོད་བཞི་བཅུ་ཞེ་བཞིའི་རིང་ལ་སྤྲད་ཅིང༌། སྦྱོང་བརྡར་དེའི་ཕན་འབྲས་ནི་སྙིང་རྗེའི་འདུ་ཤེས་མཐོ་རུ་སོང་བ་དང༌། འཆི་བའི་འཇིགས་སྣང་ཉུང་དུ་སོང་བ་སོགས་རེད།

			འདི་དང་འབྲེལ་ཡོད་ཀྱི་ཞིབ་འཇུག་ཅིག་གི་ནང་ཉམས་ཞིབ་པ་ཚོས་ཛམ་གྱི་བྱམས་སྐྱོང་ཁང་གཞན་ཞིག་ཏུ་ལྟ་སྐྱོང་བ་ཚོས་རྒྱུན་དུ་དྲན་པ་ཉམས་སུ་བླངས་པས་ཕན་འབྲས་བྱུང་ཡོད་པར་ཁུངས་སྐྱེལ་བྱས་ཡོད། སྐབས་འདིའི་བརྗོད་གཞིའི་རྒྱབ་ལྗོངས་ཀྱི་ངོས་ནས་བཤད་ན། དྲན་པ་ཉམས་སུ་ལེན་པའི་སྒོམ་ནི་མིག་སྔའི་དངོས་ཡོད་གནས་ལུགས་ལ་དམིགས་པ་གཏད་ནས་གསལ་པོར་འཛིན་པ་དང༌། དངོས་ཡོད་གནས་ལུགས་དེའི་ཕྱོགས་ལ་སྐྱེས་པའི་མྱོང་ཚོར་དང་རྟོག་པའི་ནང་རང་ཉིད་མི་ལྷུང་བར་དེ་ངོས་འཛིན་དང་ཁས་ལེན་བྱེད་པའི་བློའི་ངང་ཚུལ་གྱི་གནས་སྟངས་ཤིག་ལ་གོ འཆི་བཞིན་པའི་ནད་པའི་ལྟ་སྐྱོང་བ་ཚོས་དྲན་པ་སྒོམ་པའི་ནང་དུ་བློ་རྩེ་རང་གི་དབུགས་ཀྱི་རྒྱུ་བའི་ཐོག་ལ་གཏད་ནས་རྟོག་པ་དང༌། མྱོང་ཚོར། རེག་ཚོར་སོགས་ཀྱི་འཕེལ་འགྲིབ་ལ་ལྟ་ཞིང༌། ཁོང་ཚོས་རང་ཉིད་རང་གི་བློའི་འདུས་དོན་ཏེ། རྟོག་པ་དང༌། མྱོང་ཚོར། ནང་སེམས་ཀྱི་ཅ་ཅོ་བཅས་ཀྱི་ཁྲོད་ནས་བརླགས་ཟིན་པ་རྟོགས་སྐབས། རང་གི་ཡིད་བྱེད་སླར་ཡང་དབུགས་ཀྱི་རྒྱུ་བའི་སྟེང་དུ་དལ་བུར་གཏད་ནས་དྲན་པ་བརྟན་པོ་བཟོས་པ་རེད། 

			དུས་ཡུན་གང་འཚམས་ཕྱིན་རྗེས་ཞིབ་འཇུག་འདིའི་ནང་དུ་ཞུགས་མཁན་ཚོས་རང་གི་ཡིད་བྱེད་སླར་ཡང་མིག་སྔའི་བྱུང་བའི་ཐོག་ལ་ལས་སླ་པོར་གཏོད་ཐུབ་པ་བྱུང༌། འཚོ་བ་དངོས་ཀྱི་ནང་དུ་སྒོམ་ལ་ཉམས་ལེན་བྱེད་བཞིན་ཁོང་ཚོས་ཉིན་གང་བོར་རང་གིས་ཅི་ཞིག་བྱས་པ་དང་རྒྱུ་མཚན་ཅིའི་ཕྱིར་ཡིན་པ་སོགས་ལ་དམིགས་པ་གཏད། ཁོང་ཚོས་རང་གི་དྲན་པ་ནི་འདས་པ་དང༌། ད་ལྟ་བ། མ་འོངས་པ་གང་རུང་ལ་མི་ཕྱོགས་པར་མིག་སྔར་འབྱུང་བཞིན་པའི་བྱུང་བའི་ནང་དུ་གནས་པ་ཉམས་སུ་མྱངས་ཡོད། ཁོང་ཚོས་བློ་ལ་སྦྱོང་བརྡར་བྱེད་པའི་ཐབས་ལམ་ཞིག་ཏུ་རང་གི་དྲན་པ་དེ་ཉིན་རེའི་ཞབས་ཞུའི་བྱ་འགུལ་ཐོག་ཏུ་བཀོལ་བ་རེད། ཁ་ཟས་གཡོ་བ་དང༌། གྱོན་ཆས་འཁྲུད་པ། ཁ་ཟས་ལྡུད་པ། ནད་པ་དང་ལྷན་དུ་སྡོད་པ་དང༌། ནད་པ་ཚོས་ཅི་བཤད་ལ་ཉན་པ་བཅས་ནི་ཉིན་རེའི་བྱ་འགུལ་ཡིན། ཁོང་ཚོས་ཉམས་ལེན་འདི་ལ་བརྟེན་ནས་མྱོང་བའི་ཁེ་ཕན་ནི། ནད་པ་དང་ཁོང་ཚོའི་བར་གྱི་ཕན་ཚུན་འབྲལ་མི་ཕོད་པའི་འདུ་ཤེས་དང༌། བྱ་འགུལ་གྱི་ནང་དུ་འཇུག་བཞིན་པའི་སྐབས་ཀྱི་ཞི་བདེ། ཅི་ཞིག་འབྱུང་བར་སྙམ་པའི་འཇིགས་སྣང་དང་སྟོང་སེམས་མེད་པ། མྱོང་ཚོར་གྱི་ནང་དུའང་གསལ་ཆ་ཆེ་བའི་དྲན་པའི་རྒྱུན་བསྲིང་ཐུབ་པ་སོགས་རེད། 

			ཨོ་རེ་གྷམ་མཐོ་སློབ་ཏུ་སེམས་ཁམས་རིག་པ་སྨྲ་བ་ཚོས་ལོ་ན་ཕྲ་བའི་ཕྲུ་གུ་ཚོར་སྦྱོང་བརྡར་སྤྲད་ནས་ཁོང་ཚོའི་ཡིད་བྱེད་ཀྱི་བཀོད་འདོམས་ཡར་རྒྱས་སུ་གཏོང་ཐབས་ལ་བརྟག་དཔྱད་བཏང་ཡོད། ཡིད་བྱེད་བཀོད་འདོམས་ནི་ང་ཚོའི་སེམས་ཁམས་དང་སྤྱོད་པའི་ཡ་ལན་ལ་རྙོག་དྲ་ཆེ་བའི་གནས་སྟངས་ཤིག་གི་ནང་དུ་སྙོམས་སྒྲིག་བྱེད་པའི་ནུས་པ་ཞིག་རེད། རང་ཉིད་ལ་མྱོང་ཚོར་ཤུགས་དྲག་ཆེན་པོ་ཞིག་སྐྱེ་སྐབས། ང་ཚོས་ཡིད་བྱེད་བཀོད་འདོམས་ཀྱི་རིག་སྟོབས་ལ་བརྟེན་ནས་སྒུལ་ཤུགས་ཆེ་བའི་བསམ་བློ་དང༌། དྲན་ཤེས་ཀྱི་དབང་དུ་མ་སོང་བར་མིག་སྔར་ཅི་ཞིག་གལ་ཆེན་ཡིན་པ་དེའི་སྟེང་དུ་རྣམ་རིག་གཏོད་ཐུབ། ལོ་གཉིས་ནས་བདུན་བར་དུ་ཡིད་བྱེད་ཀྱི་ཆ་འདི་ལ་ལྷག་ཏུ་དར་རྒྱས་ཆེན་པོ་འབྱུང་ཞིང༌། སྤྱིར་འདི་ནི་དར་མའི་དུས་སྐབས་བར་དུ་འཕེལ་རྒྱས་འགྲོ་བར་འདོད་ཀྱི་ཡོད། ཉེ་ཆར་གྱི་ཞིབ་འཇུག་ཅིག་གི་ནང་ཡིད་བྱེད་བཀོད་འདོམས་ཀྱི་ནུས་པ་འདི་ཆེ་རུ་གཏོང་བར་བཀོད་སྒྲིག་བྱས་པའི་སྦྱོང་བརྡར་ཞིག་ལོ་བཞི་ནས་བདུན་བར་གྱི་ཕྲུ་གུ་སྐོར་ཞིག་ལ་སྤྲད་པ་རེད། ཞིབ་འཇུག་འདིས་ཕྲུ་གུ་ཚོའི་ཡིད་བྱེད་བཀོད་འདོམས་ཀྱི་ནུས་པ་དེ་སྦྱོང་བརྡར་སྤྲད་ནས་བསྐྱེད་བསྲིང་བྱེད་ཐུབ་པ་ཐེངས་དང་པོར་བསྟན་ཡོད། གོ་རྟོགས་གསར་པ་འདི་ལ་བརྟེན་ནས་ཡིད་བྱེད་དང་སྤྱོད་པ་གཞན་གྱི་དཀའ་ངལ་ལྡན་པའི་ཕྲུ་གུ་ཚོའི་བཅོས་ཐབས་རྣམས་ལེགས་བསྒྱུར་བྱེད་ཆོག་ལ། ཉམས་ཞིབ་པ་ཚོས་ད་དུང་ཡིད་བྱེད་སྦྱོང་བརྡར་གྱི་འབྲས་བུས་རིག་པ་ཉམས་ཚོད་ཀྱིས་ཚད་འཇལ་བའི་སྤྱིར་བཏང་གི་རིག་རྩལ་ལྟ་བུའང་ཡར་རྒྱས་སུ་གཏོང་བའི་ཡིད་ཆེས་བྱེད། ཚིག་གཞན་ཞིག་གིས་བཤད་ན། རང་གི་ཡིད་བྱེད་ཀྱི་རིག་རྩལ་ཡར་རྒྱས་སུ་བཏང་བས་རང་ཉིད་ཀྱི་རིག་པའི་ཚད་གཞི་ཡང་མཐོ་རུ་འགྲོ་བ་འདི་རེད།

			ཕམ་སིམ་ཝན་ནེ་ཡ་མཐོ་སློབ་ནས་ཡིན་པའི་ཨ་མེ་ཤི་དང༌།༼Amishi Jha༽ ཁོང་གི་ལས་རོགས་གཉིས་བཅས་ཀྱིས་ཡིད་བྱེད་ཀྱི་སྟེང་དུ་སྒོམ་བརྒྱབས་པའི་ཕན་འབྲས་ཀྱི་སྐོར་ལ་ཞིབ་འཇུག་གལ་ཆེན་ཞིག་ཉེ་ཆར་བྱས་པ་རེད། ཁོང་ཚོས་དྲན་པའི་སྦྱོང་བརྡར་རིགས་གཉིས་ཀྱི་ནང་དུ་ཞུགས་པའི་སྒོམ་པ་བ་ཚོགས་ཁག་གཉིས་ཀའི་འབྲས་བུ་ཕན་ཚུན་ལ་བསྡུར་བ་དང༌། ཚོགས་ཁག་དང་པོའི་ནང་དུ་ཡོད་པའི་སྒོམ་པ་བ་རྣམས་གསར་བུ་ཡིན། ཁོང་ཚོ་ནི་གཟའ་འཁོར་བརྒྱད་ཀྱི་རིང་ལ་དྲན་པ་གཞིར་བཞག་གི་སེམས་ངལ་ཉུང་གཏོང་གི་སྦྱོང་བརྡར་ནང་དུ་ཞུགས་ཤིང༌། སྦྱོང་བརྡར་འདིའི་ནང་དུ་ཁོང་ཚོས་ཉིན་གཅིག་ལ་སྐར་མ་སུམ་ཅུའི་རིང་རང་གི་དབུགས་ཀྱི་རྒྱུ་བའི་ཐོག་ལ་དྲན་པ་གཏད་ནས་ཡིད་བྱེད་གཞན་ལ་གཡེངས་ཚེ་སླར་ཡང་དམིགས་པའི་སྟེང་དུ་འཇོག་དགོས། ཚོགས་ཁག་གཉིས་པའི་ནང་ལ་བྱང་ཆ་ཆེ་བའི་སྒོམ་པ་བ་ཡོད་པ་དང༌། ཁོང་ཚོས་ཟླ་བ་གཅིག་གི་རིང་མཚམས་ལ་བསྡད་དེ་ཉིན་རེར་དུས་ཚོད་བཅུ་ནས་བཅུ་གཉིས་ལ་དྲན་པར་སྦྱོང་བརྡར་ཤུགས་ཆེན་བྱས། ཚོགས་ཁག་གསུམ་པ་ནི་སྒོམ་བརྒྱབས་མ་མྱོང་མཁན་དང་སྦྱོང་བརྡར་ཐོབ་མ་མྱོང་མཁན་གྱིས་གྲུབ་ཅིང༌། སོ་སོའི་སྦྱོང་བརྡར་གྱི་མཇུག་ཏུ་ཚོགས་ཁག་གཉིས་པ་དང་གསུམ་པར་ལྟོས་ན་ཚོགས་ཁག་དང་པོས་རང་གི་ཡིད་བྱེད་དེ་སྒོམ་གྱི་དམིགས་པའི་ཐོག་ལ་ཡག་པོ་བསྒྲིམ་ཐུབ། འོན་ཀྱང༌། ཚོགས་ཁག་དང་པོ་དང་གསུམ་པར་ལྟོས་ན་ཚོགས་ཁག་གཉིས་པས་དྲན་པ་བརྟན་པོའི་ངང་ནས་རང་གི་ཁོར་ཡུག་ཚོར་ཤེས་ཀྱིས་འཛིན་ཐུབ་པ་བྱུང་ཡོད། 

			འགྲོ་བ་མིའི་སེམས་གཤིས་ཀྱི་ཁྱད་ཆོས་དང་བ་འདྲེན་པ་ཞིག་ནི་ཕོ་ལིས་གཤིས་གྱོང་དུས་མཚམས་ཟེར་བ་འདི་རེད། མྱོང་ཚོར་དང་འབྲེལ་བའི་མྱོང་བ་ཟང་ཟིང་གི་རྗེས་སུ་གཤིས་གྱོང་དུས་མཚམས་འདི་འབྱུང་གི་ཡོད། དུས་ཡུན་འདི་མཇུག་མ་རྫོགས་བར་དུ“ང་ཚོས་མྱོང་བཞིན་པའི་ཚོར་བ་དང་མ་འཚམས་པ་དང༌། དེར་རྒྱབ་རྟེན་དང་རྒྱུན་འཁྱོངས་མི་བྱེད་པའི་གནས་ཚུལ་ང་ཚོའི་བསམ་བློའི་ནང་དུ་ཚུར་བསྡུ་མི་ཐུབ།” འདིས“ང་ཚོས་རང་ཉིད་དང་འཇིག་རྟེན་མཐོང་སྟངས་ལ་ཤན་ཤུགས་ཐེབས་ཀྱི་ཡོད།” དཔེར་ན། ལས་ཀ་བྱེད་ས་རུ་ལས་རོགས་ཤིག་ལ་ཁོང་ཁྲོ་ཟ་བ་ཡིན་ན། གཤིས་གྱོང་དུས་མཚམས་མ་རྫོགས་བར་དུ་རང་གི་དམིགས་གཏད་ནི། རང་གི་ད་ལྟའི་འཁོན་འཛིན་ལ་རྒྱབ་སྐྱོར་བྱེད་པའི་མི་དེའི་སྤྱོད་པ་དང་གཤིས་ཀའི་ཕྱོགས་ལ་འཁོར་ཞིང༌། རང་ཉིད་ཀྱི་བསམ་བློའི་ནང་དུ་ཁོང་གི་དགེ་བའི་སྤྱོད་པ་འཆར་ནའང༌། ཁྱེད་ཀྱིས་ངན་ཕྱོགས་ནས་དེ་ཚོར་ལྟ་ཚུལ་འཛིན་ངེས་པ་ཐག་ཆོད། གནས་སྐབས་ཤིག་ལ་ཁྱེད་ཀྱིས་ཁོང་གི་བཟང་ཆ་གཅིག་ཀྱང་མཐོང་མི་ཐུབ།

			གཤིས་གྱོང་དུས་མཚམས་ལ་གཞིགས་ནས་བཤད་ན། སྒོམ་ནི་ཁྱེད་ཀྱི“མྱོང་ཚོར་གྱི་སྟངས་འཛིན་གླེགས་བུ”ལྟ་བུ་ཡིན་ཆོག ཁྱེད་ཀྱིས་གླེགས་བུའི་སྟེང་གི་ཚད་འཇལ་ཆས་སོགས་ལ་རྟོག་དཔྱོད་བྱས་ནས་མྱོང་ཚོར་དྲག་པོ་འབྱུང་མིན་ལ་སྔོན་དཔག་བྱེད་ཐུབ། དེའི་ཕྱིར་རང་སེམས་ཁོལ་ནས་ཕྱི་ལ་འཕྱུར་ཡང་ཁྱེད་རང་ཧོན་ཐོར་མི་དགོས། མྱོང་ཚོར་གྱི་ཡ་ལན་འདིའི་རིགས་ཀྱི་དབང་རྩའི་རྟེན་གཞི་ནི་ལི་པི་མ་ལག༼limbic system༽ཡིན། འདི་ནི་ཀླད་པའི་མདུན་ངོས་ཀྱི་ཀླད་རྒྱ་དང་འབྲེལ་ཡོད། ཁོང་ཁྲོ་དང་འཇིགས་སྣང་གིས་ང་ཚོར་སུན་གཙེར་བྱེད་དུས་སྒོམ་གྱིས་མདུན་ངོས་ཀྱི་ཀླད་རྒྱ་ལ་ཤུགས་རྐྱེན་ཐེབས་ནས་ང་ཚོའི་མྱོང་ཚོར་གྱི་ཆ་སྙོམས་སླར་གསོ་བྱེད་པར་རམ་འདེགས་བྱེད་ཐུབ། ང་ཚོ་ཕལ་ཆེ་བར་མཚོན་ན། སློང་རྐྱེན་གྱི་བྱུང་བ་ཞིག་དང༌། ཨ་མེ་སྒྲ་ལའམ༼amygdala༽འཇིགས་སྣང་གི་ལྟེ་གནས་ཀྱི་ཡ་ལན་བར་ལ་སྐར་ཆ་གཅིག་གི་ཆ་ཞིག་མ་གཏོགས་འགོར་གྱི་མེད། སྐར་ཆ་གཅིག་གི་ཆ་ཞིག་གི་ནང་དུ་ང་ཚོའི་མྱོང་ཚོར་ལ་རང་གི་རྣམ་དཔྱོད་ཟིལ་གྱིས་གནོན་པའི་དུས་ཚོད་ཡོད་པ་དང༌། རྒྱུན་དུ་ཟིལ་གྱིས་གནོན་གྱི་ཡོད། སྒོམ་གྱིས་ཡ་ལན་འདི་ལྟ་བུའི་ཕྱོགས་ལ་ང་ཚོའི་ཚོར་ཤེས་ཇེ་རྣོ་རུ་གཏོང་ཞིང༌། དེ་བཞིན་སྒོམ་གྱིས་ང་ཚོར“མེ་ལྕེའི་སྔོན་ལ་མེ་སྟག”ངོས་འཛིན་དུ་བཅུག་ནས་རྒྱུ་རྐྱེན་མུ་འབྲེལ་གྱི་བྱུང་རིམ་འདི་རྒྱུན་གཅོད་པའི་གོ་སྐབས་མཁོ་སྤྲོད་བྱེད། ང་ཚོས་འདི་ལྟར་མྱོང་ཚོར་གང་ཞིག་ལག་ལེན་ལ་འདེབས་དགོས་པ་དང༌། མྱོང་ཚོར་གང་ཞིག་བཀག་འགོག་བྱེད་དགོས་མིན་གྱི་སྐོར་ལ་གནས་ཚུལ་ཁུངས་ལྡན་གཞིར་བཞག་གིས་ཐག་གཅོད་བྱེད་ཆོག 

			སྒོམ་ལ་སྦྱོང་བརྡར་བྱེད་པ་ནི་ད་དུང་ཡ་རབས་ཀྱི་ཡོན་ཏན་ཁག་ཐེ་བའི་འགྲོ་བ་མིའི་དགེ་བ་གཞན་མང་པོ་ཞིག་འཕེལ་རྒྱས་སུ་གཏོང་བ་ལའང་ཕན་ཐོགས་ལྡན་པ་ཞིག་རེད། ཕྱི་ལོ་ ༢༠༠༠ ལོར་བླ་མ་བདག་ཉིད་ཆེན་པོ་དང་ལྷན་དུ་འཚོགས་པའི་ཚོགས་འདུའི་སྐབས། ཕོ་ལི་གཅིག་པུ་ལ་སྐར་མ་འགའི་རིང་ཁོང་དང་ལྷན་དུ་གླེང་སློང་བྱེད་པའི་གོ་སྐབས་བྱུང་བ་དང༌། ཕོ་ལིས་གོ་སྐབས་འདི་བསྐྱར་དྲན་བྱས་པ་ནི། “ང་ཚོས་ཁ་བརྡ་བྱེད་སྐབས་ཁོང་གིས་ངའི་ལག་པར་འཇུས་ཤིང༌། ཚིག་གིས་འགྲེལ་བརྗོད་བྱེད་མི་ཐུབ་པའི་ལུས་ཕུང་གི་རེག་ཚོར་ཁྱད་པར་བ་ཞིག་དང༌། དགེ་བའི་ཚོར་འདུ་ཞིག་གིས་ང་ཡོངས་སུ་ཟིན་སོང།” ཁོང་གིས་དར་མའི་དུས་ཚོད་མང་ཆེ་བར་ཁོང་ཁྲོ་དང་ཞེ་སྡང་ལ་འཐབ་རྩོད་བྱས་ཏེ་བསྐྱལ་ཡོད་ཀྱང༌། དེང་སྐབས་ཁོང་གིས་ཉིན་རེའི་ནང་རེ་བ་དང་དགའ་སྤྲོས་ཁེངས་པའི་ཚོར་བ་ནི་ཅི་འདྲ་ཞིག་ཡིན་མིན་གཞི་ནས་རྟོགས་བྱུང་ཟེར། ཉེ་ཆར་ཁོང་གིས་རང་ལོ་བདུན་ཅུ་དོན་གཉིས་ཀྱི་ཐོག་བསམ་ཚུལ་ཞིག་བརྗོད་འདུག “གལ་ཏེ་ང་ལོ་སུམ་ཅུས་ཆུང་ཚེ། ངས་ཉིན་དེར་ཅི་ཞིག་བྱུང་ཡོད་པ་ལ་གསལ་བཤད་བྱེད་པའི་ཚན་རིག་གི་ལས་དོན་ཞིག་འགོ་རྩོམ་ངེས།” ལོ་མང་པོར་སེམས་གཅོང་བཅོས་ཐབས་ལ་བརྟེན་དགོས་བྱུང་བའི་ཁོ་རང་གི་ངང་རྒྱུད་ཐུང་བའི་གཤིས་རྒྱུད་དེ་བླ་མ་བདག་ཉིད་ཆེན་པོས་དུས་ཡུན་ཐུང་ངུ་ཞིག་གི་ནང་ལ་ཇི་ལྟར་བཅོས་པར་རྟོགས་པའི་འདུན་པ་ཆེན་པོ་ཞིག་ཁོང་ལ་ཡོད་པ་དང༌། དམིགས་ཡུལ་འདི་བཟུང་ནས་ཁོང་གིས་བླ་མ་བདག་ཉིད་ཆེན་པོ་ལ་མཇལ་བའི་ཕྱིས་སུ་འགྱུར་བ་འདྲ་མཚུངས་མྱོང་བའི་མི་བརྒྱད་ལ་ཉེ་ཆར་བཅར་འདྲི་བྱས་འདུག

			ཀློག་པ་པོ་ཕལ་ཆེ་བར་མཚོན་ན། འདི་ནི་རྒྱུས་མངའ་མེད་པའི་དཔྱད་གཞི་ཞིག་ཡིན་སྟབས། ངས་རིམ་པས་ངོ་སྤྲོད་བྱེད་རྒྱུ་ཡིན། ཡིན་ཡང༌། ངས་སྒོམ་གྱི་ཉམས་ལེན་གྱི་རྣམ་པ་དེ་དག་ལ་འགྲེལ་བཤད་བྱེད་པ་ཙམ་གྱིས་འཇོག་རྒྱུ་མིན། གལ་སྲིད་ཁྱེད་ཀྱིས་རྣམ་གཞག་གི་གྲོས་བསྡུར་སོ་སོའི་སྔོན་དུ་ཡོད་པའི་ཉམས་ལེན་དེ་དག་ལག་བསྟར་བྱེད་པར་ཧུར་བརྩོན་ཅུང་ཙམ་བྱས་ཀྱང༌། རང་ཉིད་ཀྱི་གོ་རྟོགས་གཏིང་ཟབ་ཏུ་འགྲོ་རྒྱུ་ཡིན་པར་མ་ཟད། ཕལ་ཆེར་སྒོམ་གྱི་ནང་དུ་རང་ཉིད་ཀྱི་འཚོ་བ་ལའང་འབྲེལ་ཡོད་ཡིན་པའི་དོན་གནད་འགའ་རེ་རྙེད་སྲིད། འོན་ཀྱང༌། སྒོམ་གྱི་ཐབས་ལམ་དེ་དག་གིས་འབད་བརྩོན་དང་སྙིང་རུས་ལ་བརྟེན་ནས་འབྲས་བུ་བསྐྲུན་པ་ནི་སྨྲ་མི་དགོས་པ་ཞིག་རེད། འདིའི་ཐོག་ནས་ཐབས་ལམ་དེ་དག་ནི་མི་ཞིག་གིས་སྦྱོང་བ་དང༌། གོམས་འདྲིས་བྱེད་ཀྱིན་པའི་རིག་རྩལ་གཞན་གང་རུང་དང་གཅིག་མཚུངས་ཡིན། དེ་ལྟ་ནའང༌། ཉམས་ལེན་དེ་དག་འཁྱུག་ཙམ་ཞིག་ལ་ལག་བསྟར་བྱས་ནའང༌། དེ་དག་གི་ཟབ་ཚད་དང་ནུས་པའི་རྟགས་མཚན་ཞིག་མངོན་པར་བྱེད་ངེས་རེད།།  

			ལེའུ་ལྔ་པ་ཉམས་ལེན།

			ཚེ་སྲོག་གི་དབུགས་རྒྱུན་དམིགས་པར་འཛིན་པ།

			༄༅། །བར་ཆད་མེད་པར་གཅིག་པུར་གནས་སའི་ཁང་མིག་ཁུ་སིམ་པོ་ཞིག་བཙལ་ནས་ནང་གི་གློག་འོད་ཆུང་དུ་ཐོངས་ཤིག སྐར་མ་ཉི་ཤུ་རྩ་ལྔའི་རིང་ལ་སྡོད་ས་བདེ་པོ་ཞིག་སྟེ་རྐུབ་སྟེགས་དང༌། ཡང་ན་ཁྱེད་རང་ལ་བདེ་པོ་ཡོད་ཚེ་འབོལ་གདན་ཞིག་གི་སྟེང་དུ་དཀྱིལ་ཀྲུང་དུ་བསྡད་ཆོག དེ་མིན་རང་གི་སྒལ་བ་ས་ལ་གཏད་ནས་ཉལ་ཁྲིའི་སྟེང་དུ་མར་ཉལ་ནའང་འགྲིག དཔེར་ན། རང་གི་མགོ་བོ་སྔས་འབོལ་ཐོག་ལ་འཇོག་པ་དང༌། རྐང་པ་གཉིས་རྐྱོང་བ། ལག་མཐིལ་ཡར་བསྐོར་ནས་ལག་ངར་གཉིས་ལུས་པོའི་གཡས་གཡོན་དུ་འཇོག་པ། མིག་གཉིས་བཙུམ་པའམ་ཕྱེད་ཀ་ཞིག་འབྱེད་པ་ལྟ་བུ་རེད། ཁྱེད་ཀྱི་སྡོད་སྟངས་གང་ཞིག་ཡིན་རུང་རང་ཉིད་ཀྱི་སྒལ་བ་བརྐྱངས་ཡོད་པ་དང༌། ལུས་པོ་བདེ་པོ་ཡིན་པ་ཞིག་ཡོང་དགོས། 

			དེ་ནས་དམིགས་པ་ནི་རང་གི་ལུས་པོའི་སྟེང་དུ་བཞག་སྟེ། རྐང་མཐིལ་ནས་སྤྱི་བོའི་བར་གྱི་རེག་ཚོར་དེ་ཕུང་པོའི་ཕྱི་ནང་གཉིས་ཀ་ནས་མྱོངས་ཤིག བློ་རྩེ་ནི་ཡོངས་སུ་རང་གི་ཕུང་པོའི་ནང་དུ་གནས་དགོས་ཤིང༌། ལུས་པོའི་ཆ་ཤས་གང་ཞིག་གྲིམ་པོ་ཡིན་པ་རྟོགས་ཚེ། དེ་དག་གི་ཕྱོགས་ལ་དབུགས་རྔུབ་པ་དང༌།༼མ་མཐའ་ཡང་རང་གི་འཆར་སྣང་དུ་འདི་ལྟར་བྱེད་དགོས།༽ དབུགས་དེ་ཕྱི་ལ་འབྱིན་སྐབས་གྲིམ་པོའི་ཚོར་སྣང་དེའང་དབུགས་ཀྱི་རྒྱུ་བ་དང་ལྷན་དུ་ཕྱིར་འབྱིན་དགོས། རང་ཉིད་ཀྱི་གདོང་གི་ཤ་གནད་རྣམས་དང༌། འགྲམ་པ། ཁ། དཔྲལ་བ་སོགས་ཀྱི་རེག་ཚོར་ཤེས་པས་ཟིན་པར་བྱས་ནས་འདི་དག་ནི་གཉིད་ཁུག་བཞིན་པའི་ཕྲུ་གུ་ཞིག་གི་གདོང་པ་ལྟར་ལྷོད་ལ། ལྷག་པར་དུ་ཚོར་ཤེས་ཀྱིས་མིག་གཉིས་ཟིན་ཐུབ་པ་བྱོས། སྙན་ངག་པ་ཚོས་མིག་ནི་རྣམ་ཤེས་ཀྱི་སྒེའུ་ཁུང་ཡིན་པ་ང་ཚོར་རྗོད་ཀྱི་ཡོད། རང་ཉིད་ལ་སུན་སྣང་སྐྱེ་སྐབས་མིག་གཉིས་གྲིམ་པོར་གྱུར་ནས་མིག་ཁུང་ལས་ཕྱི་ལ་འབུར་བཞིན་པ་ལྟ་བུའི་ངར་ཤུགས་ཀྱིས་ཁེངས་འགྲོ། ང་ཚོའི་སེམས་ཀྱི་ངང་ཚུལ་དག་གིས་མིག་ལ་ཤུགས་རྐྱེན་ཐེབས་པ་ཇི་བཞིན་ང་ཚོས་མིག་གཉིས་ལྷོད་དུ་བཏང་ན། སེམས་ལའང་ཤུགས་རྐྱེན་ཐེབས་ཐུབ། མིག་ཟུང་ནི་སྨིན་མ་གཉིས་ཀྱི་བར་དང༌། ཡང་ན་དཔྲལ་བའི་ཕྱོགས་ལ་བསྡུ་འཁུམ་མི་བྱེད་པར་བག་ལྷོད་དུ་ཞོག མདོར་དྲིལ་ན་རང་གི་ལུས་ཁམས་ཧྲིལ་པོ་ལྷོད་ཡངས་སུ་གནས་རྒྱུ་དེ་རེད། 

			སྐར་མ་ཉི་ཤུ་རྩ་ལྔའི་རིང་ལ་དབུགས་འབྱིན་རྔུབ་ཀྱི་རང་བྱུང་གི་གཡོ་འགུལ་མ་གཏོགས་རང་ཉིད་ཀྱི་ལུས་པོ་འཇམ་ཐིང་ངེར་སྡོད་རྒྱུ་དེ་གལ་ཆེན་ཡིན། འདི་ཡིས་རང་སེམས་བརྟན་པོར་གནས་ནས་ཡིད་བྱེད་ཡུན་རིང་པོར་ཕྱོགས་གཅིག་ལ་བསྡུ་བར་ཕན་ཐོགས། གལ་ཏེ་ཁྱེད་རང་རྐུབ་སྟེགས་སྟེང་དུ་སྡོད་པའམ་དཀྱིལ་ཀྲུང་དུ་བསྡད་ཡོད་ན། བྲང་རུས་ཅུང་ཙམ་མཐོ་པོར་བཀྱགས་ནས་ལྟོ་བའི་ཤ་གནད་རྣམས་ལྷོད་པོར་འཛིན་དགོས། ལོྟ་བའི་ཤ་གནད་འཛིན་སྟངས་འདིས་དབུགས་ནང་ལ་རྔུབ་སྐབས་དབུགས་དེ་གསུས་པའི་ནང་ལའང་རྒྱུ་བའི་ལུས་ཚོར་ཞིག་བསྐྱེད་ཐུབ། ཁྱེད་ཀྱི་དབུགས་ནི་ཐུང་ངུ་ཞིག་ཡིན་ཚེ་གྲོད་ཁོག་གཅིག་པུ་རྒྱ་བསྐྱེད་པ་ཚོར་ཐུབ། གལ་ཏེ་ཁྱེད་ཀྱིས་དབུགས་རིང་པོ་ཞིག་རྔུབ་པ་ཡིན་ན་ཐོག་མར་གྲོད་ཁོག་དང༌། དེ་ནས་མཆིན་དྲི། མཐའ་མར་བྲང་ཁོག་བཅས་རིམ་གྱིས་རྒྱ་བསྐྱེད་ངེས། རིང་ཞིང་དལ་བའི་དབུགས་ལན་གསུམ་ལ་འབྱིན་རྔུབ་བྱས་ནས་དབུགས་དེ་ལུས་པོ་ཆ་ཚང་དུ་རྒྱུ་བའི་ལུས་ཚོར་མྱོང་ཞིང༌། དབུགས་ཐེངས་གསུམ་པོ་འདི་ལེན་སྐབས་ཧ་ལམ་ལུས་པོའི་ཤོང་ཚད་འགེང་བ་དང༌། ཕྱིར་འབྱིན་སྐབས་རྩོལ་མེད་ཤུགས་འབྱུང་ཡིན་དགོས། 

			དེ་ནས་རྒྱུན་ལྡན་ལྟར། དབུགས་འབྱིན་རྔུབ་བྱེད་བཞིན་ལུས་པོའི་ཆ་ཤས་གང་དུ་དབུགས་ཀྱི་རྒྱུ་བའི་ལུས་ཚོར་བྱུང་ན་དེར་དྲན་པ་གཏོད་ཅིག དབུགས་འབྱིན་རྔུབ་ནི་གཉིད་མཐུག་པོ་ཁུག་བཞིན་པའི་མི་ཞིག་གི་དབུགས་ཀྱི་རྒྱུ་བ་ལྟར་རྩོལ་མེད་ཤུགས་འབྱུང་ཞིག་ཡིན་དགོས་ཤིང༌། དབུགས་འབྱིན་ཐེངས་རེར་ལུས་པོའི་གྲིམ་ཤུགས་ཐལ་དྲགས་པ་རྣམས་དེ་དང་ལྷན་དུ་ཕྱི་ལ་གློད་པར་བསམ་པ་དང༌། བློ་ངོ་ནས་རང་ཤུགས་སུ་མ་བྱུང་བའི་རྟོག་པ་རྣམས་ལ་དམ་འཛིན་མི་བྱེད་པར་འགྲིབ་ཏུ་ཆུགས་ཤིག དབུགས་འབྱིན་པ་རྫོགས་ནས་དབུགས་རྔུབ་པ་ཆུ་རླབས་ལྟར་རང་ཤུགས་ཀྱིས་མ་བྱུང་བར་དུ་ལུས་པོ་རྦད་དེ་ལྷོད་ན་ཡག་པོ་ཡོད།

			ཁྱེད་ཀྱིས་འདི་ལྟར་དབུགས་ཀྱི་རྒྱུ་བའི་འདེགས་འཇོག་ལ་དམིགས་པ་གཏོད་སྐབས། ཁྱིམ་མཚེས་ཀྱི་ཁྱི་སྐད་དང༌། སྐྱེལ་འདྲེན་གྱི་ཟང་ཟིང་གི་ལྡིར་སྒྲ། དེ་བཞིན་མི་གཞན་གྱི་སྐད་སོགས་ཐོས་སྲིད། སྐད་ཅིག་ནས་སྐད་ཅིག་ཏུ་དབང་ཤེས་ལྔ་ལ་གང་ཞིག་སྣང་ན་ཤེས་ཚོར་གྱིས་ཟིན་པར་བྱས་ནས་དེ་ལྟར་དུ་ཞོག་ཅིག རང་ཉིད་ཀྱི་ཁོར་ཡུག་གི་སློང་རྐྱེན་ལ་ཡ་ལན་དུ་བྱུང་བའི་མྱོང་ཚོར་དང༌། རྟོག་པ་ཐེ་བའི་སེམས་ནང་དུ་ཅི་ཞིག་བྱུང་ཡང་དེ་དག་ལའང་མཉམ་པར་འཇོག་དགོས། རང་གི་ཡིད་བྱེད་ནི་དབང་ཤེས་ཀྱི་སློང་རྐྱེན་དང༌། རྟོག་པ། དྲན་ཤེས་སོགས་ཀྱི་ནང་དུ་ལྷུང་ཚེ་དབུགས་ཕྱིར་ཕྱུང་སྟེ། རང་སེམས་འདི་དག་ལས་གྲོལ་བར་བྱས་ནས་སླར་ཡང་དབུགས་ཀྱི་རྒྱུ་བའི་ཐོག་ལ་དལ་བུར་འཇོག་དགོས། ཡིད་བྱེད་ནི་རང་གི་ལུས་པོའི་ཚོར་བའི་ཁྱབ་ཁོངས་སུ་གནས་ཤིང༌། སེམས་ཀྱི་བྱ་འགུལ་རྣམས་ལ་བཀག་རྒྱ་མེད་པར་འབྱུང་དུ་འཇུག་པ་དང༌། དེ་ཡང་བྱ་འགུལ་དེ་དག་ལ་སྟངས་འཛིན་བྱེད་པའམ་ཤུགས་རྐྱེན་ཐེབས་པར་འབད་པ་བྱེད་མི་རུང༌།། 

			ལེའུ་དྲུག་པ་རྣམ་གཞག

			ང་ཚོའི་རྣམ་རིག་སད་པ།

			༄༅། །རྟག་བརྟན་འགྱུར་མེད་ཀྱི་འཁྲུལ་སྣང་ཞིག་ནི། ང་ཚོའི་འདོད་པ་མ་ཁེངས་པའི་རྒྱུ་རྐྱེན་དེ་རང་ཉིད་ཀྱི་ཕྱི་རོལ་ལ་ཡོད་པར་བསམ་པའི་ཡིད་ཆེས་འདི་རེད། རང་ཉིད་སུ་ཡིན་མིན་ལ་མ་ལྟོས་པར་ང་ཚོ་ཚང་མས་འཛམ་གླིང་འདི་ཡིད་སྐྱོ་བའི་གནས་སྟངས་ཀྱི་ནང་དུ་ལྷུང་བ་ནི། རང་ཉིད་དང་མི་མཚུངས་པའི་མི་ཚོའི་སྤྱོད་པ་ལ་ཐུག་པར་བསམ་གྱི་ཡོད། སྲིད་དོན་རང་མོས་རིང་ལུགས་པ་ཚོའི་ལྟ་ཚུལ་ལ། འཛམ་གླིང་གི་དཀའ་ངལ་ཁག་ནི་རྙིང་ཞེན་པ་ཚོའི་སྐྱོན་ལས་བྱུང་བ་ཞིག་ཡིན། གཅིག་མཚུངས་སུ་རྙིང་ཞེན་པ་ཚོར་རང་ཉིད་ནི་དཀའ་ངལ་དེ་རྣམས་སེལ་ཐབས་ཀྱི་ཆ་ཤས་ཤིག་ཡིན་པའི་ཡིད་ཆེས་བརྟན་པོ་ཞིག་མཆིས། ཆབ་སྲིད་ཀྱི་ལས་འགུལ་སྤེལ་མཁན་ཚོས་ཆབ་སྲིད་ལ་ཚོར་བ་མེད་མཁན་ཚོས་རང་ཉིད་ཀྱི་སྲིད་གཞུང་གི་སྲིད་བྱུས་ལ་འགན་མི་འཁུར་བའི་སྐྱོན་འཛུགས་པ་དང༌། མང་ཚོགས་སྤྱི་ཡིས་རང་གི་དཀའ་ངལ་རྣམས་སྲིད་གཞུང་ལ་ཁག་དཀྲིས་ནས་རྒྱལ་ཁབ་འཛིན་སྐྱོང་གི་ཆེད་དུ་དངུལ་གྱི་མཐུན་སྦྱོར་བྱེད་པ་ནི་དཔྱ་ཁྲལ་གྱི་རྡོག་ཁྲེས་ཤིག་ཏུ་མཐོང་གི་ཡོད། ཆོས་ལུགས་ལ་དད་མཁན་ཚོས་ཆོས་ལུགས་གཅིག་པ་ཡིན་རུང་གྲུབ་མཐའ་མི་གཅིག་མཁན་ཚོ་དང༌། ཆོས་ལུགས་གཞན་ལ་དད་མཁན། དེ་བཞིན་ཆོས་ལུགས་ལ་མི་དད་མཁན་ཚང་མར་སྐྱོན་ཡོད་པར་མཐོང༌། དཀོན་མཆོག་ཁས་མི་ལེན་མཁན་ཚོས་རང་གི་དངོས་གཙོའི་རིང་ལུགས་ཀྱི་ལྟ་བ་མཁྲེགས་འཛིན་བྱས་ཏེ། འཛམ་གླིང་གི་ངན་ཆ་རྣམས་ཆོས་ལུགས་ལ་དད་མཁན་ཚོའི་སྐྱོན་དུ་ངོས་འཛིན། ང་ཚོ་རེ་རེ་ནས་དཀོན་མཆོག་དང༌། བདེན་པ། ཡང་ན་དྲང་བདེན་རང་ཉིད་ཀྱི་ཕྱོགས་ན་ཡོད་པའི་ཡིད་ཆེས་འཛིན་གྱི་ཡོད། 

			ཡོངས་ཁྱབ་ཀྱི་འཁྲུལ་སྣང་འདི་ནི་ས་གནས་དང༌། རྒྱལ་སྤྱི་གཉིས་ཀའི་གནས་རིམ་དུ་ཡོད། གལ་ཏེ་ང་ཚོར་རང་ཉིད་ཀྱི་གྲོང་ཁྱེར་རམ་ཉེ་འཁོར་གྱི་ནང་དཀའ་ངལ་འཕྲད་ན་མི་གཞན་གྱི་སྐྱོན་ཆ་རུ་སྣང་གི་ཡོད། ཨ་མི་རི་ཀའི་ནང་དུ་བཟའ་བསྒྲིག་བརྒྱ་ཆའི་ཕྱེད་ཀ་ཡས་མས་ཤིག་འཐོར་གྱི་ཡོད་པ་དང༌། མང་པོ་ཞིག་ལ་མཚོན་ན་འདི་ནི་རང་གི་ཟླ་བོའི་སྐྱོན་ཡིན་པར་བཤད་ངེས་རེད། ཐ་ན་ང་ཚོས་རང་ཉིད་ཀྱི་སྤྱོད་པ་དེའང་ཡང་དག་ཅིག་མིན་པར་ངོས་འཛིན་བྱས་ཀྱང༌། གཞན་གྱིས་ང་ཚོར་དེ་ལྟར་བྱེད་དུ་བཅུག་པའི་ཕྱོགས་སྡོམ་བྱེད་རྐྱང་ཡིན། གལ་སྲིད་ཁོང་ཚོས་ཐོག་མ་ནས་བྱ་སྤྱོད་ཡག་པོ་བསྟན་ཡོད་ཚེ་ང་ཚོ་ལམ་ལོག་ཏུ་སོང་མེད་ཅེས་བསམ་གྱི་ཡོད། ཕ་མ་དང་ཕྲུ་གུའི་བར་ལ་ཁ་རྩོད་འབྱུང་སྐབས་ཀྱང་གཅིག་མཚུངས་ཡིན། རྙོག་དྲའི་རྩ་བ་ནི་རྒྱུན་དུ་མི་གཞན་ཞིག་རེད། 

			ལུས་སེམས་གཉིས་ལ་ཆ་སྙོམས་མེད་པའི་མཇུག་འབྲས་སུ་ང་ཚོ་ནི་ལུས་ཁམས་དང་མྱོང་ཚོར་གྱི་ངོས་ནས་ལྷོད་ལ་མི་འབེབ་པར་ངལ་དུབ་ཀྱིས་ཁེངས་ཡོད་པ་འདི་རེད། ང་ཚོ་ནི་སེམས་ཁམས་ཀྱི་གཡོ་འགུལ་ཐལ་དྲགས་པ་དང༌། ངལ་དུབ་ཀྱི་བར་ན་ཕར་ལྡིང་ཚུར་ལྡིང་བྱེད་ཀྱིན་ཡོད། རྟགས་མཚན་འདི་དག་ནི་དཀའ་ངལ་གྱིས་གདུང་བའི་རང་གི་ལུས་པོས་ང་ཚོར་བཏང་བའི་བརྡ་རྟགས་རེད། ཡིན་ཡང༌། ང་ཚོས་སྨན་དང༌། ཆང༌། ལས་ཀ དགའ་རྩེད། བཟའ་བཏུང༌། གཉིད། གཞན་ཡང་ཐབས་ལམ་བརྒྱ་ཕྲག་དུ་མ་བརྒྱུད་དེ། ན་ཟུག་དེ་དག་ཚོར་མེད་དུ་བཏང་ནས་ཡ་ལན་བྱེད་ཀྱི་མེད། ང་ཚོ་ནི་རང་གི་ལུས་པོ་ལས་ཐོན་པའི་བརྡ་རྟགས་ལ་མི་དགའ་བའི་རྒྱུ་མཚན་གྱིས་ང་ཚོས་བརྡ་རྟགས་ཁྱེར་མཁན་ཚོའི་ཁ་འགོག་ཐབས་བྱེད་ཀྱི་ཡོད། 

			དབུགས་ཀྱི་རྒྱུ་བར་དྲན་པ་གཏོད་པ་ནི་ཡོངས་ཀྱི་བཅོས་ཐབས་ཤིག་མིན་ཡང༌། འདིས་ང་ཚོ་རང་གི་དབུགས་འབྱིན་རྔུབ་ཀྱི་དངོས་ཡོད་གནས་ལུགས་ལ་དངོས་སུ་ངོ་འཕྲོད་པར་བྱེད་པ་ལྟ་བུ་ཞིག་ཡིན། དབུགས་ནི་རྒྱུན་དུ་མཁོ་བའི་ང་ཚོའི་འཚོ་བའི་མཐུན་རྐྱེན་ཞིག་རེད། ང་ཚོས་དབུགས་ཀྱི་རྒྱུ་བའི་འགྲོས་རིམ་ལ་བར་ཆད་བྱེད་སྐབས། མཐུན་རྐྱེན་དེའི་མཁོ་སྤྲོད་ཀྱི་བརྒྱུད་ལམ་བཀག་འགོག་བྱེད་ཀྱི་ཡོད། འོན་ཀྱང༌། གཡོ་འགུལ་མེད་པར་དྲན་པ་དབུགས་ཀྱི་རྒྱུ་བའི་ཐོག་ཏུ་གཏོད་བཞིན། ང་ཚོས་རིམ་གྱིས་སྐད་ཅིག་རེ་རེའི་ནང་དུ་ལུས་པོར་མཁོ་བའི་དབུགས་ཀྱི་མང་ཉུང་དང་མགྱོགས་ཚད་གཉིས་སླར་གསོ་བྱེད་ཐུབ་པ་དང༌། དེ་དང་ཆབས་ཅིག་ང་ཚོའི་ལུས་པོའི་ཟུངས་ཤུགས་ཀྱང་སླར་ཡང་རྒྱས་ཐུབ་ཀྱི་རེད། ང་ཚོ་གཉིད་ཡག་པོ་ཞིག་ཁུག་སྐབས་ལུས་པོའི་ཆ་སྙོམས་འདི་རང་ཤུགས་ཀྱིས་འབྱུང་ཞིང༌། དེ་ཡང་འདི་འདྲའི་དུས་སུ་དབུགས་ཀྱི་རྒྱུ་བ་ལ་ཟང་ཟིང་གི་བསམ་བློ་དང་མྱོང་ཚོར་གྱིས་བར་ཆད་བྱེད་ཀྱི་མེད། དེ་ལས་ལྡོག་སྟེ། མཚན་མོར་རྨི་ལམ་ངན་པ་མང་ཞིང་ངལ་གསོ་མ་ཐུབ་པའི་རྐྱེན་གྱིས་ང་ཚོ་ཞོགས་པར་ཐང་ཆད་པ་ནི། ང་ཚོའི་དབུགས་ཀྱི་རྒྱུ་བ་ལ་ལུས་སེམས་གཉིས་ཀའི་ཆ་སྙོམས་སླར་གསོ་བྱེད་པའི་གོ་སྐབས་མ་བྱུང་བས་རེད། ང་ཚོས་སྦྱོང་བརྡར་ལ་བརྟེན་ནས་གཉིད་སད་པའི་སྐབས་སུའང༌། རང་གི་དབུགས་ཀྱི་རྒྱུ་བ་ནི་རང་བྱུང་གི་འགྲོས་ལྟར་འབྱུང་བར་བྱེད་ཐུབ་པ་དང༌། འདི་ལྟ་བུའི་སྦྱོང་བརྡར་ལ་བརྟེན་ན་ལུས་སེམས་གཉིས་ཀས་དཀའ་སྡུག་ཕྲན་བུ་ཞིག་མ་གཏོགས་མྱོང་མི་དགོས། 

			རྒྱ་གར་གྱི་ཆེས་གནའ་བོའི་སྒོམ་དང་འབྲེལ་བའི་རྩོམ་རིགས་ཀྱི་ནང་དུ་གསལ་བ་ནི། སྒོམ་གྱི་ཉམས་ལེན་སྔ་ཤོས་དེ་དབུགས་ཀྱི་རྒྱུ་བ་དང༌། ཡིག་འབྲུ་རྩ་ཆེན“ཨོཾ”ལྟ་བུའི་ཐོག་ལ་དྲན་པ་འཇོག་རྒྱུ་འདི་རེད། སངས་རྒྱས་ཀྱི་དུས་སུ་དབུགས་ཀྱི་རྒྱུ་བ་ལ་དྲན་པ་འཇོག་པ་ནི་ཉམས་ལེན་ཡོངས་གྲགས་ཤིག་ཡིན་ཞིང༌། ཁོང་གིས་གསུངས་པ་གཞིར་བཞག་ན། ཁོང་རང་ཉིད་ནི་ཉམས་ལེན་འདི་ལྟ་བུའི་ནང་དུ་ཞུགས་བཞིན་པའི་སྐབས་སུ་སངས་རྒྱས་པ་ཞིག་ཡིན། ཁོང་གི་གདམས་ངག་ནི་སྟབས་བདེ་པོ་ཞིག་རེད། བསམ་བཞིན་དུ་དབུགས་ཀྱི་རྒྱུ་བ་ལ་སྟངས་འཛིན་དང་འགྱུར་བ་ཅི་ཡང་མི་གཏོང་བར། དབུགས་འབྱིན་རྔུབ་སོ་སོའི་རིང་ཐུང་ལ་མཉམ་པར་བཞག་ནས་འགོ་འཛུགས་དགོས། ཁྱེད་ཀྱིས་སེམས་ཞི་བ་དང་ལྷན་དུ་དབུགས་ཀྱི་འབོར་ཚད་ཀྱང་ཉུང་དུ་འགྲོ་བ་དང༌། དབུགས་འབྱིན་པའམ་རྔུབ་པ་དེའང་གང་འཚམས་ཀྱིས་ཐུང་དུ་འགྲོ་བ་མཐོང་ཐུབ། རང་གི་ཡིད་བྱེད་ནི་དབུགས་ཕྱི་ལ་འབྱིན་པ་དང༌། ནང་ལ་རྔུབ་པའི་དུས་ཡུན་ཧྲིལ་པོར་དམིགས་པའི་ཐོག་ལ་རིམ་གྱིས་གཏོད་ཐུབ་ཅིང༌། མཐའ་མར་དབུགས་ཀྱི་འགྲོས་རིམ་ཇེ་ལྷོད་དུ་སོང་བ་དང་ཆབས་ཅིག་རང་གི་ལུས་པོ་ཆ་ཚང་ཡང་ཞི་བར་གནས་ཐུབ། 

			སངས་རྒྱས་ཀྱིས་ཉམས་ལེན་འདི་གསུངས་པ་ནས་བཟུང༌། ཨེ་ཤི་ཡའི་ཡུལ་གྲུ་གང་སར་ནང་པའི་སྒོམ་པ་བའི་མི་རབས་བརྒྱ་ཕྲག་དུ་མས་ཡིད་ཀྱི་བདེ་བ་གཅིག་པུ་མ་ཡིན་པར་བློའི་མཉམ་བཞག་དང༌། ཞི་བདེ་ལའང་ཉམས་ལེན་འདིས་ཕན་ཐོགས་པ་སླར་ཡང་གསར་རྙེད་བྱས་ཡོད། ཉམས་ལེན་འདིར་གོམས་འདྲིས་བྱས་ནས་དར་སྤེལ་བཏང་ན། མི་དགེ་བའི་མྱོང་ཚོར་ཁག་ཇེ་ཉུང་དུ་འགྲོ་བ་དང༌། འདི་ལྟ་བུའི་མྱོང་ཚོར་བྱུང་ཡང་སྔར་བཞིན་སེམས་ཀྱི་ཞི་བདེ་ལ་ཤུགས་རྐྱེན་མི་ཐེབས་པར་རང་ཉིད་ལྷོད་འཇགས་སུ་སྡོད་ཐུབ། ཕན་འབྲས་འདི་ཚོས་ཤུགས་སུ་སྟོན་པ་ནི་བློ་ལ་གོ་སྐབས་བྱུང་ན་རང་ཉིད་གསོ་བའི་ནུས་སྟོབས་ཁྱད་པར་བ་ཞིག་ཡོད་པ་འདི་རེད། རྨ་ཁར་གཙང་མ་བྱས་ན་རང་ངོས་ནས་སོས་པ་དང༌། ཆག་ཡོད་པའི་རུས་པ་ཡག་པོར་བསྒྲིགས་ན་རང་ངོས་ནས་འབྱར་བ་ཇི་བཞིན་འཁོན་འཛིན་དང༌། འདོད་རྔམ་སོགས་ཀྱི་ནང་དུ་ཡིད་བྱེད་མ་ལྷུང་བར། དབུགས་ཀྱི་རྒྱུ་བའི་ཐོག་ལ་དྲན་པ་བརྟན་པོར་བཞག་ན། ང་ཚོའི་སེམས་ཁམས་ཀྱི་རྨ་ཁ་ཡང་རང་ངོས་ནས་སོས་རྒྱུ་རེད། 

			དབུགས་ཀྱི་རྒྱུ་བའི་སྟེང་དུ་དམིགས་པ་བརྟན་པོར་འཇོག་པའམ། གཡེང་བའི་བསམ་བློ་ཉུང་དུ་གཏོང་བར་ནང་པའི་སྒོམ་པ་བ་མང་པོ་ཞིག་གིས་སེམས་ནས་དབུགས་ཀྱི་རྒྱུ་བ་ལ་གྲངས་ཀ་རྒྱག་གི་ཡོད། མི་གཞན་ཁག་ཅིག་གིས་དམིགས་ཡུལ་འདི་བསྒྲུབ་པར“བོ་དྷི”ཞེས་པའི་ཚིག་འབྲུ་གཉིས་པོ་དབུགས་འབྱིན་རྔུབ་དང་བསྟུན་ཏེ་ངག་ནས་བཟློ་ཞིང༌། བོད་བརྒྱུད་ནང་བསྟན་གྱི་ནང་དུ་ཐུན་མོང་གི་ཉམས་ལེན་ཞིག་ནི། “ༀ་ཨཱ༔་ཧཱུཾ”ཞེས་པའི་ཡིག་འབྲུ་གསུམ་པོ་འདི་དབུགས་རྔུབ་པ་དང༌། རྔུབ་མཚམས་འཇོག་པ། འབྱིན་པ་བཅས་ཀྱི་དུས་མཚམས་སུ་ཡིག་འབྲུ་རེ་རེ་ངག་ནས་བཟློ་རྒྱུ་དེ་རེད། ཡིག་འབྲུ་དང་པོས་ལུས་དང༌། གཉིས་པས་ངག གསུམ་པས་ཡིད་བཅས་མཚོན་ཞིང༌། དབུགས་འབྱིན་རྔུབ་ཀྱི་སྐབས་སུ་ཡིད་ཀྱིས་ཡིག་འབྲུ་འདི་ཚོ་བསྐྱར་བཟློས་བྱས་ན་ལུས་ངག་ཡིད་གསུམ་གྱི་སྒྲིབ་པ་དག་པར་འདོད། ཐབས་ལམ་འདིའི་རིགས་ནི་དབུགས་ཀྱི་རྒྱུ་བ་ལ་དྲན་པ་གཏད་ནས་ལུས་སེམས་གཉིས་གསོ་བ་དང༌། ཆ་སྙོམས་པོ་བཟོ་བར་སངས་རྒྱས་ཀྱིས་གདམས་ངག་བསྩལ་པ་དེ་དག་ལ་བཅོས་བསྒྱུར་བྱས་པ་ལས་བྱུང་བ་ཞིག་རེད། 

			ཞལ་ཆད་རྙིང་མའི་པོད་དང་པོའི་བྱུང་རབས་ནས་འགོ་བཙུགས་ཏེ། དབུགས་ཀྱི་རྒྱུ་བས་ཇེའུ་དང་ཡེ་ཤུའི་སྲོལ་རྒྱུན་གྱི་ནང་དུའང་གོ་གནས་གལ་ཆེན་ཞིག་བཟུང་ཡོད། བྱུང་རབས་ཀྱི་ནང་དུ་དཀོན་མཆོག་གིས་ས་གཞིའི་ཐལ་རྡུལ་ལས་མི་བཟོས་ཤིང༌། དེའི་སྣ་ཁུང་ནང་ལ་ཚེ་སྲོག་གི་དབུགས་ཀྱི་རྒྱུ་བ་བྱིན་ཚུལ་གསུངས་ཡོད། ཞལ་ཆད་གསར་མའི་ནང་དུ་ཡེ་ཤུ་མ་ཤི་ཀའི་དབུགས་ལ་ལྷའི་ཡོན་ཏན་ཞིག་ཡོད་པར་གསུངས་འདུག དེ་ཡང་ཡེ་ཤུ་མ་ཤི་ཀས་ཁོང་གི་དངོས་སློབ་རྣམས་ལ་ཕུ་བཏབ་ནས“དམ་པའི་ཐུགས་ཉིད་ལོངས་ཤིག”ཅེས་གསུངས་ཡོད། ཀེ་རི་སིའི་ཆོས་ལུགས་རིག་པ་སྨྲ་བ་གྲྭ་བཙུན་མ་ཁི་སེ་མེའོ་སི༼Maximus the Confessor 580-662༽ཡིས“དཀོན་མཆོག་ནི་དབུགས་རེད”ཅེས་སྟབས་བདེ་པོས་བརྗོད་འདུག 

			དབུགས་ཀྱི་རྒྱུ་བའི་ཐོག་ལ་དམིགས་པ་བཞག་ནས་སྒོམ་རྒྱག་པ་འདི་དུས་རབས་བཞི་པའི་སྐབས་ནས་ཡེ་ཤུ་པ་ཚོར་གལ་ཆེན་ཆགས་འདུག ཡོངས་གྲགས་ལ་ཡེ་ཝ་གི་རེ་སི༼Evagrius of Pontus༽ནི་མཚན་སྙན་ཆེ་བའི་གྲྭ་བཙུན་རི་ཁྲོད་པ་མ་ཁི་རེ་སིའི༼Macarius the elder 300-391༽རྩར་བཅར་ནས་འཚོ་བའི་ལམ་སྟོན་གྱི་གདམས་ངག་ཅིག་གསུངས་རོགས་ཞེས་ཞུས་སྐབས། མ་ཁི་རེ་སིས་ཁོང་ལ་རང་སེམས་ཡེ་ཤུ་མ་ཤི་ཀར་གཏད་ནས་ཡེ་ཤུ་མ་ཤི་ཀའི་གསོལ་འདེབས་ཏེ། “མགོན་སྐྱབས་ཡེ་ཤུ་མ་ཤི་ཀ་ལགས། ཕྲན་ལ་སྙིང་རྗེས་གཟིགས་རོགས།” ཞེས་པ་འདི་དབུགས་ཀྱི་རྒྱུ་བ་རེ་རེར་བཟློ་དགོས་པར་བཤད་པ་རེད། འདི་ནི་དབུགས་ཀྱི་རྒྱུ་བར་དྲན་པ་གཏད་ནས་ཡེ་ཤུ་མ་ཤི་ཀའི་གསོལ་འདེབས་སྐྱོར་བ་ཟིན་བྲིས་སུ་བཀོད་པ་ཐོག་མ་དེ་ཡིན་སྲིད། 

			ཉམས་ལེན་འདི་ནི་དུས་སྐབས་བར་མའི་སྐབས་སུ་ཡེ་ཤུའི་གྲུབ་མཐའ་ཀེ་རི་སིའི་འོ་ཐོར་སྦྲོག་ཀི༼Greek Orthodox༽ནང་དུ་དར་རྒྱས་ཆེན་པོ་བྱུང་ཡོད། དཔེར་ན། ཆོས་ལུགས་རིག་པ་སྨྲ་བ་སམ་ཏྲི་སེ་མེ་འོན༼Saint Syemeon 949-1022༽གྱིས་དབུགས་ཀྱི་རྒྱུ་བའི་ཐོག་ལ་དྲན་པ་འཇོག་ཚུལ་ཞིག་བསྟན་པ་དེའི་ནང་དུ་དབུགས་ཀྱི་རྒྱུ་བར་བཀོད་འདོམས་ཕྲན་བུ་བྱས་ནས་དེ་རིམ་གྱིས་དལ་དུ་གཏོང་དགོས་པ་དང༌། འདིས་སེམས་ཞི་བར་བྱེད་པ་ལ་ཕན་ཐོགས། ཀེ་རི་སིའི་སྒོམ་ཉམས་ལེན་པ་སམ་ཏྲི་གྷི་རེ་གྷོ་རེས༼Saint Gregory Palamas༽ཀྱང་སྒོམ་པ་བ་གསར་བུ་ཚོར་རང་གི་ཤེས་པ་ནི་དབུགས་ཀྱི་རྒྱུ་བ་ལ་བརྟེན་ནས་ཁ་ནང་དུ་གཏོད་དགོས་པའི་སྐུལ་མ་བཏང་འདུག ཁོང་གིས་བརྗོད་གཞི་འདིའི་ཐོག་ལ་རྒྱས་བཤད་བྱས་པ་ནི་གཤམ་དུ་ཡོད་པ་འདི་རེད།

			གསར་དུ་ཆོས་ཀྱི་ལམ་ལ་ཞུགས་པའི་མི་ཚོའི་རྣམ་རིག་བསྒྲིམས་མ་ཐག་ལ་སླར་ཡང་གཡེང་བར་བྱེད་པའི་རྒྱུ་མཚན་གྱིས་ཁོང་ཚོས་ངེས་པར་དུ་རྣམ་རིག་ཡང་བསྐྱར་ཕྱོགས་གཅིག་ལ་བསྒྲིལ་དགོས། དེ་ཡང་ཁོང་ཚོར་ཉམས་མྱོང་མེད་པའི་དབང་གིས་ཆོས་ཐམས་ཅན་གྱི་ནང་ནས་དེ་ནི་ཆེས་གཡོ་འགུལ་ཆེ་ཞིང༌། ཞིབ་ལྟ་བྱེད་པར་ཆེས་ཁག་པོ་ཡིན་པ་ཤེས་ཀྱི་མེད། རྒྱུ་མཚན་འདིའི་ཕྱིར་དགེ་རྒན་ཁག་ཅིག་གིས་ཁོང་ཚོར་རང་གི་དབུགས་འབྱིན་རྔུབ་ལ་ཡིད་བྱེད་གཏད་ནས་སྟངས་འཛིན་ཕྲན་བུ་བྱེད་དགོས་པ་གསུང་གི་ཡོད། དེའི་ཕྱིར་ཁོང་ཚོས་དེར་ལྟ་བཞིན་པའི་སྐབས་སུ་རྣམ་རིག་ཀྱང་ཚུར་བསྡུ་ཆོག

			ཡེ་ཤུའི་ཆོས་ལུགས་ཀྱི་ནང་དུ་སམ་ཏྲི་ཕོ་ལིས༼Saint Paul༽དཀོན་མཆོག་གིས་ང་ཚོ་རང་གི་སེམས་ངན་གྱི་དོང་ཁར་བསྐྱུར་ཞིང༌། ང་ཚོ་ནི་རང་ཉིད་ཀྱི་རང་དབང་གི་ཞེ་འདོད་ལ་བརྟེན་ནས“སྦྱོར་ངན་དང༌། གདུག་རྩུབ། འདོད་རྔམ། མ་རབས་བཅས་ཀྱིས་ཁེངས་ཡོད་པར”གསུངས། འགྲོ་བ་མིའི་རང་བཞིན་གྱི་ངོས་ནས་ང་ཚོ་ཚང་མ་དགེ་ལྡན་མིན་པ་ཁོང་གིས་མཁྲེགས་འཛིན་བྱས་ནའང༌། ང་ཚོས་ཡེ་ཤུ་ལ་དད་པ་བྱས་ཚེ་དཀོན་མཆོག་གི་ཡོན་ཏན་ང་ཚོའི་རྒྱུད་ལ་སྐྱེ་བ་དང༌། ཡང་ན་ང་ཚོ་བརྒྱུད་ནས་བཞུར་བར་བརྗོད། དཀོན་མཆོག་གིས་ཇེའུ་དང་ཇེའུ་མ་ཡིན་པའི་མི་ཐམས་ཅད་ལ་རང་གིས་ཅི་ཞིག་བྱས་ཡོད་མེད་ཀྱི་ཐོག་ནས་བྱ་དགའ་གནང་བ་དང་ཉེས་ཆད་གཅོད་ལ། ཁོང་གིས་དགེ་ཕྱོགས་ལ་འབད་པ་བྱས་ཡོད་མཁན་ཚོར་རྟག་བརྟན་གྱི་ཚེ་སྲོག་སྤྲོད། ཡིན་ཡང༌། རང་འདོད་ཆེ་ཞིང་བདེན་པ་ཁས་མ་བླངས་པར་མ་རབས་ཀྱི་རྗེས་འདེད་བྱེད་མཁན་ཚོས་དཀོན་མཆོག་གི་ཁྲོ་བོའི་རང་བཞིན་དང་ཁོང་ཁྲོ་རྟོགས་རྒྱུ་རེད། 

			ཀེ་རི་སིའི་ལྟ་གྲུབ་སྨྲ་བ་ཡེ་ཕེ་ཀོ་རས༼Epicurus 341-270 B.C.E༽ནི། རྣམ་ཤེས་རྟག་པ་ཡིན་ཞིང་ཚེ་འདིའི་རྗེས་ནས་བྱ་དགའ་དང་ཉེས་ཆད་ཡོད་པའི་ལྟ་ཚུལ་འདི་ཁས་མི་ལེན་པའི་ནུབ་ཕྱོགས་ཀྱི་བསམ་བློ་པ་ཐོག་མ་དེ་ཡིན། ཁོང་གིས་འཇིག་རྟེན་གྱི་སྡུག་བསྔལ་དང༌། སྡིག་པའི་འབྱུང་ཁུངས་ལ་ལྷ་ཡོད་སྨྲ་བ་ཚོས་གསལ་བཤད་བྱས་པ་དེ་ཚོར་གཤམ་གྱི་རྩོད་སྒྲུབ་འདི་དག་གི་ཐོག་ནས་དགག་སྒྲུབ་བྱས་ཡོད། དཀོན་མཆོག་གིས་སྡིག་པ་འགོག་འདོད་ཀྱང་བྱེད་མ་ཐུབ་པ་ཡིན་ནམ། དེ་ལྟར་ཡིན་ན་ཁོང་ནི་ནུས་སྟོབས་མེད་པ་ཞིག་རེད། ཁོང་གིས་སྡིག་པ་འགོག་ཐུབ་ཀྱང་མ་བཀག་པ་ཡིན་ནམ། དེ་ལྟར་ཡིན་ན་ཁོང་ནི་གནོད་སེམས་ཅན་ཞིག་རེད། ཁོང་གིས་འགོག་ཐུབ་པ་དང་ཁོང་ལ་འགོག་འདོད་ཡོད་པ་ཞིག་ཡིན་ནམ། དེ་ལྟར་ཡིན་ན་སྡིག་པ་འདི་གང་དུ་བྱུང་བ་ཡིན་ནམ། ཡེ་ཕེ་ཀོ་རའི་ལྟ་ཚུལ་ལ། འཛམ་གླིང་གི་ནང་དུ་འབྱུང་བཞིན་པའི་བྱུང་བ་ཐམས་ཅད་ནི། མཐར་གཏུགས་ན་བར་སྣང་སྟོང་པའི་ནང་དུ་འགུལ་བཞིན་པའི་རྡུལ་ཕྲན་ཕན་ཚུན་གྱི་འབྲེལ་བ་དང་གཡོ་འགུལ་ལ་གཞི་རྟེན་བྱས་ཡོད། 

			འདི་དང་ཧ་ཅང་མཚུངས་པའི་ལྟ་ཚུལ་ཞིག་དུས་རབས་བཞིའི་སྔོན་ལ་རྒྱ་གར་གྱི་ལྟ་གྲུབ་སྨྲ་བ་རྒྱང་འཕེན་པས་བཏོན་ཡོད། ཡེ་ཕེ་ཀོ་ར་དང་འདྲ་བར་ཁོང་གིས་ཆོས་ཐམས་ཅད་རང་བྱུང་གི་དངོས་ཁམས་ཀྱི་འབྱུང་བའི་གྲུབ་གཞིའི་ཐོག་ནས་གནས་ཡོད་པའི་ཡིད་ཆེས་བྱས། དེའི་ཕྱིར་འགྲོ་བ་མི་ནི་དངོས་ཁམས་ལས་གྲུབ་པའི་སྐྱེ་ལྡན་ཙམ་ཡིན་ཞིང༌། སེམས་ནི་རང་ཉིད་འཆི་སྐབས་སུ་ཡལ་འགྲོ་བའི་འབྱུང་བ་དེ་དག་གི་འདུས་ཚོགས་ཁྱད་པར་བ་ཞིག་གི་མངོན་ཐོན་གྱི་ཁྱད་ཆོས་ཤིག་རེད། རྒྱང་འཕེན་པས་བརྗོད་དོན་ལ། མི་ཚེ་ཡག་ཤོས་ནི་བདེ་བ་དམིགས་ཡུལ་དུ་འཛིན་པ་དེ་ཡིན་པ་དང༌། བདེ་བ་འདི་ནི་ལོངས་སྤྱོད་གསོག་འཇོག་དང༌། ལུས་པོ་དང་སེམས་པའི་དགའ་བདེ་ལ་བསྙེགས་ནས་འཚོལ་དགོས། བླང་དོར་གྱི་རྣམ་གཞག་ནི་མི་ཚོས་ཡུལ་ཅན་གྱི་ངོས་ནས་ཐག་བཅད་པ་ཞིག་ཡིན། དེ་ཡང་རྒྱུ་མཚན་ནི་ཡུལ་གྱི་ངོས་ནས་དགེ་བ་དང་མི་དགེ་བ་འཇོག་མི་ཐུབ། 

			ལྟ་བ་འདིའི་རིགས་ནི་ས་ཆ་གང་སར་ལྷ་མེད་སྨྲ་བ་ཚོས་ཁས་ལེན་བྱས་ནས་ལག་བསྟར་བྱེད། དཔེར་ན། ཧཕི་རོད་ཌིས་སྡུག་བསྔལ་གྱི་འབྱུང་ཁུངས་གསུམ་གསལ་བཤད་བྱས་ཡོད། “རང་བྱུང་ཁམས་ཆེན་པོའི་ནུས་སྟོབས་བླ་མེད་དང༌། ང་ཚོའི་ལུས་པོའི་ཉམ་ཆུང་གི་རང་བཞིན། རྒྱལ་ཁབ་དང་སྤྱི་ཚོགས། དེ་བཞིན་ཁྱིམ་ཚང་སོགས་ཀྱི་ནང་དུ་མི་དང་མིའི་བར་གྱི་འབྲེལ་བ་བཅོས་སྒྲིག་བྱེད་པའི་ཁྲིམས་སྲོལ་ཚད་ལྡན་མིན་པ”བཅས་གསུམ་ཡིན། ཁོང་གིས་ང་ཚོས་རང་བྱུང་གི་ཆག་སྒོ་དང་ནད་རིགས་ཀྱི་སྡུག་བསྔལ་ལ་འཐབ་རྩོད་བྱེད་པར་ཚན་རིག་ལ་སྐྱབས་བཅོལ་དགོས་པའི་ལམ་སྟོན་བྱས་ཤིང༌། ང་ཚོས“རང་བྱུང་ཁམས་ལ་འཐབ་རྩོད་བྱས་ནས་རང་བྱུང་ཁམས་ང་ཚོའི་ཞེ་འདོད་འོག་ཏུ་འཇུག་དགོས།” འོན་ཀྱང༌། “ང་ཚོའི་སེམས་གཤིས་གྲུབ་ཚུལ”གྱི་དབང་གིས་ང་ཚོར་བདེ་སྐྱིད་དང་དགེ་བ་ལ་བརྩོན་པའི་ནུས་པ་ཚད་བཀག་ཅན་ཞིག་མ་གཏོགས་མེད་པ་དང༌། རྒྱུ་མཚན་འདི་ལ་བརྟེན་ནས་ང་ཚོ་ནི་སེམས་ཀྱི་བདེ་ཐང་དང་ཆ་སྙོམས་ཀྱི་ཚད་གཞི་འབྲིང་ཙམ་ཞིག་གིས་འདོད་པ་ཚིམ་རྒྱུ་ལས་གཞན་མེད།  

			མངོན་གསལ་ཡིན་པ་ནི་འགྲོ་བ་མིའི་སེམས་ཀྱིས་སྡིག་པ་དང༌། སྡུག་བསྔལ་ལ་རྒྱུ་རྐྱེན་བྱས་ཡོད་པ་འདི་རེད། སམ་ཏྲི་ཨ་གྷ་སི་ཏྲིན་གྱིས་སྡུག་བསྔལ་གྱི་རྒྱུ་གཙོ་བོ་གཉིས་ནི། “གནོད་འཚེ་ཆེ་ཞིང་དོན་སྙིང་མེད་པའི་བྱ་སྤྱོད་ལ་དགའ་བ”དང༌། “མ་རིག་པ་ཕྲ་མོ”ཡིན་པར་གསུངས། ནང་པའི་སྲོལ་རྒྱུན་གྱི་ནང་དུའང་འདོད་ཆགས་དང་མ་རིག་པ་ནི། སྡིག་པ་དང་སྡུག་བསྔལ་གྱི་རྩ་བ་ཡིན་པར་ངོས་འཛིན་བྱས་ཡོད། ཡེ་ཤུ་དང་ནང་པའི་སྒོམ་སྒྲུབ་པ་ཚོར་རྒྱུ་འདི་དག་གི་གཞི་རྩའི་རང་བཞིན་གྱི་ཐོག་ལ་ལྟ་ཚུལ་མི་འདྲ་བ་ཡོད་ནའང༌། འགྲོ་བ་མིའི་སེམས་ཀྱི་མ་ལག་ནི་སྡུག་བསྔལ་གྱི་འབྱུང་ཁུངས་ལ་ངོས་འཛིན་པ་འདི་ནི་རྩ་བའི་ཆ་ནས་གཅིག་མཐུན་ཡིན། དགེ་བ་དང༌། སྡིག་པ། བདེ་བ། སྡུག་བསྔལ་ལ་སོགས་པའི་རྒྱུ་རྐྱེན་གྱི་ཐོག་ལ་སངས་རྒྱས་ཀྱིས“ཆོས་རྣམས་ཡིད་ཀྱི་རང་བཞིན་ཏེ། ཡིད་ནི་གཙོ་ཞིང་སྔོན་ལ་འགྲོ།།” ཞེས་གསུངས། དོན་སྙིང་དང་བདེ་སྐྱིད་ངོ་མའི་འཚོལ་སྙེག་གི་ནང་དུ་སེམས་ཀྱི་གལ་ཆེན་རང་བཞིན་ལ་གཞིགས་ན། སེམས་ལ་ཞིབ་ལྟ་ནན་མོ་ཞིག་བྱེད་འོས་པ་དང༌། ང་ཚོས་རྒྱུན་བསྲིང་བའི་སྒོམ་སྒྲུབ་ཀྱི་ཉམས་ལེན་ལ་བརྟེན་ནས་ཞིབ་ལྟ་འདི་ལག་ལེན་ལ་འདེབས་ཆོག་པ་ཞིག་ཡིན།།

			བློ་ལ་ཞིབ་ལྟ་བྱེད་པ། 

			དམ་པའི་གསུང་རབ་ཀྱི་རྒྱབ་ལྗོངས་ལ་གཞིགས་ནས་བཤད་ན། སེམས་ལ་ཁུ་སིམ་པོར་ཞིབ་ལྟ་བྱེད་པའི་ཉམས་ལེན་འདི་ནི། “ཤབ་པད༼Sabbath༽ཀྱི་ཉིན་མོ་དྲན་པ་དང༌། དེ་རྩ་ཆེན་དུ་འཛིན་དགོས”ཞེས་པའི་བཀའ་རྒྱ་གསུམ་པ་དང་སྦྲེལ་ནས་གོ་བ་བླངས་ན་འགྲིག་པ་ཞིག་རེད། ཨ་གྷ་སི་ཏྲིན་གྱིས་བཀའ་རྒྱ་འདིས་བློའི་ཞི་བ་དང་ལྷིང་འཇགས་དར་སྤེལ་གཏོང་བ་ལ་ང་ཚོར་བློ་སྟོབས་བསྐྱེད་པར་གསུངས་འདུག ཁོང་གིས“འདི་ནི་འགངས་ཆེན་རང་བཞིན་ཡིན་པའི་རྒྱུ་མཚན་ནི་དཀོན་མཆོག་གི་ཐུགས་ཉིད་འདིར་ཡོད་པ་དང༌། ངལ་གསོའི་ཉིན་མོའི་ནང་དོན་ངོ་མ་དེ་ནི་ཞི་བ་དང་ལྷིང་འཇགས་སོགས་རེད། ང་ཚོའི་བློ་ལ་ཤབ་པད་ལྟ་བུ་ཞིག་གནང་ཡོད”ཅེས་བྲིས་ཡོད། ཁོང་གིས་མུ་མཐུད་ནས་དཀོན་མཆོག་གིས་འདི་ལྟ་བུ་ཞིག་གསུང་བཞིན་པ་བྲིས་འདུག “བྱདལ་མེད་དང་སེམས་ཀྱི་ལྡིར་སྒྲ་མཚམས་ཞོག ཁྱེད་ཀྱི་སེམས་ངོས་སུ་ཡར་གཡོ་མར་གཡོ་བྱེད་བཞིན་པའི་སྟོང་བསམ་རྣམས་དོར་ཞིགབྱ དཀོན་མཆོག་གིས་གསུང་བཞིན་པ་ནིབྱལྷོད་ལྷོད་བྱས་ནས་སྡོད་ལ་ང་དཀོན་མཆོག་ཡིན་པ་མཐོང་དུ་ཆུགབྱ ཞེས་པ་འདི་རེད།”

			ཡེ་ཝ་གི་རེ་སིས་སྒོམ་གྱི་ཉམས་ལེན་འདི་གསལ་པོར་བསྟན་ནས་སྒོམ་དོན་དུ་གཉེར་མཁན་ཚོར་ལམ་སྟོན་བྱས་འདུག “རང་ཉིད་ཀྱི་བསམ་བློ་དག་ལ་གསལ་པོར་བལྟ་རུ་ཆུག བསམ་བློ་དེ་ཚོའི་གཞི་རྒྱ་ཆེ་ཆུང་དང༌། དེ་ཚོ་ཉམས་པའི་དུས་ཡུན་ལ་ཞིབ་ལྟ་བྱས་ནས་དེ་ཚོའི་འཕེལ་འགྲིབ་ལ་རྗེས་འདེད་བྱེད་དུ་ཆུག རང་གི་བསམ་བློའི་རྙོག་འཛིངས་དང༌། དེ་ཚོའི་དུས་མཚམས། དེ་ཚོའི་འཕེལ་རིམ་དང་འབྲེལ་བའི་རང་བཞིན་ལ་བརྟེན་ནས་དེ་ཚོར་རྒྱུ་རྐྱེན་བྱེད་མཁན་གདོན་འདྲེ་བཅས་ལ་དྲན་པ་གཏོད་དུ་ཆུག” ཁོང་གིས་སློབ་མ་ཚོར་ཆགས་སྡང་མེད་པར་ཚོར་བ་དང་བསམ་བློ་ཟིན་པའི་ཤེས་ཚོར་གྱི་སྐོར་ལ་མཛུབ་སྟོན་གནང་སྟེ། ཚོར་བ་དང་རྟོག་པ་དེ་དག་གི་ནང་དུ་མ་ལྷུང་བར་ཞི་འཇགས་ཀྱིས་དེ་རྣམས་ལ་ཞིབ་ལྟ་བྱེད་དགོས་པར་གསུངས། ཀེ་རི་སིའི་འོ་ཐོར་སྦྲོག་ཀིའི་སྒོམ་པ་བ་ཚོས་སེམས་ལ་ཞིབ་ལྟ་བྱས་ནས་རང་རིག་འཕེལ་རྒྱས་སུ་གཏོང་བའི་སྲོལ་རྒྱུན་འདི་རྒྱུན་འཛིན་བྱས་ཤིང༌། དེའི་ནང་དུ་ང་ཚོས་བློའི་ལྟ་རྟོག་དང༌། ཤེས་རབ་གཉིས་ཀྱི་ཡོན་ཏན་རྣམས་ཡར་རྒྱས་སུ་གཏོང་རྒྱུ་དེ་ཡིན། འདི་དག་གིས་དགེ་མི་དགེའི་བསམ་བློའི་ཁྱད་པར་འབྱེད་ཐུབ། དེང་སྐབས་ཀྱི་མཁས་དབང་མ་ཁྲིན༼Martin Laird༽གྱིས་གསལ་པོར་བྲིས་ཡོད་པ་ལྟར་ཉམས་ལེན་འདི་ལྟ་བུ་ནི་ཡེ་ཤུའི་སྒོམ་པ་བ་ཚོའི་ཁྲོད་ན་དེང་སང་ཡང་མ་ཉམས་པར་གནས་ཡོད། “དྲག་གནོན་བྱས་པའི་བློའི་ཆ་རྣམས་ཤེས་ཚོར་གྱིས་འཛིན་པ་ནི་ན་ཟུག་དང་ལྡན་པ་ཞིག་རེད། ཐོ་མ་སིས༼Thomas Keating༽འདི་ལབྱཤེས་ཚོར་གྱིས་མ་ཟིན་པའི་བློའི་ཆ་རྣམས་ཕྱིར་འདོན་བྱེད་པབྱཞེས་ཟེར། འདི་ནི་གོང་བུ་གཅིག་གྱུར་གློད་པའི་ངོ་བོ་དེ་ཡིན་ཞིང༌། འདི་ལ་བརྟེན་ནས་སྔོན་ཤེས་ཚོར་གྱིས་འཛིན་མ་ཐུབ་པ་རྣམས་རྟོགས་པར་འགྱུར། ང་ཚོས་འདི་མ་མཐོང་བར་དུ་ཡངས་ཤིང་རྩ་ཆེ་བའི་ཁྱད་ཆོས་ཏེ། རང་ཤེད་ཆེ་བའི་རྒྱུན་ལྡན་གྱི་བློའི་འགྱུར་འགྲོས་ལས་ཟབ་པའི་ལྷིང་འཇགས་ཀྱི་ཐང་ཞིག་སྔ་ས་ནས་རང་ཉིད་ཀྱི་སྟེང་དུ་ཡོད་པ་མི་མཐོང༌།”

			ནང་ཆོས་ལའང་བློ་ལ་ཞིབ་ལྟ་བྱེད་པའི་ལོ་རྒྱུས་རིང་པོ་ཅན་གྱི་སྲོལ་རྒྱུན་ཚད་མཐོ་པོ་ཞིག་ཡོད་པ་རེད། སངས་རྒྱས་ཀྱིས་གསུངས་པའི་གཡེང་བ་ལས་རྒྱལ་ཐབས་ཤིག་ནི། ང་ཚོའི་ཡིད་བྱེད་དམིགས་པ་རིན་ཐང་ལྡན་པ་ཞིག་གི་སྟེང་དུ་འཇོག་པ་དང༌། དེ་ནས་དམིགས་པ་དེ་གློད་ནས་རྟོག་པ་དང་བསམ་པ་གང་ཞིག་གི་ནང་དུའང་རང་འགུལ་གྱིས་མ་ཞུགས་པར་བློ་དྲན་པ་མཉམ་བཞག་གི་ངང་ནས་ཞི་བར་གནས་རྒྱུ་འདི་ཡིན། ཁོང་གིས་གསུངས་དོན་ལ་ཐབས་ལ་མཁས་པའི་སྒོམ་པ་བ་ཞིག་གིས་བློ་སེམས་རྩེ་གཅིག་ཏུ་གནས་ཏེ། རང་གི་བློའི་ཁྱད་ཆོས་རྣམས་གསལ་པོར་རྟོགས་ནས་སེམས་སྦྱོང་བར་བྱེད་པ་དང༌། འདི་ལྟ་བུའི་སོ་སོར་རྟོགས་པའི་ཤེས་རབ་མེད་པ་ཡིན་ན་བློ་རྩེ་གཅིག་ཏུ་གནས་མི་ཐུབ་པར་མ་ཟད་བློ་སྦྱོང་ཡང་འབྱུང་མི་ཐུབ། 

			སེམས་རང་གི་ངང་དུ་འཇོག་པའི་ཉམས་ལེན་འདི་རྒྱ་གར་ནས་བལ་ཡུལ་དང༌། དེ་ནས་བོད་དུ་རིམ་གྱིས་དར་ཏེ། ཐེག་པ་ཆེན་པོའི་གྲུབ་མཐའི་ནང་ལྷག་ཏུ་གཙིགས་ཆེར་འཛིན་གྱི་ཡོད། དཔེར་ན། དུས་རབས་བཅུ་གཅིག་པའི་ནང་དུ་བྱོན་ཅིང༌། བལ་ཡུལ་ནས་ཡིན་པའི་ནང་པའི་སྒོམ་ཆེན་པ་བྱམས་པས་བློའི་ནང་དུ་དགེ་མི་དགེའི་རྟོག་པ་ཅི་ཞིག་འབྱུང་བ་ལ་ཆགས་སྡང་མེད་པའི་སྒོ་ནས་བརྟན་པོར་ཞིབ་ལྟ་བྱེད་པའི་ཉམས་ལེན་འདི་བསྟན་ཡོད། ཁོང་གིས་གསུངས་པ་ལྟར་ན། རྟོག་པ་རྣམས་རང་ངོས་ནས་ཉམས་ཤིང༌། གསལ་ཞིང་གཟུང་འཛིན་མེད་པའི་ཤེས་པ་ཞིག་རང་ཉིད་ལས་གཞན་པའི་དམིགས་པ་མེད་པར་ཤུགས་འབྱུང་གིས་སྐྱེ་ཡོང༌། བོད་ཀྱི་ཏཱ་ལའི་བླ་མ་སྐུ་ཕྲེང་ལྔ་པ་མཆོག་གི་ཡོངས་འཛིན་པཎ་ཆེན་བློ་བཟང་ཆོས་ཀྱི་རྒྱལ་མཚན༼1570-1662༽གྱིས་ཉམས་ལེན་འདི་ལ་གཤམ་གྱི་འགྲེལ་བཤད་འདི་གནང་འདུག

			དེ་དག་གི་དུས་སུ་རྣམ་རྟོག་ལ་ཐོག་བརྫིས་བྱས་པ་དང༌། རྣམ་རྟོག་གང་དང་གང་སྐྱེས་པ་དེའི་ངོ་བོ་ལ་བལྟས་པ་དེ་དང་དེའི་ཚེ་རྣམ་རྟོག་དེ་དག་རང་ཡལ་དུ་སོང་བའི་སྟོང་སང་འཆར་བ་ལ། དེ་བཞིན་དུ་སེམས་གཡོ་མེད་དུ་གནས་པའི་ཚེའང་བརྟགས་པ་ན་མ་བསྒྲིབས་སྟོང་སང་གསལ་ཧྲིག་གེ་བ། སྔ་ཕྱི་གཉིས་ཁྱད་པར་མེད་པར་མཐོང་བ་དེ་ལ་གནས་འགྱུ་འདྲེས་པ་ཞེས་སྒོམ་ཆེན་པ་རྣམས་ལ་གྲགས་ཤིང་ཐ་སྙད་མཛད་དོ།

			ཉམས་ལེན་འདི་ནི་བོད་བརྒྱུད་ནང་བསྟན་གྱི་རྫོགས་པ་ཆེན་པོའི་གྲུབ་མཐས་སྔ་མོ་ནས་ལག་ལེན་ལ་བཏབ་ཡོད། ཤེས་པའི་རང་བཞིན་རྟོགས་རྒྱུ་ནི་གྲུབ་མཐའ་འདིའི་དམིགས་ཡུལ་གཙོ་བོ་ཞིག་རེད། དུས་རབས་བཅུ་དགུ་པའི་སྐབས་ཀྱི་སྲོལ་རྒྱུན་འདིའི་སྒོམ་ཆེན་པ་ཕུལ་བྱུང་བདུད་འཇོམས་ཀློང་པས༼1835-1904༽སྒོམ་འདིའི་རིགས་ནི། ལུས་པོར་ངལ་དུབ་ཀྱིས་གང་བ་དང༌། སེམས་རྩིང་པོ་ཡིན་ཞིང་རྒོད་པའི་མི་ཚོར་ལྷག་ཏུ་འོས་འཚམས་ཡིན་པར་བྲིས་འདུག དེང་སྐབས་ཀྱི་འཛམ་གླིང་གི་མི་ཕལ་ཆེ་བ་ནི་འདི་འདྲ་ཡིན་པར་སྣང༌། ཁོང་གིས་མི་འདི་ལྟ་བུ་ཚོས“རྣམ་པར་རྟོག་པ་རང་དགར་ལྷོད་ཅིང་མ་བརྗེད་པའི་དྲན་པ་དང༌། ལྐོག་ཏུ་མ་གྱུར་པའི་ཤེས་བཞིན་གྱིས་ལྟ་ཞིང་སྐྱོངས་་༌།” ཞེས་གསུངས་ཡོད། འདི་ལྟར་བྱས་ན་བསམ་བློའི་གཡོ་འགུལ་དེ་མཚམས་འཇོག་མི་བྱེད་ནའང༌། རང་ཉིད་དེ་དག་གི་ནང་དུ་མི་ལྷུང་བར་བསམ་བློ་དེ་དག་དྲན་པ་དང་ཤེས་བཞིན་གྱིས་གསལ་པོར་འཛིན་ཐུབ། ཁོང་གིས་མུ་མཐུད་ནས་ཁྱེད་ཀྱིས་“དེ་ལ་ཐུན་དང་ཐུན་མཚམས་ཐམས་ཅད་དུ་བར་མ་ཆད་པར་བརྩོན་པས་མཐར་རྣམ་རྟོག་ཕྲ་རགས་ཐམས་ཅད་ངོ་བོ་སྟོང་པའི་དབྱིངས་སུ་ཞི་ནས་མི་གཡོ་བའི་ངང་ལ་གནས་ཤིང་བརྟན་པར་གྱུར་ཏེ་བདེ་བ་མེ་དྲོད་ལྟ་བུ་དང༌། གསལ་སྣང་ནམ་ལངས་པ་ལྟ་བུ་དང༌། མི་རྟོག་པ་རྒྱ་མཚོ་རླབས་ཀྱིས་མ་བསྐྱོད་པ་ལྟ་བུ་མྱོང་ཞེན་ཅན་ཡིད་ལ་འབྲལ་མི་ཕོད་པ་ཡིད་ཆེས་ཤིང་མངོན་ཞེན་བསླང་བར་བྱེད་པ་ཞིག་འཆར་་༌།” ཞེས་གསུངས་ཡོད་པ་དང༌། ཁོང་གིས་ཉམས་ལེན་འདིར་འགྲེལ་བཤད་གནང་བ་ནི་ཧ་ཅང་གསལ་ཞིང་གོ་བདེ་བས་འདིར་དྲང་དགོས་པ་ཞིག་རེད།

			ཤར་རིག་དུས་མཉམ་དུ་སོང་ནས་རིག་པ་ཙམ་ནས་གྲོལ་བར་སྣང་བས་ཤར་གྲོལ་དུས་མཉམ་དང༌། རང་ཀློང་ནས་ཤར་ཙམ་ནས་རང་ཀློང་དུ་གྲོལ་བ་མཁའ་ལས་གློག་འཁྱུགས་པ་མཁའ་ཀློང་དུ་གྲོལ་བ་ལྟ་བུར་ཁ་ནང་ལྟ་རུ་སྣང་བས་ཀློང་གྲོལ་ཞེས་པ་དང༌། འདི་དག་ཐམས་ཅད་དོན་ལ་དྲན་པ་དང་ཤར་བ་གཅིག་ཏུ་འདྲེས་ཏེ་རྩེ་གཅིག་ཏུ་གྱུར་པར་སྣང་བ་ཡིན། དེ་ལྟར་ཉམས་ཀྱི་སྣང་བ་བདེ་སྡུག་ཐམས་ཅད་དབྱིངས་སུ་སངས་པའི་རྗེས་སུ་ཤེས་པ་དྭངས་སང་དེ་པའི་ངང་དུ་རང་སོར་བཞག་པས་དྲན་བསམ་གང་ཐམས་ཅད་པོ་མྱོང་ཞེན་བཟོ་བཅོས་དང་རྩིས་གདབ་མེད་པར་ཤུགས་འབྱུང་གི་ངང་དུ་ཡན་པས་མངོན་དུ་གྱུར་པ་ལ་འཇུར་དྲན་གྱི་རྣམ་པར་རྟོག་པ་ལྟར་གསལ་གསལ་ཧྲིག་ཧྲིག་གི་འཛིན་རྩོལ་རང་ཞིག་པས་བློ་ཡིད་མི་ཚིམ་པར་ཡིད་ཡུལ་དུ་འབད་བརྩོན་བྱེད་དགོས་པ་དང༌། མ་ཚང་བ་དང༌། མ་རྙེད་པ་ཞིག་ཡོད་པར་སྣང་བས་བློ་ཡི་གཏད་པ་དང༌། བསྒྲིམཔ་ལ་སོགས་པའི་ཡིད་དཔྱོད་མང་པོ་བར་བར་དུ་བྱེད་དགོས་པ་འབྱུང་སྟེ། འདི་དུས་ཤེས་པ་རང་གི་ངང་ལ་གནས་ཤིང་དྲན་པ། མངོན་དུ་གྱུར་ཏེ་མྱོང་ཞེན་ཆུང་བ་རང་བབ་ལས་བཟོ་བཅོས་མེད་པའི་ངང་དུ་གྱུར་པ་རང་བབ་ཀྱི་དྲན་པ་ཞེས་བྱ་བའི་ཐོག་ཏུ་ཕེབས་པ་ཡིན་ནོ། དེའི་ཉམས་སྣང་ཡང་བདེ་ཉམས་ལྷོད་ལྷོད་འབོལ་འབོལ་དང་ཤེས་པ་གསལ་དྭངས་ཆེ་བ་རྣམ་པར་རྟོག་པས་ཕན་གནོད་མེད་ཅིང་བཟོ་བཅོས་སྤང་ལེན་མི་དགོས་ཤིང་གནས་ཉམས་ཤས་ཆེ་བ་རྣམས་འབྱུང་བའི་འདི་དུས་་་༌།

			ཡེ་ཤུ་པ་དང་ནང་པས་ཉམས་ལེན་འདིར་འགྲེལ་བརྗོད་བྱེད་སྟངས་ལ་མཐུན་ཆ་མང་ཡང༌། སྒོམ་གྱི་ཉམས་ལེན་འདི་ལྟ་བུ་ལ་བཟུང་བའི་ཁོང་ཚོའི་གཞི་རྩའི་ལྟ་བ་དང༌། ཉམས་ལེན་འདི་འདྲའི་ཕན་ཡོན་གྱི་འགྲེལ་བཤད་ལ་ཁྱད་པར་གལ་ཆེན་ཁག་ཅིག་ཡོད་པར་སྣང༌། ཨ་གྷ་སི་ཏྲིན་གྱིས་ཡེ་ཤུ་པ་མང་པོའི་ཚབ་མཚོན་དུ་གསུངས་དོན་ལ། རྣམ་ཤེས་ཀྱིས་རང་གི་དགེ་བ་ལ་བརྟེན་ནས་བདེ་བ་མྱོང་མི་ཐུབ་པའི་རྒྱུ་མཚན་ནི། དེས་ངེས་པར་དུ“རང་གི་ཕྱི་ཕྱོགས”ནས་རྫོགས་ལྡན་འཚོལ་དགོས་ཤིང༌། རྟག་བརྟན་གྱི་དཀོན་མཆོག་གི་སྟེང་དུ་མ་གཏོགས་རྫོགས་ལྡན་དེ་རྙེད་མི་ཐུབ། རྗེས་སུ་རོ་མན་ཁ་ཐ་ལེ་ཁི་དང༌།༼Roman Catholic༽ ཀེ་རི་སིའི་འོ་ཐོར་སྦྲོག་ཀི་གཉིས་ཀའི་སྲོལ་རྒྱུན་གྱི་ནང་དུ་ཉམས་ལེན་པ་ཚོས་སྒོམ་གྱི་ཕན་ཡོན་ནི། རང་གི་འབད་བརྩོན་ལ་བརྟེན་པ་ཞིག་མ་ཡིན་པར་ཡོངས་སུ་དཀོན་མཆོག་གི་ཐུགས་རྗེ་ལ་བརྟེན་དགོས་ཚུལ་ནན་དུ་བརྗོད་ཡོད། བདག་ནི་ཐ་ཤལ་གྱི་སྡིག་ལྡན་ཞིག་ཏུ་བརྩིས་པ་དང༌། དེའི་རུལ་སུངས་ཀྱི་རང་བཞིན་འདི་སྐྱོབ་པར་དཀོན་མཆོག་གི་མགོན་སྐྱབས་ནི་དགོས་ངེས་ཤིག་ཡིན། 

			དེ་ལས་ལྡོག་སྟེ། ནང་པའི་སྲོལ་རྒྱུན་གྱི་ནང་དུ་སེམས་ནི་རང་བཞིན་གྱིས་དྲི་མའམ་ཉོན་མོངས་ཅན་ཞིག་མིན་ཞིང༌། ཐར་བ་ནི་རང་ཉིད་ཀྱི་བརྩོན་འགྲུས་ལ་བརྟེན་ནས་བསྒྲུབ་ཐུབ་པར་རྟག་ཏུ་རྗོད་ཀྱི་ཡོད། སངས་རྒྱས་ཀྱིས་རང་ཉིད་མྱ་ངན་ལ་མ་འདས་པའི་སྔོན་དུ་ལྟ་ཚུལ་འདི་གསལ་པོར་བསྟན་ཅིང༌། སྐབས་དེར་ཁོང་གིས་སློབ་མ་རྣམས་ལ་འདི་ལྟར་གསུངས། “གཞན་སུ་ཡང་རང་གི་མགོན་སྐྱབས་མ་ཡིན་ཞིང༌། རང་ཉིད་རང་གི་མགོན་སྐྱབས་བྱས་ཏེ། གླེང་ཕྲན་བཞིན་འཚོ་དགོས།” སེམས་ནི་བག་ཆགས་ཀྱི་དབང་གིས་ཉོན་མོངས་ཀྱིས་བཙོག་སྒྲིབ་ག་ཚོད་བྱས་ཡོད་ཀྱང༌། སེམས་ཀྱི་ངོ་བོའི་རང་བཞིན་ནི་དྭངས་ཤིང་གསལ་བ་ཡིན་པས། ཕྱི་ཕྱོགས་ནས་དཔུང་གཉེན་གྱི་མཐུ་སྟོབས་མི་དགོས་པར་རང་ཉིད་གསོ་བའི་ནུས་པ་སེམས་ལ་རང་བཞིན་དུ་ཡོད་པ་རེད། 

			ཕྱིའི་ཚུལ་ཙམ་གྱིས་བརྗོད་ན། འདི་ནི་ཡེ་ཤུའི་ཆོས་ལུགས་དང་ནང་ཆོས་བར་ལ་ཡོད་པར་སྣང་བའི་གཞི་རྩའི་ཁྱད་པར་ཞིག་རེད། ཡིན་ཡང༌། ང་ཚོས་འདི་ལ་དཔྱད་པ་ཅུང་ཙམ་ཞིབ་མོ་ཞིག་གཏོང༌། ང་ཚོས་ཐར་བ་དང་བདེ་བ་རང་གི་ཕྱི་རོལ་ཏུ་འཚོལ་དགོས་མིན་གྱི་གནད་དོན་འདི་གླེང་སྐབས། བདག་གི་མཐའ་མཚམས་དེ་གང་དུ་འཇོག་དགོས་མིན་ནི་གནད་དོན་གལ་ཆེན་ཞིག་ཆགས་ཡོད། གལ་ཏེ་ངས་རང་ཉིད་རང་གི་ལུས་པོའི་ཐོག་ནས་ངོས་འཛིན་བྱས་ཚེ། བདག་དང་ཕྱི་རོལ་གྱི་ས་མཚམས་ནི་ལུས་པོའི་པགས་པ་རེད། དེ་བཞིན་ངས་རང་ཉིད་ནི་རང་གི་བསམ་བློ་དང༌། སྣང་བརྙན། མྱོང་ཚོར། འདུན་པ། འདོད་པ། དྲན་ཤེས། སྟོང་བསམ། རྨི་ལམ་ལ་སོགས་པའི་བློའི་བྱ་འགུལ་གྱི་ཐོག་ནས་ཀྱང་ངོས་འཛིན་བྱེད་ཆོག སེམས་རང་གི་ངང་དུ་བཞག་པའི་ཕན་ཡོན་དེ་དག་ནི། ངས་སེམས་ལ་གང་ཞིག་བགྱིས་པའི་འབྲས་བུ་མིན་པ་གསལ་ཞིང༌། ངས་སེམས་ཀྱི་ནང་དུ་འཕེལ་འགྲིབ་བྱེད་ཀྱིན་པའི་བྱུང་བ་རྣམས་ལ་འགྱུར་བ་གཏོང་བའི་འབད་བརྩོན་ཅི་ཡང་མི་བྱ་བར་དེ་དག་ལ་ཞིབ་ལྟ་བྱས་པ་ཙམ་ཡིན། དེའི་ཕྱིར་ཉམས་ལེན་འདིའི་ཕན་ཡོན་དེ་དག་ནི་བསམ་བློ་གཏོང་མཁན་རང་ཉིད་ཀྱིས་བསྐྲུན་པ་ཞིག་མིན་པ་དང༌། སེམས་རིམ་གྱིས་ཞི་ཞིང་གསལ་བའི་གཞི་རྩའི་ངང་ཚུལ་ལ་བབས་པ་དང་ཤུགས་ཀྱིས་བྱུང་བ་ཞིག་རེད། གལ་ཏེ་ངས་དྭངས་པའི་ནང་སེམས་ཀྱི་བར་སྣང་འདི་དཀོན་མཆོག་ལ་དབང་བའམ་རང་གི་ཕྱི་རོལ་ལ་ཡོད་པར་བསམས་ཚེ། ཉམས་ལེན་འདི་ལས་བྱུང་བའི་ཁེ་ཕན་དེ་ཚོ་དཀོན་མཆོག་གི་བཀའ་དྲིན་རེད། འོན་ཀྱང༌། གལ་སྲིད་ངས་བར་སྣང་དེ་ནི་རང་ཉིད་ཀྱི་གནས་གཞིའི་ཆ་ཤས་ཕྲ་མོ་ཞིག་ཡིན་པར་བརྩིས་ན། ངས་རང་གི་ཕྱི་ཕྱོགས་ནས་ཐར་བ་འཚོལ་དགོས་དོན་ཆགས་མེད། དེར་བརྟེན་བདག་གི་ཕྱི་ནང་དུ་ཅི་ཞིག་ཡོད་མེད་བར་གྱི་ས་མཚམས་དེ་སུས་བྲིས་པ་ཡིན་ནམ། ངའི་ལྟ་ཚུལ་ལ་འབྲི་མཁན་དེ་ནི་ང་ཚོ་རང་ཉིད་ཡིན། ང་ཚོས་རང་གི་རྒྱུན་སྤྱོད་ཀྱི་ཐ་སྙད་དག་ལ་མཚན་ཉིད་བཞག་ནས་ཚིག་དེ་དག་གི་མཚོན་བྱའི་བར་ལ་ས་མཚམས་ཀྱི་ཐིག་འཐེན་ཡོད། 

			ཏྲེ་ཁར་ཏྲིས“ངས་བསམ་པའི་རྒྱུ་མཚན་གྱིས་ང་ཡོད།” ཅེས་པའི་སྐད་ཆ་བཤད་པ་ཡོངས་གྲགས་སུ་གྱུར་ཡོད། སྐད་ཆ་འདིས་བསམ་བློ་དང་སེམས་ཀྱི་བྱ་འགུལ་གཞན་དག་གི་ཐད་ལ་བདག་འཛིན་ཤུགས་ཆེ་བའི་ལྟ་ཚུལ་ཞིག་བསྟན་འདུག དེ་ལྟ་ནའང་ང་ཚོས་ཉམས་ལེན་འདིའི་ནང་དུ་རང་ཉིད་ནི་མྱོང་ཚོར་དང༌། འདོད་པ། སྣང་བརྙན། བསམ་བློ་སོགས་སེམས་ཀྱི་བྱུང་བ་ཐམས་ཅད་ཀྱི་བྱེད་པོ་ཡིན་པའི་བདེན་འཛིན་འདི་ལ་འཐབ་རྒོལ་བྱེད་ཀྱི་ཡོད། སེམས་ལ་ཞིབ་ལྟ་བྱེད་པའི་ཉམས་ལེན་འདི་ལག་ལེན་དུ་འདེབས་མཁན་ཞིག་གིས་སེམས་ཀྱི་ནུས་རྩོལ་ལ་རང་ཉིད་ནི་བྱེད་པོའི་ཚུལ་དུ་མི་དགོས་པར་རང་ངོས་ནས་འབྱུང་བ་མྱུར་དུ་རྟོགས་ཐུབ། ང་ཚོ་ནི་རང་སེམས་ཀྱི་བར་སྣང་གི་ནང་དུ་འཕེལ་འགྲིབ་བྱེད་ཀྱིན་པའི་བྱུང་བ་ལ་ཐེ་གཏོགས་མེད་པར་བལྟས་ཏེ། བསམ་བློ་མང་པོ་ཞིག་བསམ་བློ་གཏོང་མཁན་མེད་པར་འབྱུང་བ་ཤེས་པའི་ཞིབ་ལྟ་བྱེད་མཁན་ཙམ་ཡིན། སེམས་ཀྱི་བྱུང་བ་འདི་དག་ནི་དངོས་ཁམས་དང་སེམས་ཁམས་ཀྱི་རྒྱུ་རྐྱེན་ལ་བརྟེན་ཞིང་སྐད་ཅིག་སྐད་ཅིག་ལ་འབྱུང་གི་ཡོད་པའི་རང་བྱུང་གི་སྣང་ཚུལ་དུ་འདོད་ཀྱི་ཡོད། ད་དུང་བློ་ལ་འདི་ལྟར་ཞིབ་ལྟ་ནན་མོ་ཞིག་བྱས་ན། བྱུང་བ་དང་མི་གཞན་རྣམས་ང་ཚོའི་ལྟ་ཚུལ་དང་མྱོང་བ་ལ་ལྟོས་མེད་དུ་གྲུབ་པའི་རྒྱུ་མཚན་གྱིས། དེ་འབྲེལ་གྱི་ང་ཚོའི་བསམ་བློ་དང༌། སྣང་བརྙན་དག་གིས་བྱུང་བ་དང་མི་དེ་ཚོ་ཆ་ཚང་བར་མཚོན་ཡོད་སྙམ་པའི་བདེན་འཛིན་བཙན་པོ་འདི་ལས་རང་ཉིད་རྒྱལ་ཐུབ་ཅིང༌། འདི་ནི་དོན་དངོས་ཀྱི་གྲོལ་བ་ཞིག་ཡིན། 

			ཚེ་སྲོག་དང་དངོས་ཁམས་ཀྱི་ཚན་རིག་གི་གསར་བརྗེ་གལ་ཆེན་ཚང་མ་ཞིབ་འཇུག་གི་བརྗོད་གཞིའི་སྣང་ཚུལ་ལ་གཟབ་ནན་གྱིས་ཐད་ཀར་ཞིབ་ལྟ་བྱས་པ་ལས་བྱུང་ཡོད། སེམས་རང་གི་ངང་དུ་འཇོག་པའི་ཉམས་ལེན་འདིས་ཡུལ་ཅན་གྱི་མྱོང་ཡུལ་དུ་གྱུར་པའི་སེམས་ཀྱི་ངང་ཚུལ་དང་བྱུང་བ་སྟེ། བློའི་སྣང་ཚུལ་མཐའ་དག་ལ་བར་གནས་རང་བཞིན་དུ་ཡུལ་གྱི་ངོས་ནས་ཞིབ་ལྟ་བྱེད་དུ་འཇུག ཚན་རིག་གི་འཚོལ་ཞིབ་ཀྱི་ཞིབ་ཕྲའི་བྱེད་ཐབས་ལྟ་བུའི་ཚད་ལྡན་ཞིག་ཡོང་བ་ལ་ཞིབ་ལྟ་འདིར་འཇིགས་སྣང་དང༌། འདོད་པ། མྱོང་ཚོར། སྒེར་སོ་སོའི་བདེན་འཛིན་ལ་སོགས་པའི་ཡུལ་ཅན་གྱི་ཕྱོགས་ཞེན་ཡོད་མི་ཆོག་པ་ནི་ཚན་རིག་གི་ཞིབ་ལྟ་གཞན་དག་དང་མཚུངས་པ་ཞིག་རེད། ད་དུང་རང་གི་སྔོན་དཔག་དང་ཕྱོགས་ཞེན་ཟུར་དུ་འཇོག་པའི་འབད་བརྩོན་གྱིས་བདག་འཛིན་ཡང་དོར་ཡོད་པའི་ཆ་ནས་ཉམས་ལེན་འདི་ནི་ཡུལ་གྱི་རང་བཞིན་ཅན་ཡིན། 

			སེམས་རང་གི་ངང་དུ་འཇོག་པ་འདི་ནི་རང་ཉིད་ཀྱི་བློ་རྟོགས་པར་བྱེད་པའི་ཐབས་ལམ་ནུས་པ་ཅན་ཞིག་ཡིན་པར་མ་ཟད། སེམས་གསོ་བ་ལའང་ནུས་པ་ཆེན་པོ་ཞིག་འབྱིན་ཐུབ། ང་ཚོས་རང་གི་ལུས་པོ་ལ་གསོ་ནུས་ཡ་མཚར་བ་ཞིག་ཡོད་པ་དེ་རྟོགས་ཀྱི་ཡོད། རྐྱ་ཤུལ་གཏོད་པ་དང༌།  སྲིན་འབུ་ཕྲ་མོ་དང་དུག་སྲིན་གྱིས་རྒོལ་བ། རུས་པ་གཅོག་པ་ལ་སོགས་པའི་རྐྱེན་གྱིས་ལུས་ཕུང་ལ་ན་ཚ་བཟོས་ཀྱང༌། ལུས་པོ་ལ་རང་སྟེང་གི་རྨ་ཁ་གསོ་བ་དང༌། ཁོར་ཡུག་ལས་བྱུང་བའི་རང་སྟེང་གི་ནད་འབུ་རྣམས་གཙང་མ་བཟོ་བའི་ནུས་པ་ཡ་མཚར་ཞིག་ཡོད། འོན་ཀྱང༌། ནུས་པ་འདི་མངོན་པར་བྱེད་པ་ལ་སྐབས་འགར་ལུས་པོར་རམ་འདེགས་དགོས། དཔེར་ན། རྨ་ཁ་ལ་གཙང་སྦྲ་དང་རྨ་དཀྲིས་བྱེད་པ་དང༌། རུས་པའི་ཆག་མཚམས་སྦྱོར་བ། གཤག་བཅོས་བརྒྱུད་ནས་འབག་བཙོག་ཅན་དུ་གྱུར་པའི་ཕུང་གྲུབ་རྣམས་ཕྱིར་བཏོན་པ་ལྟ་བུ་ཡིན། ལུས་པོ་དང་སེམས་གཉིས་ཧ་ཅང་དམ་པོར་འབྲེལ་ཡོད་པས་སེམས་ལའང་རང་ཉིད་གསོ་བའི་ནུས་པ་ཡོད་པར་བསམ་པ་འདི་ནི་རྒྱུ་མཚན་དང་ལྡན་པ་ཞིག་རེད། རྙོག་དྲ་གཙོ་བོ་ནི་སྤྱི་ཚོགས་ཀྱི་ཟིང་འཁྲུགས་དང༌། རང་བྱུང་ཁམས་ཀྱི་ཆག་སྒོ། ན་བ།  མི་གཞན་གྱི་ལོག་སྤྱོད། ཐ་ན་རང་ཉིད་ཀྱི་གནོད་འཚེ་ཆེ་བའི་སྤྱོད་པ་སོགས་ཀྱིས་སེམས་ལ་བརྡབ་གསིག་ཆེན་པོ་གཏོང་སྐབས། ང་ཚོས་རྒྱུན་དུ་སེམས་ཀྱི་རྨ་ཁ་དེ་དག་རྣག་ཏུ་འཇུག་པ་འདི་རེད། ང་ཚོའི་སེམས་ནི་ཨུ་ཚུགས་ཀྱིས་འདས་པའི་དྲན་ཤེས་དང་འབྱུང་འགྱུར་གྱི་འཆར་རྟོག་གི་ནང་དུ་མྱོས་པ་དང༌། ང་ཚོས་རང་སེམས་ཀྱི་ཉོན་མོངས་རྣམས་ཇེ་སྡུག་ཏུ་གཏོང་བའི་བྱེད་སྟངས་ཤིག་གི་ལམ་ནས་དྲན་ཤེས་དང་འཆར་རྟོག་དེ་དག་ལ་འཕར་སྣོན་དང་བདག་འཛིན་བྱེད་ཀྱི་ཡོད། སེམས་ཁམས་རིག་པ་སྨྲ་བ་ཚོས་འདི་ལ་བསམ་གཞིགས་ཀྱི་བག་ཆགས་ཟེར་ཞིང༌། འདི་ནི་སེམས་ཀྱི་རྨ་ཁ་རྣམས་རྣག་ཏུ་འཇུག་པའི་རྒྱུ་རྐྱེན་ཞིག་ཡིན་ལ། རྣག་འབྱམས་འདིས་སེམས་ལ་ལྷན་སྐྱེས་སུ་ཡོད་པའི་གསོ་བའི་ནུས་པ་དེ་སྒྲིབ་པར་བྱེད། 

			ཕལ་ཆེར་ནང་བསྟན་གྱི་རྩོམ་རིག་གི་ནང་དུ་ས་ཏྲེའི་གོ་དོན་ལ་འགྲེལ་བཤད་ཆ་ཚང་བ་ཞིག་བྱས་པའི་འབད་བརྩོན་སྔ་ཤོས་དེ་ནི། མེ་ན་ཌར༼Menander I ཕྱི་ལོ་སྔོན་གྱི་དུས་རབས་གཉིས་པ།༽དང་པོ་སྟེ། རྒྱ་གར་གྱི་ནུབ་བྱང་གི་རྒྱལ་པོ་ཀེ་རི་སི་དང་རྒྱ་གར་འདྲེས་མ་ཡིན་པ་ཞིག་དང༌། ཀེ་རི་སིའི་ནང་པའི་གྲྭ་བཙུན་དྷརྨ་ཀེ་ཊའི་དྲུང་ནས་སློབ་གཉེར་བྱས་པའི་ནང་པའི་དྲང་སྲོང་ཀླུའི་སྡེ་གཉིས་ཀྱིས་གཏམ་གླེང་བྱས་པའི་ནང་དུ་མཇལ་རྒྱུ་ཡོད། རྒྱལ་པོས་དྲན་པའི་ངོ་བོའི་སྐོར་ལ་དྲི་བ་བཏོན་སྐབས། དྲང་སྲོང་ཀླུའི་སྡེས“སེམས་ལ་ཚུར་འབོད་པ”དང“འཛིན་པ”གཉིས་ཀྱི་ཁྱད་ཆོས་དྲན་པ་ལ་ཡོད་པར་གསུངས་པ་དང༌། ཁོང་གིས་ད་དུང“དྲན་པ་རྒྱུད་ལ་སྐྱེ་སྐབས་དགེ་མི་དགེའི་སེམས་ཀྱི་བག་ཆགས་དང༌། དེ་དག་གི་སྐྱོན་དང་ཡོན་ཏན། རགས་པ་དང་ཕྲ་མོ། དྲི་མ་དང་དྭངས་པ། དེ་དག་གི་ལྡོག་ཕྱོགས་སོགས་ཚུར་སེམས་ནང་དུ་འབོད་ཅིང༌། དྲན་པ་རྒྱུད་ལ་སྐྱེ་སྐབས་དྲན་པས་འདི་དག་ནི་དགེ་བ་རེད། འདི་དག་ནི་མི་དགེ་བ་རེད། སེམས་ཀྱི་འཕེལ་ཕྱོགས་འདི་དག་ནི་ཕན་ཐོགས་མཁན་རེད། འདི་དག་ནི་ཕན་མི་ཐོགས་མཁན་རེད་ཅེས་ཕན་པ་ཡོད་པ་དང་མེད་པའི་བློའི་འཕེལ་ཕྱོགས་ཀྱི་བརྒྱུད་རིམ་འདེད་ཀྱི་ཡོད།” ཅེས་འགྲེལ་བཤད་གནང་འདུག 

			བརྗོད་གཞི་འདི་ནི་དུས་རབས་ལྔ་པའི་ནང་དུ་བྱོན་པའི་རྒྱ་གར་གྱི་ནང་པའི་མཁས་དབང་སངས་རྒྱས་དབྱིངས་ཀྱིས་བསྐྱར་དུ་གླེང་ཡོད། ཁོང་ནི་དེང་སང་ཨེ་ཤི་ཡའི་ལྷོ་ཤར་ས་ཁུལ་དུ་བརྒྱུད་འཛིན་གཙོ་བོར་བྱས་ཡོད་པའི་ནང་ཆོས་ཀྱི་སྲོལ་རྒྱུན་གནས་བརྟན་སྡེ་པའི་ལུགས་ཀྱི་གསལ་འགྲེལ་པ་ཤུགས་རྐྱེན་ཆེ་ཤོས་དེ་ཡིན་ཞིང༌། “སྒྲིབ་སྦྱོང་གི་ལམ”ཞེས་པའི་ཁོང་གི་བརྩམས་ཆོས་གྲགས་ཆེན་གྱི་ནང་དུ་ང་ཚོས་དྲན་པ་ལ་བརྟེན་ནས་འདས་ཟིན་པའི་བྱ་དངོས་བསྐྱར་དྲན་བྱེད་ཐུབ་པར་གསུངས་ཏེ་དྲན་པའི་འགྲེལ་བཤད་འགོ་ཚུགས་འདུག ཁོང་གིས་གསུངས་དོན་ལ། དྲན་པ་ལ“གཡེང་བའི”ཁྱད་ཆོས་མེད་པ་དང༌། དྲན་པ་ནི་ཡིད་བྱེད་ཀྱི་འཇུག་ཡུལ་དུ་གྱུར་པའི་དམིགས་པའི་སྟེང་དུ་དམ་པོར་བབ་པའི་ཤེས་པ་ཞིག་ཡིན། དེ་བཞིན་དྲན་པ་ལ“མི་འཆོར་བའི”ཁྱད་ཆོས་ལྡན་པ་དང༌། ང་ཚོས་དྲན་པ་ལ་བརྟེན་ནས་བརྗེད་ངས་ཀྱིས་རང་གི་ཡིད་བྱེད་འཆོར་དུ་མ་བཅུག་པར་རྒྱུན་བསྲིང་ཐུབ། “དམིགས་པ་སྲུང་བའམ་དམིགས་པ་ལ་གདོང་དང་གདོང་ཐུག་ནས་གནས་དུས”དྲན་པ་མངོན་པར་བྱེད། འདིའི་ཤུགས་བསྟན་ནི“དྲན་པའི་ཐག་པས”ཡིད་བྱེད་དམིགས་པའི་སྟེང་དུ་དམ་པོར་འཛིན་ཞིང༌། དམིགས་པ་དེ་ནི་གང་འཚམས་ཀྱིས་བརྟན་པོ་ཡིན་པའི་ཆོས་ཤིག་དང༌། ཡང་ན་བྱུང་བ་མང་པོའི་བརྒྱུད་མཐུད་ཅིག་ཡིན་མིན་ལ་ཁྱད་པར་མེད། དྲན་པའི་གཞི་རྟེན་ནི“མཉམ་པར་འཇོག་པ”ཡིན་ཞིང༌། འདིས་བསྟན་དོན་ནི་དྲན་པ་ལ་སོ་སོར་འབྱེད་པའི་ཤེས་རབ་ཀྱི་ཁྱད་ཆོས་ཤིག་ཡོད་པ་འདི་རེད། ཁོང་གི་འགྲེལ་བཤད་མདོར་བསྡུས་ན། དྲན་པ་ནི་དམིགས་པའི་སྟེང་དུ་ཟུག་པའི་ཀ་བ་ལྟ་བུ་དང༌། དབང་ཤེས་ཀྱི་སྒོ་རྣམས་སྲུང་བའི་རྒྱུ་མཚན་གྱིས་སྒོ་སྲུང་བ་ལྟ་བུ་ཞིག་ཏུ་མཐོང་དགོས་པ་ཡིན། 

			སེམས་རང་གི་ངང་དུ་འཇོག་པའི་ཉམས་ལེན་གྱི་ནང་དུ་ཞུགས་ཏེ། ང་ཚོས་སེམས་ཀྱི་འདུས་དོན་གང་ཞིག་ལའང་བཅོས་བསྒྱུར་མི་བྱེད་པར་དྲན་པ་བརྟན་པོའི་ལམ་ནས་སེམས་ཀྱི་ནང་དུ་ཅི་ཞིག་འབྱུང་བར་བལྟ་རྒྱུ་ཙམ་ཡིན། ཡིན་ཡང༌། དྲང་སྲོང་ཀླུའི་སྡེ་དང་སངས་རྒྱས་དབྱིངས་གཉིས་ཀྱིས་བསམ་ཚུལ་བཏོན་པ་བཞིན་ང་ཚོའི་ཉིན་རེའི་འཚོ་བའི་ནང་དུ་དགེ་བའི་སེམས་བྱུང་རྣམས་དར་སྤེལ་གཏོང་བ་དང༌། མི་དགེ་བའི་སེམས་བྱུང་རྣམས་འདོར་བར་དྲན་པས་རམ་འདེགས་ངེས་ཅན་ཞིག་བྱེད་ཆོག སྒོ་སྲུང་བ་ཞིག་གིས་ཐོབ་ཐང་མེད་མཁན་ཚོ་གྲོང་སྡེའི་ནང་འཛུལ་དུ་མི་འཇུག་པ་ཇི་བཞིན་གཏིང་ཚུགས་པའི་དྲན་པས་མི་དགེ་བའི་འབྲེལ་ཐག་དང་ཡ་ལན་སོགས་དབང་ཤེས་ལ་སྣང་དུ་མི་འཇུག ནང་པའི་གཞུང་མང་པོ་ཞིག་གི་ནང་དུ་དྲན་པ་ནི་སེམས་སྲུང་མཁན་ཁོ་ན་དང༌། ཡང་ན་རྟོག་པ་དང་འདུན་པ་སོགས་དབང་དུ་བསྡུས་པའི་བློའི་ནུས་རྩོལ་ཞིག་ཡིན་པར་གསུངས་ཡོད། རྒྱུ་མཚན་འདིའི་ཕྱིར་དྲན་པ་ནི་རྒྱུན་དུ་འགུལ་མེད་ཅིག་ཡིན་པར་བསམ་པ་དེ་དོན་དངོས་དང་མི་མཐུན་པ་ཞིག་ཡིན། 

			ནང་པའི་སྒོམ་གྱི་རྒྱབ་ལྗོངས་སུ་དྲན་པ་ལ་མཐོང་བ་དང༌། ཞིབ་ཏུ་ལྟ་བའི་རྟོག་དཔྱོད་ཀྱི་ནང་དོན་ཤུགས་སུ་བསྟན་པ་ཞིག་ཡོད། འདི་ནི་ལ་ཏྲིན་གྱི་ཚིག“contemplatio”དང༌། ཀེ་རི་སིའི“theoria”གཉིས་དང་ཧ་ཅང་མཚུངས་ཤིང༌། ཚིག་འདི་གཉིས་ལ་བསམ་པ་དང་ཞིབ་ལྟ་བྱེད་པའི་ནང་དོན་ཡོད། ཕེ་ཐ་གྷོ་ར་སི་དང་ཡེ་ཤུའི་སྲོལ་རྒྱུན་ལྟར་སངས་རྒྱས་ཀྱིས་སྒོམ་ཚང་མར་དྲན་པ་གལ་ཆེན་ཡིན་པར་ནན་ཏན་དུ་གསུངས་པ་དང༌། དྲན་པ་ནི་དཔྱད་པ་དང་ཤེས་རྟོགས་ཀྱི་ཆ་རྐྱེན་མེད་དུ་མི་རུང་བ་ཞིག་ཡིན།

			སེམས་རང་གི་ངང་དུ་འཇོག་སྐབས་དྲན་པའི་དམིགས་གཏད་ནི་སེམས་ཀྱི་བར་སྣང་དང༌། དེར་སེམས་བྱུང་ཅི་ཞིག་འབྱུང་བ་སོགས་ཡིན། ཡིན་ཡང༌། ཉམས་ལེན་འདི་ལ་ནུས་པ་འཐོན་པར་ང་ཚོས་ད་དུང་སེམས་ཀྱི་ནུས་རྩོལ་གཞན་ཏེ། ཤེས་བཞིན་བཀོལ་སྤྱོད་བྱས་ནས་དེའི་ནུས་པ་ཕྲ་མོར་བསྒྱུར་དགོས། ནང་པའི་སྲོལ་རྒྱུན་གྱི་ནང་དུ་ཤེས་བཞིན་ནི་ལུས་སེམས་གཉིས་ཀྱི་ངང་ཚུལ་ལ་ཡང་ཡང་དཔྱད་པ་གཏོང་བ་ཞིག་ལ་གོ་བར་མ་ཟད། སོ་སོར་འབྱེད་པའི་ཤེས་རབ་ལྟ་བུ་ལའང་བརྩི་བཞིན་ཡོད། དེའི་ཕྱིར་དྲན་པ་དང་ཤེས་བཞིན་གྱི་ནང་པའི་གོ་རྟོགས་འདི་ནི། ཡེ་ཤུའི་སྲོལ་རྒྱུན་གྱི་ནང་གི་ལྟ་རྟོག་དང་ཞིབ་རྟོགས་ཀྱི་གོ་དོན་དང་ཧ་ཅང་མཚུངས།

			སྒོམ་གྱི་ཉམས་ལེན་ནང་དུ་ང་ཚོར་འཕྲད་པའི་ཡིད་བྱེད་དང་འབྲེལ་བའི་དཀའ་ངལ་ཆེན་པོ་གཉིས་ནི་བྱིང་བ་དང་རྒོད་པ་ཡིན། བྱིང་བ་འབྱུང་དུས་སེམས་ཀྱི་གསལ་ཆ་བརླག་པ་དང༌། ང་ཚོ་ནི་ནག་ཐོམ་མེར་འགྲོ་བའམ་བྱིང་རྨུགས་ཀྱི་དབང་དུ་སོང་ནས་སྒྱིད་ཉོབ་ཀྱིས་གཉིད་འབབ་ཏུ་འཇུག་གི་ཡོད། རྒོད་པ་སྐྱེ་དུས་སེམས་གཡེང་བ་དང་འཁྲུགས་ཏེ། དམིགས་པའི་སྟེང་ལ་རང་གི་ཡིད་བྱེད་རྒྱུན་བསྲིངས་ནས་གཏོད་རྒྱུ་ཁག་པོ་ཡིན། བྱིང་རྒོད་གཉིས་ཀས་ཡིད་བྱེད་རང་ངོས་ནས་ཉམས་པར་བྱེད་པ་དང༌། ཡང་ན་ཡིད་བྱེད་ཕྱི་ལ་བཙན་གྱིས་བདས་ནས་དྲན་པ་བརླག་པར་བྱེད། ཡིན་ཡང༌། ང་ཚོས་ཤེས་བཞིན་གྱི་ནུས་རྩོལ་ལ་བརྟེན་ནས་ཡིད་བྱེད་ཀྱི་སྤུས་ཀར་སྟངས་འཛིན་བྱེད་ཐུབ་པར་མ་ཟད། བྱིང་རྒོད་གང་ཞིག་བྱུང་ཡང་འཕྲལ་དུ་མཉམ་འཇོག་བྱེད་ཐུབ། སངས་རྒྱས་དབྱིངས་ཀྱིས་དྲན་པ་དང་ཤེས་བཞིན་གཉིས་ཀྱི་འབྲེལ་བ་ལ་གསལ་བཤད་གཤམ་དུ་གསལ་བ་འདི་གནང་འདུག “དྲན་པ་ལ་ཡིད་དུ་འཛིན་པའི་ཁྱད་ཆོས་ཡོད་ཅིང༌། དེའི་བྱེད་ལས་ནི་མི་བརྗེད་པར་བྱེད་རྒྱུ་འདི་ཡིན་པ་དང༌། གང་ཞིག་སྲུང་བཞིན་མངོན་ཡོང༌། ཤེས་བཞིན་ལ་མགོ་རྙོག་མེད་པའི་ཁྱད་ཆོས་ཤིག་ལྡན་ཞིང༌། དེའི་བྱེད་ལས་ནི་དཔྱད་པ་གཏོང་རྒྱུ་འདི་ཡིན་པ་དང༌། གང་ཞིག་ལ་ཞིབ་ཏུ་རྟོག་བཞིན་མངོན་ཡོང༌།” ཚིག་གཞན་ཞིག་གིས་བརྗོད་ན། ང་ཚོས་དྲན་པར་བརྟེན་ནས་བརྗེད་ངས་མེད་པར་རང་སེམས་དམིགས་པའི་ཐོག་ལ་ཡུན་རིང་པོར་འཇོག་ཐུབ་ཅིང༌། ཤེས་བཞིན་བརྒྱུད་ནས་ཡིད་བྱེད་ནི་བྱིང་རྒོད་གང་རུང་གི་དབང་དུ་སོང་ཡོད་མེད་ལ་བརྟག་དཔྱད་ཞིབ་མོ་ཞིག་བྱེད་ཆོག འདི་ལྟར་ཤེས་བཞིན་གྱིས་དྲན་པ་ལ་ལྟ་རྟོག་བྱེད་ཀྱི་ཡོད། 

			ཡིད་བྱེད་བྱིང་རྨུགས་སུ་འགྱུར་བ་དང༌། ཡང་ན་གནས་ལ་འབབ་ཀྱི་མེད་པ་ངོས་འཛིན་པ་ཙམ་གྱིས་མི་འགྲིག་པར་ང་ཚོས་བྱིང་རྒོད་གང་རུང་མཉམ་པར་བཞག་མ་ཐག་ཏུ་ཆ་སྙོམས་མིན་པའི་བློའི་རང་བཞིན་དེ་ལས་རྒྱལ་བའི་འབད་བརྩོན་འོས་འཚམས་ཤིག་བྱེད་དགོས། འདི་ནི་ཞེ་འདོད་ཀྱི་བྱ་བ་ཞིག་ཡིན་ཞིང༌། ང་ཚོས་བྱིང་བ་རྒྱུད་ལ་སྐྱེས་ཡོད་པ་རྟོགས་སྐབས་འཕྲལ་སེལ་གྱི་ཐབས་ལམ་ནི་སྒོམ་གྱི་དམིགས་པའི་ཐོག་ལ་དང་བ་གསར་པ་ཞིག་བསྐྱེད་རྒྱུ་དེ་རེད། བསྐྱེད་སྟངས་ནི་ང་ཚོས་ཡིད་བྱེད་གཅིག་ཏུ་བསྒྲིམས་ནས་དེའི་རྩེ་མོ་རྣོན་པོར་གཏོང་རྒྱུ་ཙམ་ཡིན། གཞན་ཡང་སེམས་གཡེངས་ནས་རྟོག་པའི་ནང་དུ་ལྷུང་ཡོད་པ་ཤེས་དུས་ལུས་པོ་དང་སེམས་ཁམས་གཉིས་ཅུང་ཙམ་ལྷོད་པ་ནི་དེའི་གཉེན་པོ་ཡིན། ཅི་ཞིག་རྒྱུད་ལ་སྐྱེས་ཀྱང་ང་ཚོས་དྲན་པ་བརྟན་པོའི་སྒོ་ནས་དེར་དམིགས་པ་གཏོད་དགོས།

			ཉམས་ལེན་འདི་ལ་རྒྱབ་སྐྱོར་བྱེད་པར་ང་ཚོས་ཐུན་གྱི་བར་སྐབས་སུ་དྲན་པ་དང་ཤེས་བཞིན་གཉིས་བརྒྱུད་དེ། རང་ཉིད་ལ་མི་ཕན་པ་དང་གཞན་ལ་གནོད་པའི་མི་དགེ་བའི་སེམས་བྱུང་དང༌། སེམས་ཀྱི་གཡོ་འགུལ་གཞན་རྣམས་དོར་ནས་རང་གི་བློ་སྦྱོང་བར་ཧུར་བརྩོན་བྱས་ན་ཕན་ཐོགས་ཆེན་པོ་ཡོད། འདི་ནི་དྲང་སྲོང་ཀླུའི་སྡེ་ཡིས་དྲན་པས་དགེ་མི་དགེའི་སེམས་ཀྱི་འཕེལ་ཕྱོགས་དེད་ནས་དེ་དག་གི་ཕན་ཡོན་དང་གནོད་པ་རྣམས་ངོས་འཛིན་པར་གསུངས་པའི་རྒྱུ་མཚན་རེད། དེ་བཞིན་འདི་ནི་སངས་རྒྱས་དབྱིངས་ཀྱིས་དྲན་པ་དབང་ཤེས་ཀྱི་སྒོ་རྣམས་སྲུང་བཞིན་པའི་སྒོ་སྲུང་བ་ལྟ་བུ་ཡིན་ཞེས་པའི་བསྟན་དོན་ཡང་ཡིན། བློ་ནི་རང་བྱུང་ཁམས་ཆེན་པོའི་ནང་གི་གནོད་པ་ཆེ་ཤོས་ཀྱི་ནུས་ཤུགས་ཤིག་ཡིན་ཆོག་ཅིང༌། འདི་མ་ཞི་བ་དང་མ་དུལ་བ་ཡིན་པ་རྟོགས་པའི་སྐབས་སུ་དབང་དུ་བསྡུ་རྒྱུ་ནི་བསམ་ཤེས་ཅན་གྱི་བྱེད་སྟངས་ཤིག་ཡིན། ང་ཚོས་དྲན་པར་བརྟེན་ནས་དེ་ལྟར་བྱེད་ཆོག

			ནང་པའི་སྲོལ་རྒྱུན་གྱིས་སྒོམ་སྒྲུབ་ཉམས་ལེན་ལ་ཕན་པའི་འཚོ་བ་སྐྱེལ་སྟངས་ཀྱི་ཐད་ལ་མཐུན་རྐྱེན་བཞི་འཇོག་གི་ཡོད། དེ་རྣམས་ཚུལ་ཁྲིམས་དང༌། སྒོ་ལྔའི་ཤེས་པ་སྡོམ་པ། དྲན་པ་དང་ཤེས་བཞིན། ཆོག་ཤེས་བཅས་རེད། སྦྱོང་བརྡར་འདི་ལྟ་བུ་ལ་དགོས་པའི་གཞི་རྩའི་ཆ་རྐྱེན་ནི་ད་དུང་བཟའ་བཏུང་དང་གྱོན་ཆས་འཚམས་པོའང་ཡིན། དེ་བཞིན་གལ་སྲིད་དགོས་ཚེ་སྨན་བཅོས་ཀྱང་མཐུན་རྐྱེན་ཞིག་རེད། ཚུལ་ཁྲིམས་ནི་རང་དང་གཞན་ལ་གནོད་པའི་སྤྱོད་པ་རྣམས་གང་ཐུབ་ཀྱིས་སྤང་རྒྱུ་དེ་ཡིན། སྒོ་ལྔའི་ཤེས་པ་ཡུལ་གྱི་ཆོས་ཤིག་ལ་ཕྱོགས་ནས་ཆགས་སྡང་བསླངས་ཏེ། ང་ཚོའི་སེམས་ཀྱི་ཆ་སྙོམས་པོའི་རང་བཞིན་བརླག་སྐབས། ང་ཚོས་རང་གི་དབང་ཤེས་ཀྱི་སྒོ་རྣམས་འགོག་པ་དང༌། ཡིད་བྱེད་ཐད་ཀར་སེམས་བྱུང་གི་ཐོག་ལ་བཞག་ནས་དེ་ཚོར་རྒྱུས་ལོན་གང་ལེགས་བྱས་ན་ཕན་ཐོགས་ཆེན་པོ་ཡོད། འདིས་ཆགས་སྡང་གི་བག་ཆགས་དེ་འགོག་མི་ཐུབ་ནའང་རང་ཉིད་མ་དུལ་བའི་བློའི་ནང་དུ་གཏིང་ཇེ་ཟབ་ཏུ་ཟུག་པར་བཀག་འགོག་བྱེད་ཐུབ། དྲན་པ་དང་ཤེས་བཞིན་གཉིས་ནི་སྒོམ་རྒྱག་བཞིན་པའི་སྐབས་གཅིག་པུ་མ་ཡིན་པར་རྒྱུན་དུ་བཀོལ་སྤྱོད་ཆེ་ཞིང༌། ང་ཚོས་འདི་གཉིས་བེད་སྤྱད་ནས་སྟོང་བསམ་དང་ཉོབ་སེམས་ཀྱི་ནང་དུ་མ་ལྷུང་བར་མིག་སྔའི་དངོས་ཡོད་གནས་ལུགས་ལ་དམིགས་པ་གཏོད་ཐུབ། འཚོ་བའི་རྨང་གཞིའི་མཐུན་རྐྱེན་ལ་ཆོག་ཤེས་བྱེད་རྒྱུ་ནི་བདེ་སྐྱིད་ངོ་མའི་འཚོལ་སྙེག་ལ་མེད་དུ་མི་རུང་བ་ཞིག་རེད། བདེ་སྐྱིད་འདི་ནི་ཕྱིའི་ཡུལ་གྱི་སློང་རྐྱེན་སྤྲོ་སྣང་ཅན་ལས་བྱུང་བ་ཞིག་མ་ཡིན་པར་ནང་སེམས་ཀྱི་སྟེང་ནས་འབྱུང་གི་ཡོད། གཞི་རྩའི་མཐུན་རྐྱེན་འདི་དག་ལ་བརྟེན་ནས་ང་ཚོས་རང་གི་སྒོམ་གྱི་ཉམས་ལེན་དང་ཉིན་རེའི་འཚོ་བ་གཉིས་རིམ་གྱིས་གཅིག་ཏུ་སྦྲེལ་ཐུབ་པ་དང༌། དངོས་གཞིའི་སྒོམ་དང་སྤྱིར་བཏང་གི་བྱ་འགུལ་བར་གྱི་ཁྱད་པར་དེ་ཡལ་འགོ་ཚུགས་རྒྱུ་རེད། ཐ་ན་བྲེལ་འཚུབ་ཆེ་བའི་འཚོ་བའི་ནང་དུའང་ང་ཚོས་ནང་སེམས་ཀྱི་ཞི་བདེ་ཞིག་རྙེད་ཐུབ་པ་དང༌། དེས་ང་ཚོའི་གནས་འགྱུ་འདྲེས་མའི་འདུ་ཤེས་དེ་གཏིང་ཇེ་ཟབ་ཏུ་གཏོང་ངེས།། 

			སེམས་ཀྱི་མངོན་ཚུལ། 

			ང་ཚོས་སེམས་རང་གི་ངང་དུ་འཇོག་པའི་ཉམས་ལེན་ལ་གཞོལ་དུས་སེམས་ཀྱི་བར་སྣང་དུ་བྱུང་བའི་སྣང་ཚུལ་དེ་དག་གི་རང་བཞིན་ཅི་ཞིག་ཡིན་པ་དང༌། དེ་ཚོས་སེམས་ཀྱི་ངོ་བོའི་སྐོར་ནས་ང་ཚོར་ཅི་ཞིག་སྟོན་གྱི་ཡོད་དམ་ལྟ་བུའི་དྲི་བ་མང་པོ་ཞིག་ཡོད་སྲིད། སྣང་ཚུལ་དེ་དག་རྟོགས་པའི་ཐབས་ལམ་ལེགས་ཤོས་ནི་དེ་ཚོར་ཞིབ་ལྟ་བྱེད་རྒྱུ་འདི་རེད། གནམ་རིག་པ་ཚོས་ཞིབ་ལྟ་ནན་མོ་བྱས་ནས་སྐར་མ་དང་རྒྱུ་སྐར་གྱི་སྐོར་ལ་གོ་རྟོགས་རྙེད་པ་དང༌། སྐྱེ་དངོས་རིག་པ་སྨྲ་བ་ཚོས་གཅིག་མཚུངས་སུ་དེ་ལྟར་བྱས་ནས་སེམས་ཅན་དང་རྩི་ཤིང་གི་སྐོར་ལ་གོ་རྟོགས་བསྐྲུན་ཡོད། བསམ་བློ་དང༌། སེམས་ཀྱི་སྣང་བརྙན། འདོད་པ། མྱོང་ཚོར་སོགས་ནི་བློའི་ལྟག་རྒྱབ་ཁག་ནས་འབྱུང་ཞིང༌། དེ་དག་ལ་ལུས་ཁམས་ཀྱི་བྱེད་ལས་དང༌། ཚེ་འདི་དང་གཅིག་བྱས་ན་ཚེ་སྔོན་མ་དག་གི་མྱོང་བ་བཅས་ཀྱི་ཤུགས་རྐྱེན་ཐེབས་ཀྱི་ཡོད། ང་ཚོ་སེམས་བྱུང་དེ་ཚོའི་ནང་དུ་ལྷུང་ན་འདི་ཚོས་རང་ཉིད་ཀྱི་སེམས་དང༌། ལུས་པོ། སྤྱོད་པ་བཅས་ལ་ཤུགས་རྐྱེན་ཐེབས་ཀྱི་ཡོད་མོད། གོང་གི་ཉམས་ལེན་གྱིས་བསྟན་པ་བཞིན་ང་ཚོས་སེམས་བྱུང་འདི་ཚོར་ཞིབ་ལྟ་ཙམ་བྱས་ན། ང་ཚོ་དེ་དག་གི་དབང་ཤུགས་ཀྱི་འོག་ཏུ་མི་ལྷུང་བར་སེམས་བྱུང་དེ་དག་ལས་མང་པོ་ཞིག་རྟོགས་ཆོག སེམས་ཀྱི་སྣང་ཚུལ་དེ་དག་གིས་ཤེས་ཚོར་གྱིས་མ་ཟིན་པའི་ང་ཚོའི་རེ་བ་དང་འཇིགས་སྣང་གི་སྐོར་གྱི་གོ་རྟོགས་མང་པོ་ཞིག་ང་ཚོར་སྤྲོད་པ་དང༌། དེ་བཞིན་གསལ་རིག་རང་བཞིན་གྱི་བློའི་བར་སྣང་དུ་སྐྱེས་པའི་གསར་གཏོད་ཀྱི་ནུས་པ་སོགས་ཀྱང་ང་ཚོའི་མཐོང་ཡུལ་དུ་འདྲེན་ནུས་པ་རེད། 

			མི་མང་པོ་ཞིག་གི་ལྟ་ཚུལ་ལ། ཡུལ་ཅན་གྱི་མྱོང་བ་ནི་ཀླད་པའི་བྱ་འགུལ་དང་ཆ་འདྲ་བ་ཡིན་ནའང༌། འདི་ལ་ཚན་རིག་རང་བཞིན་གྱི་བདེན་དཔང་གིས་ར་སྤྲོད་གསལ་བོར་བྱས་མེད་པ་དང༌། བདེན་འཛིན་འདི་ལ་དོགས་འདྲི་བྱེད་དགོས་པའི་རྒྱུ་མཚན་འགའ་ཞིག་ཡོད། དཔེར་ན། ཡིད་མ་སྐྱིད་པའི་མི་ཞིག་ལ་ཁྱེད་ཀྱིས་ཁ་བརྡ་འཇམ་པོར་བྱས་ན། ཁྱེད་ཀྱི་ཚོར་བ་སྐྱེན་པོ་དང༌། སེམས་བཟང་ལས་བྱུང་བའི་ཁ་བརྡས་མི་དེའི་ཡིད་སེམས་བདེ་ལ་བཀོད་ཅིང༌། འདིའི་རྐྱེན་གྱིས་ཁྱེད་རང་ལའང་བདེ་བ་ཞིག་ཐོབ་ངེས། ཁྱེད་ཀྱིས་བདེ་བ་དེ་མྱོང་བཞིན་པའི་སྐབས་སུ་ཀླད་པའི་ནང་དུ་མྱོང་བ་དེ་དང་འབྲེལ་བའི་དབང་རྩའི་བྱ་འགུལ་འབྱུང་བ་ནི་གསལ་པོ་རེད། འོན་ཀྱང༌། གལ་སྲིད་ཀླད་པའི་བྱ་འགུལ་འདི་སྨན་རྫས་ལྟ་བུ་བཀོལ་ནས་འབྱུང་དུ་བཅུག་ཚེ། བློའི་ངང་ཚུལ་དེ་སྔོན་མ་དང་གཅིག་པ་ཞིག་འབྱུང་མི་སྲིད། དེ་ཡང་རྒྱུ་མཚན་ནི་མི་ཞིག་ལ་རོགས་རམ་བྱས་པ་ལས་བྱུང་བའི་ཡིད་ཀྱི་དགའ་སྤྲོ་ནི་རྫས་སྦྱོར་གྱིས་བསྐྱེད་པའི་མྱོང་ཚོར་དང་བསྡུར་ན་དོན་སྙིང་ཅན་ཞིག་རེད། ཀླད་པའི་བྱ་འགུལ་གྱིས་སྐད་ཅིག་ནས་སྐད་ཅིག་བར་ལ་ང་ཚོར་ཡོད་པའི་ཡུལ་ཅན་གྱི་མྱོང་བའི་རིགས་ལ་འགྲེལ་བཤད་ཕྱེད་ཀ་ཞིག་མ་གཏོགས་རྒྱག་མི་ཐུབ་པ་དང༌། སེམས་ཀྱི་ནུས་རྩོལ་རྣམས་ཀླད་པའི་བྱ་འགུལ་ཙམ་ལ་ཆ་བགོ་བྱེད་པའི་འབད་བརྩོན་གང་ཞིག་ཡིན་རུང་གྲུབ་ཆ་གལ་ཆེན་ཞིག་དེ་དག་གི་ནང་དུ་འདུ་མི་ཐུབ་ཅིང༌། དེ་ནི་སེམས་ཀྱི་ནུས་རྩོལ་རང་ཉིད་ཡིན། 

			ལེའུ་དགུ་པ་ཉམས་ལེན།

			ཤེས་པའི་འོད་སྣང་དེ་འཛིན་པ། 

			༄༅། །རྐུབ་སྟེགས་ཤིག་གི་སྟེང་དུ་སྡོད་པ་དང༌། དཀྱིལ་ཀྲུང་ལ་གནས་པ། ཡང་ན་མར་ཉལ་བ་བཅས་སྡོད་སྟངས་གང་ཞིག་ཡིན་རུང་རང་གི་ལུས་པོ་བདེ་པོར་འཇོག་དགོས། ལུས་ལ་གཡོ་འགུལ་མེད་ཅིང་རྣམ་རིག་གྲུང་པོའི་ངང་ནས་དབུགས་འབྱིན་རྔུབ་ལན་གསུམ་ལ་བྱེད་པ་དང༌། དེའི་ཚེ་རང་གིས་ལུས་པོ་ཧྲིལ་པོའི་དབུགས་ཀྱི་རྒྱུ་བའི་རེག་ཚོར་མྱོང་བར་གྱིས། དེ་ནས་རང་ཉིད་ཀྱི་ལུས་པོར་རང་གི་དབུགས་ཀྱི་རྒྱུ་བའི་རིང་ཐུང་དང༌། མགྱོགས་ཚད། ཟབ་ཚད། ཆ་མཉམ་ཡིན་མིན་སོགས་ཐག་གཅོད་བྱེད་དུ་བཅུག་ནས་དབུགས་ཀྱི་རྒྱུ་བ་ནི་རང་གི་ངང་འགྲོས་ལྟར་གནས་དགོས། ད་ལྟ་ཁྱེད་ཀྱིས་ཤེས་ཚོར་གྱི་དམིགས་པ་ལ་བཀོད་འདོམས་མི་བྱེད་པར་རང་སེམས་ཡངས་པོར་བཞག་སྟེ། ཡིད་བྱེད་ནི་དབང་ཤེས་གང་རུང་དང༌། ཡིད་ཤེས་ཀྱི་ཕྱོགས་ལ་རང་དབང་དུ་འགྲོ་རུ་ཆུགས། གལ་སྲིད་སྒྲ་ཞིག་གིས་ཁྱེད་ཀྱི་ཡིད་བྱེད་བཟུང་ན། ཤེས་ཚོར་འདིའི་སྟེང་དུ་བརྟན་པོར་འཛིན་པ། ཡང་ན་ཚུར་བསྡུ་བ་སོགས་མི་བྱེད་པར་རང་སོར་ཞོག དེ་མཚུངས་སུ་ཤེས་ཚོར་གྱིས་མིག་ཤེས་ཀྱི་འཛིན་པ་དང༌། ལུས་པོའི་རེག་ཚོར་ཁག་ཅིག་ཟིན་ཚེ། དེ་ལྟར་དུ་བཞག་ནས་རང་ཉིད་དེ་དག་གི་ནང་དུ་ལྷུང་བའམ། དེ་དག་གི་ངོ་བོའི་ནང་དུ་འཐིམ་མི་ཉན། རྟོག་པ་དང༌། དྲན་ཤེས། སེམས་བྱུང་གཞན་སོགས་ཁྱེད་ཀྱིས་མཉམ་པར་བཞག་ན། དམིགས་པ་དེ་དག་གི་སྟེང་ལ་འཇོག་ཚུལ་ནི་ཕྱེ་མ་ལེབ་མེ་ཏོག་ཅིག་གི་སྟེང་ལ་འབབ་པ་ལྟར་འཛིན་པ་མེད་པ་ཞིག་ཡིན་དགོས། སྐར་མ་འགའི་རིང་རང་ཉིད་ནི་འདི་ལྟར་སེམས་ལ་བཀོད་འདོམས་མེད་པའི་འདུ་ཤེས་ཡངས་པོ་ཞིག་གི་ངང་ནས་ངལ་གསོ་བྱོས།

			ད་ནི་ཁྱེད་ཀྱིས་རང་གི་དམིགས་པ་ལུས་པོའི་ཕྱོགས་སུ་གཏད་དེ་ཡིད་བྱེད་ནང་དུ་བསྡུ་བ་དང༌། རྐང་མཐིལ་ནས་སྤྱི་བོའི་བར་གྱི་ལུས་ཚོར་ཤེས་པས་འཛིན་པར་གྱིས། རང་སེམས་ཅང་ཤེས་རྟ་ཕོ་ལྟ་བུ་དེ་དབང་ཤེས་དང་ཡིད་ཤེས་ཀྱི་ཁྱབ་ཁོངས་སུ་གང་འདོད་ལ་འཁྱམ་དུ་མི་འཇུག་པར་ལུས་པོའི་ཁྱབ་ཁོངས་སུ་ཚུར་བསྡུ་དགོས། ཡིན་ཡང༌། ཁྱབ་ཁོངས་འདིའི་ནང་དུ་ཡིད་བྱེད་ཀྱིས་ལུས་ཚོར་ཞིག་ཟིན་ཚེ་རང་སེམས་དེའི་སྟེང་དུ་བཞག་སྟེ། འདི་ལྟར་གནས་པ་མ་གཏོགས་རང་སེམས་ལ་སྟངས་འཛིན་བྱེད་པའམ་དེའི་ནང་ལ་ལྷུང་དུ་འཇུག་མི་ཉན། 

			སྐར་མ་འགའི་རྗེས་སུ་ཡིད་བྱེད་ད་དུང་ཅུང་ཙམ་ནང་དུ་བཀུག་ནས་སེམས་ཀྱི་བར་སྣང་དུ་འབྱུང་བཞིན་པའི་སེམས་བྱུང་ཚོའི་འཕེལ་འགྲིབ་ལ༼གོང་གི་ཉམས་ལེན་གྱི་ནང་དུ་བྱས་པ་ལྟར།༽དམིགས་པ་གཏོད་ཅིང༌། རྟོག་པ་དང་སྣང་བརྙན་ལྟ་བུའི་སེམས་ཀྱི་འདུས་དོན་རང་ངོས་ནས་སྐད་ཅིག་སྐད་ཅིག་གི་བར་ལ་འཕེལ་འགྲིབ་བྱེད་སྐབས་དེ་ཚོར་ཞིབ་ལྟ་བྱེད་དགོས། ཡུལ་ཅན་གྱི་ངོས་ནས་མྱོང་བའི་འདོད་པ་དང༌། མྱོང་ཚོར་ལྟ་བུའི་བློ་ཡི་གཡོ་འགུལ་ཡང་རྟོགས་པར་བྱོས། ད་དུང་སེམས་ཀྱི་བར་སྣང་ཡངས་པོའི་ནང་གི་རྟོག་པ་ཚོའི་ནང་དུ་མ་འཐིམ་པར་གནས་ཤིང༌། རྟོག་པ་དེ་དག་བློས་ཟིན་པ་ཙམ་མ་གཏོགས་དེ་ཚོར་བཅོས་བསྒྱུར་བྱེད་པའམ་ཡ་ལན་སྤྲོད་མི་རུང༌། 

			ཡུལ་གྱི་རང་བཞིན་དུ་གྱུར་པའི་སེམས་ཀྱི་འདུས་དོན་དང༌། ཡུལ་ཅན་གྱི་བློའི་གཡོ་འགུལ་འདི་དག་ལ་དམིགས་པ་གཏད་ནས་ཁྱེད་ཀྱིས་སེམས་ཀྱི་མདུན་ངོས་སྟེང་དུ་བློ་རྩེ་བཞག་ཡོད། ད་ལྟ་རང་གི་ཡིད་བྱེད་སེམས་ཀྱི་རྒྱབ་ངོས་སྟེང་དུ་འཇོག་དགོས་ཤིང༌། འདི་ནི་རྟོག་པ་དེ་དག་འབྱུང་ས་ཡིན་པ་དང༌། འདིར་སེམས་བྱུང་དེ་དག་སྐྱེས་ནས་སླར་ཡང་ནང་དུ་ཡལ་གྱི་ཡོད། སེམས་ཀྱི་བར་སྣང་འདི་ལ་ཞིབ་ལྟ་ནན་མོ་བྱེད་བཞིན་སེམས་ཀྱི་ཆ་འདིར་ཁྱད་ཆོས་ཤིག་ཡོད་པ་དང༌། ཡང་ན་ཅི་ཡང་མེད་པའི་རང་བཞིན་ཞིག་ཡིན་མིན་ལ་མཉམ་པར་ཞོག

			གོང་གི་ཉམས་ལེན་ཚང་མའི་ནང་དུ་ཡིད་བྱེད་ནི་དབང་ཤེས་ལྔ་དང༌། ཡིད་ཤེས་ཀྱི་ཁྱབ་ཁོངས་སུ་ཡོད་པའི་ཚོར་བ་དང་རྟོག་པ་ག་གེ་མོ་ཞིག་གི་ཐོག་ལ་བཞག་པ་རེད། ཉམས་ལེན་འདི་དག་གི་ནང་དུ་ཡིད་བྱེད་ནི་ལེ་ཟེར༼laser༽གྱི་རྩེ་མོ་ལྟར་རང་གི་མྱོང་བའི་ཁྱབ་ཁོངས་ཀྱི་འཆར་ཤེལ་ལ་གཏད་ནས་དེ་ཚོར་འོད་སྣང་བྱིན་ཡོད། འོན་ཀྱང༌། ད་ལྟའི་སྒོམ་འདིའི་ནང་གི་མཐའ་མའི་རིམ་པ་ནི། ལེ་ཟེར་གྱི་རྩེ་མོ་དེ་ནང་དུ་བསྡུ་རྒྱུ་འདི་ཡིན་ཞིང༌། ཡིད་བྱེད་ནི་ཆོས་གཞན་དང༌། ཐ་ན་སེམས་ཀྱི་བར་སྣང་དང་འདུས་དོན་གྱི་ཐོག་ལའང་མ་ཕྱོགས་པར་རང་ཉིད་ཀྱི་ངོ་བོའི་སྟེང་ལ་འཇོག་དགོས། ཤེས་པ་ནི་ཤེས་པ་རང་གི་བར་སྣང་དུ་ཤེས་པས་ཤེས་པ་ཟིན་པར་བྱས་ནས་གནས་པར་གྱིས། ཆོས་གང་ཞིག་ཤེས་པར་སྣང་ན་སྣང་དུ་འཇུག་པ་ལས་བཀག་འགོག་བྱེད་མི་རུང༌། ཡིན་ཡང༌། ཆོས་དེ་ཚོར་དང་བ་བྱེད་ན་མི་འགྲིག་ཅིང༌། ཆོས་དེ་ཚོས་རང་གི་ཡིད་བྱེད་ཕྱི་རོལ་ལ་འདྲེན་འགོ་ཚུགས་མ་ཐག་ཏུ་ཆོས་དེ་རྣམས་གློད་ནས་རང་གི་ཤེས་ཚོར་ནི་ཤེས་པའི་ངོ་བོའི་ཐོག་ལ་འཇོག་དགོས། རྟོག་པ་ག་དུས་བྱུང་ཡང་ལམ་སེང་དོར་ནས་སེམས་ནི་རྟོག་པ་དང་བྲལ་ཞིང་ཞི་བའི་ཤེས་རིག་གི་ངང་དུ་གནས་པར་བྱོས། 

			ཉམས་ལེན་འདི་ནི་བྱེད་སླ་པོ་ཞིག་ཏུ་སྣང་ཡང༌། ཐོག་མར་འགོ་འཛུགས་པའི་སྐབས་སུ་ཁྱེད་ལ་དཀའ་ངལ་ཅུང་ཙམ་ཞིག་འཕྲད་སྲིད། དེ་འདྲ་ཡིན་ཚེ་ཁྱེད་ཀྱིས་ཉམས་ལེན་འདི་རང་གི་དབུགས་ཀྱི་རྒྱུ་བ་དང་ཟུང་དུ་སྦྲེལ་ནའང་འགྲིག དབུགས་ནང་ལ་རྔུབ་ཐེངས་རེར་ཤེས་ཚོར་ནི་ཤེས་པའི་སྟེང་ལ་བཞག་ནས་ཤེས་པའི་སྐད་ཅིག་ད་ལྟ་བ་མྱོང་བར་བརྩོན་དགོས་ཤིང༌། དབུགས་ཕྱིར་འབྱིན་ཐེངས་རེར་ཡིད་བྱེད་ལ་གནོད་པའི་བསམ་བློ་དང་བར་ཆད་གཞན་སོགས་མྱུར་དུ་དོར་ནས་ཤེས་པའི་མྱོང་བ་དེ་ཤེས་ཚོར་གྱིས་ཟིན་པ་རྒྱུན་བསྲིང་བྱོས། དབུགས་ནང་ལ་རྔུབ་ཐེངས་རེར་བྱིང་བ་དང་རྨུགས་པ་ལས་རྒྱལ་བར་བྱས་ནས་ཡིད་བྱེད་བསྐྱེད་པ་དང༌། དབུགས་ཕྱི་ལ་འབྱིན་ཐེངས་རེར་འཕྲོ་བ་དང་རྒོད་པ་ལས་རྒྱལ་བར་བྱས་ནས་ཡིད་བྱེད་གློད་དགོས། 

			ཤེས་པའི་རྟོགས་པ་ནི་ཁྱེད་ལ་ཡོད་པའི་གོ་རྟོགས་ཀྱི་ཁྲོད་ནས་ངེས་བརྟན་གྱི་རང་བཞིན་ཆེ་ཤོས་དེ་ཡིན་སྲིད། འདི་ནི་རྟོགས་པའི་རྟོགས་པ་ཞིག་སྟེ། ཤེས་པ་ནི་ད་ལྟ་རང་འབྱུང་བཞིན་པ་ཤེས་པའི་རྟོགས་པ་ཞིག་རེད། རྣམ་རིག་གྲིམ་པོ་བྱས་ནས་ཤེས་པའི་ཁྱད་ཆོས་རྣམས་རྟོགས་ཐུབ་མིན་ལ་ཚོད་ལྟ་བྱོས། ཤེས་པ་ནི་གཡོ་འགུལ་མེད་པ་ཞིག་ཡིན་ནམ། ཡང་ན་ཆུ་ལྟར་རྒྱུན་མ་ཆད་པར་བཞུར་གྱི་ཡོད་དམ། ཤེས་པ་ལ་བར་སྣང་གི་ཆ་ཚད་དེ། ཆེ་ཆུང་གི་རང་བཞིན་ཞིག་ཡོད་དམ།  དེར་དབྱིབས་དང༌། ལྟེ་བ། མཐའ་མཚམས་སོགས་ཡོད་དམ། གལ་སྲིད་དེར་དབྱིབས་དང་ཆེ་ཆུང་གི་ཚད་གཞི་ཡོད་པ་ཡིན་ན་དེ་ཚོར་འགྱུར་བ་ཡོད་དམ། ཁྱེད་ཀྱིས་གཞན་གང་ལའང་མི་དབང་བའི་ཤེས་པའི་ཐུན་མིན་གྱི་ཁྱད་ཆོས་རྣམས་ངོས་འཛིན་བྱེད་ཐུབ་བམ།

			ཁྱེད་ཀྱིས་ཉམས་ལེན་འདིའི་ནང་དུ་ཤེས་པ་རང་ཉིད་ཀྱི་དྲན་པ་རྒྱུན་བསྲིང་བྱས་ཡོད། འོན་ཀྱང༌། ཡིད་བྱེད་ཀྱི་སྤུས་ཀ་ལ་ལྟ་ལྟོག་བྱེད་པའི་ཤེས་བཞིན་གྱི་ནུས་རྩོལ་ལ་གོམས་འདྲིས་བྱེད་རྒྱུ་ཡང་གལ་ཆེན་ཞིག་རེད། ཤེས་བཞིན་ལ་བརྟེན་ནས་རང་གི་བློ་དེ་བྱིང་བའི་དབང་དུ་སོང་ཡོད་མེད་རྟོགས་པ་དང༌། བྱིང་བའི་དབང་དུ་སོང་ཡོད་ཚེ་དམིགས་པ་སྟེ། ཤེས་པ་ལ་དང་བ་གསར་པ་ཞིག་སྤྲད་ནས་མྱུར་དུ་ཡིད་བྱེད་བསྐྱེད་ཆོག ཤེས་བཞིན་བརྒྱུད་ནས་རང་གི་སེམས་དེ་རྟོག་པ་དང༌། སློང་རྐྱེན་སོགས་ཀྱི་ནང་དུ་ལྷུང་ཡོད་པ་ཤེས་ན་དམིགས་པ་འདི་དག་འཕྲལ་དུ་དོར་ནས་སེམས་གློད་དགོས། རྟོག་པ་འདི་ཚོ་རྒྱུན་སྐྱོང་བའི་ངལ་རྩོལ་ཞིག་ཡོད་པ་དང༌། ཁྱེད་ཀྱིས་ངལ་རྩོལ་དེ་དང་རྣམ་གཡེང་རྣམས་དོར་ནས་བློ་རྩེ་ཤེས་པའི་ཐོག་ལ་འཇོག་དགོས། འདི་ནི་རྨི་ལམ་མེད་པའི་གཉིད་མཐུག་པོ་ཞིག་ཁུག་པ་དང་འདྲ་མཚུངས་རེད། ཡིན་ཡང༌། གཉིད་ཁུག་སྐབས་ཤེས་པ་ནི་རིམ་གྱིས་མི་གསལ་བར་འགྱུར་བ་ལྟར་མ་ཡིན་པར་ཤེས་པའི་གསལ་ཆ་ཚད་མཐོ་པོ་ཞིག་རྒྱུན་སྐྱོང་བྱོས། ཉམས་ལེན་འདི་ལ་གོམས་འདྲིས་ཆེ་རུ་སོང་བ་དང༌། ཞི་ཞིང་གསལ་བའི་ཤེས་པའི་རང་བཞིན་དེ་རིམ་གྱིས་རྟོགས་སྲིད། སྐབས་དེ་དུས་བྱིང་རྒོད་སེལ་བའི་ཐབས་ལམ་ཁྱེད་ལ་མི་དགོས། དེ་ཡང་ཁྱེད་ནི་ཤེས་པའི་རང་བཞིན་རྣལ་མ་དེ་སྒྲིབ་པའི་སེམས་བྱུང་གི་ནང་དུ་མི་ལྷུང་བས་ཡིན། 

			སྐར་མ་ཉི་ཤུ་རྩ་ལྔའི་རིང་ལ་རྒྱུན་འཁྱོངས་བྱས་ནས་སྒོམ་གྱི་ཐུན་འདི་མཇུག་བསྡུ་བ་དང༌། ཉམས་ལེན་འདི་ལ་གོམས་འདྲིས་ཇེ་ཆེར་ཕྱིན་ན་རིམ་གྱིས་སྒོམ་གྱི་ཐུན་འདི་ཡང་ཇེ་རིང་ལ་གཏོང་ཆོག ཡིན་ཡང༌། རིང་དྲགས་ན་སྒོམ་གྱི་སྤུས་ཀ་ཇེ་ཞན་དུ་འགྲོ་བས་འོས་འཚམས་ཤིག་ཡིན་རྒྱུ་གལ་ཆེན་ཡིན། དུས་ཚོད་སྟོན་བྱེད་ཅིག་ཡོད་ན་ཕན་ཐོགས་ཆེན་པོ་ཡོད་ལ། འདིས་སྒོམ་ཐུན་རྫོགས་པའི་དུས་མཚམས་ཀྱི་བརྡ་སྟོན་པས་ཁྱེད་ཀྱིས་སྒོམ་ལ་བར་ཆད་བྱས་ནས་ཆུ་ཚོད་ལ་མིག་ལྟ་བྱེད་མི་དགོས། སྒོམ་རྒྱག་བཞིན་པའི་སྐབས་སུ་གསལ་ཆ་ཆེ་ཞིང་བརྟན་ལྷིང་ཡིན་པའི་དྲན་པ་སྐྱོང་ཅི་ཐུབ་བྱེད་དགོས་པ་རེད།། 

			ལེའུ་བཅུ་པ་རྣམ་གཞག

			ཤེས་པའི་ངོ་བོ་འཚོལ་ཞིབ།

			ཡེ་ཤུའི་ཆོས་ལུགས་ཀྱི་འཚོལ་ཞིབ། 

			རང་གི་བློ་རྩེ་རྣམ་གཡེང་ལས་གྲོལ་ནས་ཤེས་པ་རང་ཉིད་དམ་ཤེས་བཞིན་པའི་ཐོག་ལ་འཇོག་དགོས། དེར་དཔོག་མི་ཐུབ་པའི་གཏིང་ཚད་དང༌། གསལ་སྣང་གི་དབྱིངས་གཅིག་པ་ཞིག་ལས་ཅི་ཡང་མེད་ལ། གསལ་སྣང་གི་དབྱིངས་སུ་ལྟ་མཁན་རང་ཉིད་ཀྱང་གསལ་སྣང་གི་དབྱིངས་ཡིན། ཕྲག་དོག་དང༌། ཁོང་ཁྲོ། འཇིགས་སྣང་སོགས་ལྡན་པའི་བདག་ཡན་གར་བ་ཞིག་དེར་མེད། ཕྲག་དོག་དང༌། ཁོང་ཁྲོ། འཇིགས་སྣང་སོགས་དེར་ཡོད་སྲིད་པ་གསལ་པོ་ཡིན་མོད། ང་ཚོས་དེར་འཇིགས་སྣང་དང༌། ཁོང་ཁྲོ། ཕྲག་དོག་སོགས་མྱོང་མཁན་ཞིག་རྙེད་མི་ཐུབ། ང་ཚོས་དེར་མཐོང་ཐུབ་པ་ནི། གསལ་ཞིང་གཏིང་མཐའ་མེད་པའི་གཏིང་ཟབ་ཅིག་གི་ནང་དུ་གཏིང་མཐའ་མེད་པར་ལྟ་བཞིན་པ་དེ་ཡིན།

			ཡེ་ཤུའི་ཆོས་ལུགས་ཀྱི་སྒོམ་སྒྲུབ་པ་ཚོས་དུས་རབས་མང་པོ་ཞིག་ལ་ཉམས་ལེན་འདི་ལྟ་བུར་བརྟེན་ནས་ནང་སེམས་ཀྱི་རྟོགས་པ་དང༌། ཞི་བདེ་ངོ་མའི་གནས་རིམ་ཁྱད་པར་བ་ཞིག་སྟེ། བློ་སྦྱངས་ནས་རང་ཉིད་ཀྱི་ངོ་བོ་ཕྲ་མོ་ལ་ཞི་བར་གནས་སྐབས་སྐྱེ་བའི“བདེན་པ་ལས་བྱུང་བའི་བདེ་བ”རྙེད་ཡོད་པར་འགྲེལ་བརྗོད་བྱས་ཡོད།།

			ཤེས་པའི་སྐོར་གྱི་དུས་རབས་ཉི་ཤུ་པའི་གོ་རྟོགས།

			དུས་རབས་བཅུ་བདུན་པའི་མགོ་སྟོད་ནས་བཟུང༌། ཚན་རིག་པ་ཚོས་རང་གི་ཞིབ་འཇུག་ནི་ཕྱིའི་འཇིག་རྟེན་གཅིག་པུའི་སྟེང་དུ་ཚོད་འཛིན་བྱས་ཏེ། འགྲོ་བ་མིའི་རྣམ་ཤེས་དང་ཤེས་པའི་ནང་རོལ་གྱི་འཇིག་རྟེན་དེ་ལྟ་གྲུབ་སྨྲ་བ་དང༌། ཆོས་ལུགས་རིག་པ་སྨྲ་བ་ཚོར་བསྐྱུར་ཡོད། ཁོང་ཚོས་རྨད་དུ་བྱུང་བའི་རྣམ་གཞག་འདྲ་མིན་གསར་གཏོད་བྱས་ཡོད་ནའང༌། ནང་གི་འཇིག་རྟེན་དང་འབྲེལ་བའི་གནད་དོན་ཆེས་རགས་པ་ཚོའི་ཐོག་ལའང་འདོད་ཚུལ་གཅིག་མཐུན་ཞིག་བྱུང་མེད། ཚན་རིག་པ་ཚོས་རྩད་ཞིབ་བྱས་མེད་པའི་རང་བྱུང་གི་འཇིག་རྟེན་གྱི་ཆ་ངོས་འདི་ལ་དུས་རབས་བཅུ་དགུ་པའི་མཇུག་ཏུ་བརྟག་དཔྱད་བྱེད་འགོ་བཙུགས་ཤིང༌། ཞིབ་འཇུག་གི་ཁྱབ་ཁོངས་འདིས་འཇམ་མི་སིའི་ཡིད་དབང་བཀུག་པ་དང༌། དེ་ཡང་རྒྱུ་མཚན་ནི་བརྗོད་གཞི་འདི་ལ་ཚན་རིག་དང༌། ལྟ་གྲུབ་རིག་པ། ཆོས་ལུགས་བཅས་ཀྱི་ངོས་ནས་ལྟ་ཚུལ་འཛིན་ཆོག་པས་རེད། ཁོང་གིས་དངོས་ཁམས་དང་སེམས་ཀྱི་སྣང་ཚུལ་ཐམས་ཅད་ཀྱི་གཞི་རྩའི་རྒྱུ་ནི་དངོས་གཟུགས་ཡིན་པའི་དོན་སྤྱི་འདི་དོར་ཞིང༌། ཁོང་གི་ལྟ་ཚུལ་ལ། འཇིག་རྟེན་གྱི་གཞི་རྩའི་རྒྱུ་རྫས་ནི་ཡུལ་དང་ཡུལ་ཅན་གྱི་ཁྱད་པར་མ་བྱུང་བའི་སྔོན་གྱི་མྱོང་བ་ཡིན། དེ་ནི“སྤྲོས་མེད་ཡིན་ཞིང་ཆ་ཚང་བའི་དངོས་ཡོད་དམ་གྲུབ་གནས་ཤིག”ཡིན་པའི་འགྲེལ་བརྗོད་བྱས་འདུག

			འཇམ་མི་སིས་རང་གི་སྐབས་དུས་ཀྱི་སེམས་ཁམས་རིག་པ་ནི། གྷ་ལེ་ལེའོ་ཡི་སྔོན་གྱི་དངོས་ཁམས་རིག་པ་བཞིན་ཡར་རྒྱས་ཆེན་པོ་བྱུང་མེད་པར་བརྗོད་ཡོད། དུས་རབས་ཉི་ཤུ་པའི་ནང་དུ་བློའི་འཛིན་པའི་ཚན་རིག་ལ་འཕེལ་རྒྱས་རྒྱ་ཆེན་ཞིག་བྱུང་ནའང༌། ཚན་རིག་གིས་ཤེས་པར་ཞིབ་འཇུག་བྱེད་པ་ནི་ད་ལྟ་ཡང་འཇམ་མི་སིས་བརྗོད་པ་ལྟར་ལྷག་ཡོད། ད་དུང་ཁོང་གིས་བརྗོད་གཞི་ཞིག་ཚན་རིག་གི་ལམ་ནས་མ་རྟོགས་བར་དུ་དེ་ནི་ལྟ་གྲུབ་རིག་པའི་གནད་དོན་ཞིག་ཡིན་པ་དང༌། དེ་ལྟར་བྱུང་ན་ད་གཟོད་བརྗོད་གཞི་དེ་ལྟ་གྲུབ་སྨྲ་བ་ཚོའི་ལག་ནས་ཚུར་བླངས་ཡོད་ཚུལ་གསུངས། ལྟ་གྲུབ་སྨྲ་བ་ཚོས་ཤེས་པ་གསལ་བཤད་ཀྱི་དཔེ་དེབ་གཅིག་རྗེས་གཉིས་མཐུད་ཀྱིས་བརྩམས་ནས་འཚོ་བ་སྐྱེལ་བཞིན་པ་འདི་ནི། ནུབ་ཕྱོགས་ལ་ད་དུང་ཤེས་པར་ཕྱོགས་པའི་ཚན་རིག་ཡང་དག་ཅིག་མེད་པའི་དཔང་རྟགས་རེད། ཚན་རིག་པ་དང་ལྟ་གྲུབ་སྨྲ་བ་ཚོས་རང་གི་བློ་ལ་སྣང་བའི་སེམས་ཀྱི་མངོན་ཚུལ་ལ་རྒྱབ་གཏད་དེ། མངོན་སུམ་གྱི་བདེན་དཔང་མེད་པར་གཏན་ཚིགས་རིག་པའི་བྱེད་ཐབས་གཅིག་པུ་བརྒྱུད་ནས་སེམས་ཀྱི་རང་བཞིན་གྱི་ཐད་ལ་ཚོད་དཔག་བྱེད་ཀྱི་ཡོད། ཨ་ཡིམ་སི་ཐན༼Albert Einstein༽གྱིས“གཏན་ཚིགས་གཅིག་པུའི་ཐོག་ནས་བཞག་པའི་འདོད་ཚུལ་ནི་དངོས་ཡོད་གནས་ལུགས་དང་སྦྱར་ན་རྦད་དེ་སྟོང་པ་ཡིན། གྷ་ལེ་ལེའོ་ཡིས་འདི་གཟིགས་པ་དང༌། ལྷག་པར་དུ་ཁོང་གིས་ཚན་རིག་འདི་འདྲའི་ཤུགས་རྐྱེན་ལས་བཀྲོལ་བའི་རྒྱུ་མཚན་གྱིས་ཁོང་ནི་དངོས་ཁམས་རིག་པ་ཙམ་དུ་མ་ཟད། དེང་རབས་ཀྱི་ཚན་རིག་སྤྱིའི་སྲོལ་གཏོད་མཁན་པོའང་ཡིན།” ཞེས་གསུངས་ཡོད།

			གང་ཟག་སོ་སོའི་ཕྱོགས་ཞེན་ལས་རྒྱལ་ཏེ། དཔྱད་པ་ལ་བརྟེན་ནས་གཞུང་ལུགས་ཀྱི་གོ་རྟོགས་རྙེད་རྒྱུ་ནི་ལྟ་གྲུབ་རིག་པའི་དམིགས་ཡུལ་རེད། ལྟ་གྲུབ་རིག་པའི་ངོ་གདོང་གི་གོ་དོན་ནི་ཤེས་རབ་ལ་དུང་བའི་དོན་ཡིན་ཞིང༌། གཞུང་ལུགས་ཀྱི་གོ་རྟོགས་ནི་ཤེས་རབ་ཀྱི་གྲུབ་ཆ་གལ་ཆེན་ཞིག་ཡིན་ངེས། ལོ་རྒྱུས་ཀྱི་ངོས་ནས་བཤད་ན། ལྟ་གྲུབ་རིག་པའི་དགོས་དམིགས་འདི་ཙམ་རེད། འོན་ཀྱང༌། དེང་དུས་ཀྱི་ལྟ་གྲུབ་སྨྲ་བ་ཚོར་ཐུན་མོང་གི་ལྟ་བ་ཞིག་ཧ་ལམ་མེད་པ་དང༌། ཁོང་ཚོས་མཐུན་སྣང་གི་གོ་རྟོགས་ཀྱང་གང་ཡང་བསྐྲུན་མེད། འདིས་ཁོང་ཚོའི་ལྟ་བ་ནི་སྒེར་སོ་སོའི་ཕྱོགས་ཞེན་ལས་མ་ཐར་བར་ཤེས་རབ་འཕེལ་རྒྱས་ལ་བཀག་རྒྱ་བྱེད་བཞིན་པ་ཤུགས་སུ་སྟོན་གྱི་ཡོད། འདི་ལྟར་བྱུང་བའི་རྒྱུ་མཚན་གཙོ་བོ་ནི། ལྟ་གྲུབ་སྨྲ་བ་ཚོ་ཆེད་ལས་པའི་རང་བཞིན་དུ་འགྱུར་བ་མང་དྲགས་ནས་ཁ་ཡོད་ལག་ཡོད་ཀྱི་ལྟ་གྲུབ་རིག་པ་དང་རིང་དུ་གྱེས་པས་ཡིན། ཁོང་ཚོའི་བསམ་བློ་མང་པོ་ཞིག་གསར་གཏོད་ཀྱི་རང་བཞིན་ཡིན་ནའང༌། དེ་དག་ནི་ང་ཚོའི་ཉིན་རེའི་འཚོ་བ་དང༌། ཚན་རིག་གི་འཇིག་རྟེན་གྱི་ནང་ལ་ཐུན་མོང་དུ་བཀོལ་རུང་བ་ཉུང་ཤས་ཤིག་ལས་མེད།

			དུས་རབས་ཉི་ཤུ་པའི་གཤིས་སྤྱོད་སྨྲ་བ་དང༌། རྟོག་གེ་ལྟ་གྲུབ་སྨྲ་བ། དབང་རྩའི་ཚན་རིག་པ་བཅས་ཀྱིས་སེམས་ལ་ལྟ་ཚུལ་འཛིན་སྟངས་ཀྱི་ཐད་ལ་ཐུན་མོང་གི་ཁྱད་ཆོས་གཉིས་ཡོད། ཁོང་ཚོས་ཤེས་པ་ནི་ལུས་པོའི་དངོས་ཁམས་ཀྱི་བྱེད་ལས་ཤིག་ཏུ་བདེན་པར་འཛིན་པ་དང༌། ཤེས་པ་རང་ཉིད་ལ་ཞིབ་ལྟ་བྱེད་ཐབས་འཐུས་ཚང་ཞིག་གསར་བཟོ་བྱས་མེད། འདི་དག་ལ་བལྟས་ཚེ་ཁོང་ཚོ་ནི། གྷ་ལེ་ལེའོ་ཡི་སྐབས་ཐོག་གི་ཡེ་ཤུའི་ཆོས་ལུགས་ཀྱི་མཁས་པའི་རིང་ལུགས་འཛིན་པའི་ལྟ་གྲུབ་སྨྲ་བ་ཚོ་དང་གཅིག་མཚུངས་ཤིག་རེད། ལྟ་གྲུབ་སྨྲ་བ་འདི་ཚོས་ཨ་རི་སི་ཏྲོ་ཏྲལ༼Aristotle༽རིང་ལུགས་ཀྱི་གཟུགས་འདས་རིག་པའི་བདེན་འཛིན་ཁག་ལ་དོགས་གཅོད་བྱས་མེད་པ་དང༌། ཁོང་ཚོས་སྐར་མའམ་རྒྱུ་སྐར་ལ་ཞིབ་ལྟ་བྱེད་ཐབས་འཐུས་སྒོ་ཚང་བ་ཞིག་གསར་གཏོད་བྱས་མེད། ལྟ་གྲུབ་སྨྲ་བ་ཏྲམ་ཉིག༼Daniel Dennett༽གིས་ཤེས་པ་དང་ཤེས་བཞིན་ནི། དངོས་ཁམས་ཀྱི་ཚན་རིག་གི་འགྲེལ་བཤད་ཀྱི་ནང་དུ་བསྡུ་དཀའ་བའི་སེམས་ཀྱི་ཁྱད་ཆོས་ཡིན་པ་དང༌། “ཤེས་པ་གླེང་དུས་ང་ཚོ་ད་དུང་ཡང་མགོ་ཉོག་ཚབས་ཆེན་ཞིག་གི་ནང་དུ་ཡོད། ཤེས་པ་ནི་དེང་སང་རྣམ་དཔྱོད་ལྡན་པའི་བསམ་བློ་བ་ཚོའི་ལྕེ་ལྐུག་པ་དང༌། མགོ་ཡང་འཐོམ་པར་བྱེད་པའི་བརྗོད་གཞི་ཞིག་ཡིན།” ཞེས་བརྗོད་འདུག

			ལྟ་གྲུབ་སྨྲ་བ་ཁག་ཅིག་གིས་དབང་རྩའི་ཚན་རིག་པ་དང་གཤིས་སྤྱོད་སྨྲ་བ་ཚོས། སེམས་དང་འབྲེལ་བའི་སྤྱོད་པ་དང་ཀླད་པའི་ནུས་རྩོལ་གཉིས་ལ་ཐད་ཀར་ཞིབ་ལྟ་བྱས་ཏེ། སེམས་བྱུང་དག་ལ་ཐད་ཀར་མ་ཡིན་པར་ཞིབ་ལྟ་བྱེད་ཀྱིན་པའི་འདོད་ཚུལ་འཛིན་གྱི་ཡོད། གལ་ཏེ་འདི་ནི་བདེན་པ་ཡིན་ན། ཁོང་ཚོས་ཡུལ་ཅན་གྱི་མྱོང་བའི་སྐོར་གྱི་གང་ཟག་དང་པོའི་འགྲེལ་བརྗོད་ལ་མ་བརྟེན་པར་རང་གི་དངོས་ཁམས་ཀྱི་ཞིབ་ལྟའི་གྲུབ་དོན་གཞིར་བཞག་སྟེ། ཐད་ཀར་མ་ཡིན་པར་ཞིབ་ལྟ་བྱེད་ཀྱིན་པའི་སེམས་བྱུང་དེ་དག་ཅི་ཞིག་ཡིན་མིན་བཤད་ཐུབ་དགོས། འོན་ཀྱང༌། ཁོང་ཚོས་འདིའི་རིགས་ཅི་ཡང་བྱེད་མི་ཐུབ་པ་དང༌། སེམས་བྱུང་དངོས་སུ་མྱོང་བའི་འགྲེལ་བརྗོད་ལྟ་བུ་གཞིར་མ་བཞག་ཚེ། ཁོང་ཚོས་སེམས་བྱུང་དེ་དག་གི་རང་བཞིན་དང་རྒྱབ་ལྗོངས་རྟོགས་རྒྱུ་ཕར་ཞོག ཐ་ན་སེམས་བྱུང་དེ་དག་སྐྱེས་ཡོད་མེད་ཀྱང་རྟོགས་མི་ཐུབ། བདེན་དོན་འདིས་དངོས་ཁམས་ཀྱི་ནུས་རྩོལ་ལས་དངོས་ཁམས་རང་བཞིན་གྱི་ཁྱད་ཆོས་འདྲ་མིན་ཐོན་པ་ལྟར། སེམས་བྱུང་ནི་དབང་རྩའི་ཕྲ་ཕུང་གི་ཚོགས་པ་ལས་བྱུང་བའི་མངོན་ཐོན་གྱི་ཁྱད་ཆོས་ཤིག་ཡིན་པའི་དོན་སྤྱི་དེའི་གོ་གནས་དམའ་རུ་གཏོང་གི་ཡོད། དོན་སྤྱི་འདི་ནི་ཁྱབ་བརྡལ་དུ་སོང་ནས་ཧ་ལམ་དོགས་གཅོད་ཅི་ཡང་བྱས་མེད།

			དེ་བཞིན་དུ་ཉམས་ལེན་འདི་ནི་རྒྱ་གར་དང༌། ཨེ་ཤི་ཡའི་དཀྱིལ་མར་དར་བའི་ནང་པའི་ཐེག་ཆེན་གྱི་གྲུབ་མཐས་ཀྱང་ཁས་ལེན་གྱི་ཡོད། དུས་རབས་བརྒྱད་པའི་ནང་དུ་བྱོན་པའི་རྒྱ་གར་གྱི་སྒོམ་ཆེན་པ་གུ་རུ་རིན་པོ་ཆེས་ལག་ལེན་ལ་འདེབས་བདེ་བའི་ལམ་སྟོན་ཞིག་གནང་བ་ནི། “རིག་པ་ཁོ་རང་གིས་ཁོ་རང་ལ་ཅེ་རེ་བལྟ། རེས་སེམས་སྙིང་གི་དཀྱིལ་དུ་ཕེབས་ལ་ཕྱལ་ལེ་བཞག རེས་ནམ་མཁའི་གར་ཁྱབ་ཏུ་ཕྱལ་གྱིས་བཏང་ལ་བཞག དེ་ལྟར་རེས་མོས་སུ་སྣ་ཚོགས་ཀྱིས་ལྟ་སྟངས་བསྒྱུར་བས་སེམས་རྣལ་དུ་ཕེབས་་༌།” འདི་ལྟར་བྱུང་ན་དབང་ཤེས་ནི་ནང་དུ་བསྡུས་ནས་རང་གི་དངོས་གཟུགས་ཀྱི་ཁོར་ཡུག་དང༌། ཐ་ན་རང་གི་ལུས་པོའང་ཤེས་ཚོར་གྱིས་འཛིན་མི་ཐུབ་ཅིང༌། རྟོག་པ་དང་སེམས་ཀྱི་སྣང་བརྙན་ཡང་རིམ་པས་གསལ་མདངས་ཀྱི་བློའི་བར་སྣང་ནང་ལ་འཐིམ་པར་བྱེད། གུ་རུ་རིན་པོ་ཆེས་རང་གི་བློ་དེ་སྙིང་གི་སྟེང་དུ་འཇོག་དགོས་པའི་དགོངས་ཚུལ་བཏོན་པའང་ནང་པའི་སྒོམ་ཆེན་པ་ཚོས་ལེའུ་འདིའི་མགོ་ནས་གླེང་ཟིན་པའི་ཡེ་ཤུའི་སྒོམ་ཆེན་པ་ཚོ་དང་མཚུངས་པར། རྣམ་པར་ཤེས་པ་ནི་ལུས་པོའི་སྙིང་ཁར་གནས་ཡོད་པའི་དོན་དེ་མིན།

			དུས་རབས་བཅུ་གཅིག་པའི་ནང་དུ་བྱོན་ཞིང༌། བལ་ཡུལ་ནས་ཡིན་པའི་ནང་པའི་སྒོམ་ཆེན་པ་བྱམས་པས་ཉམས་ལེན་འདི་ལ་གཤམ་གྱི་འགྲེལ་བཤད་འདི་གནང་འདུག

			གནས་མུན་ཁང་དབེན་པར་འབོལ་བའི་སྟན་ལ་ལུས་རྣམ་སྣང་གི་ཆོས་བདུན་དང་ལྡན་པར་བྱས་ལ། མིག་བར་སྣང་སྟོང་པ་ལ་ཧད་དེ་གཏད་ནས། ཡིད་ལ་འདས་མ་འོངས་ད་ལྟའི་རྟོག་པ་གསུམ་དང་དགེ་མི་དགེ་ལུང་མ་བསྟན་གྱི་རྟོག་པ་སྟེ། དུས་གསུམ་རྟོག་པའི་རྒྱུ་འདུ་འབྲལ་ཐམས་ཅད་རྦད་ཆོད་ལ་ཐོངས། ཡིད་ལ་ཅི་ཡང་མི་བསམ། སེམས་ནམ་མཁའ་གཡའ་དག་པ་ལྟར་གསལ་སྟོང་འཛིན་མེད་དུ་བྱོས། གསལ་ལེར་ཧྲིག་གེར་བཞག་པས། བདེ་གསལ་མི་རྟོག་པའི་ཞི་གནས་སྐྱེའོ། དེ་ཉིད་ལ་ཆགས་པ་དང་སྡང་བ་དང་ཞན་པ་དང་འཛིན་པ་དང་བྱིང་རྒོད་ཞུགས་མ་ཞུགས་བརྟག་ལ་སྐྱོན་ཡོན་ཏན་ཕྱེ་སྟེ་ངོ་སྤྲད་དོ།

			ཤེས་པ་རང་ཉིད་དམིགས་པ་ཡིན་པའི་སྒོམ་གྱི་ཉམས་ལེན་འདི་བོད་ཀྱི་སྒོམ་ཆེན་པ་ཚོས་ལོ་ངོ་ཆིག་སྟོང་ལ་ལག་ལེན་དུ་བཏབ་ཅིང༌། པཎ་ཆེན་བློ་བཟང་ཆོས་ཀྱི་རྒྱལ་མཚན་གྱིས་འདི་ལྟར་འགྲེལ་བཤད་མཛད་འདུག

			དྲན་ཤེས་སྟོབས་བསྐྱེད་ནས་ཐོག་བརྫིས་སུ་རྣམ་རྟོག་ཅི་སྐྱེས་དེ་འཕྲལ་དུ་རྦད་རྦད་བཅད་དེ་འཕྲོ་འཐུད་མི་འཇུག་པའོ། རྣམ་རྟོག་གི་འཕྲོ་བཅད་པའི་མཐར་འགྱུར་བ་མེད་པར་གནས་པ་དེའི་ཚེ་དྲན་ཤེས་མ་ཤོར་བ་ཁོང་གྲིམས་ལ་འཕྲལ་དུ་ལྷོད་ཆགས་པ་ཞིག་བྱས་ལ་མཉམ་གཞག་གིས་གློད་དགོས་་༌། 

			ཉམས་ལེན་འདི་དང་འབྲེལ་བའི་ཁོང་གི་གདམས་ངག་ནི། སྙན་གྲགས་ཆེ་བའི་བོད་ཀྱི་བུད་མེད་སྒོམ་ཆེན་པ་མ་གཅིག་ལབ་སྒྲོན༼1062-1150༽གྱིས་སྐུལ་སློང་བྱས་པ་ཞིག་ཡིན་ཞིང༌། མ་གཅིག་ལབ་སྒྲོན་གྱིས་དྲན་པའི་རྒྱུན་སྐྱོང་བཞིན་བློ་ནི་མཉམ་བཞག་འདི་འདྲའི་ནང་དུ་དམ་པོར་བསྒྲིམ་པ་དང༌། གློད་པ་གཉིས་རེས་བསྐོར་ནས་འཇོག་དགོས་ཚུལ་བརྗོད་ཡོད། གོང་གི་ལེའུ་བདུན་པའི་ནང་དུ་འགྲེལ་བཤད་བྱས་པ་ལྟར་བློ་ལ་ཞིབ་ལྟ་བྱེད་པའི་ཉམས་ལེན་དང་མི་འདྲ་བར། སྒོམ་འདིའི་ནང་དུ་རྟོག་པ་སྐྱེ་མ་ཐག་ཏུ་བཀག་ནས་ཤེས་པ་ནི་རང་གི་ངང་དུ་འཇོག་དགོས། བྱེད་སྟངས་ནི་གྲི་ཐོགས་པ་དང༌། མདའ་པ་ཞིག་གི་བར་གྱི་འཁྲུག་འཛིང་ལ་དཔེ་བཀོད་ཡོད། སེམས་ངོར་སྐྱེ་བཞིན་པའི་རྟོག་པ་ནི། མདའ་པས་འཕངས་པའི་མདའ་དང་འདྲ་ལ། གྲི་ཐོགས་པའི་ལས་ཀ་ནི་མདའ་དེ་དག་རང་གི་འགྲམ་དུ་སླེབས་པ་དང་གྲི་གཡུགས་ནས་འགོག་རྒྱུ་དེ་རེད།

			ལེའུ་གོང་མའི་འགྲེལ་བཤད་ཀྱི་ནང་དུ་ཤེས་པ་ཤེས་པའི་ཐོག་ལ་འཇོག་དགོས་ཚུལ་གླེང་ཡོད། དེ་ལྟར་བཞག་ནས་དབུགས་རྔུབ་ཐེངས་རེར་བློ་རྩེ་བསྒྲིམ་ཞིང༌། དབུགས་འབྱིན་ཐེངས་རེར་ཤེས་ཚོར་གློད་དགོས་པར་མ་ཟད། རྟོག་པ་སྐྱེས་ཡོད་པ་ཧ་གོ་བའི་མོད་ལ་དེ་རྣམས་འཕྲལ་དུ་འགོག་དགོས། འདི་ལྟར་བྱས་ན་ཤུགས་འབྱུང་མ་ཡིན་པའི་རྟོག་པ་རྣམས་རིམ་གྱིས་འགྲིབས་ནས་སེམས་རང་གི་ངང་དུ་གནས་བཞིན་ལྷོད་ཐུབ། ཁྱེད་རང་ཤེས་པའི་འོད་གསལ་གྱི་ངང་ཚུལ་ཞི་བ་འདིའི་ནང་དུ་གཏིང་ཟབ་སར་གནས་སྐབས། དྲན་ཤེས་རྣམས་ཡལ་ཞིང་རང་ཉིད་སྒེར་གྱི་ངོ་བོའང་སྟོང་འགྲོ། རང་ཉིད་དོང་རིང་ཞིག་གི་ནང་དུ་ལྷུང་ནས་རང་གི་གཞི་རྩའི་ངོ་བོའམ་བརླག་བཞིན་པའི་འཇིགས་སྣང་ཞིག་ཁྱེད་ལ་ཡོང་སྲིད། གལ་ཏེ་ཚོར་སྣང་འདི་བྱུང་ཚེ། དེའི་ནང་དུ་རང་ཉིད་མ་ལྷུང་བར་ཤེས་ཚོར་གྱིས་འཇིགས་སྣང་འདི་ཟིན་པར་གྱིས། འདི་ནི་བྱེད་སླ་པོ་ཞིག་མིན། འོན་ཀྱང༌། དཀའ་ངལ་འདི་ལ་གདོང་ལེན་བྱེད་རྒྱུ་ནི་གལ་ཆེན་ཞིག་རེད། ཉམས་ལེན་འདི་ལ་གོམས་པ་ཆེ་རུ་ཕྱིན་པ་དང༌། གསལ་སྣང་ཅན་གྱི་མུན་པ་དེའི་ནང་དུ་ཁྱེད་རང་འཇིགས་དགོས་དོན་ཅི་ཡང་མེད་པ་ཚོར་ཐུབ། དེའི་ཚེ་དོར་ཟིན་པ་ནི་རྟོག་པས་བཏགས་པ་ཙམ་ལས་བྱུང་བའི་རང་ཉིད་ཀྱི་ངོ་བོའི་འདུ་ཤེས་དེ་ཡིན་ལ། འདི་ནི་རྟོག་བཏགས་ཙམ་ཞིག་རེད། རང་སེམས་དེ་རང་གི་ངང་དུ་གནས་པ་དང༌། ངར་འཛིན་གྱི་འདུ་ཤེས་དེ་རིམ་གྱིས་འཐོར་ཞིག་ཏུ་འགྲོ་ཞིང༌། ཁྱེད་ཀྱིས་ཁ་ནང་དུ་གཏད་པའི་རྒྱང་ཤེལ་ཏེ། ཏིང་ངེ་འཛིན་བཀོལ་སྤྱོད་བྱས་ནས་རང་སེམས་ཀྱི་བར་སྣང་ཟབ་མོ་དེར་འཚོལ་ཞིབ་བྱེད་པ་འགོ་བརྩམས་ཟིན།།

			ཏིང་ངེ་འཛིན་ཏེ་སེམས་ཀྱི་རྒྱང་ཤེལ་ཞིག

			ནུབ་ཕྱོགས་སུ་སྒོམ་སྒྲུབ་ཀྱི་འཚོལ་ཞིབ་ཉམས་ཤིང་དེང་རབས་ཀྱི་ཚན་རིག་དར་བ་དང་བསྟུན་ནས། འཚོལ་ཞིབ་ཀྱི་ཁ་ཕྱོགས་དེའང་འགྲོ་བ་མིའི་ནང་སེམས་ཀྱི་ཁོར་ཡུག་དང་རིང་དུ་གྱེས་ནས་ཕྱི་རོལ་དངོས་ཁམས་ཀྱི་འཛམ་གླིང་ལ་འཁོར་ཡོད། ཡེ་ཤུའི་ཆོས་ལུགས་པའི་སྒོམ་ཆེན་པ་ཚོས་དཀོན་མཆོག་གི་རྒྱལ་ཁམས་དེ་རང་སྟེང་དུ་གསར་རྙེད་བྱེད་པར་ཧུར་བརྩོན་བྱས་ནའང༌། ཚན་རིག་གི་གསར་བརྗེ་པ་ཚོས་མཁའ་དབྱིངས་ཀྱི་ཞིང་ཁམས་གཞན་དག་ལ་བརྟག་དཔྱད་བྱེད་འགོ་ཚུགས། མཁའ་དབྱིངས་ཀྱི་འཚོལ་ཞིབ་དེ་ཇེ་ལེགས་སུ་བསྒྱུར་བར་ཁོང་ཚོས་རང་ངོས་ནས“ཏིང་ངེ་འཛིན་”ལྟ་བུ་ཞིག་གསར་བསྐྲུན་བྱས་ཤིང༌། དེ་ནི་ཐོག་མར་བགྲ་ཆིས༼the Dutch༽གསར་གཏོད་མཛད་པ་དང༌། ཕྱིས་སུ་ཕྱི་ལོ་ ༡༦༠༩ ལོར་གྷ་ལེ་ལེའོ་ཡིས་སྤུས་ཀ་ཇེ་བཟང་དུ་བཏང་བའི་རྒྱང་ཤེལ་ཞིག་རེད། ཁོང་གིས་རང་གི་ལག་ཆ་འདི་ལ་བརྟེན་ནས་མཁའ་དབྱིངས་ཀྱི་གཟུགས་ཕུང་སྔར་ལས་ལྡབ་བརྒྱད་ཀྱིས་རྒྱ་བསྐྱེད་བྱས་ནས་ཞིབ་ལྟ་བྱེད་ཐུབ་མོད་ཀྱང༌། མུ་མཐུད་ནས་རང་གི་རྒྱང་ཤེལ་གྱི་སྤུས་ཀ་ཇེ་ཡག་ཏུ་བསྒྱུར་ཏེ། མཐའ་མར་རྒྱང་ཤེལ་དེར་སྣང་བའི་གཟུགས་བརྙན་ནི་ལྡབ་ཉི་ཤུས་ཆེ་རུ་སོང༌། ལག་ཆ་འདི་ལྟ་བུ་གསར་གཏོད་བྱེད་རྒྱུ་ནི་དཀའ་ཚེགས་ཆེ་ཞིང༌། ཐ་ན་རྒྱང་ཤེལ་འདི་གསར་བཟོ་བྱས་ཟིན་པའི་རྗེས་སུ་ཡང་ཁོང་གིས་དེ་ཡར་བརྟན་པོར་སློང་མ་ཐུབ་པ་དང༌། དེ་ཡང་རང་ཉིད་ཀྱི་ལག་ཟུང་གི་འདར་སིག་དང༌། སྙིང་གི་འཕར་ལྡིང་ལ་སོགས་པའི་རྐྱེན་གྱིས་རེད། དེ་ཚོའི་ཁར་ཁོང་གིས་ད་དུང་རྒྱང་ཤེལ་གྱི་ཤེལ་སྒོ་རྣམས་རྒྱུན་དུ་རས་ཤིག་གིས་འཕྱིད་དགོས་ཤིང༌། དེ་མིན་རང་གི་ཁ་རླངས་དང༌། བཞའ་ཚན། སྨུག་ཞག་གི་མཁའ་དབུགས་སོགས་ཤེལ་སྒོ་དེ་དག་གི་སྟེང་དུ་འབབ་ཀྱི་ཡོད། ཐ་ན་ཁོང་གི་མིག་ཟུང་ལས་བྱུང་བའི་རྔུལ་རླངས་ཕྲ་མོའང་དེ་ཚོའི་སྟེང་ལ་ཟིལ་བའི་རང་བཞིན་དུ་ཆགས་པ་དང༌། ལྷག་པར་ཁོང་གི་མིག་གཉིས་ཅུང་དྲོ་པོ་ཡིན་དུས་དེ་ལྟར་བྱུང་བ་མང༌། ཡིན་ཡང༌། གྷ་ལེ་ལེའོ་ནི་བཀག་རྒྱ་འདི་དག་ལས་རྒྱལ་ཏེ། མཚན་མོའི་མཁའ་དབྱིངས་ལ་སྔོན་ཆད་བྱུང་མ་མྱོང་བའི་གསལ་ཞིང་ཞིབ་ཚགས་པས་ཞིབ་ལྟ་བྱས་ཤིང༌། ཞིབ་ལྟ་དེ་དག་གི་རྐྱེན་གྱིས་གསར་རྙེད་ནི་བསྟུད་མར་བྱུང་ཡོད།

			གྷ་ལེ་ལེའོ་ཡི་དུས་སྐབས་ནས་བཟུང༌། གནམ་རིག་ནི་ནུས་ཤུགས་ཆེ་བའི་རྒྱང་ཤེལ་གསར་བཟོ་དང་མཉམ་གཅིག་ཏུ་དར་རྒྱས་བྱུང་ལ། ཕྱི་ལོ་ ༢༠༠༣ ནས་ ༢༠༠༤ ཡི་བར་དུ་སའི་གོ་ལར་ཐེངས་བཞི་བརྒྱ་ལ་བསྐོར་བའི་རིང༌། ཧ་བྷོད་མཁའ་དབྱིངས་རྒྱང་ཤེལ་བཀོལ་སྤྱོད་བྱས་ནས་སྐར་ཆ་ས་ཡ་གཅིག་གི་དུས་ཡུན་གྱི་དཔར་སྒྲོན་འོད་ཐུག་བྱས། མཁའ་དབྱིངས་ཀྱི་བརྟག་དཔྱད་འདིས་འབར་གས་ཆེན་མོ་བྱུང་མ་ཐག་པའི་དུས་ཏེ། འཇིག་རྟེན་གྱི་མུན་ནག་གི་དུས་སྐབས་ཞེས་པ་ལས་བྱུང་བའི་ཐོག་མའི་དགུ་ཚིགས་ཁག་ཅིག་གསལ་སྟོན་བྱས་ཡོད། ཧ་བྷོད་རྒྱང་ཤེལ་འདི་ས་རུ་ཡོད་པའི་རྒྱང་ཤེལ་དག་ལ་སྟོང་པར་སྣང་བའི་མཁའ་དབྱིངས་ཀྱི་ས་ཆ་ཞིག་གི་ཕྱོགས་སུ་ཁ་བསྐོར་བ་དང༌། ཚན་རིག་པ་ཚོས་ཉ་གང་ཟླ་བའི་ཕྲེད་ཞེང་གི་བཅུ་ཆའི་གཅིག་ཙམ་ཡིན་པའི་ནམ་མཁའི་གཟུགས་བརྙན་དཀྱུས་རིང་པོ་ཞིག་གི་ངོས་སུ་དགུ་ཚིགས་ཆིག་ཁྲི་མ་ཟིན་ཙམ་ལ་ཞིབ་ལྟ་བྱེད་ཐུབ་ཡོད།

			འདི་ལྟ་བུའི་འཕྲུལ་ལས་དང་ཚན་རིག་གི་ཡར་ཐོན་ཆེན་པོ་དེ་ཚོས་རང་བྱུང་ཁམས་ཆེན་མོའི་ཕྱིའི་དངོས་གཟུགས་ཀྱི་འཇིག་རྟེན་ལ་རྩད་ཞིབ་བྱེད་པའི་འགྲོ་བ་མིའི་རིགས་ཀྱི་ནུས་སྟོབས་ངོ་མཚར་བ་དེ་མཚོན་ཐུབ། ཡིན་ཡང༌། ནང་སེམས་ཀྱི་རང་བྱུང་གི་འཇིག་རྟེན་ལ་རྟོག་དཔྱོད་བྱེད་པར་ང་ཚོས་ངེས་པར་དུ་ཁ་ནང་དུ་གཏོད་པའི་ཏིང་ངེ་འཛིན་གྱི་རྒྱང་ཤེལ་ཞིག་གསར་སྐྲུན་བྱས་ནས་སྤུས་ཚད་ཇེ་ལེགས་སུ་གཏོང་དགོས། ཧ་ཅང་ཕྲ་ཞིང་བརྟན་པའི་ཡིད་བྱེད་བཀོལ་སྤྱོད་ནི་རྒྱ་གར་གྱི་སྒོམ་སྒྲུབ་སྲོལ་རྒྱུན་གཅིག་པུར་མ་གཏོགས་མེད་པ་ཞིག་མ་ཡིན་ནའང༌། སྲོལ་རྒྱུན་དེས་ཉམས་ལེན་འདི་སྔ་མོ་ནས་དར་སྤེལ་རྒྱ་ཆེན་ཞིག་བྱས་འདུག

			ཚེ་འདི་ལ་ལྷག་མཐོང་ཡང་དག་ཅིག་ཐོབ་ནས་དངོས་ཡོད་གནས་ལུགས་ཀྱི་ངོ་བོ་མཐར་ཐུག་དེ་མངོན་སུམ་དུ་རྟོགས་ཐུབ་མིན་དང༌། སེམས་ནི་སྒྲིབ་པ་ཐམས་ཅད་ལས་སངས་མིན་སོགས་ཀྱི་ཐད་ལ་ནང་པ་དང༌། ཡེ་ཤུའི་སྒོམ་ཆེན་པ་ཚོས་ལྟ་ཚུལ་མི་མཐུན་པ་རེ་བཟུང་ཡོད། ཧ་ལམ་ནང་པ་ཚང་མས་དེ་དག་བསྒྲུབས་ནས་འགྲུབ་པ་ནི་ཆེས་ཉུང་ནའང༌། ལྟ་བའི་ཆ་ནས་བཤད་ན། ཚེ་འདིར་དེ་དག་བསྒྲུབ་ཐུབ་པ་ཞིག་ཡིན་པའི་ཡིད་ཆེས་བྱེད། ཡེ་ཤུ་པ་ཚོས་དམིགས་ཡུལ་དེ་དག་ནི་ཚེ་འདིའི་ཕ་རོལ་ཏུ་འགྲུབ་རྒྱུ་ཁོ་ན་ཞིག་ཡིན་པར་འདོད། མྱང་འདས་དང༌། དཀོན་མཆོག་གི་ངོ་བོ། སེམས་སྒྲིབ་པའི་རང་བཞིན་དང་ཚད་གཞི་སོགས་ཀྱི་ཆ་ནས་ཁོང་ཚོའི་ལྟ་བའི་བར་ལ་ཁྱད་པར་གལ་ཆེན་གང་མང་ཞིག་བྱུང་ཡོད། འོན་ཀྱང༌། གོང་གི་གྲོས་བསྡུར་འདིས་དྲི་བ་གལ་ཆེན་སྐོར་ཞིག་སློང་སྟེ། ཁྱད་པར་དེ་དག་ཁག་ཅིག་ནི་ནང་པ་དང༌། ཡེ་ཤུའི་སྒོམ་ཆེན་པ་ཚོས་བསྒྲུབ་པའི་ཏིང་ངེ་འཛིན་གྱི་ཚད་གཞི་ལ་རག་ལས་པ་ཞིག་མ་ཡིན་ནམ། གལ་སྲིད་ཡེ་ཤུ་པ་ཚོས་ནང་པ་ཚོར་ཐོབ་ཡོད་པར་བརྗོད་པའི་ཏིང་ངེ་འཛིན་གྱི་ཚད་གཞི་གཅིག་པ་ཞིག་བསྒྲུབ་ཐུབ་ཚེ། ཚེ་འདིའི་ནང་གི་སྒོམ་སྒྲུབ་ཉམས་ལེན་གྱི་ནུས་པའི་སྐོར་ལ་ཡོད་པའི་ཁོང་ཚོའི་ལྟ་ཚུལ་དེ་ཚོར་འགྱུར་ལྡོག་མི་འབྱུང་ངམ། དགུ་ཚིགས་གཞན་ད་དུང་ཡོད་མེད་ནི་ནུས་ཤུགས་ཆེ་བའི་རྒྱང་ཤེལ་ལ་བརྟེན་ནས་འཚོལ་ཞིབ་བྱེད་དགོས་པ་ཇི་བཞིན། དྲི་བ་འདི་དག་གི་ལན་ཡང་ཏིང་ངེ་འཛིན་གྱི་གནས་རིམ་མཐོ་པོ་རྣམས་བསྐྱེད་བསྲིང་བྱས་ནས་རྙེད་རྒྱུ་ཞིག་རེད། འདི་ལྟར་བྱས་ན་ད་གཟོད་ཤེས་པའི་བར་སྣང་ཟབ་མོ་དང༌། དེའི་ཆ་ངོས་ལྐོག་ཏུ་གྱུར་པ་རྣམས་ལ་རྩད་ཞིབ་བྱེད་ཐུབ།།

			ལེའུ་བཅུ་གཅིག་པ་ཉམས་ལེན།

			ཞིབ་ལྟ་བྱེད་མཁན་གྱི་ངོ་བོ་ལ་དཔྱད་པ།

			༄༅། །མར་འདུག་པའམ་ཉལ་ནས་རང་གི་ལུས་པོ་ནི་རང་གི་ངང་དུ་ཞོག དེ་ནས་དྲན་པས་ལུས་པོའི་རེག་ཚོར་ཟིན་པར་བྱེད་བཞིན་དབུགས་ཀྱི་རྒྱུ་བའི་འདེགས་འཇོག་དེ་ཡང་རང་གི་ངང་དུ་གནས་པར་གྱིས། བསམ་བཞིན་དུ་དབུགས་ཀྱི་རྒྱུ་བ་ལ་འགྱུར་བ་ཅི་ཡང་མི་གཏོང་བར། དབུགས་ནི་གཉིད་མཐུག་པོ་ཞིག་ཁུག་པའི་སྐབས་ཇི་བཞིན་རྩོལ་མེད་དུ་འབྱིན་རྔུབ་བྱོས།

			མིག་ཟུང་ཅུང་ཙམ་ཟུམ་ནས་དམིགས་པ་མེད་པར་སོ་སོའི་མདུན་གྱི་བར་སྣང་ལ་བལྟ་ཞིང༌། དབུགས་ནང་ལ་རྔུབ་སྐབས་བློ་རྩེ་ནི་སེམས་རང་ཉིད་ཀྱི་ཐོག་ལ་བཞག་སྟེ། དེའི་ངོ་བོར་གསལ་སྣང་སྦྱིན་པ་དང༌། དབུགས་ཕྱི་ལ་འབྱིན་སྐབས་རྟོག་པ་དང་སེམས་ཀྱི་དམིགས་པ་རྣམས་འདོར་བཞིན་རང་གི་བློ་རྩེ་གློད་དགོས། རང་གི་ཚོར་ཤེས་དེ་དབུགས་རྔུབ་པའི་སྟེང་ལ་འཇོག་དུས་ཡུལ་ཅན་རྣལ་མ་ཞིག་འཛིན་པའི་སྐབས་ཤིག་མེད་ལ། དབུགས་ཕྱིར་འབྱིན་པའི་རིང་བློ་རྩེ་གློད་དུས་སེམས་ཀྱི་རྟོག་པ་ཚང་མ་དོར་ནས་འཛིན་ས་ཅིའང་མེད། དབུགས་རྔུབ་ཐེངས་རེར་གཅིག་རྗེས་གཉིས་མཐུད་ཀྱིས་སྐྱེས་པའི་རྟོག་པ་དང་སྣང་བརྙན་རྣམས། སེམས་ཀྱི་འདུས་དོན་འདི་དག་གི་འབྱུང་ཁུངས་ཀྱི་ཕྱོགས་ལ་དམིགས་པ་གཏད་ནས་ཟུར་དུ་བསྐྱུར་དགོས། དབུགས་འབྱིན་ཐེངས་རེར་སེམས་ཀྱི་འདུས་དོན་རྣམས་གློད་ནས་མྱོང་ཚོར་དང༌། འདོད་པ། ཤུགས་འབྱུང་གི་རྟོག་པ་བཅས་ཀྱི་ནང་དུ་འཐིམ་པར་བྱེད་པའི་བློའི་འཕེལ་ཕྱོགས་དབང་ཤེད་ཅན་གྱི་རིགས་ལ་སྣང་མེད་བྱེད་ཅིང༌། དབུགས་འབྱིན་རྔུབ་ཀྱི་བརྒྱུད་རིམ་ཧྲིལ་པོའི་ནང་དུ་ཤེས་ཚོར་གྱིས་ཤེས་པ་རང་ཉིད་ཟིན་པར་གྱིས།

			རང་སེམས་ཞི་བ་དང༌། རང་གི་དབུགས་ཀྱི་རྒྱུ་བའང་ཕྲ་རུ་འགྲོ་ངེས། མཚམས་འདི་ནས་དབུགས་ཀྱི་ཐོག་ལ་དམིགས་པ་མི་གཏོད་པར་ཤེས་པ་རང་ཉིད་ཟིན་པའི་ཤེས་ཚོར་གྱི་བཞུར་རྒྱུན་གྱི་ནང་དུ་གནས་དགོས། ད་ལྟ་རང་གི་ཡིད་བྱེད་དེ་ཁ་མར་བསྐོར་ནས་སེམས་དལ་བུ་གློད་ཅིང༌། སྒོམ་གྱི་དམིགས་པ་ཅི་ཡང་མེད་པར་ལུས་པོ་དང་སེམས་གཉིས་སོ་སོའི་རང་བྱུང་གི་ངང་དུ་ཞོག་ལ། སེམས་གསལ་རིག་གི་ངང་ཚུལ་དེའི་ནང་དུ་གནས་བཞིན་ལྷོད་པ་དང༌། བཀག་རྒྱ་མེད་པར་བྱོས།

			དེ་ནས་སྐབས་རེར་གཅིག་སྒྲིམ་བྱེད་བཞིན་པའི་ཤེས་པ་འདི་ནི་ཅི་ཞིག་ཡིན་ནམ་ཞེས་རང་ཉིད་ལ་དྲི་བ་འགོད་པ་དང༌། ཡིད་བྱེད་ཕྱོགས་གཅིག་ཏུ་བརྟན་པོར་བསྒྲིམས་ནས་སླར་ཡང་དྲི་བ་འདི་དྲིས། འདི་ལྟར་རེས་བསྐོར་ནས་བསྟུད་མར་བྱེད་དགོས། དྲི་བ་འདྲི་བ་དང་ཡིད་བྱེད་ཕྱོགས་གཅིག་ཏུ་སྡུད་པ་གཉིས་རེས་བསྐོར་བ་ནི་བྱིང་རྨུགས་ཀྱི་དཀའ་ངལ་སེལ་བའི་ཐབས་ཤེས་ནུས་པ་ཅན་ཞིག་རེད། རང་གི་ཉེ་འགྲམ་ནས་སྒྲ་དང༌། གཞན་ཡང་རེག་ཚོར་སོགས་ཀྱིས་རང་སེམས་ག་དུས་གཡེང་བར་བྱས་ན། དེ་དག་ནི་རྒྱ་ཡན་དུ་འཁྱམ་བཞིན་པའི་བློ་དེ་མིག་སྔར་ཚུར་སྡུད་ཀྱི་དྲན་སྐུལ་ལྟ་བུར་བེད་སྤྱོད་བྱོས།

			ཉམས་ལེན་འདི་སྐར་མ་ཉི་ཤུ་རྩ་ལྔ་ཙམ་ལ་བྱས་ནས་སྒོམ་གྲོལ་ཏེ་ཡར་ལངས་སྐབས། སྣང་བ་ནི་སྣང་བ་ཙམ་དུ་ངོས་འཛིན་བྱེད་དགོས་ཤིང༌། ཕྱི་རུ་ཆོས་གང་ཡང་ཡུལ་གྱི་ངོ་བོར་མི་སྦྱོར་བ་དང༌། ནང་དུ་ཆོས་གང་ཡང་ཡུལ་ཅན་གྱི་ངོ་བོར་བསྒྱུར་མི་ཉན། རང་སྐྱ་འཕེར་བའི་ཆོས་ཤིག་ཕྱི་ནང་གང་དུའང་མེད་པའི་ཐོག་ནས་ཆོས་ཐམས་ཅད་ཤེས་པ་ལ་སྣང་བ་ཙམ་དུ་བལྟ་བ་དང༌། རང་གི་དབང་ཤེས་ལ་འཇུག་པའི་སྣང་ཚུལ་དེ་དག་ནི་རང་སེམས་ལ་མ་ལྟོས་པར་གྲུབ་མེད་པ་ནི། རྫིང་བུའི་ནང་དུ་འཆར་བའི་གཟུགས་བརྙན་ནི་རྫིང་ཆུ་ལ་མ་བརྟེན་པར་གནས་མི་སྲིད་པ་ཇི་བཞིན་རེད། རང་གི་རྟོག་པ་དང༌། སྣང་བརྙན་ནི་ཤེས་པའི་ངོས་སུ་གྲུབ་པའི་གཟུགས་བརྙན་ཙམ་ཡིན་ལ། འདི་དག་གིས་ཀྱང་རང་སེམས་ལ་མ་ལྟོས་པར་ཕྱི་རོལ་ཏུ་གྲུབ་པའི་བྱ་དངོས་གང་ཡང་མཚོན་མི་ཐུབ། འདི་ཚོ་ནི་རང་སེམས་ཀྱི་འདུས་དོན་ཙམ་དུ་ཟད་ཡོད།

			ཡིད་མ་བདེ་བ་ཞིག་འབྱུང་དུས་རང་སེམས་མ་སྐྱིད་པའི་འབྱུང་ཁུངས་ངོ་མ་ནི་ཕྱི་རོལ་ཏུ་མེད་པའི་ངོས་འཛིན་བྱེད་དགོས། སྡུག་བསྔལ་གྱི་འབྱུང་ཁུངས་དེ་ནི་དྭངས་ཤིང་གསལ་བའི་རང་གི་བློའི་ངོ་བོའི་ངོས་ནའང་མེད། དཀའ་སྡུག་གི་འབྱུང་རྩ་གཙོ་བོ་ནི། གཟུང་འཛིན་ལ་གོམས་པའི་སེམས་ཀྱི་བག་ཆགས་དང༌། ཡུལ་དང་ཡུལ་ཅན་གྱི་ཆོས་རྣམས་གཞན་ལ་ལྟོས་མེད་ཡིན་ཞིང་ངོ་བོ་ཉིད་ཀྱིས་གྲུབ་པར་བསམ་པའི་བདེན་འཛིན་སོགས་རེད།

			རང་གི་བྱ་འགུལ་ཚང་མའི་ནང་དུ་དྲན་པ་བརྟན་པོ་ཞིག་རྒྱུན་སྐྱོང་བྱས་ཏེ། ཡུལ་དང་ཡུལ་ཅན་ནི་རང་ངོས་ནས་གྲུབ་པའི་འཛིན་སྟངས་ཤིག་མེད་པར། གསལ་ཆ་ཆེ་བའི་བློའི་ངང་ཚུལ་ཞིག་གི་ནང་དུ་གནས་ཅི་ཐུབ་བྱོས། རྟོག་པ་དང༌། བཙན་ཤེད་ཀྱིས་བདག་ཏུ་འཛིན་པ་སོགས་མེད་པར་དངོས་ཡོད་གནས་ལུགས་ཀྱི་ནང་དུ་ཞུགས་ཏེ། རང་སེམས་དང༌། ཉེ་འཁོར་དུ་འབྱུང་བཞིན་པའི་བྱུང་བ་ཁག་གི་སྟེང་ལ་དྲན་པ་འཇོག་དགོས། རྨི་ལམ་རྨིས་བཞིན་པ་ཤེས་པའི་རྨི་ལམ་གསལ་པོ་ཞིག་གི་ནང་དུ་ཡོད་པ་ལྟར་འཚོ་དགོས་ཤིང༌། དངོས་ཡོད་གནས་ལུགས་ལ་བཅངས་པའི་རང་ཉིད་ཀྱི་ལྟ་ཚུལ་ལ་འགྱུར་བ་བཏང་ནས་དེ་འབྲེལ་གྱི་རང་གི་མྱོང་བ་ལ་འཕོ་འགྱུར་ཅི་ཞིག་འགྲོ་བར་ཚོད་ལྟ་གྱིས། འདི་ནི་རང་དབང་གི་ཕྱོགས་སུ་འཐེན་པའི་ལམ་ཁ་ཞིག་རེད།།

			ལེའུ་བཅུ་གཉིས་པ་རྣམ་གཞག

			ཤེས་པའི་ཡེ་གཞིའི་ངང་ཚུལ།

			འགྱུར་བའི་ཡེ་གཞི།

			༄༅། །པ་ལེའི་ཡིག་ཐོག་ཏུ་བཀོད་པའི་སངས་རྒྱས་ཀྱི་གསུང་སྔ་ཤོས་ཁག་གིས་བློ་རིག་ནི་རང་གི་ངོ་བོའི་རང་བཞིན་གྱི་ཐོག་ལ་བཞག་ན། མཐའ་མར་གང་ཟག་ཅིག་གིས་སེམས་ཀྱི་མཚན་མ་རྟོགས་པར་གསུངས་འདུག སྐབས་འདིར་མཚན་མ་ཞེས་པ་ནི་གང་ཟག་ཅིག་གིས་ཆོས་ཤིག་ངོས་འཛིན་པ་དང༌། དྲན་པར་བྱེད་པའི་ཁྱད་ཆོས་ཐུན་མིན་ཏེ། སེམས་ཀྱི་ངོ་བོའམ་ཤེས་པ་རང་ཉིད་སོགས་ལ་གོ་དགོས་ཤིང༌། དེ་དག་ནི་གསལ་ཞིང་རིག་པའི་ཁྱད་ཆོས་ཤ་སྟག་ཡིན། ཐག་གཅོད་རང་བཞིན་གྱི་ཤེས་པའི་ཁྱད་ཆོས་འདི་དག་ངོས་འཛིན་པར་ཤེས་པ་དང་འབྲེལ་བའི་དབང་རྩ་དང་སྤྱོད་པ་ལ་ཞིབ་ལྟ་བྱེད་པ་ཙམ་གྱིས་མི་འགྲིག ང་ཚོས་རང་བྱུང་ཁམས་ཀྱི་ཆོས་གཞན་དག་ལ་ལྟ་སྟངས་དང་འདྲ་བའི་ལྟ་ཚུལ་ཞིག་ཤེས་པ་ལའང་བཟུང་སྟེ། དེར་བསྟུད་མར་ཞིབ་ལྟ་གསལ་པོ་ཞིག་བྱེད་དགོས། ལོ་རྒྱུས་ཀྱི་ནང་དུ་ཚན་རིག་གི་འཚོལ་ཞིབ་ཀྱི་གཞི་རྟེན་ནི་ཕྱོགས་ཞེན་དང་བྲལ་བའི་མིག་གི་ཞིབ་ལྟ་ཡིན། འོན་ཀྱང༌། ཤེས་པ་ནི་ཕྱི་དོན་ཞིག་ལ་བསྒྱུར་ནས་ཞིབ་ལྟ་བྱེད་མི་ཐུབ་པ་དང༌། བྱེད་ཐབས་གཅིག་རང་ཡོད་པ་དེ་ནི་གང་ཟག་སྒེར་སོ་སོའི་ཡུལ་ཅན་གྱི་མྱོང་བའི་ངོས་ནས་ཤེས་པ་ལ་ཞིབ་ལྟ་བྱེད་རྒྱུ་འདི་རེད། དེང་དུས་ཀྱི་ལྟ་གྲུབ་སྨྲ་བ་ཞིག་གིས་བརྗོད་པ་ལྟར། ང་ཚོས་ངེས་པར་དུ་གཡོལ་དགོས་པའི་ནོར་འཁྲུལ་ཞིག་ནི་ཤེས་པ་དེ་རང་ངོས་ནས་གལ་ཆེན་དུ་མི་འཛིན་པ་འདི་ཡིན། ང་ཚོས་ནོར་འཁྲུལ་འདི་ལ་གཡོལ་བར“ཚན་རིག་གི་ལོ་རྒྱུས་བརྗེད་ནས་ལོ་རྒྱུས་དེའི་འཕེལ་རིམ་གསར་པ་ཞིག་ཏུ་འགྱུར་སྲིད་པའི་ལས་དོན་ཞིག་ལ་གཞོལ་དགོས་རྒྱུ་རེད།”

			འཕེལ་རིམ་གསར་པ་འདི་ནི། ནང་པའི་སྲོལ་རྒྱུན་གྱི་ནང་དུ་ལོ་ངོ་ཉིས་སྟོང་ལྔ་བརྒྱ་ལྷག་ལ་མྱོང་བའི་ཐོག་ནས་ཤེས་པའི་རང་བཞིན་འཚོལ་ཞིབ་བྱས་ཡོད་པ་དེར་ཤུགས་ཆེན་ཞིག་བརྟེན་དགོས་སྲིད། ལེའུ་བཅུ་པའི་ནང་དུ་འགྲེལ་བརྗོད་བྱས་པ་ལྟར་ང་ཚོས་བསམ་གཏན་དང་པོའི་ཉེར་བསྡོགས་བསྒྲུབས་ནས་འགྲུབ་སྐབས། སྒོ་ལྔའི་ཤེས་པ་རྣམས་བག་ལ་ཉལ་བ་དང༌། རྟོག་པ་དང་སྣང་བརྙན་རྣམས་ཉམས་པ། བློ་ནི་རང་བཞིན་གྱིས་གསལ་ལ་དྭངས་ཤིང་བཀག་རྒྱ་མེད་པའི་ངང་ཚུལ་བྷ་ཝན་གྷ་སྟེ། འགྱུར་བའི་ཡེ་གཞི་ཞེས་པ་ཞིག་གི་ནང་དུ་ཞི་བར་བྱེད། ཤེས་པའི་ལྟོས་བཅས་ཀྱི་གཞི་རྩའི་ངོ་བོ་འདི་ངོས་ཟིན་པའི་ཚེ་ན་ཁྱེད་ཀྱིས་སེམས་ཀྱི་མཚན་མའམ། ཤེས་པ་ངོས་འཛིན་བྱེད་ཀྱི་རྩ་བའི་ཁྱད་ཆོས་རྣམས་ཀྱང་རྟོགས་ཡོད། གཞི་རྩའི་ངང་ཚུལ་འདི་ལ་རྒྱུན་དུ་སྙོབ་མི་ཐུབ་པ་དང༌། དེ་ཡང་འདི་ནི་གཙོ་བོར་གཉིད་མཐུག་པོ་ཁུག་བཞིན་པའི་སྐབས་སུ་འབྱུང༌། དེའི་ཕྱིར་བྷ་ཝན་གྷའི་ནུས་པ་གྲོལ་བར་སེམས་ནི་སྒོམ་སྒྲུབ་ཀྱི་འཕེལ་རྒྱས་ལ་བརྟེན་ནས་ཡོངས་སུ་སངས་དགོས་ཤིང༌། འདི་ལྟར་བྱས་ན་དེའི་ནུས་པ་རྣམས་ལྷང་ལ་འབུད་ངེས། བྷ་ཝན་གྷའམ་འགྱུར་བའི་ཡེ་གཞི་ནི་ཤེས་པ་དབང་ཤེས་ཀྱི་སྒོ་ལྔ་ལས་ཚུར་སྡུད་པ་དང༌། རྟོག་པ་དང་སྣང་བརྙན་སོགས་ཉམས་པའི་སྐབས་སུ་ཕྱིར་མངོན་གྱི་ཡོད། འདི་ནི་རྨི་ལམ་མེད་པའི་གཉིད་ཀྱི་སྐབས་དང༌། འཆི་ལ་ཁད་ཡོད་དུས་རང་བཞིན་གྱིས་འབྱུང་བ་ཞིག་རེད། སྔ་མོའི་ནང་པ་ཁག་ཅིག་གིས་འགྱུར་བའི་ཡེ་གཞི་ནི་ཤེས་པ་ཀུན་གྱི་རྩ་བ་ལྟ་བུར་བརྩིས་ཏེ། ཤིང་སྡོང་གི་ཡལ་ག་དང༌། ལོ་མ། ཤིང་ཏོག་སོགས་ཤིང་སྡོང་རང་གི་རྩ་བ་ལས་སྐྱེ་བ་ལྟར་དབང་ཤེས་དང་སེམས་ཀྱི་བྱ་འགུལ་རྣམས་ནི་འདི་ལས་སྐྱེ་བར་འདོད།།

			ཐག་གཅོད་རང་བཞིན་གྱི་ཤེས་པའི་ཁྱད་ཆོས།

			ནང་པའི་ཐེག་ཆེན་གྱི་རྗེས་འབྲང་བ་མང་པོས་གསལ་བ་དང༌། རིག་པ་ནི་ཤེས་པའི་རྩ་བའི་ཁྱད་ཆོས་གཉིས་ཡིན་པར་བཤད། ཚིག་འདི་གཉིས་ཀྱི་གོ་དོན་ཅི་ཞིག་ཡིན་མིན་རྟོགས་སླད་འོག་གི་སྐད་ཆ་འདི་ཡིད་ལ་འཆར་བར་གྱིས། རང་ཉིད་དབང་ཤེས་ཀྱི་ཚོར་བ་ཐམས་ཅད་སྟོང་པར་བྱེད་པའི་ཆུ་སྣོད་ཆེན་པོ་ཞིག་གི་ཆུའི་ནང་དུ་བསྡད་དེ། རང་གི་ལུས་པོ་དང་ཉེ་འཁོར་གཏན་ནས་ཚོར་མི་ཐུབ་པ་དང༌། དབང་ཤེས་ཐམས་ཅད་སྟོང་ཞིང༌། ད་དུང་སེམས་ཀྱི་རྟོག་པ་དང༌། སྣང་བརྙན། སེམས་བྱུང་གཞན་སོགས་ཀྱང་ཉམས་ཡོད་པའི་དབང་དུ་བཏང་ན། བྱ་འགུལ་ཅི་ཡང་མེད་པའི་བློའི་ངང་ཚུལ་འདིའི་ནང་དུའང་སྟོང་སང་བ་ཞིག་ཁྱེད་ལ་སྣང་བ་དང༌། སྣང་ཚུལ་འདི་ནི་བློའི་རང་བཞིན་གསལ་བ་ཡིན་པ་དེས་བསྐྱེད་པ་ཞིག་རེད། དེ་བཞིན་ཤེས་པས་ཟིན་པའི་འདུ་ཤེས་དེ་མ་ཐག་པ་ཞིག་ཡོད་པ་དེའང་བློའི་རང་བཞིན་གསལ་བའི་རྣམ་འགྱུར་ཞིག་ཡིན། ཤེས་པས་སྟོང་ཆ་འདི་དང་ཤེས་པ་རང་ཉིད་དེར་ཡོད་པ་གསལ་བར་བྱེད་པ་གཅིག་པུ་མ་ཡིན་པར། ཤེས་པས་ད་དུང་སེམས་ཀྱི་བར་སྣང་དེ་ནི་སྟོང་པ་ཡིན་པ་དང༌། བར་སྣང་དེ་འཛིན་པའི་ཤེས་པ་ཞིག་ཡོད་པ་བཅས་ཀྱང་རིག་གི་ཡོད། རིག་པ་འདི་ནི་ཤེས་པའི་ཐག་གཅོད་རང་བཞིན་གྱི་ཁྱད་ཆོས་གཉིས་པ་དེ་ཡིན།

			ཐུན་མིན་གྱི་ཁྱད་ཆོས་འདི་གཉིས་ནི་ཤེས་པ་གཅིག་པུར་མ་གཏོགས་མེད། གལ་སྲིད་འདི་དག་མེད་པ་ཡིན་ན། སྣང་ཚུལ་ཏེ་ཁ་དོག་དང༌། སྒྲ། དྲི། རོ། རེག་བྱ་བཅས་དང༌། ཡང་ན་རྨི་ལམ་ལྟ་བུ་སེམས་ཀྱི་སྣང་བརྙན་སོགས་མེད་ལ། ཅི་ཡང་ཤེས་ཐུབ་ཀྱི་མ་རེད། སྒོ་ལྔའི་ཤེས་པ་རྣམས་བག་ལ་ཉལ་ཞིང་སེམས་ཀྱི་བྱ་འགུལ་ཐམས་ཅད་ཞི་བའི་སྐབས་སུ་ད་དུང་ལྷག་ཡོད་པ་ནི་ཡིད་ཤེས་ཡིན། ཚིག་འདི་ལ་བེད་སྤྱོད་བྱེད་སྟངས་གཉིས་ཡོད་དེ། རང་གི་བསམ་བློ་དང༌། མྱོང་ཚོར། སེམས་ཀྱི་ངང་ཚུལ་དང་ནུས་རྩོལ་གཞན་སོགས་ཀྱི་སྐོར་ལ་བསམ་པ་དང་པོ་དང༌། སེམས་ཀྱི་འདུས་དོན་དང་ཤེས་པ་རང་ཉིད་འཛིན་པའི་བྱེད་ལས་ཅན་གཉིས་པ་ཡིན། སྟབས་མ་ལེགས་པར་སྐབས་འགར་དོན་དག་འདི་གཉིས་ཟུང་དུ་སྦྲེལ་ནས་བཀོལ་སྤྱོད་བྱེད་པས་མགོ་རྨོངས་ནི་ཡོང་ཆོག་ཆོག་རེད།།

			ཀུན་གཞིའི་རྣམ་ཤེས།

			ཁྱེད་རང་ལེའུ་གོང་མའི་ནང་དུ་འགྲེལ་བརྗོད་བྱས་པའི་ཉམས་ལེན་ལ་ཞུགས་ཚེ། སྔོན་མ་ཤེས་ཚོར་གྱིས་ཟིན་མ་ཐུབ་པའི་དྲན་ཤེས་དང༌། སྟོང་བསམ། མྱོང་ཚོར་གྱི་རིགས་འདྲ་མིན་སོགས་བློའི་འོད་གསལ་གྱི་ནང་དུ་འདྲེན་སྲིད། བློའི་འཆར་ཅན་གྱི་སྒྲོམ་གཞིས་ང་ཚོའི་རྒྱུན་འཇགས་ཀྱི་སེམས་བྱུང་གི་མྱོང་བ་བཅོས་སྒྲིག་དང་སྡུད་སྒྲིག་བྱེད་པས། རྟོག་པ་དང་མྱོང་ཚོར་མང་པོ་ཞིག་ང་ཚོའི་མྱོང་ངོར་སྤྱིར་བཏང་དུ་སྣང་གི་ཡོད། འོན་ཀྱང༌། མཁའ་དབྱིངས་ཀྱི་ནང་དུ་བཏང་བའི་མྱུལ་ཞིབ་འཕྲུལ་ཆས་བཞིན་སྦྱོང་བརྡར་འདིའི་ནང་དུ་ཤེས་པའི་འོད་སྣང་གིས་རང་ཉིད་སྒེར་གྱི་ངོ་བོའི་འདུ་ཤེས་དང༌། འདས་ཟིན་པའི་མྱོང་བ་གཉིས་ལ་ཆ་རྒྱུས་ཡེ་ནས་མེད་པའི་སེམས་ཀྱི་ནུས་རྩོལ་ཁག་མངོན་པར་བྱེད་རྒྱུ་རེད།

			ང་ཚོས་ཆུ་ཚོད་སྟོང་ཕྲག་མང་པོར་ཆེད་དུ་ཞིབ་ལྟ་བྱས་ནས་གཏིང་ཟབ་མོའི་སེམས་ཀྱི་བར་སྣང་དེ་མངོན་པར་བྱེད་པ་དང་ཆབས་ཅིག རྒྱུན་དུ་ལྐོག་གྱུར་ཡིན་ཞིང་གོ་རིམ་མེད་པའི་སེམས་ཀྱི་ཆ་ངོས་དང༌། གསར་དུ་འབྱུང་བཞིན་པའི་སེམས་གཤིས་ཀྱི་བཟོ་བཀོད་དང་སྒྲིག་འཛུགས་ཀྱི་གནས་རིམ་སོགས་ལ་སྙོབས་ཐུབ་ཀྱི་རེད། སེམས་ཀྱི་གཏིང་མཐིལ་ན་ལྐོག་ཏུ་ཡིབ་པའི་བློའི་ནུས་རྩོལ་རྣམས་ནང་ཚན་ནས་ནང་ཚན་ཕྱེས་ཏེ། སེམས་ནི་མཐའ་མར་རང་གི་ངང་དུ་མ་གནས་ཀྱི་བར་དུ་ཕྱིར་མངོན་རྒྱུ་རེད། རང་བྱུང་གི་ངང་ཚུལ་དེའི་ནང་དུ་ཤེས་ཚོར་གྱིས་ཟིན་པ་དང་མ་ཟིན་པའི་སེམས་བྱུང་རྣམས་འབྱུང་གི་ཡོད། ཉམས་ལེན་འདི་ནི་སེམས་ཁམས་རིག་པའི་གནད་ལ་ཐུག་པའི་སྦྱོང་བརྡར་ཞིག་ཡིན་ཞིང༌། འདིའི་ནང་དུ་ང་ཚོས་རྟོག་པ་དང༌། འདུ་ཤེས་ཀྱི་སྒྲོམ་གཞིའི་བང་རིམ་མང་པོ་འཕྲེད་དུ་བཅད་ནས་ཤེས་ཚོར་གྱིས་མ་ཟིན་པའི་སེམས་ཀྱི་ནང་སྙིང་གི་མ་ལག་ཁག་ལ་ཞིབ་ལྟ་བྱེད་ཀྱི་ཡོད།

			རང་རྐྱ་འཕེར་བའི་རྟག་བརྟན་གྱི་རྣམ་ཤེས་ཤིག་མེད་པར་བསྒྲུབ་པ་ནི། སྤྱིར་ནང་པའི་ཐུན་མིན་གྱི་ཁྱད་ཆོས་ཤིག་ཡིན་ཡང༌། ཀུན་གཞིའི་རྣམ་ཤེས་ཀྱི་འགྲེལ་བཤད་འདི་ལ་བལྟས་ཚེ། རྟག་བརྟན་གྱི་རྣམ་ཤེས་དེ་བསྐྱར་དུ་ཁས་བླངས་པ་དང་གཅིག་མཚུངས་སུ་སྣང་སྲིད། དེ་འདྲ་ཡིན་མིན་ནི་རྣམ་ཤེས་དེར་མཚན་ཉིད་འཇོག་སྟངས་ལ་རག་ལས་ཤིང༌། སྔ་མའི་ནང་པའི་གཞུང་དུ་བཀག་པའི་རྣམ་ཤེས་སམ་བདག་ནི་རྟག་ཅིང་ལྟོས་མེད་ཡིན་པ་དེ་རེད། བོད་ཀྱི་ནང་པའི་གྲུབ་མཐའ་རྫོགས་ཆེན་གྱི་ནང་དུ་འགྲེལ་བརྗོད་བྱས་པ་ལྟར་ན། ཀུན་གཞིའི་རྣམ་ཤེས་འདི་ནི་སྐྱེ་འགག་གི་ཤེས་པ་སྐད་ཅིག་མ་མང་པོས་གྲུབ་ཡོད་པས་རང་རྐྱ་བ་དང་རྟག་པ་ཞིག་མིན། ད་དུང་ཀུན་གཞིའི་རྣམ་ཤེས་ལ་རང་གི་ཤེས་རྒྱུན་སྐད་ཅིག་སྔ་མ་ཐེ་བའི་ཤུགས་རྐྱེན་འདྲ་མིན་ཞིག་གིས་རྐྱེན་བྱེད་པས་ལྟོས་མེད་ཀྱང་མིན། དེ་བཞིན་ཤེས་པའི་ཆ་ངོས་འདི་ནི་འགྲོ་བ་མིའི་རང་བཞིན་ཅན་ཞིག་མིན་ཏེ། ཆ་ངོས་འདི་ནི་སྦྲུ་མའི་སྐབས་སུ་མིའི་སེམས་གཤིས་འབྱུང་ས་དང༌། འཆི་བའི་སྐབས་སུ་སེམས་དེ་སླར་ཡང་ནང་དུ་ཐིམ་སའི་ཤེས་རྒྱུན་ཕྲ་མོ་ཞིག་རེད། ཁྱེད་རང་རྨི་ལམ་མེད་པའི་གཉིད་ཀྱི་ནང་དུ་ལྷུང་ཐེངས་རེར་རང་སེམས་དེ་ཀུན་གཞིའི་རྣམ་ཤེས་ཀྱི་ནང་དུ་ཐིམ་གྱི་ཡོད། རྨི་ལམ་བསྟུད་མར་འབྱུང་དུས་སེམས་དེ་ནི་ཡང་ཡང་སྐྱེ་བ་དང༌། དེ་དག་རེ་རེ་སླར་ཡང་གཞི་རྩའི་ཤེས་པ་འདིའི་ནང་དུ་ཐིམ་འགྲོ། མཐར་ཁྱེད་རང་གཉིད་ལས་སངས་པ་དང་རང་གི་འཆར་ཅན་གྱི་སེམས་ཀྱང་ཀུན་གཞིའི་རྣམ་ཤེས་ལས་སྐྱེ་ཡོང་གི་ཡོད།

			ཁྱེད་ཀྱིས་བདེ་བ་ལྡན་ཞིང་རྟོག་པ་མེད་པའི་གསལ་བའི་ངང་ཚུལ་འདི་ཐོག་མར་མྱོང་དུས། དེ་ནི་ཤེས་པའི་མཐར་ཐུག་གི་ངོ་བོའམ་མྱང་འདས་ཡིན་པར་བསམ་སྲིད། འོན་ཀྱང༌། བོད་པའི་སྒོམ་ཆེན་པ་ཚོས་དུས་རབས་མང་པོར་དེ་ནི་ཤེས་པའི་ལྟོས་འཇོག་གི་གཞི་རྩའི་ངང་ཚུལ་ཞིག་ཡིན་པ་ལས། དེ་མྱོང་ཐུབ་པ་ཙམ་གྱིས་སེམས་ལ་གཏན་གྱི་ཐར་བ་འཐོབ་མི་ཐུབ་པར་ནན་ཏན་དུ་གསུངས་ཡོད། དཔེར་ན། པཎ་ཆེན་བློ་བཟང་ཆོས་ཀྱི་རྒྱལ་མཚན་གྱིས་ཤེས་པའི་ཆ་ངོས་འདིའི་མྱོང་བ་ལ་བརྟེན་ནས་བློའི་སྣང་བའི་རང་བཞིན་ངོས་འཛིན་ཐུབ་པར་གསུངས་པ་དང༌། བདུད་འཇོམས་ཀློང་པས་མྱོང་བ་འདིས་བློའི་ལྟོས་བཅས་ཀྱི་ངོ་བོའི་ཐད་ལ་རྟོགས་པ་བསྐྱེད་ཀྱང༌། དེ་ནི་འོད་གསལ་གྱི་ཤེས་པ་དང༌། ཡང་ན་ཁྱད་དུ་འཕགས་པའི་གོ་འཕང་ཞིག་ལ་འཁྲུལ་མི་རུང་བར་གསུངས། དོན་ངོ་མར་ཁྱེད་རང་མཚམས་འདིར་ལྷག་ནས་སྒོམ་སྒྲུབ་ཉམས་ལེན་ལ་ཡར་རྒྱས་མ་བྱུང་ཚེ། འདིས་ཁྱེད་རང་ཐར་བའི་གོ་འཕང་ལ་གོམ་གང་གིས་ཐག་ཉེ་རུ་གཏོང་མི་ཐུབ།

			དེང་རབས་ཀྱི་ཚན་རིག་པ་ཚོས་གསར་རྙེད་འདི་ད་དུང་བསྐྱར་ཟློས་བྱས་མེད་པ་ནི་རྟོགས་ཐུབ་པ་ཞིག་རེད། བློའི་བརྟག་དཔྱད་ཀྱི་བྱེད་ཐབས་ནི་སྤྱོད་པ་དང༌། ཀླད་པའི་དངོས་གཙོའི་ཞིབ་འཇུག་གི་ཚད་བཀག་ལས་ཐར་མེད་པ་དེ་སྲིད་བར་དུ་ང་ཚོར་ཡོད་པའི་ཤེས་པའི་གོ་རྟོགས་ནི་དངོས་གཙོའི་རང་བཞིན་ཞིག་ཡིན་ངེས་ཤིང༌། ཁ་ནང་དུ་གཏད་པའི་བསམ་གཏན་བསྒྲུབ་པ་ཁོ་ནར་བརྟེན་ནས་མངོན་གསལ་དུ་གྱུར་པའི་ཤེས་པའི་ཆ་ངོས་ཕྲ་མོ་རྣམས་ལ་རྩད་ཞིབ་མི་བྱེད་པ་དང༌། མ་རྟོགས་པར་ལྷག་རྒྱུ་རེད། དངོས་གཙོའི་ཚན་རིག་པ་ཚོར་མཚོན་ན། ཀུན་གཞིའི་ཤེས་པའི་གྲུབ་ལུགས་ནི་གཟུགས་འདས་རིག་པའི་ཁྱབ་ཁོངས་སུ་གཏོགས་ཀྱང༌། བྱང་ཆ་ཆེ་བའི་སྒོམ་ཆེན་པ་ཚོར་མཚོན་ན། འདི་ནི་མངོན་སུམ་གྱི་བདེན་དོན་ཞིག་ཡིན་ལ། གསལ་ཆ་ཆེ་ལ་བརྟན་པོ་ཡིན་ཞིང་ཧ་ཅང་ཕྲ་བའི་ཡིད་བྱེད་ནི། ནུས་ཤུགས་ཆེ་བའི་རྒྱང་ཤེལ་ཞིག་དང་འདྲ་བར་སེམས་ཀྱི་བར་སྣང་གི་ནང་དུ་གཏོད་པ་ཁོ་ནར་བརྟེན་ནས་བདེན་དོན་དེ་རྟོགས་ཐུབ།།

			ཀུན་གཞི།

			སེམས་རང་གི་ངང་དུ་གནས་སྐབས་གང་ཟག་ཅིག་གིས་འཛིན་པའི་སེམས་ཀྱི་བར་སྣང་སྟོང་པ་དེར་ཀུན་གཞི་ཟེར་བ་དང༌། འདི་ལ་འགྲེལ་བརྗོད་བྱེད་རྒྱུ་ནི་ཁག་པོ་ཞིག་རེད། དེ་ཡང་མཚམས་འདིར་ངར་འཛིན་གྱི་བློ་ནི་རེ་ཞིག་ལ་འགག་པའི་རྒྱུ་མཚན་གྱིས་ཡུལ་དང་ཡུལ་ཅན་གྱི་འགལ་ཟླའམ་གཟུང་འཛིན་གྱི་མྱོང་བ་ཁྱད་པར་བ་ཞིག་མེད། དེའི་ཚེ་ཁྱེད་ལ་ཀུན་གཞི་འཛིན་པའི་ཡུལ་ཅན་གྱི་ཤེས་པ་ཞིག་ཡོད་པ་དེ་ནི་རང་ཉིད་རང་གི་ཡུལ་དུ་གྱུར་ཡོད། དེ་ནི་སེམས་ཀྱི་འདུས་དོན་ཐམས་ཅད་རེ་ཞིག་ལ་འཐིམ་སའི་སྟོང་ཆ་ལྟ་བུ་ཞིག་ཡིན། སྐབས་འདིར་རང་གི་བློ་ནི། གཡོ་འགུལ་ཆེ་བའི་སེམས་བྱུང་གི་ཁ་བའི་འདབ་མ་རྣམས་ཞི་ཞིང་ཕྱི་ནང་མཐོང་བའི་ཁ་བའི་སྒང་ལི་ལྟ་བུ་ཞིག་རེད།

			ཐེག་ཆེན་གྱི་སྲོལ་རྒྱུན་ནང་དུ་སྲོག་ཅེས་པའི་གསར་གཏོད་རང་བཞིན་གྱི་ནུས་ཤུགས་ཤིག་ཀུན་གཞི་འདི་ལ་ཁྱབ་ཅིང༌། ཀླད་པ་ལས་ནུས་ཤུགས་ཀྱི་བཞུར་རྒྱུན་འདི་དྲན་ཤེས་དང༌། སེམས་ཁམས། སྤྱོད་པའི་བག་ཆགས། ཐ་ན་ཚེ་འདི་ནས་ཕྱི་མར་འགྲོ་བའི་ལུས་པོའི་རྟགས་མཚན་སོགས་ཀྱི་མཛོད་ཁང་དངོས་གནས་དེ་ཡིན་པར་འདོད། དབང་ཤེས་དང་ཡིད་ཤེས་ཀྱི་སྣང་བ་ཚང་མ་ཀུན་གཞིའི་བར་སྣང་ནས་འབྱུང་ཞིང༌། འདི་ལ་རྨི་ལམ་གྱི་ཞིང་ཁམས་ལྟ་བུའི་དངོས་ཡོད་གནས་ལུགས་གཞན་ཡང་བསྐྱེད་པའི་ནུས་སྟོབས་ལྡན། སྤྱིར་རྨི་ལམ་མེད་པའི་གཉིད་མཐུག་པོའི་ནང་ཀུན་གཞི་མངོན་དུ་འགྱུར་སྐབས་ཞིབ་ལྟ་བྱེད་མི་ཐུབ། ཀུན་གཞིའི་གནས་ལུགས་ལ་གཉིད་སད་སྐབས་ཀྱི་མྱོང་བ་ཁོ་ན་གཞིར་བཞག་ནས་རིགས་པས་རྗེས་སུ་དཔོག་རྒྱུ་ཞིག་རེད། ཡིན་ཡང༌། ལུས་སེམས་གཉིས་ཀྱི་ཞི་ལྷོད་དར་བསྐྱེད་གཏོང་བ་དང་ཆབས་ཅིག ཡིད་བྱེད་ཀྱི་གསལ་ཆ་དང་བརྟན་ལྷིང་ལ་ཆུ་ཚོད་སྟོང་ཕྲག་མང་པོར་སྦྱངས་ནས་གོམས་འདྲིས་ཐོབ་ན། ནང་མའི་བར་སྣང་འདི་གསལ་པོར་ཟིན་ནས་དབང་ཤེས་དང་ཡིད་ཤེས་ཀྱི་སྣང་བ་ཁག་ལུས་ཁམས་དང་སེམས་ཁམས་ཀྱི་ཤུགས་རྐྱེན་འདྲ་མིན་རྒྱ་ཆེན་ཞིག་གི་འོག་ནས་ཇི་ལྟར་ཐོན་པར་མངོན་སུམ་དུ་ཞིབ་ལྟ་བྱེད་ཐུབ་པར་བཤད། སྒོམ་ལ་གོམས་འདྲིས་མེད་པའི་གང་ཟག་ཅིག་ལ་མཚོན་ན། འཆི་ཁར་རང་ཉིད་ཀྱི་སེམས་དེ་ཀུན་གཞིའི་ནང་དུ་ཐིམ་དུས་ཅི་ཡང་མི་དྲན་པ་དང་མི་ཤེས་པའི་བློའི་ངང་ཚུལ་ཞིག་འཁྱུག་ཙམ་ལ་མྱོང་གི་ཡོད། འོན་ཀྱང༌། ཏིང་ངེ་འཛིན་ལ་བརྟེན་ནས་ཀུན་གཞིར་གོམས་འདྲིས་བསྐྱེད་མྱོང་བའི་གང་ཟག་ཅིག་གིས་འཆི་བའི་འཇུག་སྒོ་ལ་ཤེས་ཚོར་གྱིས་ཟིན་པའི་སྒོ་ནས་བརྒལ་བ་དང༌། གང་ཟག་འདི་འདྲས་ཀུན་གཞི་ཇི་བཞིན་དུ་རྟོགས་ནས་དྲན་པ་གསལ་བའི་ངང་འཆི་ཐུབ། བདུད་འཇོམས་ཀློང་པས་ཀུན་གཞིའི་སྐོར་ལ་འདི་ལྟར་གསུངས་འདུག “དེ་ནི་ཅི་ཡང་མི་སེམས་པ་བེམ་སྟོང་ནམ་མཁའ་ལྟ་བུ་སྟོང་ཧད་དེ་བ་སྣང་བ་གོ་འགག་པ་ཐུམ་ཡོ་རེ་བ་ཞིག་ཡིན་ཏེ། གཉིད་མཐུག་པོ་རྨི་ལམ་མེད་པའི་གནས་སྐབས་དང༌། བརྒྱལ་བ་དང་འཆི་སྲིད་ཀྱི་དུས་རྣམས་སུ་དེའི་ཐོག་ཏུ་ཕེབས་ཏེ་ཤེས་པར་བྱའོ།”

			གཅིག་ཏུ་བསྒྲིམ་ཞིང་རྒྱུན་བསྲིང་བའི་ཡིད་བྱེད་ཀྱིས་ཀུན་གཞི་ལ་བརྟག་དཔྱད་ནན་མོ་ཞིག་བྱས་ན། སེམས་ཀྱི་འདུས་དོན་དང༌། ཞིབ་ལྟ་བྱེད་པོ་གཉིས་དང་འབྲེལ་བའི་བར་སྣང་དུས་ཀྱི་ལྟོས་གྲུབ་ལྟ་བུ་ཞིག་གསར་རྙེད་བྱེད་ཐུབ། ཁྱེད་ཀྱིས་རྟོག་པའི་བར་གྱི་བར་སྣང་ལ་དཔྱད་པ་བཏང་ནས་འགོ་རྩོམ་པ་དང༌། དུས་ཀྱི་རྒྱུ་འགྲོས་ཀྱིས་བར་སྣང་དེའི་རྣམ་པ་མཚོན་ཡོད། སེམས་བྱུང་སྔ་ཕྱིའི་བར་གྱི་དུས་དེ་ནི་སེམས་བྱུང་དེ་དག་གི་བར་གྱི་བར་སྣང་ལས་ལོགས་སུ་འབྱེད་ཐུབ་པ་ཞིག་མིན། དེ་ནས་ཁྱེད་ཀྱིས་རང་གི་མྱོང་བ་གཞིར་བཞག་ནས་ཡུལ་ཅན་གྱི་བར་སྣང་དུས་འདི་ནི་བརྟན་པོ་ཞིག་ཡིན་ནམ། ཡང་ན་སེམས་ཀྱི་འདུས་དོན་གྱི་ཉཞུར་རྒྱུནདང་བསྟུན་ནས་འགྱུར་ལྡོག་འགྲོ་མིན་ཤེས་སུ་ཆུགས། དུས་རྒྱུན་འདི་ནི་རྟོག་པ་སྐྱེ་སྐབས་རིང་དུ་འགྲོ་བ་དང༌། འཁུམ་པ། ཡང་ན་འགྱུར་ལྡོག་མེད་པར་གཅིག་ཏུ་གནས་སམ། དཔེར་ན། རང་སེམས་ཀྱི་བར་སྣང་དེ་རྟོག་པའི་ནང་དུ་འཐིམ་པ་ལྟ་བུ་དང༌། དུས་ནི་ཅུང་དལ་བུར་འདའ་བར་སྣང་ངམ། གལ་ཏེ་རྟོག་པ་དེ་དག་ལ་མྱོང་ཚོར་གྱི་རང་བཞིན་ཤུགས་ཆེན་པོ་ཞིག་ཡོད་ན། དེ་ཚོས་སེམས་ཀྱི་བར་སྣང་དུས་ལ་མྱོང་ཚོར་མེད་པའི་རྟོག་པ་ཚོར་ལྟོས་ན་ཤུགས་རྐྱེན་ཆེན་པོ་ཞིག་ཐེབས་སམ། དགེ་བའི་བསམ་བློ་དང་མྱོང་ཚོར་གྱིས་བར་སྣང་དུས་འདི་ལ་ཤུགས་རྐྱེན་ཐེབས་སྟངས་དེ་མི་དགེ་བའི་བསམ་བློ་དང་མྱོང་ཚོར་གྱིས་ཤུགས་རྐྱེན་ཐེབས་སྟངས་དང་གཅིག་མཚུངས་ཡིན་ནམ། གལ་ཏེ་དེ་འདྲ་ཡིན་ཚེ་ཇི་ལྟར་གཅིག་མཚུངས་རེད་དམ།

			ཁྱེད་ཀྱིས་རང་སེམས་ཀྱི་བར་སྣང་ལ་དམིགས་པ་འཇོག་སྐབས། རྟོག་པ་དང་སྣང་བརྙན་ནི་ཝ་ཁུམ་༼vacuum༽ནང་ནས་ཕྱིར་ཐོན་པའི་ཐལ་རྡུལ་བཞིན་འཆར་ཞིང༌། དགེ་མི་དགེ་དང་ལུང་མ་བསྟན་པའི་མྱོང་ཚོར་གྱི་ཁྱབ་ཁོངས་ནི་སྐད་ཅིག་ནས་སྐད་ཅིག་ལ་འཕེལ་འགྲིབ་བྱེད་བཞིན་བར་སྣང་འདིར་ཁྱབ་འགྲོ། འདོད་པའི་རླབས་རྒྱུན་ཡང་མཚམས་རེར་རྟོག་པ་དང་མྱོང་ཚོར་དང་བསྡེབས་ནས་བར་སྣང་འདིར་འཕྱོ་ཡོང༌། ཉམས་ལེན་གྱི་ནང་སྙིང་ནི་རང་གི་ཤེས་པ་དེ་མ་ཉམས་པར་བྱས་ནས་བྱུང་བ་དེ་དག་གི་འཕེལ་འགྲིབ་དང༌། བར་སྣང་དུས་ཀྱི་རྒྱུན་དེ་ཉིད་བཅས་ལ་ཞིབ་ལྟ་བྱེད་རྒྱུ་འདི་ཡིན།

			བླ་མ་བདག་ཉིད་ཆེན་པོས་བར་སྣང་དུས་ཀྱི་ལྟོས་གྲུབ་ལ་འགྲེལ་བཤད་གནང་ཡོད་པ་གཤམ་དུ་གསལ་བ་འདི་རེད།

			གལ་སྲིད་ཁྱེད་ཀྱིས་སྒོམ་སྒྲུབ་ཀྱི་ཉམས་ལེན་འདྲ་མིན་བརྒྱུད་ནས་རང་སེམས་ལ་སྟོབས་ཤུགས་བསྐྱེད་ན། སྒོམ་སྒྲུབ་ཀྱི་རྟོགས་པ་ལས་དངོས་ཡོད་གནས་ལུགས་ཀྱི་ཞིང་ཁམས་ངེས་ཅན་ཞིག་འབྱུང་ཆོག དཔེར་ན། ནང་པའི་བསྟན་བཅོས་ཁག་ཅིག་གི་ནང་དུ་ཚད་གཞི་མཐོ་པོར་སླེབས་པའི་སྒོམ་ཆེན་པ་ཚོས་བསྐལ་པ་མང་པོ་དུས་སྐད་ཅིག་གི་ནང་དུ་འཁུམ་པར་བྱས་ནས་མྱོང་ཐུབ་པ་མ་ཟད། ཁོང་ཚོས་དུས་སྐད་ཅིག་ཁོ་ན་ཞིག་འཐེན་ནས་བསྐལ་པ་ཞིག་ཏུའང་བསྒྱུར་ཐུབ། གང་ཟག་གསུམ་པའི་ལྟ་ཚུལ་གྱི་ངོས་ནས་བཤད་ན། སྒོམ་ཆེན་པ་ཚོར་བསྐལ་པ་ལྟ་བུར་སྣང་བའི་དུས་དེ་ནི་སྐད་ཅིག་ཁོ་ན་ཞིག་རེད། སྣང་ཚུལ་འདི་ནི་ཡུལ་ཅན་གྱི་རང་བཞིན་ཞིག་སྟེ། སྒོམ་སྒྲུབ་བྱེད་པོ་ཁོ་ནས་མ་གཏོགས་མྱོང་མི་ཐུབ་པ་ཞིག་ཡིན།།

			ཤེས་པའི་ཉར་ཚགས།

			ཀུན་གཞིའི་རྣམ་ཤེས་དང༌། ཀུན་གཞི་གཉིས་གཅིག་གྱུར་གྱི་ཆ་ངོས་འདི་ནི་དངོས་ཁམས་ཀྱི་བར་སྣང་ཞིག་མིན་ལ། འགྲོ་བ་མིའི་སེམས་གཤིས་ཀྱང་མིན། དེ་ལྟ་ནའང་ཡུལ་དང་ཡུལ་ཅན་གྱི་སྣང་བ་དག་གི་ང་ཚོའི་མྱོང་བ་ཐམས་ཅད་འདི་ལས་འབྱུང་ཞིང༌། འདིས་སེམས་དང་དངོས་གཟུགས་གཉིས་སྣང་གི་ང་ཚོའི་འཇིག་རྟེན་ལ་ལྟོས་ན་ཅུང་གཞི་རྩའི་རང་བཞིན་ཡིན་པའི་གནས་རིམ་ཞིག་གི་གྲུབ་ལུགས་ཀྱི་ཆ་ངོས་ཕྲ་མོར་འཇུག་པའི་ལམ་ཞིག་ང་ཚོར་མཁོ་སྤྲོད་བྱེད། དངོས་གཟུགས་མིན་པའི་དངོས་ཡོད་གནས་ལུགས་ཀྱི་ཆ་ངོས་འདི་ལ་རྩད་ཞིབ་བྱས་མྱོང་བའི་སྒོམ་ཆེན་པ་ཚོས་མྱོང་བའི་སྐད་ཅིག་ཚང་མའི་ནང་དུ་མངོན་པའི་ཤེས་པའི་ཉར་ཚགས་ཀྱི་ཆོས་ཉིད་ཅིག་གསར་རྙེད་བྱས་ཡོད། ལུས་ཕུང་གི་གྲུབ་ཆ་སྟེ། ཀླད་པ་དང་གཞན་གང་ཡིན་རུང་སེམས་བྱུང་དང༌། སེམས་ཀྱི་ནུས་རྩོལ་གྱི་ངོ་བོར་འགྱུར་མི་སྲིད། ཡུལ་ཅན་གྱི་མྱོང་བ་དེ་དག་ནི་ལུས་ཕུང་ལས་འབྱུང་གི་མེད་ལ། དེ་བཞིན་རྒྱུ་རྐྱེན་གང་ཡང་མེད་པ་ལས་ཀྱང་འབྱུང་གི་མེད། དེ་ལས་ལྡོག་སྟེ། ཡུལ་རང་བཞིན་གྱི་བློའི་སྣང་བ་ཚང་མ་ཀུན་གཞི་ལས་འབྱུང་བ་དང༌། ཡུལ་ཅན་སེམས་ཀྱི་ངང་ཚུལ་དང་བྱེད་ལས་ཚང་མ་ཀུན་གཞིའི་རྣམ་ཤེས་ལས་འབྱུང༌། མི་ཚེའི་བརྒྱུད་རིམ་གྱི་ནང་དུ་སེམས་ཀྱི་བྱུང་བ་དེ་དག་ལ་ཀླད་པ་དང་ཁོར་ཡུག་གིས་རྐྱེན་བྱེད་ཅིང༌། དེ་ཚོས་ཀྱང་ཀླད་པ་དང་ལུས་ཕུང༌། དངོས་ཁམས་ཀྱི་ཁོར་ཡུག་བཅས་ལ་ཤུགས་རྐྱེན་ཐེབས་ཀྱི་ཡོད། འོན་ཀྱང༌། སེམས་བྱུང་དེ་དག་ནི་དངོས་ཁམས་ཀྱི་ངོ་བོར་འགྱུར་མི་སྲིད། དེའི་ཕྱིར་ལྟ་སྟངས་འདིའི་ངོས་ནས་བཤད་ན། ཀླད་པས་ཡུལ་ཅན་སེམས་ཀྱི་མྱོང་བ་ཇི་ལྟར་བསྐྲུན་པ་ཡིན་མིན་གྱི་སྐོར་ལ་ཚན་རིག་པ་དང༌། ལྟ་གྲུབ་སྨྲ་བ་ཚོས་བཏོན་པའི་དེང་དུས་ཀྱི་ལྟ་ཚུལ་ཁག་ནི། དོགས་གཅོད་ནན་མོ་མ་བྱས་ཤིང་ཡང་དག་མིན་པའི་བདེན་འཛིན་ཞིག་ལ་གཞི་བཅོལ་ཡོད། བདེན་འཛིན་དེ་ནི་སྲིད་ཚད་ཀྱི་ཤེས་པའི་ངང་ཚུལ་ཐམས་ཅད་པོ་སྐྱེད་མཁན་ཀླད་པ་ཡིན་པ་འདི་རེད། དབང་རྩའི་བྱ་འགུལ་ཁག་ཅིག་སེམས་ཀྱི་བྱུང་བ་རྣམས་དང་ཇི་ལྟར་ཆ་མཐུན་པའི་ཚན་རིག་གི་འགྲེལ་བཤད་ཀྱི་སྟོང་ཆ་དེར་ཁ་སྐོང་ཐབས་མེད། དེ་ཡང་སེམས་ཀྱི་བྱུང་བ་དང༌། དབང་རྩའི་བྱ་འགུལ་གཉིས་ནི་གཏན་ནས་འདྲ་མཚུངས་མིན།

			ལྟ་ཚུལ་འདི་ནི་ཕེ་ཐ་གྷོ་ར་སི་དང༌། སོ་ཀི་རད་ཏྲེ་སི། ཨོ་རེ་གྷན། སམ་ཏྲི་ཨ་གྷ་སི་ཏྲིན། འཇམ་མི་སི་སོགས་ཀྱི་ལྟ་བ་དང་མཐུན་པར་མ་ཟད། ད་ལྟའི་བར་དུ་རྟོགས་ཟིན་པའི་ཀླད་པ་དང༌། སེམས་ཀྱི་འབྲེལ་བ་རྣམས་ལའང་མཐུན་པ་ཞིག་རེད། ནང་དོན་རིག་པས་དངོས་གཙོ་དང་སྒོམ་སྒྲུབ་ཀྱི་འཇིག་རྟེན་ལྟ་ཚུལ་གྱི་འགལ་འདུ་འདིར་ཕུལ་བའི་ལེགས་སྐྱེས་ནི། དོན་དངོས་སུ་གང་ཟག་དང་པོའི་མྱོང་བས་ལྟ་བ་དེར་ཞིབ་འཇུག་ཚོད་ལྟ་བྱེད་རྒྱུ་འདི་རེད། དེ་ཡང་སེམས་གནད་ལ་འཇོག་པ་དང༌། ཡིད་བྱེད་ཕྲ་མོ་བསྐྱེད་བསྲིང་བྱེད་པ། ལྷག་པར་ཤེས་པ་བློའི་སྟེང་དུ་གཏོད་པའི་ཏིང་ངེ་འཛིན་གྱི་ཉམས་ལེན་ལྟ་བུ་བརྒྱུད་ནས་དེར་ཞིབ་འཇུག་ཚོད་ལྟ་བྱེད་དགོས་རྒྱུ་ཞིག་རེད།

			འཇམ་མི་སིས་ཡུལ་ཅན་གྱི་མྱོང་བ་དང༌། ཀླད་པའི་ནུས་རྩོལ་བར་གྱི་འབྲེལ་བ་ལ་གསལ་བཤད་བྱེད་སྟངས་ཀྱི་དཔེ་གཟུགས་གསུམ་གྲོས་གཞིར་བཏོན་ཡོད། དང་པོ་གློག་གི་རྒྱུ་ལམ་གྱིས་གློག་འོད་བསྐྲུན་པ་ལྟར་ཀླད་པས་བསམ་བློ་བསྐྲུན་པ་དང༌། གཉིས་པ་འཕྲེད་གཞུའི་སྐམ་པས་གཞུ་ཐིག་གློད་ནས་མདའ་ཕར་འགྲོ་བ་ཇི་བཞིན་ཀླད་པས་སེམས་ཀྱི་བྱུང་བ་རྣམས་གློད་པའམ་འབྱུང་དུ་འཇུག་པ། གསུམ་པ་ཕུ་ཟིམ༼prism༽ཞིག་གིས་འོད་ཟེར་བརྒྱུད་གཏོང་བྱེད་པ་ལ་བརྟེན་ནས་ཁ་དོག་གི་རྣམ་གྲངས་ངོ་མཚར་བ་ཐོན་ཡོང་བ་ཇི་བཞིན་ཀླད་པས་བསམ་བློ་རྣམས་བརྒྱུད་གཏོང་བྱེད་པ་བཅས་ཡིན། འཇམ་མི་སིས་དཔེ་གཟུགས་གསུམ་པ་གཙོ་བོར་བཟུང་བ་རེད། འདི་གཞིར་བཞག་ན་ཤེས་པའི་རྒྱུན་ནི་ཀླད་པ་དང་ཐ་དད་པའི་ཆོས་ཀྱི་རིགས་ཤིག་ཡིན་ཆོག་ཅིང༌།  ང་ཚོ་འཚོ་བའི་རིང་དེ་དང་ཀླད་པའི་བར་ལ་འབྲེལ་བ་བྱུང་སྟེ། འབྲེལ་བ་དེའི་ནང་དུ་བདག་གི་ངོ་བོ་དང༌། གཤིས་རྒྱུད། དྲན་པ་སོགས་རྒྱུན་འཁྱོངས་བྱེད་ཀྱི་ཡོད། དེ་བཞིན་ཀླད་པ་མེད་པར་གནས་ཐུབ་པ་ཞིག་ཡིན། སེམས་དང་ཀླད་པའི་འབྲེལ་བའི་སྐོར་གྱི་དེང་དུས་ཚན་རིག་གི་གོ་རྟོགས་ནི། འཇམ་མི་སིས་བཏོན་པའི་ལྟ་ཚུལ་གསུམ་ཀར་མཐུན་པ་ཞིག་རེད། འོན་ཀྱང༌། དབང་རྩའི་ཚན་རིག་པ་ཚོར་རྣམ་གཞག་འདི་དག་ལ་བརྟག་དཔྱད་བགྱི་བྱེད་ཀྱི་ཚོད་ལྟའི་བྱེད་ཐབས་མེད་པས་ལྟ་ཚུལ་དང་པོ་དེ་ཚད་མ་ཡིན་པའི་བདེན་པར་འཛིན་པ་དང༌། དེ་ནི་ཁོང་ཚོས་ཧ་ལམ་ནམ་ཡང་དོགས་འདྲི་མི་བྱེད་པའི་དངོས་གཙོ་རིང་ལུགས་ཀྱི་བདེན་འཛིན་གཞན་རྣམས་དང་མཐུན་གྱི་ཡོད། ནང་པའི་སྒོམ་ཆེན་པ་ཚོར་དངོས་གཙོ་རིང་ལུགས་ཀྱི་ལྟ་བའི་ཆོད་སེམས་ཀྱི་བཀག་རྒྱ་འདི་མེད་ལ། ཁོང་ཚོས་ཤེས་པ་ནི་ཞིབ་ཚགས་ཀྱི་མྱོང་བའི་དཔྱད་པའི་གཞི་ལ་བཞག་ནས་དེང་དུས་ཚན་རིག་གི་གཞི་རྩའི་བདེན་འཛིན་ཁག་ཅིག་ལ་དཀའ་ངལ་སྤྲོད་པའི་གོ་རྟོགས་གསར་རྙེད་བྱས་ཡོད།།

			ལེའུ་བཅུ་གསུམ་པ་ཉམས་ལེན།

			ཕར་གཡོ་ཚུར་འགུལ་གྱི་ཤེས་ཚོར།

			༄༅། །ཁྱེད་ཀྱིས་རང་ཉིད་ཀྱི་ལུས་པོ་རང་གི་ངང་དུ་བཞག་ནས་གློད་པ་དང༌། ཞི་འཇགས། བག་ཡོད་བཅས་ཀྱི་ཁྱད་ཆོས་དང་ལྡན་པར་བྱོས། དེ་ནས་ལུས་པོ་ཡོངས་ཀྱི་རེག་ཚོར་ལ་དམིགས་པ་གཏོད་བཞིན་རང་གི་དབུགས་ཀྱི་རྒྱུ་བ་དེའང་རང་བྱུང་གི་འདེགས་འཇོག་ལ་འབབ་ཏུ་བཅུག་སྟེ། དབུགས་འབྱིན་རྔུབ་ནི་གཉིད་ཁུག་པའི་སྐབས་ཇི་བཞིན་རྩོལ་མེད་དུ་འབྱུང་བར་བྱེད་དགོས།

			མིག་ཟུང་ཅུང་ཙམ་ཕྱེས་ནས་རང་གི་མདུན་ཕྱོགས་ཀྱི་བར་སྣང་ལ་སྟོང་པའི་ངང་དུ་གནས་པར་གྱིས། ཡིད་བྱེད་ནི་ཞིབ་ལྟ་བྱེད་མཁན་རང་ཉིད་ཀྱི་སྟེང་དུ་ཚུར་སྡུད་པ་དང༌། དམིགས་པ་གང་ཞིག་གི་སྟེང་དུའང་མི་འཇོག་པར་རང་གི་ཤེས་ཚོར་དེ་བར་སྣང་དུ་གློད་པ་གཉིས་རེས་བསྐོར་དགོས། དེ་ནས་ཤེས་ཚོར་གློད་པ་དང་སེམས་ལ་དབང་སྒྱུར་བྱེད་མཁན་གང་ཡིན་པ་དེའི་ཐོག་ལ་དམིགས་པ་འཇོག་པ་གཉིས་རེས་བསྐོར་ཏེ། ཡིད་བྱེད་གློད་པ་དང་བསྒྲིམ་པ་གཉིས་ཆ་སྙོམས་པོར་འབྱུང་དུ་ཆུགས། བློ་རྩེ་བསྒྲིམ་པ་དང་གློད་པའི་བྱེད་པོ་དེ་ཅི་ཞིག་ཡིན་ནམ་ཞེས་རང་ལ་འདྲི་བ་དང༌། ཡིད་བྱེད་རང་ཉིད་ཀྱི་སྟེང་དུ་བརྟན་པོར་འཇོག་པ་དང་དེ་ནས་སླར་ཡང་གློད་དགོས། འགྱུར་བ་མེད་པར་རང་གི་བློ་རྩེ་བསྒྲིམ་པ་དང༌། དེ་དལ་བུར་གློད་པ་གཉིས་བརྗེ་རེས་བྱས་ནས་ཉམས་ལེན་རྒྱུན་བསྲིང་བྱོས། རང་གི་བློ་རྩེ་དེ་ཡངས་པའི་ངང་ཚུལ་ཞིག་གི་ནང་དུ་གནས་ལ་འབབ་ཏུ་འཇོག་དགོས།།

			ལེའུ་བཅུ་བཞི་པ་རྣམ་གཞག

			ཐོག་མཐའ་མེད་པའི་རྣམ་ཤེས།

			འཆི་བ་དང་དེའི་ཕ་རོལ།

			༄༅། །དེང་དུས་ཀྱི་འཛམ་གླིང་གི་ནང་དུ་འཆི་བདག་སླེབས་དུས་ཀྱི་མི་སྒེར་སོ་སོའི་རྣམ་ཤེས་ཀྱི་ལས་དབང་ནི། ཆོས་ལུགས་ཀྱི་དད་པའམ་གཟུགས་འདས་རིག་པའི་ཡིད་ཆེས་ཀྱི་གནད་དོན་ཞིག་ཏུ་རྩི་བཞིན་ཡོད། ཕྱོགས་གཞན་ཞིག་ནས་དངོས་གཙོ་སྨྲ་བ་ཚོར་གནད་དོན་འདི་གསལ་པོར་ཐག་གཅོད་བྱས་ཟིན་པའི་བསམ་བློ་ཞིག་ཡོད་པ་ནི་འཆི་བའི་སྐབས་སུ་སྒེར་སོ་སོའི་འཚོ་གནས་དང༌། ཐ་ན་རྣམ་ཤེས་ཀྱང་དེ་དང་ལྷན་དུ་སྟོང་འགྲོ་བ་འདི་ཡིན། ཡིན་ཡང༌། ཚན་རིག་པ་མང་པོ་ཞིག་ལ་དངོས་གཙོ་རིང་ལུགས་ཀྱི་ལྟ་བ་འདི་ཡོད་ཀྱང༌། ཁོང་ཚོས་ཤེས་པ་ལ་ཚང་དགོས་པའི་རྒྱུ་རྐྱེན་ད་དུང་ངོས་འཛིན་བྱས་མེད་སྟབས། འཆི་བའི་སྐབས་ཀྱི་སྒེར་སོ་སོའི་རྣམ་ཤེས་ཀྱི་ལས་དབང་གི་སྐོར་ལ་ཁོང་ཚོ་གཅིག་མཚུངས་ཀྱིས་རྨོངས་ཡོད། ཁོང་ཚོ་མང་པོས་བདེན་དཔང་མེད་པའི་ཡིད་ཆེས་ཤིག་རྗོད་ཀྱི་ཡོད་ནའང༌། མང་པོ་ཞིག་གིས་ཡིད་ཆེས་འདི་ལ་མཁྲེགས་འཛིན་བྱེད་པ་ནི། དོགས་འཇུག་ཅི་ཡང་མི་བྱེད་པའི་ཆོས་ལུགས་ཀྱི་ལྟ་བ་མཁྲེགས་འཛིན་བྱེད་སྟངས་དང་གཅིག་ཏུ་སྣང༌། འདི་ནི་ཤེས་པ་ལ་ཐད་ཀར་འཇུག་པའི་དཔྱད་ཐབས་ཅི་ཡང་མེད་པར་སྡོམ་ཚིག་བཀོད་པའི་མཇུག་འབྲས་ཤིག་རེད།

			འགྲོ་བ་མིའི་རྣམ་ཤེས་ནི་འཆི་བའི་དུས་སུ་འཇིག་པའི་ཡིད་ཆེས་འདི་སོ་ཀི་རད་ཏྲེ་སིའི་སྐབས་ཐོག་ཏུ་རྒྱུན་ལྡན་ཞིག་ཡིན་ཡང༌། ཁོང་གིས་ཕེ་ཐ་གྷོ་ར་སིའི་སྒོམ་སྒྲུབ་ཀྱི་གོ་རྟོགས་རྣམས་གཞིར་བཞག་སྟེ། འཆི་བའི་དུས་སུ་ཅི་ཞིག་འབྱུང་མིན་གྱི་བདེན་དོན་ནི་ལྟ་གྲུབ་རིག་པར་སྦྱང་མྱོང་མཁན་ཞིག་གིས་མ་གཏོགས་རྟོགས་མི་ཐུབ་པར་གསུངས། འདི་ནི་དེའི་སྐབས་སུ་ཁྱབ་བརྡལ་ཆེ་བའི་ཡིད་ཆེས་ཏེ། གང་ཟག་ཅིག་ཡིན་ན་འཆི་བདག་སླེབས་པ་དང་ཡོད་ཚད་རྩ་སྟོང་དུ་འགྲོ་བའི་ལྟ་ཚུལ་དང་མི་མཐུན་པ་ཞིག་རེད། ཁོང་གིས་གསུངས་པ་ལྟར་ན། ལྟ་གྲུབ་སྨྲ་བ་ངོ་མ་ཞིག་གིས་ལུས་ཕུང་དང་འབྲེལ་བའི་འདོད་པ་དང༌། དབང་པོ་དང་འབྲེལ་བའི་ཆགས་ཞེན་སོགས་ལ་གཡོལ་ནས་འཆི་བ་ཉམས་ལེན་བྱེད་དགོས། བདེན་པ་འཚོལ་མཁན་གྱི་གང་ཟག་འདི་ལྟ་བུ་ཞིག་ཤི་ན། རང་གི་རྣམ་ཤེས་དེ“རང་ཉིད་དང་འདྲ་བར་མིག་ཤེས་ཀྱིས་འཛིན་མི་ཐུབ་པ་དང༌། རྟག་པ་ཡིན་ལ་ཤེས་རབ་དང་ལྡན་པའི་ལྷའི་རང་བཞིན་གྱི་ཞིང་ཁམས་ཤིག་ལ་འཕོ་འགྲོ། དེར་འབྱོར་དུས་བདེ་སྐྱིད་ཀྱིས་རྣམ་ཤེས་ལ་སྒུག་ཡོད་ཅིང༌། རྣམ་ཤེས་ནི་འགྲོ་བ་མིའི་མི་དགེ་བ་ཐམས་ཅད་ལས་གྲོལ་བར་བྱེད།” འོན་ཀྱང༌། མི་དཀྱུས་མ་སྟེ། ལྟ་གྲུབ་རིག་པ་ལ་སྦྱོང་བརྡར་བྱས་མ་མྱོང་མཁན་གྱི་རྣམ་ཤེས་ནི་འཆི་བའི་རྗེས་སུ་འདྲེའི་ངོ་བོ་ནས་ཡར་མར་འཁྱམ་འགྲོ་བ་དང༌། མཐའ་མར“ལུས་ཕུང་ལ་ཆགས་ཤིང༌། ལུས་ཕུང་གིས་དེར་མཚམས་འཇོག་མེད་པར་རྗེས་འདེད་བྱེད་པ་བཅས་ལ་བརྟེན་ནས་རྣམ་ཤེས་དེ་དག་སླར་ཡང་ལུས་ཕུང་གི་བཙོན་དུ་འཚུད་ཀྱི་ཡོད། ཁྱེད་ཀྱིས་བསམ་པ་ཇི་བཞིན་རྣམ་ཤེས་དེ་དག་སྔོན་ལ་འཚོ་བཞིན་པའི་སྐབས་སུ་གོམས་འདྲིས་ཆེ་བའི་རང་བཞིན་ནམ་སྤྱོད་པའི་རིགས་ལ་ཞེ་ཆགས་རྒྱུ་རེད།”

			ཕེ་ཐ་གྷོ་ར་སིའི་རྗེས་འབྲང་བ་རྣམས་དང་མཚུངས་པར། རྒྱ་གར་དུ་སྔ་མོའི་ཧིན་དྷུའི་ཆོས་ལུགས་ཀྱི་སྒོམ་ཆེན་པ་ཚོས་ཏིང་ངེ་འཛིན་གྱི་ནུས་ཤུགས་བརྒྱུད་ནས་རྣམ་ཤེས་ཀྱི་རང་བཞིན་དང༌། དེའི་ལས་དབང་སོགས་ལ་རྩད་ཞིབ་བྱས་ཡོད། ཁོང་ཚོས་འགྲེལ་བརྗོད་བྱས་པ་ནི། འཆི་བའི་དུས་སུ་གང་ཟག་སོ་སོའི་རྣམ་ཤེས་ཀྱི་རྒྱུན་ཞིག་རླུང་གལ་ཆེན་ཞིག་གི་རྒྱུན་དང་བསྡེབས་ནས་ལུས་ཕུང་དང་འབྲལ་བ་དང༌། རླུང་དང་བསྡེབས་པའི་རྣམ་ཤེས་ཀྱི་རྒྱུན་འདི་ནི་མཐའ་མར་ལུས་ཕུང་ཞིག་གི་སྟེང་ལ་ཞུགས་ཤིང༌། འདི་ལྟར་ཡང་ཡང་འབྱུང་གི་ཡོད་པ་བཅས་རེད།

			སྲོག་འདི་ལྟ་བུ་རྣམ་ཤེས་ཕྲ་མོ་དང་མཉམ་དུ་ཚེ་འདི་དང༌། དེའི་ཕ་རོལ་ལ་གནས་ཡོད་པ་ནི་སྔ་མོའི་ནང་པའི་གཞུང་དུའང་གླེང་ཡོད། འགྲེལ་བཤད་ཅིག་གཞིར་བཞག་ན། དངོས་གཙོ་སྨྲ་བ་རྒྱལ་སྲས་ཕ་ཡ་སེས་ཉེས་ཅན་པ་ཞིག་རྫ་སྣོད་དུ་བཅུག་ནས་ཁ་དམ་པོར་བསུམས་ཏེ། ཤི་ཚར་བའི་བར་དུ་བཞག་པའི་ཞིབ་འཇུག་ཚོད་ལྟ་ཡ་ང་བ་ཞིག་བྱས། ཁོང་གིས་རྫ་སྣོད་དེ་ཁ་ཕྱེས་སྐབས་མི་དེའི་སྲོག་ཕྱིར་ཐོན་པའི་བདེན་དཔང་ཡོད་མེད་ལ་བརྟག་དཔྱད་བགྱིས་ཏེ། བདེན་དཔང་དེ་ལྟ་བུ་ཞིག་མ་མཐོང་བས་སྲོག་ཅེས་པའི་ཆོས་ཤིག་མེད་པའི་མཇུག་སྡོམ་བཞག འོན་ཀྱང༌། སངས་རྒྱས་ཀྱི་སློབ་མ་གྲགས་ཆེན་འོད་སྲུང་ཆེན་པོས་ཁོང་ལ་ཁ་གཏད་དུ་གང་ཟག་ཅིག་གིས་རྨི་ལམ་རྨིས་པའི་དུས་སུ་སྲོག་འདི་ལྟ་བུ་ལུས་ཕུང་གི་ཕྱི་ལ་ཐོན་པ་དང༌། ནང་དུ་འཛུལ་བ་ཡུལ་གྱི་ངོས་ནས་ཚད་འཇལ་མི་ཐུབ་སྟབས། གང་ཟག་ཅིག་འཆི་སྐབས་སྲོག་ལུས་ཕུང་ལས་ཕྱིར་ཐོན་མིན་གྱི་བདེན་དཔང་འཚོལ་བ་ནི་རྒྱུ་མཚན་དང་མི་མཐུན་པ་ཞིག་ཡིན་པར་གསུངས།  འོད་སྲུང་ཆེན་པོས་རྒྱལ་སྲས་ཀྱི་འདོད་ཚུལ་བཀག་པ་མ་ཡིན་པར། སྲོག་ནི་ཡུལ་གྱི་ངོས་ནས་ཚད་འཇལ་ཐུབ་པའི་རྒྱུ་མཚན་གྱི་རྟེན་གཞི་དེ་བཀག་པ་རེད། རྣམ་པར་ཤེས་པ་དང་འདྲ་བར་སྲོག་ནི་གང་ཟག་ཅིག་གི་སྒེར་གྱི་མྱོང་བའི་ཐོག་ནས་རྙེད་རྒྱུ་ཞིག་ཡིན།

			པ་ལེའི་གཞུང་གཞན་ཞིག་ན་འཆི་བའི་གནས་སྐབས་སུ་མི་འཇིག་ཅིང༌། སེམས་ཀྱིས་བསྐྲུན་པའི་ལུས་ཕུང་ཞིག་ཡོད་པར་གསུངས་འདུག ལུས་ཕུང་འདི་ལ་ཡན་ལག་དང་ཆ་ཤས་གཞན་ཐེ་བའི་དབྱིབས་དང་བཅས་པ་ཡོད་ལ། ཐ་ན་གང་ཟག་ཅིག་གིས་འཚོ་བཞིན་པའི་དུས་སུའང་ལུས་ཕུང་དེ་སྒོམ་སྒྲུབ་ལ་བརྟེན་ནས་དངོས་གཟུགས་ཀྱི་ལུས་ཕུང་རགས་པ་ལས་ཚུར་བསྐྱེད་པ་དང་ཕར་ནང་དུ་སྡུད་ཐུབ། སྲོག་ནི་ལུས་ཕུང་ལ་ཕྱོགས་གཅིག་ནས་བརྟེན་ཡོད་ཀྱང༌། དེ་ནི་སེམས་ཀྱིས་བསྐྲུན་པའི་ལུས་ཕུང་བརྒྱུད་ནས་ཁ་འབྲལ་ཆོག་པ་དང༌། དེ་ལ་བར་སྣང་གི་ཆ་ཚད་ཡོད་ནའང་དངོས་གཟུགས་ལ་བརྟེན་མི་དགོས། དེ་ལས་ལྡོག་སྟེ། སེམས་རགས་པ་ནི་སྦྲུ་མ་གྲུབ་པ་དང་དུས་མཉམ་དུ་འབྱུང་ཞིང༌། དངོས་གཟུགས་ཀྱི་ལུས་ཕུང་ལ་བརྟེན་ཡོད། 

			ངས་ལེའུ་བཅུ་གཉིས་པའི་ནང་དུ་གསལ་བཤད་བྱས་པ་ལྟར། འཆི་བའི་བརྒྱུད་རིམ་གྱི་དུས་སྐད་ཅིག་མཐའ་མ་ནི་སེམས་རགས་པ་ཚུར་ཡོང་མེད་པར། ཡོངས་སུ་ཀུན་གཞིའི་རྣམ་ཤེས་སམ་འགྱུར་བའི་ཡེ་གཞིའི་ནང་ལ་ཐིམ་པ་དང་དུས་མཉམ་དུ་འབྱུང་གི་ཡོད། དེའི་ནང་དུ་ཐིམ་པའི་སྐད་ཅིག་མཐའ་མའི་དུས་སུ་ཚེ་འདིའི་སེམས་ཀྱི་བག་ཆགས་ལ་བརྟེན་ནས་དགེ་མི་དགེ་གང་རུང་གི་ལས་ཀྱི་དྲན་ཤེས་ཤིག་འབྱུང་བར་བཤད་ལ། དྲན་ཤེས་འདིས་རང་ཉིད་སྐྱེ་བ་ཕྱི་མར་ཅི་ཞིག་ལ་སྐྱེ་རྒྱུ་ཡིན་མིན་ཕྱོགས་ཙམ་ཞིག་སྟོན་ཐུབ། ནང་པ་དང་ཧིན་དྷུ། ཕེ་ཐ་གྷོ་ར་སིའི་སྲོལ་རྒྱུན་བཅས་ཀྱི་སྒོམ་ཉམས་ལེན་པ་ཚང་མར་མཐུན་སྣང་གི་ལྟ་ཚུལ་ཞིག་ཡོད་པ་ནི། རྣམ་ཤེས་དེ་ཚེ་གཅིག་ནས་གཞན་ཞིག་ལ་འཕོ་བའི་ནུས་ཤུགས་ནི་འདོད་ཆགས་ཡིན་པ་འདི་རེད། སངས་རྒྱས་ཀྱིས་རླུང་གིས་མེ་ཞིག་ཐག་རིང་ལ་བསྐྱལ་ཐུབ་པ་ཇི་བཞིན་འདོད་པ་དང༌། ཆགས་པའི་དབང་ཤུགས་ཀྱིས་རྣམ་ཤེས་ཚེ་གཅིག་ནས་གཅིག་ལ་འཕུད་འདེད་བྱེད་པར་གསུངས་ཡོད། དབང་ཤུགས་དེ་ནི་སྐྱེ་བ་འདི་རྫོགས་ནས་མ་སྐྱེས་པའི་བར་གྱི་དུས་ཡུན་ཏེ། བར་དོའི་གནས་སྐབས་སུའང་རྒྱུན་བསྲིང་བ་ནི་རླུང་གིས་མེ་ཞིག་ལུང་པའི་ཕ་རོལ་ལ་འདྲེན་ཐུབ་པ་ཇི་བཞིན་ཡིན། བར་གྱི་དུས་ཡུན་འདི་ལ་འགྱུར་བ་ཞེས་ཟེར་ཞིང༌། དེའི་ཕྱིར་འགྱུར་བའི་ཡེ་གཞི་ནི་ཚེ་གཅིག་ནས་གཅིག་ལ་འགྲོ་བའི་ཤེས་རྒྱུན་ཕྲ་མོ་དང་ཆ་འདྲ་བ་ཞིག་རེད། དངོས་གཟུགས་ཀྱི་ཕུང་པོ་གྲུབ་པ་དང་དུས་མཉམ་དུ་དེའི་ནང་ནས་གང་ཟག་སྒེར་སོ་སོའི་སེམས་གཤིས་དང་བློ་རགས་པ་འབྱུང་གི་ཡོད།

			དེང་སང་ཡེ་ཤུའི་ཆོས་ལུགས་རིག་པ་སྨྲ་བ་ཚོས་སྐྱེ་བ་སླར་ཡང་ལེན་རྒྱུ་ཡོད་པའི་ལྟ་ཚུལ་འདི་འགོག་གི་ཡོད་ཀྱང༌། ཞལ་ཆད་གསར་མའི་ནང་དུ་ཉུང་མཐའ་ཡང་གང་ཟག་ཅིག་གིས་ལུས་ཕུང་སླར་ཡང་བླངས་ཡོད་ཚུལ་གསུངས་འདུག གོང་གི་ལེའུ་གཉིས་པའི་ནང་དུ་དྲངས་ཟིན་པ་ལྟར། འདི་ནི་ལུང་སྟོན་པ་པོ་ཡེ་ལེ་ཇ་རེད། ཡེ་ཤུས་འཇོན་བྷ་བྷི་སི་ཏྲི་ནི་ཁོང་གི་སྤྲུལ་སྐུ་ཡིན་པར་གསུངས། ཨོ་རེ་གྷན་ནི་ཡིད་ཆེས་འདི་དང་དུ་ལེན་མཁན་གྱི་ཡེ་ཤུའི་ཆོས་ལུགས་རིག་པ་སྨྲ་བ་གལ་ཆེན་ཞིག་ཡིན། དམ་པའི་གསུང་རབ་ཀྱི་ནང་དུ་དཀོན་མཆོག་གིས་གང་ཟག་སྒེར་སོ་སོའི་རྣམ་ཤེས་གསར་གཏོད་མ་བྱས་པའི་ཡར་སྔོན་དུ་གང་ཞིག་བྱུང་ཡོད་མེད་ཀྱི་སྐོར་ལ་ཅི་ཡང་མེད་པས། ཨོ་རེ་གྷན་གྱིས་ཕི་ལ་ཏྲོའི་བརྩམས་ཆོས་དག་ལས་རང་གི་དྲི་བ་ཁག་གི་ལེན་འཚོལ་སྡུད་གནང་སྟེ། འཇིག་རྟེན་འཕེལ་འགྱུར་གྱི་འཁོར་འགྲོས་ཐོག་མ་མེད་པའི་རིང་ལ་རྣམ་ཤེས་སོ་སོར་ཐོག་མ་མེད་པ་དང༌། མཐའ་མའང་མེད་པར་བརྗོད་ཡོད། དངོས་གཟུགས་ཀྱི་ལུས་ཕུང་ནི་ཟད་ནས་ཐལ་རྡུལ་དུ་གྱུར་ནའང༌། དངོས་གཟུགས་མིན་པའི་རྣམ་ཤེས་ནི་འདས་ལོག་བྱེད་པ་དང༌། ཡང་ན་སླར་ཡང་སྐྱེ་བ་ལེན་ཆོག ད་དུང་རྣམ་ཤེས་ནི་སྐྱེ་བ་སྔོན་མ་རྣམས་ཀྱི་ཕམ་ཁས་ཇེ་ཞན་དུ་གཏོང་ཞིང༌། སྐྱེ་བ་སྔོན་མ་རྣམས་ཀྱི་རྒྱལ་ཁས་དེའི་སྟོབས་ཤུགས་ཇེ་ཆེར་བསྐྱེད། དཀོན་མཆོག་གི་ཤེས་རབ་ཀྱི་འོད་སྣང་དེ་ཡེ་ཤུའི་སེམས་ཤུགས་དང་སྙིང་སྟོབས་བརྒྱུད་ནས་རང་གི་ཚེ་ཐོག་འདིར་འཕྲོ་རུ་བཅུག་སྟེ། མཐའ་མར་སོ་སོའི་རྣམ་ཤེས་ཀྱིས་ལུས་ཕུང་གི་རྡོག་ཁྲེས་རྒྱབ་ཏུ་བསྐྱུར་ནས་དཀོན་མཆོག་དང་དབྱེར་མེད་དུ་གནས་རྒྱུ་རེད།

			དཀོན་མཆོག་གིས་འགྲོ་བ་མི་ཕལ་ཆེ་བ་དང༌། ཡེ་ཤུའི་ཆོས་ལུགས་ལ་མི་དད་མཁན་ཚང་མ་རྟག་བརྟན་གྱི་དམྱལ་ཁམས་སུ་རྫོང་བར་ཡིད་ཆེས་བྱེད་ཀྱིན་པའི་དེང་དུས་ཀྱི་ཡེ་ཤུའི་ཆོས་ལུགས་རིག་པ་སྨྲ་བ་ཚོ་དང་མི་འདྲ་བར། ཨོ་རེ་གྷན་གྱིས་བརྗོད་དོན་ལ། དཀོན་མཆོག་གི་བྱམས་པའི་ནུས་སྟོབས་ཆེ་ཞིང༌། ཁྱབ་རྒྱ་ཆེས་ཡངས་པས་མཐའ་མར་ཆོས་ཐམས་ཅད་དཀོན་མཆོག་གི་ངོ་བོར་སླར་གསོ་བྱེད་ཅིང༌། ཐ་ན་བདུད་དེ་སམ་ཏྲ་དང༌། ཁོའི་འཁོར་གཡོག་ཐམས་ཅད་ཀྱང་སླར་གསོ་བྱེད་ཐུབ། མི་ཐམས་ཅད་དཀོན་མཆོག་རང་ཉིད་ཀྱི་ཤ་ཁྲག་གི་སྤུན་ཡིན་ཞིང༌། ཁོང་དང་ཐ་དད་དུ་དུས་ནམ་ཡང་གནས་མི་སྲིད། ཐ་ན་སྡུག་ཅན་ཚོའང་མཐའ་མར་ཚུར་བསྡུ་དགོས་པ་དང༌། དེའི་དུས་སུ་ཚང་མ་དཀོན་མཆོག་གི་འབངས་མི་ཡིན། དཀོན་མཆོག་ཀྱང་ཚང་མ་ཡིན། ཨོ་རེ་གྷན་གྱིས་རྣམ་ཤེས་སྔོན་མ་ནས་ཡོད་པའི་བདེན་དཔང་དུ“དཀོན་མཆོག་གིས་འཇིག་རྟེན་གསར་བཟོ་མ་བྱས་པའི་སྔོན་ནས་ང་ཚོ་ནི་ཁོང་གི་ཐུགས་དགོངས་སུ་བདམས་ཡོད་པ་དང༌། དེ་ཡང་ང་ཚོ་ཁོང་གི་བྱམས་བརྩེ་དང་མིག་མདུན་དུ་སྐྱོན་གྱིས་མ་གོས་པར་གཙང་མར་གནས་རྒྱུའི་ཆེད་དུ་ཡིན།” ཞེས་པའི་ལུང་ཚིག་འདི་ཞལ་ཆད་གསར་མ་ལས་དྲངས་འདུག ཕྱི་ལོ་ ༡༢༥ ལོར་ནེ་ཁར་དུ་ཡེ་ཤུའི་ཆོས་ལུགས་ཀྱི་བཀའ་བསྡུ་ཐོག་མ་དེ་སྐྱོང་སྐབས། ཨོ་རེ་གྷན་གྱི་གསུང་རྣམས་ཡེ་ཤུའི་ཆོས་ལུགས་ཀྱི་གཞུང་དུ་བཅུག་མེད་པའི་ཐོག ཨོ་རེ་གྷན་ལ་ཉེས་སྐྱོན་བཅོ་ལྔ་ཡོད་པར་གྲོས་གཞི་བཏོན་ཡོད། བཀའ་བསྡུ་དེའི་སྐབས་སུ་སྐྱེ་བ་ཕྱི་མ་ཡོད་པར་བརྗོད་པའི་ཨོ་རེ་གྷན་གྱི་ལྟ་ཚུལ་ལ་རྒྱབ་སྐྱོར་བྱེད་མཁན་ཚོར་འོས་ཤོག་གཅིག་གིས་རྒྱལ་ཁ་ཐོབ་མེད།

			སམ་ཏྲི་ཨ་གྷ་སི་ཏྲིན་ནི་ད་ལྟ་བར་དུ་ཕི་རོད་སི་ཏྲམ་དང༌།༼Protestant༽ རོ་མན་ཁ་ཐ་ལེ་ཁི་གཉིས་ཀའི་ཆོས་ལུགས་རིག་པའི་ཀ་བ་གཙོ་བོ་ཞིག་ཡིན། ཁོང་གིས་འགྲོ་བ་མིའི་རྣམ་ཤེས་ཀྱི་འབྱུང་ཁུངས་ལ་བསམ་ཚུལ་བཞི་བཏོན་འདུག རྣམ་ཤེས་ནི་སོ་སོའི་ཕ་མའི་རྣམ་ཤེས་ལས་མར་ཁྱབ་པ་དང༌། རང་ཉིད་མ་ཡི་མངལ་དུ་ཆགས་པའི་སྐབས་སུ་སོ་སོའི་གནས་སྟངས་དང་འབྲེལ་ནས་གསར་དུ་གྲུབ་པ། གཞན་ཞིག་ཏུ་གནས་ཡོད་པ་དཀོན་མཆོག་གིས་མིའི་ལུས་པོའི་སྟེང་དུ་བཅའ་སྡོད་བྱེད་དུ་མངགས་པ། རང་འགུལ་གྱིས་མར་འགྲོ་བ་མིའི་འཚོ་གནས་ཀྱི་གནས་རིམ་དུ་བབས་པ་བཅས་རེད། ཁོང་གིས་བསམ་ཚུལ་འདི་དག་ཡེ་ཤུའི་ཆོས་ལུགས་དང་མཐུན་པར་གཟིགས་ཤིང༌། རྒྱུ་མཚན་ཡང་དག་ཅིག་ལ་བརྟེན་ནས་སོ་སོས་འདི་དག་གི་ནང་ནས་གཅིག་ཐག་གཅོད་བྱེད་དགོས་ཚུལ་གསུངས།

			འཆི་བའི་རྗེས་སུ་ཅི་ཞིག་འབྱུང་བའི་ཐད་ཀྱི་ཡེ་ཤུ་ཆོས་ལུགས་དང༌། དངོས་གཙོ་སྨྲ་བའི་ཡིད་ཆེས་དེ་དག་ནི་སོ་སོའི་སྤྱི་ཚོགས་ཀྱི་ནང་དུ་དོགས་འདྲི་མ་བྱས་པར་སྤྱི་ཡོངས་ནས་ལྷག་ཡོད་ཀྱང༌། སྐྱེ་བ་སྔ་ཕྱིའི་རྣམ་གཞག་ཁག་ཅིག་ནི་མྱོང་བ་གཙོ་བཟུང་གི་བརྟག་དཔྱད་དང་ལུགས་མཐུན་གྱི་དཔྱད་པ་སོགས་ཀྱི་བརྗོད་གཞི་རུ་གྱུར་ཡོད། འདས་པའི་ལོ་ངོ་ལྔ་བཅུ་ལྷག་ལ་ཚན་རིག་པ་ཚོས་འཛམ་གླིང་གང་སར་ལོ་ན་ཕྲ་བའི་ཕྲུ་གུ་ཚོས་སོ་སོའི་སྐྱེ་བ་སྔོན་མ་དྲན་པའི་གནས་ཚུལ་ལ་ཞིབ་འཇུག་བགྱིས་ཡོད། གྲོངས་ཟིན་པའི་སི་ཏྲེ་ཝུན་ཟིམ༼Ian Stevenson༽གྱིས་ཞིབ་འཇུག་འདིའི་རིགས་ཐོག་མར་འགོ་བརྩམས་པར་མ་ཟད། འདིའི་སྐོར་ལ་བརྩམས་ཆོས་ཀྱང་མང་པོ་ཞིག་སྤེལ་ཡོད། ཁོང་ནི་སེམས་གཅོང་བཅོས་ཐབས་རིག་པའི་སློབ་དཔོན་ཆེན་མོ་དང༌། ཝད་རྗི་ནེའི་མཐོ་སློབ་ཀྱི་གཤིས་རྒྱུད་ཉམས་ཞིབ་སྡེ་ཚན་གྱི་འགན་འཛིན་སོགས་བྱས་མྱོང༌། ཁོང་གི་ལས་རོགས་ཁྲ་ཀར༼Jim Tucker༽གྱིས་བློ་རྒྱ་ཡངས་པའི་ཚན་རིག་གི་ཞིབ་འཇུག་གི་ནང་དུ་ལས་དོན་འདི་རྒྱུན་འཁྱོངས་བྱེད་བཞིན་པ་རེད། 

			མི་མང་པོ་ཞིག་ལ་མཚོན་ན། ཞོགས་པ་གཉིད་ལས་སད་སྐབས་མདང་དགོང་གི་རྨི་ལམ་དྲན་རྒྱུའང་ཁག་པོ་ཞིག་རེད། ང་ཚོ་རང་ཉིད་ཀྱི་སྒོ་ལྔའི་མྱོང་ཚོར་དང་ཉི་མ་གསར་པ་ཞིག་གི་བསམ་བློའི་ནང་དུ་ཞུགས་པ་དང༌། བརྗེད་ངས་ནི་དེ་མ་ཐག་ཏུ་རང་ཤུགས་ཀྱིས་འབྱུང༌། དེ་མཚུངས་སུ་སྐྱེ་བ་སྔོན་མའི་དྲན་ཤེས་རྣམས་ཀྱང་ཕྲུ་གུ་ཞིག་གི་མི་ཚེ་གསར་པའི་ནང་དུ་བྱུང་བའི་སྦྱངས་སྟོབས་ཀྱིས་རིམ་པས་ཉམས་པར་བྱེད་པར་སྣང༌། དེ་ལྟ་ནའང༌། གལ་སྲིད་སྐྱེ་བ་སྔོན་མ་དེ་འཆི་བ་དྲག་པོ་གློ་བུར་ཐོག་རྒྱག་ཅིག་གི་ངང་ནས་ཤི་ཡོད་ཚེ། བརྗེད་ངས་ཀྱི་བརྒྱུད་རིམ་འདི་རེ་ཞིག་ལ་འབྱུང་མི་ཐུབ། འདི་ནི་འཆི་བ་གློ་བུར་དུ་འབྱུང་སྐབས་ཚེ་དེའི་ལས་འཕྲོ་ཞིག་ལྷག་ཡོད་པ་དང་འདྲ་ཞིང༌། དེ་ནི་སྐྱེ་བ་སྔོན་མ་དྲན་པར་བྱེད་པ་ལ་ཕན་ཐོགས་པར་སྙམ། སི་ཏྲེ་ཝུན་ཟིམ་དང་ཁོང་གི་ལས་རོགས་ཚོས་ཞིབ་འཇུག་བྱས་པའི་སྐྱེ་བ་སྔོན་མ་དྲན་པར་བརྗོད་པའི་ཕྲུ་གུ་མང་ཆེ་བས་རང་གི་སྐྱེ་བ་སྔོན་མའི་ནང་དུ་འཆི་བ་དྲག་པོ་གློ་བུར་བ་ཞིག་བྱུང་ཡོད་ཚུལ་བརྗོད་འདུག ཕྲུ་གུ་འདི་འདྲས་སྐྱེ་བ་སྔོན་མའི་སྐོར་ལ་སྐད་ཆ་བཤད་པ་རྒྱུན་དུ་ལོ་ལྔ་ནས་བརྒྱད་ཀྱི་བར་ལ་མཚམས་འཇོག་གི་ཡོད། 

			ཕྲུ་གུ་འདི་ཚོས་སོ་སོའི་སྐྱེ་བ་སྔོན་མ་ཡིན་པར་བརྗོད་པའི་མི་གྲོངས་ཟིན་པ་ཞིག་གི་གནས་ཚུལ་དེ་འཕྱུགས་པ་མེད་པར་གསལ་པོར་བཤད་ཡོད་པ་ནི་ཡ་མཚར་བ་ཞིག་རེད། འདི་དག་ལས་ཀྱང་ཡ་མཚར་བ་ཞིག་ནི་ཕྲུ་གུ་ཉིས་བརྒྱ་ལྷག་ལ་ཞིབ་འཇུག་གཟབ་ནན་བྱས་པའི་ནང་དུ་ཕྲུ་གུ་ཚོའི་ལུས་ཕུང་གི་རྟགས་དང༌། སྐྱོན་ཆ་སོགས་སོ་སོའི་སྐྱེ་བ་སྔོན་མ་ཡིན་པར་བརྗོད་པའི་མི་ཤི་ཟིན་པ་དེའི་སྟེང་གི་རྟགས་དང་ཧ་ཅང་མཚུངས་པ་འདི་ཡིན། རྟགས་དེ་ཚོ་མང་ཆེ་བ་ནི་རྨ་སྒྲོས་རེད། ཚབ་མཚོན་གྱི་གནས་ཚུལ་ཞིག་དྲངས་ན། རྒྱ་གར་གྱི་བུ་ཞིག་སྟེ། ཧན་ནོ་མན་ཏྲི་སྐྱེས་དུས་རང་གི་བྲང་ཁའི་དཀྱིལ་མ་རུ་མངོན་གསལ་དོད་པའི་རྟགས་ཕྲན་བུ་མང་པོ་ཞིག་ཡོད། ཁོ་མངལ་དུ་མ་ཆགས་པའི་བདུན་ཕྲག་འགའི་སྔོན་ན་རང་གི་གྲོང་པའི་ནང་དུ་མི་ཞིག་གི་བྲང་ཁོག་ལ་མེ་མདའ་ཐུང་ངུ་ཞིག་གིས་ཐག་ཉེ་ས་ནས་གཞུས་ཏེ། ཁོང་ཧ་ལམ་དེ་མ་ཐག་ཏུ་འདས་གྲོངས་སུ་ཕྱིན་འདུག ལོ་གསུམ་ནས་ལྔའི་བར་དུ་ཧན་ནོ་མན་ཏྲིས་རང་ཉིད་མི་དེ་ཡིན་པ་ལྟར་དུ་སྐད་ཆ་བཤད་པ་རེད། སི་ཏྲེ་ཝུན་ཟིམ་གྱིས་བུ་དེའི་སྟེང་གི་རྒྱུན་ལྡན་མ་ཡིན་པའི་རྟགས་དེ་ཚོ་དང༌། གྲོངས་ཟིན་པའི་མི་དེའི་མེ་མདའི་རྨ་སྒྲོས་གཉིས་ཧ་ཅང་མཚུངས་པ་གཤིན་པོ་དེའི་སྙན་ཐོ་ཡིག་ཆ་བརྒྱུད་ནས་ར་སྤྲོད་བྱས་ཡོད།

			སི་ཏྲེ་ཝུན་ཟིམ་གྱིས་འདི་ལྟ་བུའི་ཞིབ་འཇུག་བརྒྱད་ཀྱི་ནང་དུ་ཕྲུ་གུ་ཚོའི་ལུས་པོའི་རྟགས་དང༌། སོ་སོའི་སྐྱེ་བ་སྔོན་མ་ཡིན་པར་བརྗོད་པའི་གཤིན་པོའི་ལུས་སྟེང་དུ་མདེའུ་འཕོག་ས་དང་ཕྱིར་འབུད་སའི་རྨ་ཤུལ་གཉིས་ཆ་འདྲ་བར་ངོས་འཛིན་བྱས་ཤིང༌། རྟགས་ཆུང་ངུ་ཞིག་མདེའུ་འཕོག་སར་ཡོད་ལ། མདེའུ་ཕྱིར་འབུད་སར་ཅུང་ཆེ་ཞིང་འཁྱོག་པོ་ཡིན་པའི་རྟགས་རེ་ཐོན་འདུག སི་ཏྲེ་ཝུན་ཟིམ་གྱིས་རྟགས་འདི་ཚོ་ལུས་ཕུང་གཅིག་ནས་གཅིག་གི་སྟེང་ལ་འཕོ་ཚུལ་དེར་གསལ་བཤད་བྱེད་པར། གཤིན་པོའི་གཤིས་རྒྱུད་དང་དྲན་ཤེས་རྣམས་རྒྱུན་འཛིན་བྱེད་པའི་ཁྱབ་ཁོངས་ཤིག་ཡོད་པ་གྲོས་གཞིར་བཏོན་ཡོད། ཁོང་གིས་ཁྱབ་ཁོངས་འདི་ལ་སེམས་འདྲེན་བྱེད་ཅེས་བརྡ་སྦྱར་འདུག 

			ཁྲ་ཀར་གྱིས་རང་གི་ལས་རོགས་ཤིག་དང་མཉམ་འབྲེལ་གྱིས་ཚེ་སྔོན་མ་དང་ད་ལྟའི་བར་མཚམས་ཏེ། བར་དོ་དྲན་པར་བརྗོད་པའི་ཕྲུ་གུ་ཁག་ཅིག་ལ་ཞིབ་འཇུག་བྱས་པ་རེད། ཕྲུ་གུ་དེ་ཚོས་རང་གི་སྐྱེ་བ་སྔོན་མ་ཡིན་པར་བརྗོད་པའི་འཚོ་བའི་ཐད་ལ་དོན་དངོས་དང་མཐུན་པའི་སྐད་ཆ་བཤད་པ་ནི། སྐྱེ་བ་སྔོན་མ་དྲན་ཞིང་བར་དོ་མི་དྲན་པར་བརྗོད་པའི་ཕྲུ་གུ་ཚོ་དང་བསྡུར་ན་ཅུང་མང་པ་དང༌། ཁོང་ཚོས་མིང་དྲན་པའང་ཅུང་མང་པོ་ཡོད་པར་སྣང༌། བར་དོ་དྲན་པའི་འབར་མའི་ཕྲུ་གུ་སུམ་ཅུ་སོ་ལྔ་ལ་ཞིབ་འཇུག་བྱས་པའི་སྙན་ཐོ་ཞིག་གིས་དྲན་ཤེས་འདིའི་རིགས་ནི་ཆ་ཤས་གསུམ་དུ་བགོ་ཆོག་པར་བསྟན་འདུག འཕོ་བའི་དུས་སྐབས་དང༌། གཞི་གཅིག་ཏུ་བརྟན་པོར་སྡོད་པའི་དུས་སྐབས། ཕྱིར་ལོག་པའི་དུས་སྐབས་ཏེ། ཕ་མ་འདེམས་པའམ་མངལ་དུ་ཞུགས་པ་བཅས་རེད།

			འཕོ་བའི་དུས་སྐབས་ཀྱི་མྱོང་བ་དྲན་པ་ནི་ཡིད་ལ་འཐད་པ་ཞིག་མིན་ཞིང༌། སྐྱེ་བ་སྔོན་མ་དང་གཙོ་བོར་འབྲེལ་ཡོད། ཕྲུ་གུ་ཁ་ཤས་ཀྱིས་རང་གི་ཚེ་སྔོན་མའི་རོ་དེ་འདས་མཆོད་ཀྱི་དོན་དུ་གྲ་སྒྲིག་བྱེད་བཞིན་པ་མཐོང་ཚུལ་བརྗོད་འདུག་པ་དང༌། ཁོ་ཚོས་མྱ་ངན་བྱེད་ཀྱིན་པའི་ཉེ་འབྲེལ་ལ་འབྲེལ་གཏུག་བྱེད་པར་འབད་པ་བྱས་ཀྱང་གསོན་པོ་དང་ལྷན་དུ་ཁ་བརྡ་བྱེད་ཐུབ་མེད། ཕྲུ་གུ་ཞིག་གིས་དུས་སྐབས་འདིར་རང་ཉིད་ཤི་ཟིན་པ་ཤེས་མེད་ཚུལ་བཤད་འདུག འཕོ་བའི་དུས་སྐབས་འདི་གྱོན་ཆས་དཀར་པོ་གྱོན་ཡོད་པའི་མི་རྒན་པ་ཞིག་དང༌། ཡང་རྒན་རབས་པ་དུ་མས་རང་ཉིད་ས་ཆ་གཞན་ཞིག་ལ་ཁ་ལོ་བསྒྱུར་བ་དང་རྫོགས་འགྲོ། ས་ཆ་དེར་བར་དོའི་དུས་ཚོད་ལྷག་མ་ཕལ་ཆེ་བ་བསྐྱལ་དགོས་རྒྱུ་རེད། 

			དུས་སྐབས་གཉིས་པའི་ནང་དུ་ས་ཆ་གཅིག་ཏུ་སྡོད་པའམ་རང་ཉིད་ཀྱིས་བྱེད་དགོས་པའི་ལས་རིམ་དང༌། ཡང་ན་ལས་ཀ་ཡོད་ཚུལ་བཤད་འདུག ཁག་ཅིག་གིས་ལུས་ཕུང་མེད་པའི་མི་གཞན་མཐོང་བའམ་ཁོ་ཚོ་ལ་སྐད་ཆ་བཤད་པ་སོགས་བརྗོད་ཅིང༌། ཕྲུ་གུ་ཚོས་དུས་སྐབས་འདིར་བདེ་ཚོར་གྱི་ཚད་གཞི་འདྲ་མིན་ཞིག་མྱོང་ཡོད། དུས་སྐབས་གསུམ་པའི་ནང་དུ་ཕྲུ་གུ་འགའ་ཞིག་རང་གི་འབྱུང་འགྱུར་གྱི་ཕ་མའི་ཁྱིམ་ཚང་ལ་སོང་ཚུལ་དྲན་ཞིང༌། ཁོ་ཚོས་རང་འདོད་ཀྱིས་ཕ་མས་ཁྲུས་བྱེད་པ་དང༌། ལས་ཀ་ནས་ཁྱིམ་དུ་ལོག་པ་སོགས་བྱེད་སྐབས་རྗེས་འདེད་བྱས་འདུག གཞན་ཁག་ཅིག་ནི་རང་གི་ཚེ་འདིའི་ཕ་མའི་རྩར་རྒན་རབས་པ་འགའ་དང༌། ཡང་ན་དུས་སྐབས་དང་པོའི་ནང་དུ་ཡོད་པའི་མི་རྒན་པ་དེས་ཁ་ལོ་བསྒྱུར་ཡོད་ཚུལ་བརྗོད་ཡོད། དུས་སྐབས་གསུམ་པོ་འདིར་ཚན་པ་གོང་མའི་ནང་དུ་གླེང་ཟིན་པའི་ནང་པའི་བར་དོའི་འགྲེལ་བཤད་དང་ཆ་མཚུངས་པ་དུ་མ་ཡོད། 

			བར་དོའི་སྣང་ཚུལ་བྱེ་བྲག་པ་རྣམས་ནི་དེ་དག་དྲན་མཁན་རང་ཉིད་ཀྱི་རིག་གཞུང་ལ་འབྲེལ་བ་དམིགས་བསལ་ཞིག་ཡོད་ནའང༌། དུས་སྐབས་གསུམ་པོ་འདི་དག་ནི་ཐུན་མོང་དུ་ཡོད་པ་སྔོན་འགྲོའི་ཚུལ་དུ་བགྱིས་པའི་ཞིབ་འཇུག་གིས་ཕྱོགས་ཙམ་ཞིག་བསྟན་ཡོད། ཁྲ་ཀར་དང་ཁོང་གི་ལས་རོགས་ཀྱིས་མཐའ་སྡོམ་འདི་ལྟར་བཞག་འདུག “འདི་འདྲའི་དྲན་ཤེས་ཡོད་མཁན་གྱི་ཕྲུ་གུ་ཚོས་སོ་སོའི་ཚེ་སྔོན་མ་ཡིན་པར་བརྗོད་པའི་སྐྱེ་བ་དེའི་ཐད་ལ་ཁུངས་དག་པའི་སྐད་ཆ་བཤད་པ་ནི་གཞན་ཚོ་ལས་ཅུང་མང་བ་དང༌། ཁོ་ཚོས་སྐྱེ་བ་སྔོན་མའི་ནང་གི་མིང་གང་མང་ཞིག་དྲན་ཐུབ་ཅིང༌། ཁོ་ཚོས་བརྗོད་པའི་བར་དོའི་བྱུང་བ་དེ་དག་ནི་རང་གི་མི་ཚེ་སྔོན་མའི་བྱ་དངོས་ཀྱི་དྲན་ཤེས་ཤུགས་ཆེན་ཁག་གི་ཆ་ཤས་ཤིག་ཡིན་པར་སྣང༌།” འཛམ་གླིང་གི་གང་སར་ཕྲུ་གུ་ཚོས་སོ་སོའི་སྐྱེ་བ་སྔོན་མ་འཕྱུགས་པ་མེད་པར་དྲན་པ་ནི་ང་ཚོའི་རྒྱུན་ལྡན་གྱི་མཐོང་ཚུལ་ལས་མང་བར་སྣང་ནའང༌། སྐྱེ་བ་སྔ་ཕྱི་ཁས་མི་ལེན་པའི་སྤྱི་ཚོགས་ཤིག་གི་ནང་དུ་འདི་ལྟར་དྲན་པར་བརྗོད་པ་ནི་ཕྲུ་གུ་ཚོའི་སྟོང་བསམ་ལ་རང་བཞིན་གྱིས་བརྩིས་ནས་སྣང་མེད་གཏོང་གི་ཡོད། 

			ཕྲུ་གུ་ཚོས་རང་གི་སྐྱེ་བ་སྔོན་མ་དྲན་པར་བརྗོད་པའི་གནས་ཚུལ་གྱི་ཞིབ་འཇུག་རྣམས་མི་རྒྱུད་རིག་པའི་ཁོངས་སུ་བཅུག་ཡོད། མི་རྒྱུད་རིག་པ་ནི་སྤྱི་ཚོགས་ཚན་རིག་གི་ཡན་ལག་ཅིག་རེད། ཞིབ་འཇུག་དེ་དག་གི་རང་བཞིན་ལ་གཞིགས་ན། ཚན་རིག་གི་ཚོགས་སྡེས་ཉམས་ཞིབ་དེ་དག་ཁས་ལེན་མི་བྱེད་པའམ་སྣང་མེད་དུ་མི་གཏོང་ག་མེད་ཅིག་ཆགས་ཡོད། དེ་ཡང་རྒྱུ་མཚན་ནི་དེང་རབས་ཀྱི་ཆེད་སྦྱོང་ཤེས་རིག་གི་ར྄་བའི་ནང་དུ་ཤེས་ཡོན་གྱི་ཁྱབ་ཁོངས་ལ་གོ་གནས་ཀྱི་བང་རིམ་གསལ་པོ་ཞིག་ཡོད་པས་རེད། 

			བྷ་རོད་དབང་རྩའི་རིག་པའི་ཉམས་ཞིབ་ཁང་གི་དབང་རྩའི་གཤག་བཅོས་སྨན་པ་ཁར་ལེས༼Karl Greene༽དྲང་པོར“ཤེས་པ་དང༌། ཀླད་པའི་སྐོར་གྱི་གནད་དོན་ཧྲིལ་པོ་ང་ཚོའི་བསམ་པ་བཞིན་དུ་མིན”ཞེས་བཤད་ཡོད། སྨན་པ་སི་པད་ཛེ་ལད་ཀྱིས་འདི་ལྟར་བརྗོད་འདུག “ཁོ་མོས་གཤག་བཅོས་ཁང་དུ་ཅི་ཞིག་འབྱུང་བཞིན་པ་མཐོ་ས་ལྟ་བུ་ཞིག་ནས་མཐོང་འདུག སྣང་བསྙན་འདི་ནི་གཞན་ཞིག་ཏུ་བྱུང་ནས་ཁོ་མོས་རང་གི་དྲན་ཤེས་ཀྱི་ངོ་བོར་བསྒྱུར་བ་ཡིན་མིན་ནི་བཤད་ཐུབ་ཚོད་ཅིག་མེད། འོན་ཀྱང༌། བསམ་བློ་གཏོང་དགོས་པ་ཞིག་ནི་སྐབས་དེར་ཁོ་མོས་མཐོང་མི་ཐུབ་པའི་གནས་སྟངས་ཤིག་ཇི་བཞིན་འགྲེལ་བཤད་བྱས་པ་འདི་རེད།” ཀླད་པ་དང་སྙིང་གི་ནུས་རྩོལ་གཉིས་ཉམས་ཤིང་ཁྲག་གི་རྒྱུ་བ་མེད་པའི་སྐབས་སུ་བྱུང་བའི་ཕད་མིའི་མཐོང་ཐོས་ཀྱི་མྱོང་བ་འདི་དག་ལ་ཚན་རིག་དང༌། ལྷག་པར་དངོས་གཙོ་རིང་ལུགས་ཀྱི་གསལ་བཤད་ཅིག་མེད། འདི་ནི་ཚན་རིག་གི་འཚོལ་ཞིབ་དང་འགྲེལ་བཤད་ཀྱི་ཚད་བཀག་དེ་སྟོན་པའི་སྨན་དཔྱད་ཀྱི་གནད་དོན་ཞིག་ཡིན་ཞིང༌། ཚན་རིག་པ་ཚོས་ཚན་རིག་གི་འགྲེལ་བཤད་ནི་མཐའ་གཅིག་ཏུ་དངོས་གཙོ་རིང་ལུགས་ཀྱི་གཟུགས་འདས་རིག་པའི་བདེན་འཛིན་ཁག་དང་མཐུན་དགོས་པའི་ཨུ་ཚུགས་དེ་མཚམས་མ་བཞག་བར་དུ་ཚད་བཀག་དེ་གནས་ངེས་རེད། དེང་སང་གི་གོ་རྟོགས་ཀྱི་བང་རིམ་ནི་འོག་གི་དཔེ་རིས་ལྟར་ཡིན།

			ཚན་རིག་གི་དངོས་གཙོ་རིང་ལུགས།

			དངོས་ཁམས་རིག་པ།

			སྐྱེ་དངོས་རིག་པ།

			བློའི་འཛིན་པའི་ཚན་རིག

			སྤྱི་ཚོགས་ཚན་རིག

			ཆོས་ལུགས།

			ཡིག་ཐོག་ཏུ་བཏབ་མེད་པའི་ཚན་རིག་གི་འཚོལ་ཞིབ་ཀྱི་སྤྱིར་བཏང་གི་སྒྲིག་འཛུགས་ཤིག་ནི། དངོས་ཁམས་རིག་པའི་ནང་དུ་ཞིབ་འཇུག་ཚང་མ་ཚན་རིག་གི་དངོས་གཙོ་རིང་ལུགས་ཀྱི་རྩ་འཛིན་དང་བསྟུན་ནས་ལག་བསྟར་བྱེད་དགོས་པ་འདི་ཡིན། གལ་སྲིད་དངོས་ཁམས་རིག་པ་བ་ཚོས་རང་བྱུང་ཁམས་ལས་འདས་པའམ་རྒྱུན་ལྡན་མ་ཡིན་པའི་ཁྱབ་ཁོངས་ཤིག་ལ་མངོན་སུམ་རིག་པས་ཞིབ་འཇུག་བྱས་ཚེ། ཁོང་ཚོ་ལ་སྐྱོན་བརྗོད་ཤུགས་ཆེན་བྱེད་རྒྱུ་རེད། དཔེར་ན། ནོར་སྦེལ་གཟེངས་རྟགས་ཐོབ་མྱོང་བའི་དངོས་ཁམས་རིག་པ་བ་ཕོ་ལིས་ཁོར་ལི༼Wolfgang Pauli and Carl Jung༽དང་མཉམ་འབྲེལ་བྱས་ཏེ། སེམས་དང་དངོས་གཟུགས་ཀྱི་ཐ་དད་ལས་འདས་པའི་དངོས་ཡོད་གནས་ལུགས་ཀྱི་ཡེ་གཞིའི་ཆ་ངོས་ཤིག་ཡོད་པའི་ལྟ་ཚུལ་བཏོན་པ་དང༌། ཁོང་གིས་རང་གི་ལྟ་ཚུལ་ནི་དེང་རབས་ཀྱི་དངོས་ཁམས་རིག་པ་དང་མི་འགལ་ཡང༌། ཚན་རིག་གི་དངོས་གཙོ་རིང་ལུགས་ཀྱི་རྩ་འཛིན་ཁག་དང་མི་མཐུན་པ་ཤེས་པའི་ཐོག་ནས་བརྗོད་གཞི་དེའི་སྐོར་གྱི་བརྩམས་ཆོས་རྣམས་རང་ཉིད་མ་ཤི་བར་དུ་དཔར་སྐྲུན་བྱེད་དུ་བཅུག་མེད། ཁོང་གིས་རང་གི་ལས་རོགས་རྣམས་ཀྱིས་རང་ཉིད་ལ་འཕྱ་སྨོད་བྱེད་པར་བསམས་པ་རེད། ཁོ་ཕར་ནེ་ཁ་སིས་རང་ཉིད་འཚོ་བཞུགས་ཀྱི་སྐབས་སུ་ཉི་མ་ལྟེ་བར་ཡོད་པའི་རང་གི་ཉི་མའི་ཁྱིམ་རྒྱུད་ཀྱི་རྣམ་གཞག་དེ་ཁྱབ་བསྒྲགས་མ་བྱས་པའི་རྒྱུ་མཚན་ཡང་གཅིག་མཚུངས་རེད། ཡེ་ཤུའི་ཆོས་སྡེ་རོ་མན་ཁ་ཐ་ལི་ཁིས་རང་ཉིད་ལ་སྐྱོན་བརྗོད་བྱེད་པར་བསམས་ནས་འཇིགས་སྐྲག་སྐྱེས་ཤིང༌། ཆོས་སྡེ་འདིས་ཁོ་ཕར་ནེ་ཁ་སི་ལ་ལས་ཀ་སྤྲད་པ་ཡིན་པ་དང༌། གལ་སྲིད་སྐྱོན་བརྗོད་བྱས་ཚེ་ཁོང་ནི་ཁ་ཐ་ལི་ཁིའི་སྤྱི་ཚོགས་ནས་ཕྱིར་འབུད་བྱས་ཡོད་པར་མ་ཟད། དམྱལ་ཁམས་ལའང་ལྷུང་ཡོད་ཀྱི་རེད། 

			གོང་གི་གོ་རྟོགས་ཀྱི་བང་རིམ་འདིའི་ནང་དུ་སྐྱེ་དངོས་རིག་པ་བ་ཚོས་དེང་དུས་ཀྱི་དངོས་ཁམས་རིག་པའི་ཆོས་ཉིད་རྣམས་དང་འགལ་བའི་འཚོལ་ཞིབ་དང་ཞིབ་འཇུག་གི་ཁ་ཕྱོགས་ཤིག་འཛིན་ཐུབ་ཀྱི་མེད། བློའི་འཛིན་པའི་ཚན་རིག་པ་ཚོས་ངེས་པར་དུ་དེང་དུས་ཀྱི་སྐྱེ་དངོས་རིག་པའི་ལྟ་བ་ལ་བརྩི་འཇོག་བྱེད་དགོས། སྤྱི་ཚོགས་ཚན་རིག་པ་ཚོས་སོ་སོའི་འཚོལ་ཞིབ་ནི་བློའི་འཛིན་པའི་ཚན་རིག་པ་ཚོའི་ཡིད་ཆེས་ལ་བསྟུན་དགོས། ཆོས་པ་མ་ཡིན་པའི་ཆོས་ལུགས་ཀྱི་མཁས་པ་ཚོས་སོ་སོའི་བརྗོད་གཞིའི་གནད་དོན་རྣམས་ཆེད་སྦྱོང་ཤེས་རིག་གི་སྡེ་ཚན་ཁག་གི་བྱེད་ཐབས་དང་ལྟ་ཚུལ་ལ་མཐུན་ཐབས་བྱེད་དགོས། ཝད་རྗི་ནེའི་མཐོ་སློབ་ནས་ཡིན་པའི་སི་ཏྲེ་ཝུན་ཟིམ་དང༌། ཁོང་གི་ལས་རོགས་ཚོས་གོ་རྟོགས་ཀྱི་གོ་རིམ་འདི་ལ་ཁ་གཏད་བཅག་ཡོད། སྐྱེ་བ་སྔ་ཕྱིའི་སྐོར་གྱི་ཁོང་ཚོའི་མཇུག་སྡོམ་གྱིས་བློའི་འཛིན་པའི་ཚན་རིག་པ་ཚོའི་ཡིད་ཆེས་གཙོ་བོ་ཁག་ཅིག་སྣང་མེད་དུ་བཏང་ཞིང༌། ཡིད་ཆེས་དེ་དག་གིས་གོ་རྟོགས་ཀྱི་གནས་རིམ་ནང་དུ་སྤྱི་ཚོགས་ཚན་རིག་ཁག་ལས་གནས་བབ་མཐོ་པོར་བཟུང་ཡོད། དེ་ལྟར་བྱས་ནས་ཁོང་ཚོས་ད་དུང་དངོས་ཁམས་རིག་པ་དང༌། སྐྱེ་དངོས་རིག་པའི་དངོས་གཙོ་རིང་ལུགས་ཀྱི་བདེན་འཛིན་གཙོ་བོ་ཁག་ལའང་ཁ་གཏད་བཅག་པ་རེད། འདི་ནི་དེང་རབས་ཀྱི་ཆེད་སྦྱོང་ཤེས་རིག་གི་ར་བའི་ནང་དུ་ཚན་རིག་པ་མང་པོ་ཞིག་གིས་ངོས་ལེན་བྱེད་མི་ཐུབ། སི་ཏྲེ་ཝུན་ཟིམ་ཁོང་ཚོའི་བྱེད་ཐབས་དང་བདེན་དཔང་ནི་ཞིབ་ཚགས་ཅི་འདྲ་ཞིག་ཡིན་མིན་ལ་མ་བལོྟས་པར། ཁོང་ཚོས་དུས་རབས་མང་པོའི་ཚན་རིག་གི་ཨུ་ཚུགས་ལ་རྒྱབ་འགལ་བྱེད་ཀྱི་ཡོད། ཚན་རིག་གི་ཨུ་ཚུགས་འདིའི་རྐྱེན་གྱིས་ཤེས་པའི་གལ་ཆེན་རང་བཞིན་དེ་རང་བྱུང་གི་འཇིག་རྟེན་གྱི་ནང་དུ་སྣང་ཆུང་དུ་གྱུར་ཅིང༌། རང་བྱུང་གི་འཇིག་རྟེན་འདི་ནི་ད་དུང་ཡང་ཏྲེ་ཁར་ཏྲིས་དེང་རབས་ཀྱི་ཚན་རིག་ཐོག་མར་དར་སྐབས་སུ་བཟུང་བའི་འདོད་ཚུལ་དང་མཐུན་པ་བྱས་ནས་སེམས་མེད་ཀྱི་འཕྲུལ་ཆས་ལྟ་བུ་ཞིག་ལ་རྩི་བཞིན་ཡོད།།

			ནང་པའི་ཐར་བའི་ལམ་གྱི་ནང་དུ་ཞི་གནས་འགྲུབ་པ་ནི་ཧ་ཅང་གལ་ཆེན་ཡིན་པར་ངོས་འཛིན་བྱས་ཏེ། ཕྱི་ལོ་ ༢༠༠༣ ལོར་ངས་ཁ་ལེ་ཧཕོར་ནེའི་མཐོ་སློབ་ནས་ཡིན་པའི་དབང་རྩའི་ཚན་རིག་པ་དང་སེམས་ཁམས་རིག་པ་སྨྲ་བའི་ཚོགས་ཁག་ཅིག་དང་མཉམ་འབྲེལ་གྱིས་ཞི་གནས་ཀྱི་ལས་གཞི་ཞེས་པའི་ཚན་རིག་གི་ཞིབ་འཇུག་ཅིག་རྩ་འཛུགས་བྱས་པ་ཡིན། ཕྱི་ལོ་ ༢༠༠༧ གྱི་ཟླ་གཉིས་པའི་ནང་སམ་ཏྲ་བྷ་བྷི་ར་རྣམ་པར་ཤེས་པའི་ཞིབ་འཇུག་ཁང་དང༌། ཁ་ལེ་ཧཕོར་ནེའི་མཐོ་སློབ་གཉིས་ཀྱིས་ཞིབ་འཇུག་འདིའི་དུས་རིམ་དང་པོ་འགོ་བརྩམས་པ་རེད། དེའི་སྐབས་སུ་མི་སུམ་ཅུ་སོ་བདུན་ཁ་ལོ་ར་ཌོའི་ནང་དུ་ཡོད་པའི་དབེན་གནས་ཤིག་ཏུ་འཛོམས་ཏེ། ཟླ་བ་གསུམ་གྱི་རིང་ཉིན་རེར་དུས་ཚོད་བརྒྱད་ནས་བཅུ་ལ་ཞི་གནས་ཉམས་ལེན་བྱས། སྐབས་དེར་དུས་ཡུན་རིང་པོར་སྒོམ་སྒྲུབ་ཤུགས་ཆེན་བྱས་པའི་འབྲས་བུ་ལ་ཞིབ་འཇུག་བྱེད་མཁན་ཚན་རིག་པ་ལྔས་སྒོམ་ཉམས་ལེན་བྱེད་མཁན་ཚོའི་ལུས་ཁམས་དང༌། སེམས་ཁམས་ལ་ཚད་འཇལ་འདྲ་མིན་བྱས་ཤིང༌། ལོ་དེའི་ཟླ་དགུ་པའི་ནང་མི་སུམ་ཅུ་སོ་གསུམ་ཡོད་པའི་ཚོགས་ཁག་གཉིས་པས་ཟླ་བ་གསུམ་རིང་གི་སྒོམ་སྒྲུབ་འགོ་བརྩམས་པ་དང༌། ཁོང་ཚོ་ནི་ཚན་རིག་གི་ཞིབ་འཇུག་འདིའི་ཆེད་དུ་སྟངས་འཛིན་བྱས་ཡོད་པའི་ཚོགས་ཁག་ཅིག་ཡིན། ཞིབ་འཇུག་འདིའི་ནང་དུ་འཚོལ་བསྡུ་བྱས་པའི་གནས་ཚུལ་འབོར་ཆེན་དེའི་ཆ་ཤས་ཕྲན་བུ་ཞིག་ལ་མ་གཏོགས་དཔེ་དེབ་འདི་མ་བརྩམས་པའི་སྔོན་དུ་ཉམས་ཞིབ་བྱེད་པའི་གོ་སྐབས་བྱུང་མེད་ཀྱང༌། ཟླ་བ་གསུམ་གྱི་སྦྱོང་བརྡར་འདིས་འདོད་ཆགས་དང༌། དངངས་སྐྲག མྱོང་ཚོར་ལ་སྟངས་འཛིན་བྱེད་པའི་དཀའ་ངལ། སེམས་འཁྲུག་པ་བཅས་ཉུང་དུ་བཏང་ཞིང༌། དྲན་པ་དང༌། བླང་དོར་གྱི་རྣམ་དཔྱོད། གདུང་སེམས་མཉམ་སྐྱེད་ཀྱི་ཐུགས་ཁུར། དགེ་མཚན་ཆེ་བའི་མྱོང་ཚོར་གྱི་བག་ཆགས། སྤྱིའི་བདེ་ཐང་སོགས་ཚད་མཐོ་རུ་བཏང་ཡོད་པ་གསལ་པོ་རེད། 

			སྒོམ་གྱི་ཉམས་ལེན་དང་པོ་དེ་མཇུག་དྲིལ་ནས་ལོ་གཅིག་ལས་ལྷག་པའི་རྗེས་སུའང་མཉམ་ཞུགས་པ་བཅུ་གཉིས་ཀྱིས་ཉིན་རེར་དུས་ཚོད་བཅུ་གཉིས་ལ་སྒོམ་བརྒྱབས་ནས་ཉམས་ལེན་དེ་མཇུག་སྐྱོང་བཞིན་ཡོད། ཞིབ་འཇུག་འདིའི་ཆེད་ང་ནི་སྒོམ་གྱི་དགེ་རྒན་ཡིན་པ་དང༌། ངས་ཁོང་ཚོ་ཉམས་ལེན་གྱི་ནང་དུ་སྣེ་ཁྲིད་བྱེད་ཀྱིན་ཡོད། ཡོན་ཏན་རིན་པོ་ཆེས་བརྗོད་པ་ཇི་བཞིན་དེང་རབས་ཀྱི་འཛམ་གླིང་གི་ནང་དུ་མི་ཚོས་ཞི་གནས་བསྒྲུབ་ཐུབ་མིན་ནི་དོགས་གནས་ཤིག་རེད། འོན་ཀྱང༌། རང་ཉིད་ནི་ལས་གཞི་འདི་འགོ་རྩོམ་མཁན་ཞིག་ཡིན་པའི་ཆ་ནས་ངས་ལན་ཞིག་འཚོལ་བ་ལ་ཆོད་སེམས་བརྟན་པོར་བཅངས་ཡོད། 

			ཐ་ན་ཞི་གནས་འགྲུབ་ནའང༌། རང་གི་དྲན་ཤེས་སྔོན་མའི་སྔོན་མ་རྣམས་བསྐྱར་དྲན་ཡང་དག་བྱེད་པར་ད་དུང་ཡང་སྒོམ་གྱི་སྦྱོང་བརྡར་གཞན་དགོས་སྲིད་ཀྱི་རེད། ལེའུ་བཅུ་གཉིས་པའི་ནང་དུ་བཤད་ཟིན་པ་ལྟར་ནང་པའི་སྒོམ་ཆེན་པ་ཚོས་གསུང་དོན་ལ། དྲན་ཤེས་རྣམས་སྲོག་གི་ནང་དུ་གསོག་འཇོག་བྱས་ཡོད་ཅིང༌། སྲོག་ནི་ཀུན་གཞིའི་ངོ་བོ་དང་གཅིག་མཚུངས་ཤིག་ཡིན། ཞི་གནས་གྲུབ་པའི་རྗེས་སུ་སེམས་ནི་ཀུན་གཞིའི་རྣམ་ཤེས་ཀྱི་ནང་དུ་གནས་ལ་འབབ་པ་དང༌། དེའི་ཚེ་རང་གི་ཡིད་བྱེད་ནི་འདས་པའི་ཕྱོགས་ལ་འཁོར་ནས་དུས་སྐབས་བྱེ་བྲག་པ་རེ་རེ་དྲན་པར་བྱེད་ཐུབ་པ་མ་ཟད། ཐ་ན་སྐྱེ་བ་འདི་མ་བླངས་པའི་སྔོན་གྱི་གནས་སྟངས་ཀྱང་དྲན་ཐུབ་པར་བརྗོད། འདིས་ནང་པའི་སྐྱེ་བ་སྔ་ཕྱིའི་འདོད་ཚུལ་དེ་མྱོང་བ་དང་སྦྱར་ནས་ཚོད་ལྟ་བྱེད་པ་ལ་ཀུན་གཞིའི་ལས་གཞི་ཞེས་མིང་འདོགས་ཆོག་པའི་ཚན་རིག་གི་ཞིབ་འཇུག་ཅིག་འབྱུང་སྲིད་པ་སྟོན་ཐུབ། 

			འདིའི་བསྟན་དོན་ཞིག་ནི་ང་ཚོས་སྲོག་གི་ལས་གཞི་ཞེས་པའི་ཚན་རིག་གི་ཞིབ་འཇུག་ཅིག་གསར་འཛུགས་བྱེད་ཆོག་པ་དེ་ཡིན། གྲོས་གཞི་རུ་འདོན་གྱིན་པའི་ལས་གཞི་འདིའི་ནང་དུ་ཐོག་མར་ཚད་མཐོ་པོར་སླེབས་པའི་བོད་ཀྱི་ནང་པའི་སྒོམ་ཆེན་པ་རྒན་པ་ཚོའི་ཐུན་མིན་གྱི་ཀླད་པའི་གློག་འགུལ་གྱི་ངོ་བོ་དེ་ངོས་འཛིན་བྱེད་དགོས་ཤིང༌། གལ་སྲིད་དེ་ནི་སྒོམ་ཆེན་པ་རང་ཉིད་ཀྱི་སྲོག་གི་ཆགས་ཚུལ་གྱི་རླུང་ལ་འབྲེལ་བ་དམ་པོ་ཞིག་ཡོད་ཚེ། ངོ་བོ་དེ་ནི་སྐྱེ་བ་ཕྱི་མའི་བར་དུ་རྒྱུན་བསྲིང་བྱེད་སྲིད་པ་ཞིག་རེད། བོད་ཀྱི་སྲོལ་རྒྱུན་ལ་མཚོན་ན། རྟོགས་པ་ཐོབ་ཡོད་མཁན་ཚོའི་ཡང་སྤྲུལ་བཙལ་ནས་ངོས་འཛིན་བྱེད་རྒྱུ་རྒྱུན་ལྡན་ཡིན་པས། སྒོམ་ཆེན་པ་རྒན་པ་ཞིག་གྲོངས་ནས་སྤྲུལ་སྐུ་ངོས་འཛིན་བྱས་པའི་རྗེས་སུ་ཚན་རིག་པ་ཚོས་ཕྲུ་གུ་དེའི་ཀླད་པའི་གློག་འགུལ་གྱི་ཐུན་མིན་གྱི་ངོ་བོ་དེ་སྒོམ་ཆེན་པའི་ངོ་བོ་དང་མཐུན་མིན་ཕན་ཚུན་བསྡུར་ཆོག་པ་ཞིག་ཡིན། གལ་སྲིད་དེ་གཉིས་མཐུན་ཚེ། འདིས་སྲོག་ནི་ཚེ་གཅིག་ནས་གཅིག་གི་བར་ལ་རྒྱུན་བསྲིང་བའི་དངོས་ཁམས་རང་བཞིན་གྱི་བདེན་དཔང་བརྟན་པོ་ཞིག་མཁོ་སྤྲོད་བྱས་ཡོད། 

			ནང་པའི་རྣམ་གཞག་གཞིར་བཞག་ན། ཚེ་གཅིག་ནས་གཅིག་ལ་འགྲོ་མཁན་ནི་འགྱུར་བ་མེད་ཅིང། ལྟོས་མེད་རང་རྐྱ་བའི་རྣམ་ཤེས་དང༌། བདག ནུས་ཤུགས་ལྟ་བུ་ཞིག་མིན་ཞིང༌། དེ་ལས་ལྡོག་སྟེ། རྟག་ཏུ་འགྱུར་བ་འགྲོ་བཞིན་པའི་ཤེས་པ་དང་ནུས་ཤུགས་ཀྱི་རྒྱུན་ཞིག་ཡིན། ནུས་ཤུགས་དེས་འགྲོ་བ་མིའི་སེམས་གཤིས་དང༌། མངལ་གྱི་སྦྲུ་མ་གྲུབ་ཚུལ་གཉིས་ལ་རྐྱེན་བྱེད། གསར་དུ་ཆགས་བཞིན་པའི་སྦྲུ་མ་ཞིག་གི་ཤེས་རྒྱུན་ཐོག་མ་དེ་ནི་ཀུན་གཞིའི་རྣམ་ཤེས་གཅིག་པུས་གྲུབ་པ་ཞིག་རེད། ཤེས་རྒྱུན་འདི་ནི་འཆི་བའི་བརྒྱུད་རིམ་མཐའ་མའི་ནང་དུ་ལྷག་པ་ཞིག་ཡིན། ཚེ་སྲོག་གི་མཐའ་མཇུག་གིས་འཇིག་རྟེན་གྱི་སེམས་ཅན་ཐམས་ཅད་ཀྱི་རང་བཞིན་དུ་གྲུབ་པའི་འཁོར་བསྐྱོད་ཀྱི་བརྒྱུད་རིམ་ཞིག་གི་མགོ་ཞིག་མཚོན་ཞིང༌། ཚེ་སྲོག་གི་འཁོར་བསྐྱོད་འདི་ལ་མགོ་མཇུག་གཉིས་ཆ་སྙོམས་ཤིང་མཐུན་པའི་ཁྱད་ཆོས་ཤིག་ཡོད། སྐྱེ་བ་གཅིག་ནས་གཅིག་ལ་རྒྱུན་བསྲིང་བའི་ཤེས་པ་དང༌། ནུས་ཤུགས་ཀྱི་རྒྱུན་ལ་རྟག་ཅིང་མི་འཇིག་པའི་ངོ་བོ་ཞིག་མེད། དེ་ནི་རྒྱུ་དང་རྐྱེན་ལ་བརྟེན་ནས་བྱུང་བའི་ལུས་སེམས་གཉིས་ཀྱི་རྟེན་འབྲེལ་གྱི་རྒྱུན་ཞིག་ཡིན།།

			ལེའུ་བཅོ་ལྔ་པ་ཉམས་ལེན།

			ཞི་ལྷིང་གི་ཤེས་ཚོར་གྱི་ནང་དུ་ངལ་གསོ་བ། 

			༄༅། །ལུས་པོ་ནི་རང་གི་ངང་དུ་བཞག་ནས་དབུགས་ཀྱི་རྒྱུ་བ་དེ་རང་བྱུང་གི་འདེགས་འཇོག་ལ་ལྷོད་དགོས། དེ་ནས་མིག་ཟུང་ནི་རང་གི་མདུན་གྱི་བར་སྣང་དུ་ཡུལ་གང་ཡང་མ་བཟུང་བའི་ངང་ནས་གནས་པར་གྱིས། འདོད་པ་དང༌། སྣང་བརྙན་ཅི་ཡང་སེམས་ལ་མ་བསྐྱེད་པར་རང་གི་དམིགས་པ་དེ་རང་གི་སྟེང་ཕྱོགས་ཀྱི་བར་སྣང་དུ་བརྟན་པོར་བཞག་སྟེ། སླར་ཡང་ལྷོད་ལ་ཕོབས། དེ་ནས་རང་ཉིད་ཀྱི་བློ་རྩེ་དེ་རང་གི་གཡས་ཕྱོགས་དང༌། གཡོན་ཕྱོགས། འོག་ཕྱོགས་བཅས་ཀྱི་བར་སྣང་ལ་རིམ་གྱིས་བརྟན་པོར་ཁ་བསྐོར་དགོས་ཤིང༌། ཁྱེད་ཀྱིས་འདི་ལྟར་ཤེས་ཚོར་གྱི་བར་སྣང་དེར་འཚོལ་ཞིབ་བྱེད་པ་འགོ་རྩོམ་པ་དང༌། བར་སྣང་དེར་དབུས་དང་མཐའ་ཞིག་ཡོད་མེད་ལ་མཉམ་པར་འཇོག་དགོས།

			མཚམས་རེར་དམིགས་པ་ནི་རང་གི་བྲང་ཁའི་དཀྱིལ་མར་བཞག་ནས་དེར་འཛིན་པ་དང༌། ཡང་མཚམས་རེར་རང་གི་ཤེས་ཚོར་དེ་ནམ་མཁའི་དབྱིངས་སུ་ཁ་ཕྱོགས་ནས་དེར་འཇོག་དགོས། ཁྱེད་ཀྱིས་འདི་ལྟར་རང་ཉིད་ཀྱི་ཡིད་བྱེད་གཅིག་ནས་གཅིག་ལ་གནས་སྤོ་བྱས་ན། རང་སེམས་རང་གི་ངང་ལ་རིམ་པས་འབབ་རྒྱུ་རེད། ཉམས་ལེན་འདིའི་རྗེས་སུ་རང་གི་ཤེས་ཚོར་དེ་གང་དུ་བཞག་ཀྱང་བརྟན་ཞིང་གསལ་ཆ་ཆེ་བའི་སྒོ་ནས་གནས་ཐུབ། ཡིད་བྱེད་ནང་དུ་བསྡུས་ཏེ་བློ་རྩེ་གཅིག་ཏུ་ཡོད་པའི་སྟོབས་ཤུགས་ལ་བརྟེན་ནས་སྒོ་ལྔའི་ཤེས་པ་རྣམས་བག་ལ་ཉལ་ཞིང༌། རྟོག་པ་རྣམས་མར་ཉམས་ཡོད། དེ་དང་ཆབས་ཅིག་རང་སེམས་ནི་ཀུན་གཞིའི་རྣམ་ཤེས་ཀྱི་ངོ་བོར་ཐིམ་འགྲོ། དེའི་ཚེ་རང་གི་ཤེས་པ་དེ་ཞི་བདེའི་ངང་དུ་གནས་ཡོད་པར་མ་ཟད། གསལ་ཆའི་ངར་ཤུགས་དང་བདེ་བའི་འདུ་ཤེས་ཤིག་ཀྱང་དེའི་ཕྱོགས་ཡོངས་སུ་ཁྱབ་ཡོད།།

			ལེའུ་བཅུ་དྲུག་པ་རྣམ་གཞག

			དོགས་འཇུག་རིང་ལུགས།

			ཚན་རིག་གི་དོགས་འཇུག

			དེ་ལྟ་ནའང༌། བློའི་འཛིན་པའི་ཚན་རིག་པ་མང་ཆེ་བས་ད་དུང་ཡང་ཤེས་པ་ཐེ་བའི་སེམས་ཀྱི་སྣང་ཚུལ་ཚང་མ། ང་ཚོའི་འབྱུང་ཁམས་དང་སྤྱི་ཚོགས་ཀྱི་ཁོར་ཡུག་དང་འབྲེལ་བའི་ཀླད་པའི་མཉམ་ཐོན་གྱི་ཁྱད་ཆོས་ཤིག་ཡིན་པའི་བདེན་འཛིན་བྱེད། དངོས་ཁམས་རིག་པ་དང༌། རིགས་རྒྱུན་ཚན་རིག་གཉིས་ཀས་སེམས་ལ་གསལ་བཤད་གཙང་མ་ཞིག་བྱས་མེད་ཀྱང༌། དེ་ནི་དངོས་ཁམས་ཀྱི་ནུས་རྩོལ་མ་ལག་གི་རང་བཞིན་དུ་གྲུབ་ཡོད་པར་ཕལ་ཆེར་ཐུན་མོང་ནས་བདེན་པར་འཛིན་གྱི་ཡོད། འདི་ནི་ཁྱད་མཚར་བ་ཞིག་ཡིན་ཏེ། ཐ་ན་ལུས་པོའི་ན་ཟུག་ལྟ་བུའི་ཡུལ་ཅན་གྱི་མྱོང་བ་ལའང་འཕྲུལ་ལས་ཀྱི་ལག་ཆ་གང་གིས་ཀྱང་ཚད་འཇལ་བྱེད་མི་ཐུབ་པ་དང། ལག་ཆ་དེ་དག་ལ་ང་ཚོར་རྒྱུས་མངའ་ཆེ་བའི་དངོས་ཁམས་ཀྱི་བྱུང་བའི་རིགས་ཐམས་ཅད་འཛིན་པའི་ནུས་པ་ཡོད་པ་ཞིག་རེད། ཁ་ནང་དུ་གཏད་པའི་དཔྱད་པ་བརྒྱུད་ནས་ཡུལ་ཅན་སེམས་ཀྱི་ངང་ཚུལ་རྣམས་ལ་ཞིབ་ལྟ་བྱེད་སྐབས། དེ་ཚོས་དངོས་ཁམས་ཀྱི་ཁྱད་ཆོས་ཅི་ཡང་མི་སྟོན་ཞིང༌། དངོས་ཁམས་ཀྱི་བར་སྣང་དུ་གྲུབ་པའི་གཟུགས་ཕུང་དང༌། གནས་གཞི། ཆ་ངོས། མགྱོགས་ཚད་སོགས་དངོས་ཁམས་ཀྱི་ཁྱད་ཆོས་གང་ཡང་སེམས་ཀྱི་ངང་ཚུལ་དེ་ཚོར་མེད། ཐ་ན་འདི་ལྟར་ཡིན་ཡང་ཚན་རིག་པ་ཕལ་ཆེ་བས་དོགས་འདྲི་ཅི་ཡང་མི་བྱེད་པར་སེམས་ཀྱི་ངང་ཚུལ་དེ་དག་ནི་ངེས་པར་དུ་ཀླད་པའི་དངོས་ཁམས་ཀྱི་ཁྱད་ཆོས་ཤིག་ཡིན་དགོས་པའི་བདེན་འཛིན་བྱེད་ཀྱི་ཡོད། འདི་ནི་དད་པའི་མཆོང་ལྡིང་ཞིག་མ་ཡིན་ནམ། 

			དེང་སང་སེམས་ཀྱི་ངང་ཚུལ་རྣམས་རྒྱུན་དུ་གནས་ཚུལ་འདྲེན་གཏོང་བྱེད་པའི་གློག་ཀླད་ཀྱི་མཉེན་ཆས་ལ་བསྡུར་གྱི་ཡོད། འོན་ཀྱང༌། གནས་ཚུལ་དེ་དག་གློག་ཀླད་ཀྱི་མཉེན་ཆས་ནང་དུ་ཡོད་པ་ནི་དེ་ཚོ་གསར་བཟོ་བྱེད་མཁན་དང༌། དེ་ཚོ་རྟོགས་པའི་གློག་ཀླད་བཀོལ་སྤྱོད་བྱེད་མཁན་གཉིས་དང་འབྲེལ་བའི་ཐོག་ནས་བྱུང་བ་ཞིག་རེད། དོན་གནད་འདི་གསལ་པོར་མཚོན་པའི་དཔེ་ཞིག་བཀོད་ན། མིག་མང་གི་རྩེད་མོ་ཞིག་གློག་ཀླད་ཀྱི་སྒང་དུ་རྩེ་བཞིན་པའི་སྐབས་སུ། ཁྱེད་ཀྱིས་ཤེས་ཚོར་གྱིས་ཟིན་པའི་སྒོ་ནས་མིག་རྡོ་གང་ཞིག་སྤོར་དགོས་མིན་ལ་བསམ་བློ་གཏོང་བ་དང༌། གློག་ཀླད་ཀྱིས་ཤེས་ཚོར་གྱིས་མ་ཟིན་པའི་སྒོ་ནས་མིག་རྡོ་གང་ཞིག་སྤོ་དགོས་མིན་ལ་རྩིས་རྒྱག་གི་ཡོད། གློག་ཀླད་ཀྱིས་གང་ཞིག་བྱེད་པ་ཐམས་ཅད་རྩིས་རིག་གི་བྱེད་ཐབས་ཀྱི་ཐོག་ནས་ང་ཚོས་རྟོགས་ཐུབ་ཅིང༌། ཤེས་པ་ལ་གཏན་ནས་འབྲེལ་བ་མེད།

			མིག་རྡོ་སྤོར་བ་ནི་གློག་ཀླད་ལ་སྣང་བ་དང༌། ཡང་ན་གློག་ཀླད་དེས་ཤེས་ཚོར་གྱིས་ཟིན་པའི་སྒོ་ནས་མིག་མང་བརྩེ་ཤེས་པའི་ཡིད་ཆེས་ལ་རིགས་པ་དང་མངོན་སུམ་གྱི་རྒྱབ་རྟེན་གང་ཡང་མེད། དེ་མཚུངས་སུ་དེང་དུས་ཀྱི་གློག་ཀླད་ལ་རང་ཉིད་འཛིན་པའི་ཤེས་ཚོར་ལྡན་པའི་རྒྱུ་མཚན་ཡང་དག་ཅིག་མེད་ལ། གློག་ཀླད་ཀྱི་བྱེད་ལས་ཁག་ནི་ད་ལྟའི་དངོས་ཁམས་རིག་པའི་ཆོས་ཉིད་ཁག་གཞིར་བཞག་ནས་ཡོངས་སུ་རྟོགས་ཐུབ་པ་དང༌། འགུལ་ཤུགས་ཀྱི་འབྲེལ་བ་དེ་ཚོར་ཤེས་ལྡན་ཞིག་གི་སེམས་ཀྱི་བྱ་འགུལ་དང་ཆ་འདྲ་བའི་རྣམ་འགྱུར་ལ་ལད་ཟློས་བྱེད་དུ་བཅུག་ཡོད། འོན་ཀྱང༌། ཕན་ཚུན་གྱི་འབྲེལ་བ་འདི་ལྟ་བུས་ཤེས་པའི་ནུས་རྩོལ་གྲུབ་ཡོད་ཅེས་བརྗོད་པའི་མཐའ་སྡོམ་ནི། ཀུན་སློང་དང༌། ཚོར་བ། འདོད་པ་སོགས་ནམ་ཟླའི་གྲུབ་ཚུལ་དང༌། མེ་རི་འཕྱུར་བ། ས་ཡོམ་ལྟ་བུའི་ཁྱད་ཆོས་སུ་འཇོག་པ་ལྟ་བུ་ཡིན། ཁྱད་མཚར་བ་ཞིག་ལ། འདི་ནི་བཅོས་མའི་རིག་སྟོབས་ལ་རྒྱབ་སྐྱོར་བྱེད་མཁན་ཚོས་གླེང་ཞིང༌། ཆོས་ཐམས་ཅད་ལ་རྣམ་ཤེས་ཡོད་པར་སྨྲ་བའི་ལུགས་གསར་པ་ཞིག་རེད། 

			མགོ་ཉོག་འདི་ལྟ་བུ་ནི་ད་ལྟའི་འཕྲུལ་མི་རིག་པའི་ཤེས་ཡོན་གྱི་སྡེ་ཁག་ཏུ་དམིགས་བསལ་གྱིས་ཁྱབ་ཡོད། འཕྲུལ་མིའི་སྦྱོང་རྟོགས་ནི་གསར་གཏོད་རང་བཞིན་གྱི་ལམ་ནས་གནས་ཚུལ་བསྡུས་ནས་དབྱེ་ཞིབ་བྱས་ཏེ། རང་གི་བཀོད་བྱུས་དེ་རྣམ་པ་གསར་པ་ཞིག་ལ་བསྒྱུར་བ་ལྟ་བུར་ངོས་འཛིན་བྱེད་ཆོག འཕྲུལ་མི་ཞིག་གིས་ཤེས་ཚོར་གྱིས་མ་ཟིན་པའི་སྒོ་ནས་གང་ཞིག་ལ་སྦྱོང་རྟོགས་བྱེད་སྐབས། དོན་ངོ་མར་དེས་བྱེད་བཞིན་པ་ནི་དུས་གཅིག་གི་གློག་ཀླད་མཉེན་ཆས་ཀྱི་འཆར་བཀོད་རྣམས་ཟླ་སྒྲིལ་གཏོང་བ་འདི་རེད། འོན་ཀྱང༌། མི་ཚོས་འཕྲུལ་མི་ཞིག་གི་མིག་གཉིས་འགུལ་བ་དང༌། དེའི་མགོ་གཡོ་བ། བཀོད་བྱུས་བྱས་ཡོད་པའི་བྲང་ཁའི་འཕག་འགུལ་ནི་དབུགས་འབྱིན་རྔུབ་བྱེད་པ་དང་འདྲ་བ་སོགས་མཐོང་སྐབས། ཁོང་ཚོས་འཕྲུལ་མི་ནི་འཚོ་བཞིན་པའི་ཆོས་ཤིག་ཡིན་པ་ལྟར་དུ་སྐད་ཆ་བྱེད་ཀྱི་ཡོད། འདི་ཡང་དེང་དུས་ཀྱི་རྨོངས་དད་ཆེ་བའི་ཆོས་ཐམས་ཅད་ལ་རྣམ་ཤེས་ཡོད་པར་སྨྲ་བའི་ལུགས་ལས་མ་འདས།

			ཤེས་པ་དང་ཚེ་སྲོག་གི་ཐོག་མ་ནི། རིགས་རྒྱུན་ཚན་རིག་དང་དབང་རྩའི་ཚན་རིག བཅོས་མའི་རིག་སྟོབས་དང་འཕྲུལ་མི་རིག་པ་བཅས་ཀྱི་ནང་དུ་མདུན་བསྐྱོད་ཆེན་པོ་བྱས་ཡོད་པ་ལ་མ་ལྟོས་པར་ད་དུང་ཡང་ཚན་རིག་གིས་རྟོགས་མ་ཐུབ་པའི་གསང་བ་ལྐོག་གྱུར་ཞིག་ཡིན། ཚན་རིག་གི་ཚོགས་སྡེ་ལ་གཅིག་མཐུན་གྱི་ཤེས་པའི་མཚན་ཉིད་ཅིག་དང༌། ཚན་རིག་དང་མཐུན་པར་ཡུལ་གྱི་ངོས་ནས་དེར་ཚད་འཇལ་བྱེད་ཐབས་ཤིག་ད་དུང་མེད་པར་མ་ཟད། ཁོང་ཚོས་ཤེས་པ་འབྱུང་བར་ཚང་དགོས་པའི་རྒྱུ་རྐྱེན་ཡང་རྟོགས་མེད། འཇམ་མི་སིས་དུས་རབས་གཅིག་གི་གོང་དུ་བློའི་སྣང་ཚུལ་གྱི་ངོ་བོའི་སྐོར་ལ་ཚན་རིག་རྨོངས་ཡོད་པའི་རང་གི་བསམ་ཚུལ་བཤད་ཡོད། ཁོང་གི་སྐབས་ཐོག་ནས་བཟུང་ད་ལྟའི་བར་དུ་འགུལ་ཤུགས་རིག་པའི་དངོས་གཙོ་སྨྲ་བའི་བདེན་འཛིན་གྱི་དབང་ཤུགས་བཙན་པོ་དེའི་འོག་ཏུ་སེམས་ཀྱི་ཚན་རིག་ལ་ཡར་རྒྱས་ཆེན་པོ་ཞིག་བྱུང་མེད། འདས་པའི་དུས་རབས་གཅིག་རིང་གི་ཤེས་པའི་སྐོར་གྱི་ཞིབ་འཇུག་གི་ནང་དུ་ཚང་མེད་པ་ཞིག་ནི་རང་གི་ལུས་སེམས་གཉིས་ཐད་ཀར་མྱོང་བའི་གང་ཟག་དང་པོའི་ལྟ་སྟངས་འདི་རེད། ནང་པའི་སྲོག་དང༌། ཤེས་པའི་ཐོག་མ་འབྱུང་ཚུལ་གྱི་འགྲེལ་བཤད་ཁག་ནི་དུས་རབས་མང་པོའི་མངོན་སུམ་གྱི་བདེན་དཔང་གི་རྨང་གཞི་དེ་ལྟ་བུའི་ཐོག་ནས་བྱུང་བ་ཞིག་ཡིན་པ་ལས། གཟུགས་འདས་རིག་པའི་ལྟ་བ་དང་འབྱུང་འགྱུར་གྱི་ནང་དུ་གསར་རྙེད་བྱེད་པའི་རེ་བ་གཉིས་ལ་ཆོད་སེམས་བཅངས་ནས་བྱུང་བ་ཞིག་མིན། 

			སངས་རྒྱས་ཀྱིས་གཤམ་གསལ་གྱི་ཚིག་ཕྲེང་འདི་དག་གི་ཐོག་ནས་སྒོམ་སྒྲུབ་ཀྱི་དོགས་འཇུག་རིང་ལུགས་དེ་མདོར་བསྡུས་ཏེ་བསྟན་གནང་ཡོད།

			དགེ་སློང་འདི་ནི་ང་ཚོའི་དགེ་རྒན་རེད་ཅེས་པའི་བསམ་བློ་དང༌། གཞན་ཞིག་ལ་ཡོད་པར་སྣང་བའི་ནུས་སྟོབས། བསམ་གཞིགས་བྱས་ཟིན་པའི་དོན་སྤྱི་ཞིག་ལ་ཡོད་པའི་ཕྱོགས་ཞེན། གཏན་ཚིགས་ལྟར་སྣང༌། རྩ་འཛིན་དང་ཚོད་དཔག ཟེར་སྒྲོས་དང་སྲོལ་རྒྱུན། གསུང་རབ་ཀྱི་ནང་དུ་གང་ཞིག་ཡོད་པ། ཡང་ཡང་ཐོས་པ་ལས་ཐོབ་པ་བཅས་གང་ལའང་གཞི་འཇོག་པར་མི་བྱའོ། རང་ངོས་ནས་ཆོས་འདི་དག་ནི་བཟང་བ་དང༌། ཆོས་འདི་དག་ལ་ཉེས་དམིགས་མེད་པ། ཆོས་འདི་དག་ལ་མཁས་པས་བསྟོད་པ། ཞིབ་ལྟ་བགྱིས་ནས་བསྒྲུབས་ན་ཆོས་འདི་དག་གིས་ཕན་པ་དང་བདེ་བ་བསྐྲུན་པ་རྟོགས་ན། ཆོས་འདི་དག་གི་སྟེང་ལ་བབས་ཏེ་གནས་པར་བྱའོ།།

			ལྟ་གྲུབ་རིག་པའི་དོགས་འཇུག

			དུས་རབས་བཅུ་དགུ་པའི་མགོ་སྟོད་དུ་གཤིས་སྤྱོད་རིག་པ་དར་རྒྱས་བྱུང་སྟེ། སེམས་ཀྱི་ཚན་རིག་གི་ཞིབ་འཇུག་ནི་ངེས་པར་དུ་གང་ཟག་གསུམ་པའི་ལྟ་སྟངས་ཀྱི་རང་བཞིན་ཡིན་དགོས་པའི་མཁྲེགས་འཛིན་ལ་བརྟེན་ནས་ཡུལ་ཅན་གྱི་མྱོང་བ་སྤྱི་དང༌། ཡང་སྒོས་སུ་ཤེས་པའི་ཞིབ་འཇུག་དེ་མཐའ་རུ་ལྷག་པ་རེད། སི་ཀིན་ནར༼B.F. Skinner: 1904-90༽ནི་ཨ་མི་རི་ཀའི་གཤིས་སྤྱོད་རིག་པ་སྨྲ་བ་མཚན་སྙན་དང་ཤུགས་རྐྱེན་ཆེ་ཤོས་དེ་ཡིན་ཞིང༌། ཁོང་གིས་ཐད་ཀར་མྱོང་ཞིང་ཞིབ་ལྟ་བྱེད་ཐུབ་པའི་ནང་སེམས་ཀྱི་འཇིག་རྟེན་འདི་ལ་དངོས་ཡོད་ཀྱི་ཕན་ཐོགས་ཅི་ཞིག་ཡོད་པ་དེར་བསམ་གཞིགས་ཀྱང་བྱས་མེད་པར་མ་ཟད། སེམས་ཀྱི་ངང་ཚུལ་དང་བྱེད་ལས་ཁག་ལ་ཞིབ་ལྟ་གསལ་པོར་བྱེད་མི་ཐུབ་པའམ་དེ་དག་རྟོགས་མི་ཐུབ་པའི་ཨུ་ཚུགས་བརྒྱབས་ཡོད། དོན་ངོ་མར་ཁོང་གིས་མི་སུ་ཞིག་གིས་ཀྱང་ཐད་ཀར་བསམ་བློ་དང༌། ལྟ་ཚུལ། འདོད་པ། གདམ་ང༌། འདོད་མོས། སྟོང་བསམ་བཅས་ཏེ། སེམས་ཀྱི་བྱ་འགུལ་འདི་དག་ལ་བཅོས་བསྒྱུར་བྱས་མྱོང་མེད་པ་དང༌། འདི་དག་ལ་འབྲེལ་བ་བྱེད་ཐབས་ཤིག་ང་ཚོར་ཡེ་ནས་མེད་ཚུལ་བཤད་འདུག ཚན་རིག་དང་ང་ཚོའི་ཉིན་རེའི་མྱོང་བ་གཉིས་ཀར་མི་མཐུན་པའི་འདོད་ཚུལ་ཁྱད་མཚར་བོ་འདིས་སི་ཀིན་ནར་རང་ཉིད་ལ་ཁ་ནང་གཏད་ཀྱི་རྣམ་དཔྱོད་ཤིན་ཏུ་རྟུལ་བོ་ཞིག་མ་གཏོགས་མེད་པར་བསྟན་ཅིང༌། རྣམ་དཔྱོད་རྟུལ་བོ་འདིས་སེམས་ཀྱི་སྐོར་ལ་ཡོད་པའི་རང་གི་གོ་རྟོགས་དེར་གནོད་པ་ཆེན་པོ་བྱས་ཡོད་པ་ཧ་ཅང་གསལ་པོ་རེད། མངོན་སུམ་གྱིས་མྱོང་ཐུབ་པ་ཇི་བཞིན་ཤེས་པའི་ངོ་བོ་རྣམས་ངོས་འཛིན་བྱེད་རྒྱུ་ལས། ཁོང་གིས་ཤེས་པ་དང་རྟོགས་པའི་མྱོང་བ་ནི་སྤྱོད་པའི་རྣམ་པ་ཧ་ཅང་དམིགས་བསལ་བ་ཞིག་ཏུ་བརྩིས་འདུག འདོད་ཚུལ་འདི་ནི་ནོར་འཁྲུལ་ཅན་ཞིག་ཡིན་པ་མངོན་གསལ་ཡིན། དེ་ཡང་ང་ཚོས་སྤྱོད་པ་ཁག་ཅིག་མ་བསྟན་པའི་སྔོན་དང༌། ཡང་ན་རང་ཉིད་སྤྱོད་ལམ་དེ་དག་ལ་གཏན་ནས་མ་ཞུགས་པར་དེ་ཚོ་རྟོགས་ཐུབ་ཀྱི་ཡོད་ལ། འགྲོ་བ་མི་དང་འཕྲུལ་མི་གཉིས་ཀས་ཤེས་ཚོར་གྱིས་མ་ཟིན་པའི་སྤྱོད་པ་སྟོན་ཐུབ་པ་གསལ་པོ་ཡིན།

			སྒོམ་སྒྲུབ་ཀྱི་ངོས་ནས་བཤད་ན། གཤིས་སྤྱོད་རིག་པས་མི་དང་དུད་འགྲོའི་སྤྱོད་པའི་སྐོར་ལ་རིན་ཐང་ཆེ་བའི་གོ་རྟོགས་བསྐྲུན་ཡོད་ཀྱང༌། སེམས་ཁམས་རིག་པའི་ཡན་ལག་འདི་ནི་རང་གི་ཡུལ་ཅན་གྱི་མྱོང་བ་རྣམས་ལ་མངོན་སུམ་དུ་ཞིབ་ལྟ་བྱེད་པའི་བློ་སྟོབས་ཞན་པའི་སེམས་ཁམས་རིག་པ་སྨྲ་བ་ཚོས་གསར་གཏོད་བྱས་ནས་དར་སྤེལ་བཏང་བ་ཞིག་ཡིན་པར་སྣང༌། དེ་བས་ན་སི་ཀིན་ནར་དང༌། གཤིས་སྤྱོད་རིག་པ་སྨྲ་བ་གཞན་ཚོས་དང་པོར་ཀླད་པ་སེམས་ཀྱི་དོད་དུ་བཞག་པ་དང༌། དེ་ནས་གང་ཟག་ཀླད་པའི་དོད་དུ་བཞག་སྟེ། སེམས་ཀྱི་ངོ་བོ་དེ་ཡོངས་སུ་དངོས་ཁམས་ཀྱི་རང་བཞིན་དུ་བསྒྱུར་བ་ལ་ཧུར་བརྩོན་བྱས་པ་འདི་ནི་ཧང་སངས་མི་དགོས་པ་ཞིག་ཡིན། 

			དེང་སྐབས་ཚན་རིག་པ་མང་པོ་ཞིག་གིས་གཤིས་སྤྱོད་རིག་པའི་ལྟ་ཚུལ་གཙོ་བོ་རྣམས་སྐྱོན་ཅན་དུ་མཐོང་ནས་ངོས་ལེན་བྱེད་ཀྱི་མེད་ནའང༌། ཏྲམ་ནེ་ཏྲི༼Daniel C. Dennet༽ལྟ་བུའི་དེང་དུས་ཀྱི་རྟོག་གེ་ལྟ་གྲུབ་སྨྲ་བ་ཁག་ཅིག་གིས་དེ་ཚོར་གདེང་འཇོག་བྱེད་ཀྱི་ཡོད། འགྲོ་བ་མིའི་རང་བཞིན་སྐོར་གྱི་ཁོང་གི་ལྟ་ཚུལ་ནི་འདི་སྟེ། “ང་ཚོ་ནི་འཕྲུལ་མི་ལས་གྲུབ་པའི་འཕྲུལ་མི་ཡིན་ཏེ། ང་ཚོ་རེ་རེའང་འཕྲུལ་མིའི་རང་བཞིན་གྱི་ཕྲ་ཕུང་ཁྲག་ཁྲིག་ཆེན་པོ་དུ་མས་གྲུབ་ཡོད་ལ། དེ་དག་རེ་རེའང་སོ་སོའི་གྲུབ་ཆ་སྟེ་ངོ་བོ་འཛིན་པའི་གྲུབ་རྫས་ཇི་བཞིན་སེམས་མེད་ཡིན་ནའང༌། གཞི་རྒྱ་ཆེ་བའི་མཉམ་འབྲེལ་གྱི་ལམ་ནས་དེ་དག་གིས་ཤེས་ཚོར་གྱིས་ཟིན་པའི་བྱེད་པོ་ཞིག་གི་སྟེང་གི་བྱ་འགུལ་ཚང་མ་གསར་བསྐྲུན་བྱེད་ཀྱི་ཡོད།” སི་ཀིན་ནར་དང་འདྲ་བར་ཁོང་གིས་ང་ཚོར་རང་གི་སེམས་ཀྱི་བྱ་འགུལ་དང༌། ངང་ཚུལ་ཚང་མའི་ཤེས་བཞིན་གྱི་མྱོང་བ་ཡོད་པར་ཁས་ལེན་བྱེད་ཀྱང༌། ང་ཚོས་ཚོར་རྟོགས་དེ་དག་ལ་བློ་གཏོད་བྱེད་མི་ཉན་ཚུལ་ནན་ཏན་དུ་བཤད་འདུག ཏྲམ་ནེ་ཏྲིས་ཉི་མ་ནི་སའི་གོ་ལར་སྐོར་བ་བྱེད་པའི་ཚུལ་དུ་མངོན་ཡང༌། སྣང་འཛིན་འདི་ནི་འཁྲུལ་ཤེས་ཤིག་རེད། དེ་མཚུངས་སུ་སེམས་ཀྱི་བྱུང་བའི་ཤེས་བཞིན་གྱི་མངོན་ཚུལ་ལ་བློ་གཏད་བཅོལ་ན། ཤེས་པ་དང་སེམས་ཀྱི་རང་བཞིན་ངོ་མ་དེ་སྒྲིབ་ངེས་ཡིན་ཞེས་ང་ཚོར་མཛུབ་སྟོན་བྱེད་མོད། གལ་ཏེ་གྷ་ལེ་ལེའོ་ཡིས་རང་གིས་ཉི་མ་དང༌། ཟླ་བ། དེ་བཞིན་རྒྱུ་སྐར་གཞན་ཁག་ཅིག་ལ་རྒྱང་ཤེལ་བརྒྱུད་ནས་མངོན་སུམ་དུ་ཞིབ་ལྟ་བྱས་པར་བརྩི་འཇོག་མ་བྱས་ཚེ། ཁོང་གིས་ཚན་རིག་སྤྱི་དང༌། འཇིག་རྟེན་གྲུབ་ཚུལ་རིག་པའི་ལོ་རྒྱུས་ཀྱི་ནང་དུ་གོ་གནས་གལ་ཆེན་ཞིག་བཟུང་ཡོད་ཀྱི་མ་རེད། ཏྲམ་ནེ་ཏྲིས་ཡེ་ཤུ་དང་ནང་པའི་སྒོམ་པ་བ་ཚོས་ཤེས་པའི་ངོ་བོ་དང༌། ནུས་པ་སོགས་རྟོགས་པར་རམ་འདེགས་ཅི་ཞིག་བྱེད་ཐུབ་མིན་གྱི་ཐད་ལ་སྣང་ཆུང་བྱས་ཡོད་དེ། “ངའི་ལྟ་ཚུལ་ལ། བཟང་ཕྱོགས་ནས་ཁོང་ཚོའི་སྐོར་ལ་བཤད་རྒྱུ་ཞིག་ཡོད་པ་ནི་ཁོང་ཚོ་རྙོག་དྲའི་ནང་དུ་མ་ལྷུང་བར་བསྡད་འདུག འདི་ནི་ཅི་ཡང་མིན་པ་ཞིག་མ་རེད།” 

			རྟོག་གེ་ལྟ་གྲུབ་སྨྲ་བ་གལ་ཆེན་གཞན་ཞིག་སྟེ། སར་ལེས༼John R. Searle༽དུས་རབས་ཉི་ཤུ་པའི་ནང་དུ་ཤེས་པར་ཕྱོགས་པའི་ཚན་རིག་དང༌། ལྟ་གྲུབ་རིག་པའི་བརྟག་དཔྱད་ཀྱི་ནང་དུ་ཡུལ་ཅན་གྱི་མྱོང་བ་མཐའ་རུ་ལྷག་པའི་མཇུག་འབྲས་རྣམས་མདོར་བསྡུས་ནས་བརྗོད་པ་ནི་གཤམ་དུ་གསལ་བ་འདི་ཡིན། 

			ཤེས་པའི་ཡུལ་ཅན་རང་བཞིན་གྱི་ཐོག་ལ་མཐུན་སྣང་གི་ལྟ་ཚུལ་ཞིག་མ་བྱུང་བ་འདིས་འདས་པའི་དུས་རབས་ཕྱེད་ཀའི་ལྟ་གྲུབ་རིག་པ་དང༌། སེམས་ཁམས་རིག་པའི་ལས་དོན་གྱི་ཐད་ལ་གྱོང་གུད་ཆེན་པོ་ཐེབས་ཡོད་པ་དེར་འུད་བརྗོད་བྱེད་རྒྱུ་ནི་ཁག་པོ་ཞིག་རེད། ཕྱིའི་ངོས་སུ་མངོན་གསལ་མིན་ཡང༌། འདས་པའི་ལོ་ངོ་ལྔ་བཅུ་ལྷག་ལ་སེམས་ཀྱི་ལྟ་གྲུབ་རིག་པའི་ནང་གི་ལས་དོན་ཕལ་ཆེ་བར་གྲུབ་འབྲས་མ་ཐོན་པ་དང༌། ཆེད་སྦྱོང་ཤེས་རིག་གི་སེམས་ཁམས་རིག་པའི་ནང་དུ་སྐྱེ་ཤུགས་ཉམས་པའི་རྒྱུ་རྐྱེན་གཙོ་བོ་ནི་སེམས་ཀྱི་གྲུབ་གཞི་ནི་ཆ་ཆུང་དུ་བགོ་རྒྱུ་མེད་པའི་གང་ཟག་དང་པོའི་གྲུབ་གཞི་ཞིག་ཡིན་པའི་བདེན་དོན་འདི་ངོས་འཛིན་བྱེད་མ་ཐུབ་པ་དང༌། བདེན་དོན་འདིའི་ཐོག་ལ་གཅིག་མཐུན་གྱི་ངོས་ལེན་ཞིག་མ་བྱུང་བས་ཡིན། 

			ཁོང་གིས་ནན་བརྗོད་བྱེད་པ་ནི་གང་ཟག་དང་པོའི་མྱོང་བའི་དངོས་ཡོད་གནས་ལུགས་དེ་སྤྱོད་པའི་འཕེལ་ཕྱོགས་དང༌། ཡང་ན་དབང་རྩའི་ཕྲ་ཕུང་གི་བྱ་འགུལ་ལྟ་བུའི་ཆོས་གཞན་གང་ལའང་ཁུངས་འདེད་བྱེད་མི་ཐུབ་པ་འདི་ཡིན་ཞིང༌། དེ་ཡང་ཡུལ་ཅན་གྱི་མྱོང་བ་ནི་རང་གི་གྲུབ་གཞིའི་ཆ་ནས་ཆ་ཆུང་དུ་བགོས་ཏེ་གཞན་གང་ལའང་ཁོངས་འདེད་ས་མེད་པ་ཞིག་རེད། “སེམས་ཀྱི་མངོན་ཚུལ་ནི་རང་གི་ངོ་བོའི་ཆ་ནས་ཤེས་པ་དང་འབྲེལ་ཞིང༌། ཤེས་པ་ནི་རང་གི་ངོ་བོའི་ཆ་ནས་ཡུལ་ཅན་གྱི་རང་བཞིན་པས་སེམས་ཀྱི་གྲུབ་གཞི་དེ་ནི་རང་གི་ངོ་བོའི་ཆ་ནས་གང་ཟག་དང་པོའི་གྲུབ་གཞི་ཞིག་ཡིན་པ་རྒྱུ་མཚན་གྱིས་གྲུབ་འདུག དེའི་ཕྱིར་གང་ཟག་དང་པོའི་ལྟ་སྟངས་ནི་གཙོ་བོ་ཞིག་ཡིན།” ཞེས་སར་ལེས་བྲིས་འདུག ཁོང་གིས་ད་དུང་རང་རིག་ཡོད་སྲིད་པའང་ངོས་ལེན་བྱས་ཤིང༌། རང་རིག་ནི་ང་ཚོས་རང་གི་ཡིད་བྱེད་དེ་ཤེས་ཚོར་གྱིས་ཟིན་པའི་མྱོང་བའི་ཡུལ་ལས་གནས་སྤོ་བྱས་ཏེ་མྱོང་བ་རང་སྟེང་དུ་འཇོག་པའི་དོན་ཡིན། ཁྱད་མཚར་བ་ཞིག་ལ། སར་ལེས་སེམས་བྱུང་ཁག་ལ་གང་ཟག་དང་པོའི་ངོས་ནས་བལྟ་བ་འདི་གཙོ་བོར་བཟུང་ཡང༌། རང་གི་ཕྱོགས་མཐུན་གྱི་ལྟ་གྲུབ་སྨྲ་བ་ཏྲམ་ནེ་ཏྲི་དང་འདྲ་བར་ཁ་ནང་དུ་གཏད་པའི་དཔྱད་པའམ་ཤེས་བཞིན་ལ་གདེང་འཇོག་བྱེད་ཀྱི་མེད། 

			སྒོམ་སྒྲུབ་ཀྱི་དོགས་འཇུག

			ཚན་རིག་པ་ཚོས་རྣམ་གཞག་དང་ཚོད་དཔག་གསར་པ་ཞིག་གི་རིན་ཐང་འཇོག་པར་ཡང་ཡང་འདྲེན་པའི་རྩ་དོན་ཞིག་ནི། འདོད་ཚུལ་ཁྱད་པར་བ་ལ་བདེན་དཔང་ཁྱད་པར་བ་ཞིག་དགོས་པ་འདི་རེད། ཡིན་ཡང༌། ཁོང་ཚོས་སུ་ལ་མཚོན་ན་ཁྱད་པར་བ་ཞིག་ཡིན་ནམ་ཞེས་པའི་དྲི་བ་འདི་རྒྱུན་དུ་སྣང་མེད་བཏང་ཡོད། གལ་སྲིད་ཚད་མས་གྲུབ་པའི་འཇིག་རྟེན་ལྟ་ཚུལ་གཅིག་ཁོ་ན་སྟེ། དེང་དུས་ཀྱི་ཚན་རིག་གི་འཇིག་རྟེན་ལྟ་ཚུལ་ལྟ་བུའི་དངོས་ཡོད་གནས་ལུགས་ཀྱི་ལྟ་ཚུལ་རང་རྐྱ་འཕེར་བ་ཞིག་ཡོད་ཚེ། དྲི་བ་འདི་ལ་ལན་འཕྲལ་དུ་འདེབས་ཆོག འདི་འདྲའི་གནས་སྟངས་ཀྱི་ནང་དུ་ཚན་རིག་གི་ཡིད་ཆེས་གཙོ་བོ་ཁག་དང་འགལ་བའི་རྣམ་གཞག་ཅིག་ཡིན་ན་དེ་ནི་ཁྱད་པར་བ་ཞིག་རེད། འོན་ཀྱང༌། གལ་སྲིད་མངོན་སུམ་ལ་གཞི་བཅོལ་བའི་དངོས་ཡོད་གནས་ལུགས་ཀྱི་ལྟ་ཚུལ་ཁག་ཅིག་སྟེ། ཤེས་པའི་རང་བཞིན་ལ་བཟུང་བའི་ཚན་རིག་དང་སྒོམ་སྒྲུབ་ཀྱི་ལྟ་ཚུལ་སོ་སོ་ལྟ་བུ་ཡོད་ཚེ། ཚོགས་སྡེ་ཞིག་ལ་ཁྱད་པར་བ་ཞིག་ཡིན་པའི་རྣམ་གཞག་ནི་གཞན་ཞིག་ལ་མཚོན་ན་སྤྱིར་བཏང་བ་ཆགས་ཡོད། 

			སའི་གོ་ལའི་སྟེང་གི་ཚེ་སྲོག་གི་ཐོག་མའི་བྱུང་ཚུལ་དཔེ་རུ་བཀོད་ན། སྲོལ་རྒྱུན་གྱི་སྐྱེ་དངོས་རིག་པས་ལོ་ངོ་ཐེར་འབུམ་གསུམ་དང་བྱེ་བ་དྲུག་གི་ཡར་སྔོན་ལ་སའི་གོ་ལའི་ས་རྡུལ་གྱི་ནང་ནས་འཚོ་བཞིན་པའི་ཕྲ་ཕུང་ཐོག་མ་དེ་བྱུང་སྟེ། རང་གིས་རང་ཉིད་འདྲ་བཤུས་བྱས་ཤིང༌། ཕྲ་ཕུང་དེའི་རིགས་རྒྱུད་ཕྱི་མ་རྣམས་ཀྱིས་ཀྱང་དེ་ལྟར་བྱས་པར་རྗོད་ཀྱི་ཡོད། མཐའ་མར་ལོ་ངོ་ཐེར་འབུམ་དུ་མའི་རིགས་རྒྱུད་ཀྱི་དར་བསྐྱེད་དང༌། གྲངས་ལས་འདས་པའི་རིགས་རྒྱུན་གྱི་འགྱུར་ལྡོག་གི་བརྒྱུད་རིམ་གྱི་ཁྲོད་དུ་སྐྱེ་ལྡན་ཚང་མ་སྟེ། སྐྱེ་དངོས་ཕྲ་རབ་དང༌། རྩི་ཤིང༌། དུད་འགྲོ། མིའི་རིགས་སོགས་སྐྱེ་ལྡན་གྱི་ཕྲ་ཕུང་ཐོག་མ་དེ་ལས་འཕེལ་འགྱུར་བྱུང་བ་རེད། འཕེལ་འགྱུར་གྱི་བརྒྱུད་རིམ་འདིའི་བར་སྐབས་ཤིག་ཏུ་ཕྲ་ཕུང་མང་པོ་ལས་གྲུབ་པའི་སྐྱེ་ལྡན་ངེས་ཅན་ཞིག་གི་སྟེང་དུ་བྱུང་བའི་གློག་སྐུལ་རྫས་འགྱུར་གྱི་འགྱུར་ལྡོག་རྙོག་འཛིངས་ཅན་ཞིག་གི་ནང་དུ་ཤེས་པ་ཐོག་མར་བྱུང་བ་དང༌། ཚད་གཞི་དམའ་བོ་ཞིག་གི་ལམ་ནས་ཤེས་པ་དེས་རང་གི་ཁོར་ཡུག་ཟིན་པར་མ་ཟད། རང་གི་གཟུགས་བཀོད་ནི་ཁོར་ཡུག་དེ་དང་ཐ་དད་ཡིན་པར་ཚོར་ཡོད། ལྟ་ཚུལ་འདི་ལ་རྒྱབ་སྐྱོར་བྱེད་མཁན་ཚོས་སའི་གོ་ལའི་ཐོག་གི་ཚེ་སྲོག་དང་ཤེས་པའི་ཐོག་མའི་བྱུང་ཚུལ་དང་འཕེལ་འགྱུར་གྱི་ནང་དུ་དངོས་ཁམས་མ་ཡིན་པའི་ཤུགས་རྐྱེན་ཞིག་མེད་པར་ཨུ་ཚུགས་བྱེད་ལ། སུ་ཞིག་གིས་ཁོང་ཚོའི་འགྲེལ་བཤད་ལ་དོགས་འདྲི་བྱས་ཚེ། མི་དེར་ཆོས་ལུགས་དང༌། རྫུ་འཕྲུལ། རྒྱུ་མཚན་དང་འགལ་བ། རང་བྱུང་ཁམས་ལས་འདས་པ་སོགས་ཡིན་པའི་ལྟ་ཚུལ་ཡོད་པའི་ངན་ཁག་འགེལ་བ་དང༌། དེ་དག་ཚང་མ་ཚན་རིག་གི་འཚོལ་ཞིབ་དང་འགལ་ཟླར་གྱུར་ཡོད།

			ཚན་རིག་དངོས་དང་འདྲེས་པའི་ལྟ་བ་མཁྲེགས་འཛིན་འདི་ལྟ་བུ་ལ་ཚན་རིག་གི་དད་ཞེན་རིང་ལུགས་ཟེར་ཞིང༌། འདི་ནི་རང་བྱུང་ཁམས་ཀྱི་འཇིག་རྟེན་དེ་སྐྱེ་དངོས་རིག་པ་དང༌། དངོས་ཁམས་རིག་པའི་ཆོས་ཉིད་ཁག་གཞིར་བཞག་ནས་འགྲེལ་བརྗོད་བྱེད་ཐུབ་པའི་དངོས་ཁམས་ཀྱི་ཆོས་ཁོ་ན་ལས་གྲུབ་པའི་ཡིད་ཆེས་ཤིག་རེད། འདི་དང་མི་མཐུན་པ་གཞན་གང་ཞིག་ཡིན་ཡང་འཕྲལ་དུ་རྩིས་མེད་གཏོང་བའམ། རང་བྱུང་ཁམས་ལས་འདས་པའི་རང་བཞིན་ཞིག་ཡིན་པའི་ལྟ་ཚུལ་འཛིན་གྱི་ཡོད། ཚན་རིག་གི་དད་ཞེན་རིང་ལུགས་ལ་རྒྱབ་སྐྱོར་བྱེད་མཁན་ཚོས་རྟོགས་མེད་པ་ཞིག་ནི། འདས་པའི་དུས་རབས་བཞིའི་ཚན་རིག་གི་འཚོལ་ཞིབ་ཀྱི་ནང་དུ་འགྲོ་བ་མིའི་རྟོག་བཏགས་ཀྱི་དངོས་ཁམས་ལ་འཕོ་འགྱུར་ཆེན་པོ་ཞིག་བྱུང་ཡོད་པ་འདི་ཡིན། ཐ་ན་ད་ལྟའང་དངོས་ཁམས་རིག་པ་བ་ཚོར་དངོས་ཁམས་ཀྱི་ས་མཚམས་དེའི་ཐད་ལ་ཐུན་མོང་གི་འདོད་ཚུལ་ཞིག་མེད་པ་དང༌། དེའི་རྒྱུ་མཚན་ནི་དུས་རབས་ཉི་ཤུ་པའི་དངོས་ཁམས་རིག་པའི་མདུན་བསྐྱོད་ཁག་དང་བསྟུན་ཏེ། དངོས་ཁམས་ཀྱི་ཆོས་དང་བྱེད་ལས་མང་པོ་ཞིག་རྩིས་རིག་གི་སྤྱི་མཚན་གྱི་ཁྱབ་ཁོངས་སུ་ཐིམ་ཡོད་པས་རེད། འདི་ནི་ཁོན་ཏྲོམ་དངོས་ཁམས་རིག་པའི་ནང་ལ་ལྷག་ཏུ་རྒྱུན་ལྡན་ཞིག་ཡིན་ཞིང༌། དངོས་ཁམས་རིག་པ་འདིའི་ནང་དུ་ཚད་མ་འཇལ་བའི་ཁོན་ཏྲོམ་གྱི་སྒྲིག་གཞི་ཁག་ནི་སྤྱི་མཚན་དང༌། ཡང་ན་དངོས་གཟུགས་མ་ཡིན་པའི“ཡོང་སྲིད་རྩོལ་ནུས”ཀྱི་ངོས་ནས་རྟོགས་དགོས། ཁོན་ཏྲོམ་གྱི་སྒྲིག་གཞི་དེ་དག་ལ་ཚད་འཇལ་བའི་རྗེས་སུ་དངོས་ཁམས་ཀྱི་ཆོས་ངོ་མའི་སྟེང་དུ་ཕར་སྦྱོར་གྱི་ཡོད། དངོས་ཁམས་དང་དངོས་ཁམས་མ་ཡིན་པའི་བར་གྱི་ས་མཚམས་དེ་ནི་འདི་ལྟར་མོག་མོག་ཏུ་གྱུར་ཡོད་སྟབས། ད་ལྟའི་སྐྱེ་དངོས་རིག་པ་དང༌། དངོས་ཁམས་རིག་པའི་ཆོས་ཉིད་རྣམས་གཞིར་བཞག་ནས་འགྲེལ་བརྗོད་བྱེད་ཐུབ་པའི་དངོས་ཁམས་ཀྱི་རང་བཞིན་མ་ཡིན་པའི་ཆོས་གང་ཞིག་ཡིན་རུང༌། རང་བྱུང་ཁམས་ལས་འདས་པའམ་རྫུ་འཕྲུལ་ལྟ་བུར་ངོས་འཛིན་བྱེད་པ་འདི་ནི་ཚན་རིག་དང་མི་མཐུན་ཞིང༌། རང་ཉིད་ཀྱི་བསམ་བློ་གུ་དོག་པའི་རྟགས་ཤིག་རེད། སྐྱེ་དངོས་རིག་པ་དང་དངོས་ཁམས་རིག་པའི་ཆོས་ཉིད་རྣམས་ནི་ཆ་ཡོངས་སུ་འཐུས་སྒོ་ཚང་བ་ཞིག་གཏན་ནས་མིན་ཞིང༌། འགྲེལ་བརྗོད་བྱས་མེད་པའི་རང་བྱུང་ཁམས་ཀྱི་སྣང་ཚུལ་དག་ལ་འབྱུང་འགྱུར་གྱི་སྐྱེ་དངོས་རིག་པ་དང༌། དངོས་ཁམས་རིག་པའི་ཆོས་ཉིད་ཁག་ལ་བརྟེན་ནས་གསལ་བཤད་བྱེད་རྒྱུ་ཡིན་པའི་ལྟ་ཚུལ་འདི་ནི། ཚན་རིག་གི་དད་ཞེན་རིང་ལུགས་ལ་ཡིད་གཏད་པའི་རྣམ་འགྱུར་ཞིག་ཡིན། ང་ཚོས་ནམ་ཡང་དེ་དང་མངོན་སུམ་རིག་པའི་ལམ་ནས་ར་སྤྲོད་བྱས་ཟིན་པའི་ཚན་རིག་གི་བདེན་དོན་གཉིས་ཕན་ཚུན་བསྲེ་མི་ཉན། 

			ཚན་རིག་པ་གཞན་ཁག་ཅིག་གིས་ཚེ་སྲོག་ནི་ས་ཁུལ་ལེབ་མོ་ཞིག་གི་སྟེང་དུ་ཐོག་མར་བྱུང་བར་ཡིད་ཆེས་བྱེད་ལ། འདི་འདྲའི་ཐོག་གི་གཏེར་རྫས་ཀྱིས་འཚོ་བཞིན་པའི་ཕྲ་ཕུང་བསྐྱེད་པའི་རྫས་འགྱུར་གྱི་བྱེད་ལས་རྣམས་ལ་རྐྱེན་བྱེད་ཆོག འདི་ནི་རྒྱ་མཚོའི་གཏིང་གི་མེ་རིའི་དུ་ཁུང་གི་ཉེ་འགྲམ་ཞིག་ཏུ་བྱུང་ཡོད་སྲིད། ད་དུང་སྐོར་གཞན་ཞིག་གིས་སའི་གོ་ལའི་སྟེང་གི་འཚོ་བཞིན་པའི་ཕྲ་ཕུང་ཐོག་མ་དེ་ནི། ཐག་རིང་ན་ཡོད་པའི་ཉི་མའི་ཁྱིམ་རྒྱུད་གཞན་གྱི་རྒྱུ་སྐར་ཞིག་གི་སྐར་རྡོའི་ཐོག་ནས་སའི་གོ་ལའི་སྟེང་ལ་འབྱོར་བ་ཡིན་པའི་བསམ་ཚུལ་ཡང་བཏོན་ཡོད། འདི་ལྟར་ཡིན་ཚེ་ཕྲ་ཕུང་ཐོག་མ་དེ་ཚ་གྲང་ནི་ཀོར་ཐིག་མན་གྱི་སལ་སི༣༧༠༠༼-3700o Celsius༽ཡིན་པའི་མཁའ་དབྱིངས་སུ་ལེ་དབར་དུང་ཕྱུར་མང་པོ་རིང་གི་འགྲུལ་བཞུད་ཀྱི་ནང་དུ་གསོན་པར་མ་ཟད། རང་གི་རྟེན་གཞི་སྐར་རྡོ་དེ་སའི་གོ་ལའི་རླུང་གི་དཀྱིལ་འཁོར་རྒྱུ་སྐབས་བྱུང་བའི་གནོན་ཤུགས་ཧ་ཅང་ཆེན་པོ་དེའང་ཐེག་ཡོད་པའི་ཐོག ཀོར་ཐིག་ཡན་གྱི་སལ་སེ་༡༠༠༠ལྷག་གི་ཚ་ཤུགས་དང༌། སའི་གོ་ལའི་ངོས་ལ་བརྡེབ་པའི་ཤུགས་རྐྱེན་བཅས་ལས་ཀྱང་ཐར་ཡོད། ཕྲ་ཕུང་གཅིག་ཅན་གྱི་སྐྱེ་ལྡན་ཐོག་མ་འདི་ནི་ཅི་འདྲའི་མཁྲེགས་ལའང༌། བསམ་ཚོད་ཙམ་ལས་བྱུང་བའི་དོན་སྤྱི་འདི་ནི་བདེན་པ་ཡིན་པའི་དབང་དུ་བཏང་ནའང༌། འདིས་འཇིག་རྟེན་གྱི་ནང་དུ་ཚེ་སྲོག་གི་ཐོག་མར་བྱུང་ཚུལ་དེར་གསལ་བཤད་བྱེད་མི་ཐུབ་པ་དང༌། མི་གཅིག་གིས་ཀྱང་ངོས་འཛིན་བྱས་མེད་པའི་རྒྱང་རིང་གི་རྒྱུ་སྐར་ཞིག་གི་སྟེང་དུ་འགན་དེ་གཡུགས་ཡོད། འདི་ནི་ཚན་རིག་གི་འགྲེལ་བཤད་ཅིག་ཇི་ལྟར་ཡིན་ནམ། འོན་ཀྱང༌། ཚན་རིག་གི་དད་ཞེན་རིང་ལུགས་ལ་རྒྱབ་སྐྱོར་བྱེད་མཁན་ཚོས་དངོས་ཁམས་མ་ཡིན་པའི་ཤུགས་རྐྱེན་སོགས་འདུས་པའི་རྣམ་གཞག་གང་རུང་ལ་ལྟོས་ནའང་ལྟ་ཚུལ་འདིར་གདེང་འཇོག་བྱེད་ཅིང༌། ཁོང་ཚོར་དོགས་གཅོད་མ་བྱས་པའི་རང་ཉིད་ཀྱི་ལྟ་བ་ལ་བཅངས་པའི་གཟུགས་འདས་རིག་པའི་ཆོད་སེམས་ཟབ་མོ་ཞིག་ཡོད་པ་དེས་ཤུགས་སུ་མཚོན་ཐུབ།

			སུ་ཞིག་གིས་ཀྱང་ཚན་རིག་གི་ཚོད་དཔག་འདི་དག་ཡང་དག་ཅིག་ཡིན་མིན་མི་ཤེས་ཤིང༌། ད་ལྟ་དེ་དག་ལ་འཇུག་པའི་ཞིབ་འཇུག་ཚོད་ལྟའི་བྱེད་ཐབས་ཤིག་མེད་པའི་རྒྱུ་མཚན་ནི། ཚན་རིག་པ་ཚོས་ད་དུང་ཡང་ཚེ་སྲོག་ལ་ཚང་དགོས་པའི་རྒྱུ་རྐྱེན་ངོས་འཛིན་བྱས་མེད་པས་ཡིན། ལོ་ངོ་ལྔ་བཅུའི་རིང་ལ་ཞིབ་འཇུག་བརྟག་དཔྱད་ཁང་དུ་འཚོ་བཞིན་མ་ཡིན་པའི་རྫས་འགྱུར་གྱི་བསྡེབས་རྫས་ལས་འཚོ་བཞིན་པའི་སྐྱེ་ལྡན་གསར་བསྐྲུན་བྱེད་པའི་འབད་པ་བྱས་ཀྱང་ལེགས་འགྲུབ་བྱུང་མེད། ངས་ཚན་རིག་པ་ཚོས་ཞིབ་འཇུག་བརྟག་དཔྱད་ཁང་དུ་ཚེ་སྲོག་གཏན་ནས་གསར་བསྐྲུན་བྱེད་མི་ཐུབ་པ་རྗོད་ཀྱི་མེད་ནའང༌། རྩ་བའི་རླངས་གཟུགས་ལས་གྲུབ་པའི་ཨ་ནོར་སྐྱུར་རྫས་དང༌། འཚོ་ཞིང་རང་ཉིད་འདྲ་བཤུས་བྱེད་པའི་ཚེ་སྲོག་གི་ངོ་བོའི་བར་ལ་སྣེ་མང་རྙོག་འཛིངས་ཀྱི་ཁྱད་པར་ཆེན་པོ་ཞིག་ཡོད་པའི་བདེན་དོན་དེ་མངོན་གསལ་རེད། གོང་གི་རྣམ་གཞག་འདི་དག་ནི་ཚད་མས་མ་གྲུབ་པའི་ཚན་རིག་གི་ཚོད་དཔག་ཙམ་ཡིན།

			འདིས་ཚེ་སྲོག་གི་ཐོག་མའི་སྐོར་གྱི་དངོས་གཙོ་རིང་ལུགས་དང༌། འགུལ་ཤུགས་རིག་པའི་ལྟ་ཚུལ་དེར་མཁྲེགས་འཛིན་བྱེད་མཁན་ཚོའི་ཡིད་ཆེས་དེ་སྒུལ་མི་ཐུབ། ཞིབ་འཇུག་པ་ཁག་ཅིག་གིས་འཚོ་བཞིན་པའི་སྒྲིག་གཞི་བཅོས་མ་འཆར་འགོད་བྱེད་པ་དང༌། དཔེ་གཟུགས་བཟོ་བ། གསར་བཟོ་བྱེད་པ། བསྐྱར་བཅོས་དང་ཚོད་ལྟ་བྱེད་པ་སོགས་ཀྱི་ཧུར་བརྩོན་ལ་གཞོལ་གྱི་ཡོད། ཁོང་ཚོས་སྐྱེ་དངོས་ཀྱི་གྲུབ་རྡོག་བྱེ་བྲག་པ་སོ་སོ་བཅོས་བསྒྲིགས་བྱས་ཡོད་ནའང༌། ད་དུང་ཡོངས་སུ་གསར་པ་ཡིན་ཞིང་རྫས་འགྱུར་གྱི་ནུས་རྩོལ་ལས་གྲུབ་པའི་རང་ཉིད་འདྲ་བཤུས་བྱེད་པའི་སྐྱེ་ལྡན་ཞིག་རྨང་གཞི་ནས་གསར་གཏོད་བྱེད་ཐུབ་མེད། དེ་ལྟ་ནའང༌། ཁག་ཅིག་གིས་ཞིབ་འཇུག་བརྟག་དཔྱད་ཁང་དུ་གསར་བཟོ་བྱས་པའི་སྐྱེ་དངོས་ཀྱི་གྲུབ་ཆ་རྣམས་རང་བྱུང་ཕྲ་ཕུང་གི་ཆ་ཤས་བཀོལ་སྤྱོད་བྱས་ནས་ལྷན་དུ་འཚེམ་སྦྱོར་བྱས་ཏེ། གཉིས་འདྲེས་ཀྱི་སྐྱེ་ལྡན་གསར་བསྐྲུན་བྱེད་པའི་འཆར་གཞི་འཐེན་གྱི་ཡོད། སྐྱེ་དངོས་ཀྱི་གྲུབ་ཆ་དེ་ལྟ་བུས་རང་ངོས་ནས་རང་ཉིད་བསྐྱར་བསྐྲུན་བྱེད་མི་ཐུབ་སྟབས། ཞིབ་འཇུག་པ་ཁོང་ཚོས་འཚོ་བཞིན་པའི་ཕྲ་ཕུང་ངོ་མ་ཞིག་རྐུ་འཕྲོག་བྱེད་དགོས། དེའི་ཕྱིར་འཚོ་བཞིན་པའི་སྐྱེ་ལྡན་ཞིག་གསར་གཏོད་བྱེད་པའི་དམིགས་ཡུལ་དེ་མ་འགྲུབ་པར་སྔར་བཞིན་ལྷག་ཡོད། 

			ཁྱབ་ཁོངས་འདིའི་ཉམས་ཞིབ་པ་ཚོས་འཚོ་བཞིན་པའི་ཕྲ་ཕུང་ནི། སྐྱེ་དངོས་རྫས་འགྱུར་གྱི་འཕྲུལ་ཆས་ཤིག་ལས་ཅི་ཡང་མིན་པའི་ཡིད་ཆེས་བྱེད་ཀྱང༌། བདེན་འཛིན་འདི་ཡང་དག་ཅིག་ཡིན་མིན་ནི་ཁོང་ཚོས་རང་ཉིད་རྒྱུན་འཁྱོངས་དང་འདྲ་བཤུས་བྱེད་པའི་སྐྱེ་ལྡན་གྱི་ལུས་ཅན་བརྟན་པོ་བྱེ་བྲག་པ་ཞིག་གསར་གཏོད་བྱས་ན་ད་གཟོད་རྟོགས་རྒྱུ་རེད། འདི་ནི་ད་ལྟ་བྱུང་མེད་པ་དང༌། དེའི་ཕྱིར་འགུལ་ཤུགས་རིག་པ་དང་དངོས་གཙོ་སྨྲ་བ་ཚོས་བཟུང་བའི་སའི་གོ་ལའི་ཚེ་སྲོག་གི་ཐོག་མའི་རྣམ་གཞག་དེ་ཡོངས་སུ་རྟེན་གཞི་མེད་པའི་ཚོད་དཔག་ཅིག་ལས་མ་འདས། སྒོམ་པ་བ་ཚོའི་ལྟ་སྟངས་ཀྱི་ངོས་ནས་བཤད་ན། འདི་ནི་མངོན་སུམ་གྱི་བདེན་དཔང་གི་རྒྱབ་རྟེན་ཧ་ལམ་ཅི་ཡང་མེད་པའི་རྣམ་གཞག་ཁྱད་པར་བ་ཞིག་ཡིན།

			འདི་ལྟར་བརྗོད་པའང་སེམས་ཁམས་རིག་པ་སྨྲ་བ་ཚོས་མི་གཞན་ཚོའི་འགྲེལ་བརྗོད་གལ་གནད་དུ་བཟུང་མེད་པའི་དོན་མིན། ལོ་རབས་མང་པོར་ཁོང་ཚོས་སེམས་གཅོང་བཅའ་བའི་ཐུན་གྱི་ནང་དུ་ནད་པ་ཚོའི་འགྲེལ་བརྗོད་ལ་ཉན་པ་དང༌། བསམ་ཚུལ་བསྡུས་པ། དངོས་ཁམས་ཀྱི་སློང་རྐྱེན་དང་སེམས་ཁམས་བར་གྱི་འབྲེལ་བ་ལ་དཔྱད་པ་གཏོང་བ་སོགས་བྱས་ཡོད། ཁོང་ཚོས་འགྲེལ་བརྗོད་དེ་ལྟ་བུ་གཞིར་བཞག་གི་ཐོག་ནས་གཞན་གྱི་བསམ་བློའི་འཁྱེར་སོ་དང༌། ཡིད་ཆེས། ངོས་ལེན། མྱོང་ཚོར། སྡུག་བསྔལ་སོགས་ལ་ཚད་འཇལ་བྱས་པ་རེད། ཡིན་ཡང༌། ཁོང་ཚོས་རང་ངོས་ནས་སེམས་ཀྱི་སྣང་ཚུལ་ལ་ཐད་ཀར་ཞིབ་ལྟ་བྱེད་པའི་ཐབས་ལམ་འཐུས་སྒོ་ཚང་བ་ཞིག་སྤེལ་མེད། གལ་སྲིད་གྷ་ལེ་ལེའོ་དང་ཁོང་གི་རྗེས་ཀྱི་གནམ་དཔྱད་རིག་པ་བ་ཚོས། མཚན་མོའི་མཁའ་དབྱིངས་ལ་བལྟས་ནས་འགྲེལ་བརྗོད་བྱེད་མཁན་སྦྱོང་བརྡར་མེད་པ་ཚོའི་སྤྱོད་པ་དང༌། ཀླད་པའི་ངང་ཚུལ་ལ་ཞིབ་ལྟ་བྱེད་བཞིན། ཁོང་ཚོར་སྐད་ཆ་འདྲི་བ་སོགས་ནས་ཉམས་ཞིབ་བྱས་ཏེ། གནམ་དཔྱད་རིག་པ་བ་རང་ཉིད་སྒེའུ་ཁུང་མེད་པའི་ཞིབ་འཇུག་བརྟག་དཔྱད་ཁང་ཞིག་གི་ནང་དུ་འཛུལ་ནས་བསྡད་ན། ད་ལྟའི་གནམ་དཔྱད་རིག་པའི་གནས་ཚད་དེ་ཅི་འདྲ་ཞིག་ཡིན་ནམ།

			ཤེས་པ་ནི་ཡུལ་གཙོ་བོར་འཛིན་པའི་དངོས་ཁམས་རིག་པའི་ཞིབ་ལྟ་ལ་མི་འཇུག་པའི་རྒྱུ་མཚན་གྱིས། ཚན་རིག་པ་ཚོས་རང་བྱུང་ཚན་རིག་གི་སྐད་བརྡའི་ཐོག་ནས་དེར་མཚན་ཉིད་ཅིག་འཇོག་མ་ཐུབ་པ་དེ་ཧ་ལས་དགོས་པ་ཞིག་མིན། དེ་ལྟ་ནའང༌། ང་ཚོས་རང་གི་དངོས་ཁམས་ཀྱི་ཁོར་ཡུག་དང༌། ལུས་པོ་སོགས་སྒོ་ལྔའི་ཤེས་པ་བརྒྱུད་ནས་ཚོར་ཐུབ་ཅིང༌། ཚད་གཞི་འདྲ་མིན་ཞིག་ལ་རང་ཉིད་ཀྱི་ཡིད་ཤེས་ལ་བརྟེན་ནས་རང་སེམས་ཀྱི་ངང་ཚུལ་དང་ནུས་རྩོལ་ཡང་ཚོར་གྱི་ཡོད། ང་ཚོས་མྱོང་བ་ཇི་བཞིན་ཤེས་པའི་ཐག་གཅོད་རང་བཞིན་གྱི་ཁྱད་ཆོས་རྣམས་གང་ཟག་དང་པོའི་མྱོང་བའི་སྐད་བརྡ་ཁོ་ནར་བརྟེན་ནས་མཚོན་བརྗོད་བྱེད་རྒྱུ་ཞིག་ཡིན་པ་ལས། སྐྱེ་དངོས་རིག་པའི་ཡུལ་རང་བཞིན་གྱི་ཐ་སྙད་ཁག་གི་ཐོག་ནས་དེ་དག་ལ་འགྲེལ་བརྗོད་བྱེད་མི་ཐུབ། 

			འདས་པའི་ལོ་ངོ་ཐེར་འབུམ་གསུམ་དང་བྱེ་བ་དྲུག་གི་སའི་གོ་ལའི་སྐྱེ་དངོས་འཕེལ་འགྱུར་གྱི་ནང་དུ་ཤེས་ཚོར་ཡོད་པའི་སྐྱེ་ལྡན་ཐོག་མ་དེ་ནི་ག་དུས་བྱུང་བ་ཞིག་ཡིན་ནམ། ཚན་རིག་པ་ཚོས་འཚོ་བཞིན་པའི་སྐྱེ་ལྡན་སྟེང་གི་ཤེས་པ་ལ་ཚད་ལོངས་དགོས་པའི་རྒྱུ་རྐྱེན་དེ་རྟོགས་མེད་པ་དང༌། ཤེས་པ་ཡོད་པའི་སྐབས་སུའང་ཡུལ་གྱི་ངོས་ནས་རྟོགས་མི་ཐུབ་སྟབས། ཁོང་ཚོ་ལ་དྲི་བ་འདིར་ལན་འདེབས་ཐབས་ཤིག་མེད། རྒྱུ་མཚན་དེའི་ཕྱིར་ཁོང་ཚོས་དབང་རྩའི་སྒྲིག་གཞི་ཚད་མཐོ་པོ་མེད་པའི་ཧར་ར་༼hydra༽ལྟ་བུའི་གནའ་སྔ་མོའི་སྐྱེ་ལྡན་ནི། ལྐོག་གྱུར་ཞིག་གི་ལམ་ནས་ཚོར་ཤེས་ཡོད་པར་གྱུར་པའི་བདེན་འཛིན་བྱེད་ཀྱི་ཡོད། དེ་མཚུངས་སུ་ཚན་རིག་པ་ཚོས་མིའི་སྦྲུ་མའི་སྟེང་ཏུ་ཤེས་པ་ཐོན་པ་ལ་དགོས་ངེས་ཀྱི་ཆ་རྐྱེན་གང་ཞིག་ཡིན་མིན་ཧ་མི་གོ་བས་ཤེས་པ་དེ་ག་དུས་མིའི་རང་བཞིན་དུ་འགྱུར་བ་རྟོགས་རྒྱུ་ཕར་ཞོག ཐ་ན་ཤེས་པ་དེ་ག་དུས་འབྱུང་གི་ཡོད་མེད་ཀྱང་རྟོགས་ཐུབ་ཀྱི་མེད། ཚན་རིག་པ་ཚོ་འདི་དག་གི་ཕྱོགས་ལ་རྨོངས་ཡོད་ཀྱང༌། ཁོང་ཚོ་ཕལ་ཆེ་བས་ཤེས་པར་ཚང་དགོས་པའི་རྒྱུ་རྐྱེན་དེ་གང་ཞིག་ཡིན་རུང༌། དངོས་ཁམས་ཀྱི་རང་བཞིན་ཁོ་ན་ཡིན་དགོས་པའི་ལོག་རྟོག་ལ་ད་དུང་དམ་འཛིན་བྱེད་ཀྱི་ཡོད། དངོས་ཁམས་དང་དངོས་ཁམས་མ་ཡིན་པའི་བར་གྱི་ས་མཚམས་དེ་གསལ་པོ་མེད་ནའང༌། ཁོང་ཚོས་དངོས་ཁམས་ཀྱི་རང་བཞིན་ལ་གཞི་བཅོལ་མེད་པའི་ཚོད་དཔག་གང་ཡང་ངོས་ལེན་བྱེད་མི་ཐུབ། 

			སེམས་ཀྱི་ཚན་རིག་པ་མང་པོ་ཞིག་གིས་ཤེས་པ་རྟོགས་རྒྱུ་ནི་ལས་དོན་དཀའ་ཚེགས་ཆེ་ཤོས་ཤིག་ཡིན་པའི་ཡིད་ཆེས་བྱེད་ཀྱང༌། ཚན་རིག་གི་ཚོགས་སྡེས་དུས་རབས་ཉི་ཤུ་པའི་མགོ་སྟོད་ནས་ཉེ་ཆར་བར་དུ་དེ་སྣང་མེད་དུ་བསྐྱུར་ཡོད། དེ་ནས་ ༡༩༧༦ ལོར་ཀི་རེ་ཁིས༼Francis Crick James D. Watson: ཁོང་དང་ཝང་སང་གཉིས་ཀྱིས་དགྲེ་འར་ནི་ཨད་ཀྱི་བཟོ་བཀོད་གསར་རྙེད་བྱས་པ་རེད།༽ཤེས་པ་ནི་སྐྱེ་དངོས་རིག་པའི་སྣང་ཚུལ་ཞིག་ཏུ་ངོས་འཛིན་བྱེད་པའི་ཐག་གཅོད་བྱས་ཤིང༌། འདིར་བརྟེན་ནས་ཤེས་པ་ནི་ཚན་རིག་གི་འཚོལ་ཞིབ་ཀྱི་ཡུལ་ཚད་ལྡན་ཞིག་ཏུ་གྱུར་པ་རེད། ཀི་རེ་ཁིས་ཧ་ལམ་ལོ་ངོ་སུམ་ཅུ་ལ་འགུལ་ཤུགས་རིག་པའི་དངོས་གཙོ་རིང་ལུགས་ཀྱི་ལྟ་བའི་སྒྲོམ་གཞིའི་འོག་ཏུ་ཤེས་པ་རྟོགས་པའི་ཧུར་བརྩོན་བྱས་ཡོད་ཀྱང༌། ཁོང་གིས་ཤེས་པའི་གོ་རྟོགས་ལ་ཁ་སྣོན་གསར་པ་ཅི་ཡང་རྒྱག་ཐུབ་མེད།

			ཁྱབ་ཁོངས་འདིའི་ནང་དུ་ཉམས་ཞིབ་པ་ཁག་ཅིག་གི་ལྟ་ཚུལ་ལ། གལ་སྲིད་རང་ཉིད་དང་སོ་སོའི་ཁོར་ཡུག་འཛིན་པའི་ཤེས་ཚོར་གྱི་ངོ་བོ་གཅིག་གྱུར་དང་འབྲེལ་བའི་དབང་རྩའི་རྟེན་གཞི་དེར་སྐྱེ་དངོས་རིག་པའི་འགྲེལ་བཤད་ཅིག་རྙེད་ན། ཁོང་ཚོས་དབང་རྩའི་བྱ་འགུལ་དག་གིས་ཡུལ་ཅན་གྱི་མྱོང་བ་རྣམས་ཇི་ལྟར་བསྐྱེད་པའི་དོན་གནད་དེ་ནི་དབང་རྩའི་རྟེན་གཞི་ཁག་ལ་བཀོད་འདོམས་བྱས་ཏེ། ཞིབ་འཇུག་ཚོད་ལྟའི་ལམ་ནས་གསལ་པོར་རྟོགས་ཐུབ། འོན་ཀྱང༌། གཞན་ཁག་ཅིག་གིས་ཤེས་པའི་གཅིག་གྱུར་གྱི་ངོ་བོ་ནི་ཀླད་རྒྱ་དང༌། ཐ་ལ་མའི་༼thalamus༽ཕྱོགས་ཡོངས་སུ་ཁྱབ་ཡོད་པར་སྣང་བས། ཉམས་ཞིབ་པ་ཚོས་དབང་རྩའི་འབྲེལ་བ་ཁག་ཅིག་གི་ནང་དུ་ཤེས་པ་ངོས་འཛིན་རྒྱུ་ནི་ཡོང་མི་སྲིད་པ་རྗོད་ཀྱི་ཡོད། 

			དེང་དུས་ཀྱི་ཚན་རིག་གི་ལྟ་ཚུལ་དང་བྱེད་ཐབས་ཀྱི་ལམ་སྲོལ་མཁྲེགས་པོ་གཉིས་ལ་ཁ་གཏད་གཅོག་པར་རྟུལ་ཕོད་ཀྱི་འཆར་སྣང་དང༌། འཇིགས་བྲལ་གྱི་སྙིང་སྟོབས་ཤིག་དགོས་ངེས་ཡིན། དེ་འདྲའི་སྲོལ་གཏོད་མཁན་པོ་ཚོ་ལ་ནོར་སྦེལ་གཟེངས་རྟགས་བཞེས་མྱོང་བའི་དངོས་ཁམས་རིག་པ་བ་ཧཕེ་མན༼Richard Feynman༽གྱིས་གནང་བའི་གཤམ་གྱི་ལམ་སྟོན་འདིས་སེམས་ཤུགས་ཤིག་སྦྱིན་སྲིད། 

			ཞིབ་ཚགས་པའི་ཚད་འཇལ་དང༌། གཟབ་ནན་གྱི་ཞིབ་འཇུག་ཚོད་ལྟ་ཁོ་ནར་བརྟེན་ནས་ང་ཚོར་ལྟ་རྒྱ་དང་མཐོང་རྒྱ་དཀྱུས་ཆེན་པོ་ཞིག་ཡོད་ཆོག དེ་ནས་ང་ཚོས་བསམ་ཡུལ་ལས་འདས་པའི་བྱ་དངོས་མཐོང་ཞིང༌། རང་གི་བསམ་ཚོད་དང་འཆར་སྣང་ལ་རིང་དུ་གྱེས་པའི་བྱ་དངོས་ལ་བལྟ་ཐུབ། གལ་ཏེ་ཚན་རིག་གིས་མདུན་བསྐྱོད་བྱེད་དགོས་ན། ང་ཚོར་དགོས་རྒྱུ་ནི་ཞིབ་འཇུག་ཚོད་ལྟ་བྱེད་པའི་ནུས་པ་དང༌། གྲུབ་དོན་དྲང་པོར་བསྒྲག་པའི་དྲང་སྲོལ་ཡིན། ཞིབ་འཇུག་གི་གྲུབ་དོན་ནི་ངེས་པར་དུ་རང་གཞན་གང་གིས་ཀྱང་ཤན་ཤུགས་མ་ཐེབས་པར་བསྒྲག་དགོས། རང་གིས་ཆོས་ཉིད་གསལ་པོར་ཤེས་པའི་ས་ཆ་གཅིག་པུར་ཞིབ་འཇུག་ཚོད་ལྟ་བྱེད་པ་ནི་ཚན་རིག་འཕེལ་རྒྱས་ཀྱི་བཀག་རྒྱ་ཞིག་རེད། ཞིབ་འཇུག་ཚོད་ལྟ་བ་ཚོས་སོ་སོའི་རྣམ་གཞག་དེ་ཁུངས་མེད་པ་ར་སྤྲོད་བྱེད་སྲིད་པའི་ས་ཕྱོགས་སུ་ཧུར་བརྩོན་ཆེན་པོས་འཚོལ་ཞིབ་བྱེད་རྒྱུ་གལ་ཆེ། ཚིག་གཞན་ཞིག་བརྒྱུད་ནས་བཤད་ན། ང་ཚོས་གང་མགྱོགས་སུ་རང་ཉིད་སུན་འབྱིན་བྱེད་དགོས་ཤིང༌། རྒྱུ་མཚན་ནི་དེ་ལྟར་བྱེད་པ་ཁོ་ནར་བརྟེན་ནས་ང་ཚོས་མདུན་བསྐྱོད་བྱེད་ཐུབ།།

			ལེའུ་བཅུ་བདུན་པ་ཉམས་ལེན།

			སེམས་ཀྱི་སྟོང་པ་ཉིད།

			༄༅། །ཐུན་གོང་མའི་ནང་དུ་བྱས་པ་ལྟར་རང་གི་ལུས་པོ་དང༌། ངག སེམས་བཅས་སོ་སོའི་རང་བྱུང་གི་ངང་དུ་འཇོག་དགོས་ཤིང༌། དེ་ནས་རང་གི་ཤེས་ཚོར་དེ་རྟོག་པ་མེད་པའི་སྒོ་ནས་མདུན་གྱི་བར་སྣང་དུ་གསལ་ཆ་དང་བཅས་བརྟན་པོར་ཟུངས། རང་གི་ཤེས་ཚོར་དེ་གནས་ལ་བབས་ནས་སེམས་ཞི་བའི་མཚམས་སུ་གང་ཞིག་བརྟན་པོ་ཆགས་པ་དེར་དཔྱད་པ་ཐོངས་ལ། དལ་བུར་ཤེས་ཚོར་གློད་བཞིན་ལྷོད་ལྷོད་བྱས་ནས་སླར་ཡང་མིག་སྔའི་རང་གི་ཤེས་པ་དེར་ཞིབ་ལྟ་གྱིས།  སེམས་དེའི་རང་བཞིན་ཅི་ཞིག་ཡིན་ནམ་ཞེས་རང་ཉིད་ལ་དྲི་བ་འགོད་པ་དང༌། སེམས་རང་གིས་རང་ཉིད་ལ་བརྟན་པོར་ཞིབ་ལྟ་བྱེད་དུ་ཞོག སེམས་དེ་ནི་གསལ་ཞིང་ཞི་འཇགས་སུ་གནས་ཡོད་པ་ཞིག་གམ། ཡང་ན་དེ་ལ་ཞིབ་ལྟ་བྱེད་དུས་ཁྱེད་ཀྱིས་ཅི་ཡང་རྙེད་རྒྱུ་མེད་དམ། 

			ད་ནི་རྩེ་གཅིག་ཏུ་བསྒྲིམས་ཡོད་པའི་སེམས་དེའི་རང་བཞིན་ལ་དཔྱད་པ་ནན་མོ་ཞིག་བྱོས། འདི་ལྟར་བྱེད་སྐབས་སེམས་གནས་ལ་འབབ་ཏུ་འཇུག་མཁན་རང་ཉིད་དང༌། གནས་ལ་བབས་པའི་སེམས་གཉིས་ཐ་དད་པའི་ཆོས་གཉིས་ཡིན་ནམ། གལ་སྲིད་དེ་འདྲ་ཡིན་ཚེ་སོ་སོའི་རང་བཞིན་ལ་བརྟག་དཔྱད་བྱས་ནས་འདི་གཉིས་ཀྱི་ཁྱད་པར་ལ་བལྟ་དགོས། ཡིན་ཡང༌། རང་གི་སེམས་ཙམ་མ་གཏོགས་མེད་པ་ཡིན་ཚེ། དེའི་ཁྱད་ཆོས་རྣམས་ངོས་འཛིན་གྱིས། སྐད་ཅིག་ནས་སྐད་ཅིག་ལ་འཕེལ་འགྲིབ་བྱེད་པའི་སེམས་བྱུང་ཁག་གི་ནང་དུ་ཡོད་པའི་སེམས་དེ་ནི་སྣང་ཚུལ་གཅིག་རང་ཞིག་གམ། ཡང་ན་སེམས་སྐད་ཅིག་མ་དེ་དག་ལ་ལྟོས་མེད་དུ་གནས་ཤིང་དེ་ཚོར་སྟངས་འཛིན་བྱེད་མཁན་ཞིག་ཡིན་ནམ། གལ་སྲིད་སེམས་ནི་ཤེས་ཚོར་གྱིས་ཟིན་པའི་དམིགས་པའི་ནང་དུ་རྙེད་རྒྱུ་མེད་ཚེ། དམིགས་པ་ལ་ཞིབ་ལྟ་བྱེད་པ་དེའི་རང་བཞིན་ལ་རྩད་ཞིབ་བྱས་ཏེ། འདི་ལ་རང་གི་སྣང་བ་ཙམ་ལས་གཞན་པའི་ཁྱད་ཆོས་ཅི་ཞིག་ཡོད་པར་བལྟ་དགོས། 

			སེམས་དེར་བར་སྣང་གི་ཆ་ངོས་དང་དབུས་མཐའ་སོགས་ཡོད་དམ། རང་གི་མངོན་སུམ་གྱི་མྱོང་བའི་ངོས་ནས་སེམས་འདི་ལུས་པོའི་ཕྱི་ནང་གང་དུ་གནས་ཡོད་མེད་ལ་ཞིབ་ལྟ་བྱེད་དགོས། སེམས་དེར་རང་བཞིན་གྱིས་གྲུབ་པའི་ངོ་བོ་ཅི་ཞིག་ཡོད་དམ། གལ་སྲིད་ཁྱེད་ཀྱིས་ངོ་བོ་ཉིད་ཀྱིས་གྲུབ་པའི་སེམས་ཀྱི་རང་བཞིན་ཞིག་འཛིན་མ་ཐུབ་ཚེ། སེམས་ཀྱི་སྟོང་པ་ཉིད་དེར་ཞིབ་ལྟ་བྱོས། གལ་ཏེ་སེམས་ནི་རང་ངོས་ནས་ངོ་བོ་ཉིད་ཀྱིས་གྲུབ་པ་ཞིག་མིན་ན། ད་ལྟ་ཁྱེད་རང་གིས་སྒོམ་ཇི་ལྟར་རྒྱག་བཞིན་ཡོད་དམ། སེམས་མ་རྙེད་མཁན་དེ་ནི་སུ་ཞིག་དང་ཅི་ཞིག་ཡིན་མིན་ལ་ཞིབ་ལྟ་བརྟན་པོ་ཞིག་བྱ་དགོས། གལ་སྲིད་ཁྱེད་ཀྱིས་དེ་ནི་ཅི་འདྲ་ཞིག་ཡིན་པ་མ་ཤེས་ཚེ། རྙེད་ཀྱི་མེད་པ་ཟིན་པའི་ཤེས་ཚོར་འདི་སེམས་རང་ཉིད་ཡིན་ནམ། དེ་ལྟར་ཡིན་ན་དེ་ནི་ཅི་འདྲ་ཞིག་ཡིན་ནམ། དེའི་རང་བཞིན་གྱི་ཁྱད་ཆོས་རྣམས་ཅི་ཞིག་ཡིན་ནམ། གལ་སྲིད་ཁྱེད་ཀྱིས་དེ་ལ་སྣང་བ་ཙམ་ལས་ཁྱད་ཆོས་གཞན་མེད་པའི་མཇུག་སྡོམ་བཞག་ཚེ། མཇུག་སྡོམ་འཇོག་མཁན་དེའི་ངོ་བོ་ལའང་བརྟག་དཔྱད་བྱ་དགོས་ཤིང༌། རང་གིས་དངོས་སུ་སེམས་མྱོང་བ་འདི་ནི་ཡོད་མེད་ཀྱི་རིགས་གང་ཞིག་ལ་ཇི་ལྟར་གཏོགས་པ་དེར་བསམ་བློ་ཐོངས།

			ཁྱེད་ཀྱིས་འདི་ལྟར་སེམས་ཀྱི་ངོ་བོ་འཚོལ་བའི་སྐབས་སུ་ངོ་བོ་དེ་ནི་ཡོད་པ་དང་མེད་པ་གང་དུའང་ངོས་འཛིན་བྱེད་མི་ཐུབ་པ་རྟོགས་སྲིད། དེ་ལྟར་ཡིན་ཚེ་མཐའ་སྡོམ་འདི་འཇོག་མཁན་ལ་དཔྱད་པ་ནན་མོ་ཞིག་བྱོས། དེར་ཞི་འཇགས་ཀྱི་ཁྱད་ཆོས་ཤིག་གམ། ཡང་ན་དེ་ནི་གསལ་སྣང་གི་རང་བཞིན་ཞིག་ཡིན་ནམ། དེའི་རང་བཞིན་ནི་སྟོང་པ་ཉིད་ཡིན་ནམ། སེམས་ཀྱི་ངོ་བོའི་སྐོར་ལ་གོ་རྟོགས་ངེས་ཤེས་འདྲེན་པ་ཞིག་མ་རྙེད་བར་དུ་སེམས་ལ་བརྟག་དཔྱད་བྱེད་དགོས།།

			ལེའུ་བཅོ་བརྒྱད་པ་རྣམ་གཞག

			ནང་པའི་མཉམ་ཞུགས་ཀྱི་འཇིག་རྟེན། 

			བདག་མེད་ཀྱི་འཇིག་རྟེན།

			༄༅། །སངས་རྒྱས་ཀྱི་སྐབས་ཐོག་ལ་རྒྱ་གར་གྱི་ལྟ་གྲུབ་སྨྲ་བ་ཚོས་དངོས་ཡོད་གནས་ལུགས་ཀྱི་རང་བཞིན་སྐོར་ལ་ལྟ་ཚུལ་འདྲ་མིན་ཞིག་སྤེལ་ཡོད། འགའ་ཤས་ཀྱིས་སྟོབས་ཤུགས་ཡོངས་སུ་རྫོགས་པའི་བླ་མེད་ཀྱི་གང་ཟག་གམ་ལྷ་ཚོགས་ལྟ་བུའི་རང་བྱུང་ཁམས་ལས་འདས་པའི་ནུས་སྟོབས་ཤིག་གིས་འཇིག་རྟེན་ལ་དབང་སྒྱུར་བྱེད་པར་འདོད་པ་རེད། ཁག་གཞན་ཞིག་གིས་འགྲོ་བ་མི་ནི་སོ་སོའི་བྱས་འབྲས་མྱོང་བའི་བྱེད་པོ་ལྟོས་མེད་ཅིག་ཡིན་པར་བསམས། ཡང་འགའ་རེས་སྔོན་ལས་གཙོ་བོར་བཟུང་ནས་ལས་དབང་ངམ་ལས་ཀྱིས་ཡོད་ཚད་ལ་དབང་སྒྱུར་བྱས་ཡོད་ཚུལ་བརྗོད་པ་དང༌། དེའི་ཕྱིར་མི་ཚོས་སོ་སོའི་འདམ་ག་ལ་མཇུག་འབྲས་མ་འདྲ་བ་རེ་ཡོད་པར་བསམ་པ་ནི་འཕྲུལ་སྣང་ཞིག་ཡིན། སྐོར་གཞན་ཞིག་གིས་རྒྱུ་འབྲས་ཀྱི་རིགས་གང་ཡང་ངོས་ལེན་མ་བྱས་པར་ཡོད་ཚད་ཐོལ་བྱུང་ཡིན་པར་བརྗོད། ཡིན་ཡང༌། ཁྱད་པར་ཡོད་མེད་ལ་མ་ལྟོས་པར་ལྟ་ཚུལ་འདི་ཚོ་སྤེལ་མཁན་ཚོས་ཐུན་མོང་ནས་སྤྱི་གཙོ་བོའམ་བཀོད་པ་པོ་ལྟ་བུ་ཞིག་འཇིག་རྟེན་གྱི་རྒྱུ་ཐོག་མ་དེར་བཞག་ཡོད།

			འདི་དག་ལས་ལྡོག་སྟེ། སངས་རྒྱས་ཀྱིས་འཇིག་རྟེན་ནི་ལྟོས་བཅས་ཀྱི་ལམ་ནས་གྲུབ་པའི་རང་བྱུང་གི་བྱ་དངོས་ཀྱི་ཚོགས་པ་ཤིག་ཡིན་པའི་སྔོན་དུ་མ་བྱུང་བའི་ལྟ་ཚུལ་འདི་སྤེལ་ཏེ། རང་བྱུང་ཁམས་ལས་འདས་པའི་ཤུགས་རྐྱེན་དང༌། ཡང་ན་འཇིག་རྟེན་གྱི་ཕྱི་རོལ་ཏུ་གནས་པའི་བཀོད་པ་པོ་དང་ལྷའི་ཐེ་གཏོགས་སོགས་ཁས་བླངས་མེད། དཔེར་ན། ཁོང་གིས་འགྲོ་བ་མིའི་སྡུག་བསྔལ་གྱི་འབྱུང་ཁུངས་ནི་འདོད་ཆགས་དང༌། ཞེ་སྡང༌། གཏི་མུག་ལྟ་བུའི་ང་ཚོའི་རང་རྒྱུད་ཀྱི་ཉོན་མོངས་རྣམས་ཡིན་པར་གསུངས་ཤིང༌། འདི་ནི་དཀོན་མཆོག་གིས་འཇིག་རྟེན་གསར་བཟོ་བྱས་ནས་འགྲོ་བ་མི་ལ་སྡིག་པ་ཡོད་པས་ང་ཚོར་ཉེས་ཆད་གཅོད་པའི་ལྟ་ཚུལ་དང་གཏན་ནས་མི་མཚུངས་པ་ཞིག་ཡིན། སེམས་དང་ལུས་ཁམས་ཀྱི་ནུས་རྩོལ་ཐེ་བའི་འཇིག་རྟེན་གྱི་ཆོས་ཐམས་ཅད་རང་བྱུང་གི་རྒྱུ་འབྲས་ཀྱི་ཆོས་ཉིད་ལ་བརྟེན་ནས་རྟོགས་ཆོག་པ་དང༌། སངས་རྒྱས་ཀྱིས་ལྟ་ཚུལ་གསར་པ་འདི་མཛད་ནས་རྒྱུ་འབྲས་ཀྱི་རྣམ་གཞག་དར་ཁྱབ་ཆེ་བ་བཞི་པོ་ཚང་མ་ཁས་ལེན་གནང་མེད། 

			སངས་རྒྱས་ཀྱིས་ལྟོས་མེད་དུ་གྲུབ་པར་བསམ་པའི་དངོས་ཁམས་ཀྱི་འཇིག་རྟེན་ལས་མྱོང་བའི་འཇིག་རྟེན་ནི་དངོས་ཡོད་གནས་ལུགས་ཇི་བཞིན་དུ་རྟོགས་པའི་ལས་ཀྱི་འཇུག་སྒོ་ཡིན་པར་གསུངས་ཤིང༌། རང་གི་མྱོང་བ་གཞི་རྟེན་དུ་བཞག་སྟེ། སྡུག་བསྔལ་གྱི་དངོས་ཡོད་གནས་ལུགས་དང༌། དེའི་རྩ་བའི་རྒྱུ་རྐྱེན། སྡུག་བསྔལ་ལས་གྲོལ་བའི་ཐར་བ། ཐར་བ་དེ་སྒྲུབ་པའི་ལམ་བཅས་རྟོགས་པར་དཀའ་བ་སྤྱད་པ་རེད། རང་གི་བརྟག་དཔྱད་ལས་བྱུང་བའི་གྲུབ་དོན་གྱི་ཚུལ་དུ་ཁོང་གིས་འཇིག་རྟེན་གྱི་སྣང་ཚུལ་ལ་གཞི་རྩའི་ཁྱད་ཆོས་གསུམ་ཡོད་པར་མཇུག་སྡོམ་མཛད་པ་ནི། རྒྱུ་དང་རྐྱེན་ལ་བརྟེན་ནས་གྲུབ་པའི་ཆོས་ཐམས་ཅད་མི་རྟག་པ་ཡིན་པ་དང༌། ཉོན་མོངས་ཀྱི་ལྷད་འདྲེས་པའི་མྱོང་བ་ཐམས་ཆད་ཡིད་ཚིམས་པ་ཞིག་མིན་ཞིང༌། རྟག་ཡིན་པའི་རང་དབང་བའི་བདག་ཅིག་དངོས་ཁམས་དང་སེམས་ཁམས་གཉིས་ཀའི་ཆོས་རྣམས་ཀྱི་སྟེང་དུ་རྙེད་རྒྱུ་མེད་པ་བཅས་ཡིན། འཚོ་གནས་ཀྱི་མཚན་མ་གསུམ་པོ་འདི་དག་གི་ཁར་ཁོང་གིས་ད་དུང་ཆོས་ཐམས་ཅད་ངོ་བོ་ཉིད་ཀྱིས་གྲུབ་པར་འཛིན་པའི་འཁྲུལ་ཤེས་དེ་ལས་རྒྱལ་རྒྱུའི་གལ་ཆེན་རང་བཞིན་ཡང་གསུངས་ཡོད།

			འདི་ནི་ཤིང་རྟ་འཁོར་ལོ་ཞིག་གི་བཟོ་སྐྲུན་གྱི་དཔེ་མཚོན་དང་སྦྱར་ན་གོ་སླ་རྒྱུ་རེད། ཁྱེད་ཀྱིས་འཁོར་ལོ་དང༌། རྐུབ་སྟེགས། སྤྱི་སྒྲོམ་སོགས་རིམ་པས་སྒྲིག་སྦྱོར་བྱེད་པ་དང༌། ག་དུས་འདི་དག་ཤིང་རྟ་འཁོར་ལོ་ཞིག་ཏུ་འགྲུབ་ཀྱི་ཡོད་དམ། འཁོར་ལོ་ལ་བརྟེན་ནས་འགུལ་བསྐྱོད་བྱེད་ཐུབ་དུས་ཡིན་ནམ། ཡང་ན་དེ་དག་གིས་ཤིང་རྟ་འཁོར་ལོ་ཞིག་གི་ནུས་རྩོལ་བྱེད་སྐབས་ཡིན་ནམ། དེ་ཤེས་པ་ལ་ཤིང་རྟ་འཁོར་ལོ་ཞེས་པའི་ཚིག་གི་བསྟན་དོན་ཡང་ཧ་གོ་དགོས་ཤིང༌། དེ་ཡང་ཆ་ཤས་ཀྱི་སྒྲིག་སྦྱོར་འདི་ནི་ཤིང་རྟ་འཁོར་ལོ་ཞེས་པའི་ཐ་སྙད་དང༌། རྟོག་པས་ཕར་སྒྲོ་བཏགས་པའི་སྐབས་སུ་ད་གཟོད་ཤིང་རྟ་འཁོར་ལོ་ཞིག་ཏུ་གྲུབ་པ་རེད། ཡུལ་ཅན་གྱི་སྒྲོ་བཏགས་དེར་མ་ལྟོས་པར་ཆ་ཤས་དེ་རྣམས་རང་ངོས་ནས་ཤིང་རྟ་འཁོར་ལོ་ཞིག་ཏུ་འགྲུབ་མི་སྲིད། དེ་མཚུངས་སུ་གལ་སྲིད་ཁྱེད་ཀྱིས་ཤིང་རྟ་འཁོར་ལོ་ཞིག་གི་ཆ་ཤས་རྣམས་རིམ་པས་གཏོར་ཏེ། ཤིང་རྟ་འཁོར་ལོ་ཞེས་པའི་མིང་འདི་ཚུར་བསྡུས་པའི་སྐབས་ནས་དེ་རྣམས་ཤིང་རྟ་འཁོར་ལོ་ཞིག་གི་ཚུལ་དུ་གྲུབ་མེད། ཤིང་རྟ་འཁོར་ལོ་ཞིག་གི་གནས་བབ་ནི་རང་གི་ཡུལ་གྱི་རྒྱུ་རྐྱེན་དང༌། ཆ་ཤས། ཁྱད་ཆོས་སོགས་ལ་བརྟེན་ཡོད་པར་མ་ཟད། འདི་ནི་ཤིང་རྟ་འཁོར་ལོ་ཞིག་རེད་དང༌། ཡང་ན་འདི་ནི་ཤིང་རྟ་འཁོར་ལོ་ཞིག་མ་རེད་ཅེས་པའི་རྟོག་པ་ལའང་བརྟེན་ཡོད།

			འདི་ནི་ཡུལ་ཅན་གྱི་བྱུང་བ་སྡུག་བསྔལ་ལྟ་བུར་མཚོན་ནའང་གཅིག་མཚུངས་ཡིན། དེ་ལའང་ཆོས་གཞན་དག་དང་འདྲ་བར་མིང་དང༌། རྟོག་པ་སོགས་ལ་མ་ལྟོས་པའི་ངོ་བོ་ཉིད་ཀྱིས་གྲུབ་པའི་རང་བཞིན་ཞིག་མེད་སྟབས། སྡུག་བསྔལ་ནི་རང་ཉིད་དང༌། གཞན། གཉིས་ཀ ཡང་ན་གཉིས་ཀ་མ་ཡིན་པ་གང་རུང་ལས་འབྱུང་གི་མེད། སྡུག་བསྔལ་སྐྱེ་བའི་སྐབས་སུ་རང་གི་ཡིན་པར་བདག་འཛིན་བྱས་པའི་ཚེ་ན་ད་གཟོད་སྡུག་བསྔལ་དེ་རང་ཉིད་ཀྱི་སྡུག་བསྔལ་ཆགས་ཡོད། སྡུག་བསྔལ་གྱི་ངོ་བོའི་སྟེང་དུ་སྡུག་བསྔལ་དེ་རང་གི་ཡིན་པར་བྱེད་པ་ཅི་ཡང་མེད། ཡིན་ཡང༌། སྡུག་བསྔལ་དེ་རང་གི་ཡིན་པར་ངོས་འཛིན་བྱས་པ་དང༌། ཁྱེད་ཀྱིས་དེ་ལྟར་དུ་མྱོང་གི་ཡོད། འདི་དང་འདྲ་བར་མ་ཞིག་གིས་སོ་སོའི་ཕྲུ་གུའི་སྡུག་བསྔལ་དེ་རང་སྟེང་དུ་བླངས་ནས་ཧ་ལམ་ཇི་བཞིན་དུ་མྱོང་ཐུབ། འོན་ཀྱང༌། ཕྲུ་གུ་གཞན་དག་གི་སྡུག་བསྔལ་ནི་མ་འདིས་དེ་ལྟར་དུ་མི་མྱོང་བའི་རྒྱུ་མཚན་ནི། ཁོ་མོས་སྡུག་བསྔལ་དེ་ནི་རང་གི་ཡིན་པར་ངོས་འཛིན་མི་བྱེད་པ་དང༌། དེའི་ཕྱིར་ཁོ་མོས་ཁོང་ཚོའི་དགའ་སྐྱོ་རྣམས་ཤུགས་ཆེན་པོར་མྱོང་མི་ཐུབ། སངས་རྒྱས་ཀྱིས་སྡུག་བསྔལ་ཡོད་པ་ཡིན་པར་ངོས་ལེན་མ་གནང་བ་ནི་མིན་ཞིང༌། ཁོང་གིས་སྡུག་བསྔལ་ནི་ངོ་བོ་ཉིད་ཀྱིས་རང་སྟེང་ནས་སྐྱེ་བ་དང༌། ཡང་ན་ངོ་བོ་ཉིད་ཀྱིས་གྲུབ་པའི་ཆོས་གཞན་གང་རུང་ལ་བརྟེན་ནས་འབྱུང་བའི་བདེན་འཛིན་འདི་ལ་དོགས་གཅོད་གནང་བ་ཞིག་རེད། གསུང་གཞན་ཞིག་གི་ནང་དུ་སངས་རྒྱས་ཀྱིས་བདེ་བ་ནི་ལམ་བཞི་པོ་དེ་དག་གང་རུང་ལས་ངོ་བོ་ཉིད་ཀྱིས་གྲུབ་པ་ཡིན་པའི་བདེན་འཛིན་དེའང་གཅིག་མཚུངས་སུ་ཁས་ལེན་གནང་མེད།

			ང་ཚོས་ཅི་ཙམ་ལ་རང་གི་དགའ་སྐྱོ་ནི་ངོ་བོ་ཉིད་ཀྱིས་གྲུབ་པ་ཞིག་མ་ཡིན་པར། རང་གིས་དེ་ཚོར་འདུ་ཤེས་འཛིན་སྟངས་དང་འབྲེལ་བའི་ཐོག་ནས་འབྱུང་གི་ཡོད་པ་མཐོང་བ་དེ་ཙམ་དུ་ང་ཚོ་ནི་རང་ཉིད་ཀྱི་ཚོར་བ་དང་མྱོང་ཚོར་གྱི་བསླུ་བྲིད་ལས་བརྒྱལ་ཡོད། བདེ་སྡུག་གི་ཚོར་བ་འདི་དག་ནི་ཡོངས་སུ་རང་ངོས་ནས་ང་ཚོར་ཡོང་གི་མེད་ལ། རང་ཉིད་ཀྱི་ལྟ་སྟངས་དང་བསྟུན་ནས་ང་ཚོས་ཚོར་བ་དེ་དག་མྱོང་བ་ཞིག་རེད། ང་ཚོས་ཅི་ཙམ་ལ་དེ་དག་བདག་ཏུ་མ་བཟུང་བར། རང་གི་མྱོང་བའི་ནང་དུ་འབྱུང་བཞིན་པར་ཞིབ་ལྟ་བྱས་ན། དེ་ཙམ་གྱིས་འདི་དག་གིས་ང་ཚོ་ཟིལ་གྱིས་གནོན་མི་ཐུབ། ང་ཚོས་དེ་ནས་བསམ་བཞིན་དུ་རང་གི་མྱོང་ཚོར་གྱི་ཐད་ལ་བསམ་བློའི་ཁྱེར་སོ་གསར་པ་ཞིག་དང་ལེན་གྱི་སྦྱོང་བརྡར་བྱེད་ཆོག ང་ཚོས་རང་གི་སྡུག་བསྔལ་བཀོལ་སྤྱོད་བྱས་ནས་གཞན་དག་ལ་གདུང་སེམས་མཉམ་བསྐྱེད་དང་སྙིང་རྗེ་བྱེད་པ་ཇེ་རྒྱས་སུ་གཏོང་ཞིང༌། དགའ་བ་ཞིག་སྐྱེ་སྐབས་ང་ཚོས་དེ་བདག་ཏུ་འཛིན་པ་ལས་གཞན་ལ་འབུལ་འོས། མཚམས་རེར་རང་གི་ཁོར་ཡུག་དང༌། གཞན་གྱི་སྤྱོད་པ་ལ་བཅོས་བསྒྱུར་ཧ་ལམ་བྱེད་མི་ཐུབ་ནའང༌། ང་ཚོས་དེ་དག་དང་འབྲེལ་བའི་རང་གི་མྱོང་བ་དང༌། མྱོང་ཚོར་གྱི་ཡ་ལན་གཉིས་ལ་བཅོས་བསྒྱུར་བྱེད་ཐུབ། ང་ཚོས་དེ་དག་གི་སྐོར་གྱི་རང་གི་བསམ་བློ་གཏོང་སྟངས་དེར་འགྱུར་བ་བཏང་ན། བཅོས་བསྒྱུར་དེ་ཤུགས་ཀྱིས་འབྱུང་རྒྱུ་རེད། འདི་ནི་རང་དབང་གི་ཕྱོགས་ལ་འཐེན་པའི་དངོས་ཡོད་སྟབས་བདེའི་ལམ་ཞིག་ཡིན། བོད་བརྒྱུད་ནང་བསྟན་དུ་ཉམས་ལེན་འདིའི་རིགས་ཚང་མར་བློ་སྦྱོང་ཟེར་ཞིང༌། ཉམས་ལེན་དེ་དག་ནི་བདེ་སྐྱིད་དང༌། སྡུག་བསྔལ་གྱི་རང་གི་མྱོང་བ་རྣམས་ལ་བཅོས་བསྒྱུར་བྱེད་པ་སྟེ། མྱོང་བ་དེ་ཚོར་བཟུང་བའི་རང་གི་ལྟ་སྟངས་ལ་འགྱུར་བ་བཏང་ནས་བཅོས་བསྒྱུར་དེ་འབྱུང་དུ་འཇུག་གི་ཡོད། སོ་སོའི་ཚོར་བ་དང༌། མྱོང་ཚོར་ཁག་ལ་ངོ་བོ་ཉིད་ཀྱིས་གྲུབ་པའི་རང་བཞིན་ཞིག་མེད་པ་འདི་རྟོགས་རྒྱུ་ནིཉམས་ལེན་དེ་དག་གི་རྨང་གཞི་ལྟ་བུ་ཞིག་ཡིན།

			བློ་འཇུག་སའི་ཆོས་ཐམས་ཅད་ནི་གཞན་ལ་ལྟོས་མེད་ཀྱིས་རང་ངོས་ནས་གྲུབ་པ་ལྟར་དུ་སྣང་ཡང༌། འདི་ནི་འཁྲུལ་སྣང་ཞིག་ཡིན། ང་ཚོའི་ཡུལ་ཅན་གྱི་བློ་རིག་ཐམས་ཅད་ཀྱང་ལྟོས་མེད་དུ་རང་ངོས་ནས་གྲུབ་པ་ལྟར་སྣང་བའང་འཁྲུལ་སྣང་ཞིག་རེད། ཡིན་ཡང༌། འདི་ལྟར་བརྗོད་དོན་ནི་བློ་འཇུག་སའི་ཆོས་རྣམས་དང༌། བློ་རིག་དེ་དག་གཏན་ནས་གྲུབ་མེད་པའི་དོན་ཞིག་མ་རེད། དེ་ལས་ལྡོག་སྟེ། ཆོས་རྣམས་ནི་སེམས་ལ་སྣང་བ་ཙམ་གྱི་ངོས་ནས་གྲུབ་ཡོད་པ་དང༌། དེ་བཞིན་དུ་སེམས་ཀྱང་རང་ཉིད་ལ་སྣང་བ་ཙམ་དུ་གྲུབ་པ་ཞིག་ཡིན། འདི་ནི་ཆོས་རྣམས་ཀྱི་མཐར་ཐུག་གི་རང་བཞིན་ཡིན་ཞིང༌། འདི་རྟོགས་མཁན་ཚོས་སངས་རྒྱས་ངོ་ཤེས་པར་རྗོད་ཀྱི་ཡོད། རྡོ་རྗེ་གཅོད་པའི་མཐའ་མཇུག་གི་ཚིགས་བཅད་ཀྱིས་བརྗོད་གཞི་འདི་བསྟན་ཡོད་པ་ནི་གཤམ་གསལ་ལྟར་རེད།

			སྐར་མ་རབ་རིབ་མར་མེ་དང༌། །

			སྒྱུ་མ་ཟིལ་པ་ཆུ་བུར་དང༌། །

			རྨི་ལམ་གློག་དང་སྤྲིན་ལྟ་བུ། །

			འདུས་བྱས་ཐམས་ཅད་དེ་ལྟར་ལྟ། །

			ལོ་ངོ་ཉིས་སྟོང་གི་ཡར་སྔོན་ལ་ཐོག་མར་རྒྱ་གར་དུ་ཡིག་ཐོག་ལ་བཀོད་པའི་སངས་རྒྱས་ཀྱི་གསུང་འདི་དག་གིས་ཕྱིས་སུ་བོད་ཀྱི་ཆོས་དང་རིག་གཞུང་ལ་ཤུགས་རྐྱེན་ཧ་ལས་པའི་ཆེན་པོ་ཞིག་ཐེབས་ཏེ། བོད་དུ་གསུང་རབ་དེ་དག་རྒྱུན་འཛིན་བྱེད་བཞིན་ལོ་ངོ་སྟོང་ཕྲག་ལ་ཉམས་ལེན་བྱས་ཡོད། བདུད་འཇོམས་རིན་པོ་ཆེ་ནི་དུས་རབས་ཉི་ཤུ་པའི་བོད་པའི་སྒོམ་ཆེན་པ་དང༌། མཁས་དབང་མཚན་སྙན་ཅན་ཞིག་ཡིན་པར་མ་ཟད། བདུད་འཇོམས་གླིང་པའི་ཡང་སྤྲུལ་དུའང་བརྩིས་ཡོད། ཁོང་གིས་ང་ཚོའི་བློ་ལ་ཡུལ་གྱི་ཚུལ་དུ་སྣང་བའི་ཆོས་རྣམས་ཀྱི་རང་བཞིན་དེ་ཇི་ལྟར་གཏན་འབེབས་བྱེད་དགོས་པའི་གསལ་བཤད་གནང་དོན་ནི་གཤམ་དུ་ཡོད་པ་འདི་རེད།

			བར་ཆད་བདུད་བགེགས་སུ་བཏགས་པས་མཚོན་རང་གཞན་སྣོད་བཅུད་དུ་སྣང་བའི་དངོས་པོ་ཐམས་ཅད་བདེན་བདེན་འདྲ་བར་འདུག་ཀྱང༌། རང་གི་སེམས་ཀྱི་འཁྲུལ་སྣང་ལས་དོན་ལ་ཅུང་ཟད་ཀྱང་གྲུབ་པ་མེད་་༌།  

			རྨི་ལམ་ཞིག་གི་ནང་དུ་སྣང་བའི་ཆོས་རྣམས་དེར་དངོས་སུ་ཡོད་པ་ལྟར་ཡིན་ཞིང༌། ང་ཚོས་རྨི་ལམ་གྱི་ནང་དུ་རང་ཉིད་གང་དུ་གནས་ཡོད་པ་དེར་དངོས་སུ་གྲུབ་པ་མྱོང་གི་ཡོད། འོན་ཀྱང༌། སྣང་བ་འདི་ལྟ་བུ་ཚང་མ་འཁྲུལ་སྣང་རེད། རྨི་ལམ་གྱི་ནང་དུ་རང་ཉིད་མི་ཞིག་གི་རྩར་སོང་སྟེ། ཁོང་དངོས་སུ་ཡོད་མེད་བལྟ་ཆེད་ལག་པས་རེག་ན། ཁོང་གི་ལུས་པོའི་སྲ་མཁྲེགས་ཀྱི་རང་བཞིན་དེ་མྱོང་ཐུབ། ཡིན་ཡང༌། རང་གི་མིག་ཤེས་དང་རེག་ཚོར་གྱི་ཤེས་པ་ལས་ལོགས་སུ་གྲུབ་པའི་ལུས་པོ་ཞིག་དེར་དངོས་སུ་མེད། དབང་ཤེས་དང་འབྲེལ་བའི་སྣང་བ་འདི་དག་ལ་ཡོངས་སུ་ཡུལ་རང་བཞིན་གྱི་གྲུབ་གནས་ཤིག་གིས་སྟོང་ཡོད། རྨི་ལམ་དུ་རང་གི་དངོས་ཁམས་ཀྱི་ལུས་པོ་དེ་དངོས་སུ་ཡོད་པའང་འཁྲུལ་སྣང་རེད། ཡུལ་དང་ཡུལ་ཅན་གྱི་སྣང་བ་ཚང་མ་འདི་དག་ཟིན་པའི་རང་གི་ཤེས་ཚོར་དང་འབྲེལ་ནས་གྲུབ་ཡོད། དེ་དག་ནི་དངོས་སུ་གྲུབ་ཡོད་པ་ཞིག་མིན་ཡང༌། ཁྱེད་ཀྱིས་རྨི་ལམ་ནང་གི་བྱུང་བ་ཁག་གི་རྒྱུ་འབྲས་ཀྱི་འབྲེལ་བ་དོན་དག་ཅན་ངོས་འཛིན་བྱེད་ཐུབ། དེ་མཚུངས་སུ་ཉིན་མོའི་སྐབས་སུ་ང་ཚོས་ཡུལ་གྱི་རང་བཞིན་དུ་མྱོང་བའི་བྱ་དངོས་དང༌། རང་གི་ངོ་བོའི་འདུ་ཤེས་སོགས་ནི་རང་ངོས་ནས་གྲུབ་པ་ལྟར་སྣང་ཡང༌། སྣང་བ་འདི་དག་ཐམས་ཅད་འཁྲུལ་སྣང་ཡིན། རྩ་བའི་ཁྱད་པར་ཏེ། རྨི་ལམ་ནང་གི་སྣང་བ་ནི་ང་ཚོའི་ཤེས་ཚོར་གཅིག་པུའི་ཐོན་བསྐྱེད་ཡིན་ལ། ཉིན་མོའི་སྣང་བ་ནི་ཕྱོགས་བསྡུས་རང་བཞིན་གྱི་འབྱུང་ཁུངས་ཕྲ་ཞིང་ཟབ་མོ་ཞིག་ལས་འབྱུང་ཞིང༌། ངས་མཐའ་མཇུག་གི་ལེའུ་ཞིག་གི་ནང་དུ་འདིའི་སྐོར་གླེང་རྒྱུ་ཡིན།

			ང་ཚོ་ནི་དངོས་ཡོད་གནས་ལུགས་ལོག་པར་འཛིན་སྟངས་འདི་ལས་ཇི་ལྟར་རྒྱལ་ཐུབ་བམ། བདུད་འཇོམས་རིན་པོ་ཆེས་སེམས་ཀྱི་རང་བཞིན་དེ་ཇི་ལྟར་ངེས་པར་བྱེད་པ་ལ་འགྲེལ་བཤད་གནང་རྒྱུར།

			གང་ཡང་ཡིད་ལ་མི་བྱེད་པར་རིག་པ་མ་བཅོས་སོ་མར་ཅམ་གྱིས་བཞག་ལ། ཁ་ནང་ལོག་གི་ཤེས་པས་སེམས་ཁོ་རང་གི་རང་ངོ་ལ་ཅེ་རེ་བལྟ། དེ་ལྟར་བལྟས་པས་བལྟ་བྱ་དང་ལྟ་བྱེད། མྱང་བྱ་དང་མྱོང་བྱེད། ཡུལ་དང་ཡུལ་ཅན་སོགས་གཟུང་འཛིན་ཐམས་ཅད་དང་བྲལ་བའི་ཡུལ་མེད་རང་གསལ་སྤྲོས་པའི་མཐའ་དང་བྲལ་བ་ཞིག་འཆར་བས། དེ་ཀའི་སྟེང་དུ་མ་བཅོས་མ་བསླད་མ་བསྒྱུར་བར་སོ་ཁད་དེ་མཉམ་པར་བཞག

			དངོས་གཟུགས་ཀྱི་འཇིག་རྟེན་དུ་རང་གི་མྱོང་བའི་འབྱུང་ཁམས་ཁག་སྟེ། སྲ་མཁྲེགས་དང་གཤེར་གཟུགས། དྲོན་མོ་དང་གྲང་མོའི་རང་བཞིན་གྱི་ཆོས་དང༌། གཡོ་འགུལ་བྱེད་ཀྱིན་པའི་ཆོས་བཅས་ལ་བསམ་གཞིགས་གྱིས། ཁྱེད་ཀྱིས་ཆོས་དེ་དག་གི་ངོ་བོ་ཉིད་ཀྱི་རང་བཞིན་དེ་འཚོལ་སྐབས། རང་བཞིན་དེ་ནི་སོ་སོའི་གྲུབ་ཆའི་ཁྲོད་དང༌། ཡང་ན་དེ་དག་ལས་ལོགས་སུ་རྙེད་ཐུབ་བམ། གྲུབ་ཆ་གང་རུང་ཞིག་ལ་ངོ་བོ་ཉིད་ཀྱིས་གྲུབ་པའི་ཁྱད་ཆོས་ཤིག་ལྡན་ནམ། དེ་འདྲའི་ཁྱད་ཆོས་ནི་འཁྲུལ་སྣང་དེ་དག་ལ་བརྡ་ཙམ་དུ་ཕར་སྦྱར་ཡོད་པ་ཞིག་ཡིན་ནམ། ཐ་ན་སྣང་བའི་རྣམ་གྲངས་དེའང་མིའི་རྟོག་བཏགས་ཤིག་རེད། དེ་མཚུངས་སུ་ཡུལ་དང་ཡུལ་ཅན་དང༌། ཡོད་པ་དང་མེད་པའི་རྣམ་གྲངས་འདིའང་རྟོག་བཏགས་ཤིག་ཡིན་ཞིང༌། འདི་དག་ལ་སོ་སོ་འཛིན་པའི་བློ་ལས་ལོགས་སུ་གྲུབ་གནས་ཤིག་མེད།

			དེང་རབས་ཀྱི་དུས་སྐབས་མགོ་བཙུགས་པ་ནས་བཟུང༌། ཚན་རིག་པ་ཚོས་དཀོན་མཆོག་རང་གི་གཟིགས་ཕྱོགས་ནས་མཐོང་བ་ཇི་བཞིན་འཇིག་རྟེན་གྱི་རང་བཞིན་རྟོགས་པར་འཚོལ་ཞིབ་བྱས་ཤིང༌། ལྟ་ཕྱོགས་དེ་ནི་ཡོངས་སུ་ཡུལ་གྱི་ངོས་ནས་ལྟ་སྟངས་ཤིག་རེད། གོང་དུ་བཤད་ཟིན་པ་ལྟར་ཚན་རིག་གི་གསར་བརྗེའི་སྲོལ་འབྱེད་མཁན་ཚང་མ་ཆོས་དད་ཆེ་བའི་ཡེ་ཤུ་པ་ཡིན་པ་དང༌། ཡུལ་གྱི་རང་བཞིན་དྭངས་མ་འཚོལ་བ་ནི་བཀོད་པ་པོའི་གསར་གཏོད་བརྒྱུད་ནས་བཀོད་པ་པོའི་བློ་རྟོགས་པའི་ཐབས་ལམ་ཞིག་ཡིན། ཚན་རིག་པ་མང་པོ་ཞིག་གིས་ཆོས་ལུགས་ཀྱི་ཡིད་ཆེས་ཐམས་ཅད་དོར་ཡང༌། ཤེས་རྟོགས་འཚོལ་ཐབས་འདི་ནི་དུས་རབས་ཉི་ཤུ་པའི་ནང་དུའང་མུ་མཐུད་ནས་གནས་ཡོད། ཨ་ཡིམ་སི་ཐན་གྱིས་འཚོལ་སྙེག་འདི་ཚིག་ཉུང་གིས་བསྟན་པ་སྟེ། “དངོས་ཁམས་རིག་པ་ནི་ཞིབ་ལྟ་བྱེད་པ་ལ་ལྟོས་མེད་དུ་གྲུབ་པར་བསམ་པའི་དངོས་ཡོད་གནས་ལུགས་དེ་ཇི་བཞིན་དུ་རྟོགས་པའི་འབད་བརྩོན་ཞིག་ཡིན།” དབང་རྩའི་ཚན་རིག་ནས་འཇིག་རྟེན་གྲུབ་ཚུལ་རིག་པའི་བར་གྱི་ཚན་རིག་པ་ཕལ་ཆེ་བས་བདེན་པར་འཛིན་པ་ནི། འཇིག་རྟེན་དེ་རྩ་བའི་ཆ་ནས་དངོས་ཁམས་ཀྱི་ཆོས་དང༌། དེ་དག་གི་མངོན་ཐོན་གྱི་ཁྱད་ཆོས་དང་འབྲེལ་བ་ལ་ཐུག་ཡོད་པར་འདོད་པ་འདི་རེད། ལྟ་ཚུལ་འདིའི་རྗེས་སུ་འབྲང་བ་ནི་རིགས་པ་དང་མཐུན་པར་བསམ་ཞིང༌། འདིའི་རྗེས་སུ་མ་འབྲངས་ཚེ། རྫུ་འཕྲུལ་ལ་བློ་བཅོལ་དང༌། རིགས་པ་དང་འགལ་བ་ཡིན་པ་སོགས་ཀྱི་ཉེས་མིང་འདོགས་ཀྱི་ཡོད།

			གལ་ཏེ་ང་ཚོས་འཇིག་རྟེན་ནི་ཡོངས་སུ་དངོས་ཁམས་ཀྱི་ཆོས་དང༌། ཁྱད་ཆོས་ཁག་གིས་གྲུབ་ཡོད་པར་ཡིད་ཆེས་བྱེད་རྒྱུ་ཡིན་ཚེ། ང་ཚོར་དངོས་ཁམས་ཅི་ཞིག་ཡིན་མིན་གྱི་མཚན་ཉིད་གསལ་པོ་ཞིག་ཡོད་དགོས། གལ་སྲིད་ང་ཚོས་ཆོས་ཀྱི་རིགས་འདི་ནི་ཚན་རིག་གི་ཚད་འཇལ་གྱི་སྒྲིག་གཞི་ལ་འཇུག་ཐུབ་པ་ཞིག་དང༌། སྐད་བརྡ་དང་དངོས་ཁམས་རིག་པའི་དོན་སྤྱི་རྣམས་བཀོལ་སྤྱོད་བྱས་ནས་ངོས་འཛིན་ཐུབ་པ་ཞིག་ཡིན་པར་བསམས་ན། སེམས་ཀྱི་ངང་ཚུལ་དང་སེམས་བྱུང༌། དེ་བཞིན་ཤེས་པ་བཅས་ནི་ངེས་པར་དུ་དངོས་ཁམས་ཀྱི་རང་བཞིན་མ་ཡིན་པར་འདོད་དགོས། རྒྱུ་མཚན་ནི་དེ་དག་ལ་མཚན་ཉིད་འདི་གྲུབ་མི་འདུག སེམས་བྱུང་སྟེ། རྟོག་པ་དང༌། སེམས་ཀྱི་སྣང་བརྙན། མྱོང་ཚོར་ལྟ་བུ་ལ་བློ་རྩེ་ནང་དུ་བསྐོར་ནས་ཞིབ་ལྟ་བྱེད་སྐབས། དེ་དག་ལ་དངོས་ཁམས་ཀྱི་ཁྱད་ཆོས་ཏེ། གཟུགས་ཕུང་དང༌། བར་སྣང་གི་གནས་གཞི། ཡང་ན་འགུལ་བསྐྱོད་ལྟ་བུའི་ཁྱད་ཆོས་གང་ཡང་མེད། འདི་ནི་དེ་དག་དངོས་ཁམས་ཀྱི་རང་བཞིན་མ་ཡིན་པའི་མཚོན་རྟགས་གཉིས་པ་ཡིན། བདེན་དཔང་འདི་དག་ལ་མ་ལྟོས་པར་མི་ཞིག་གིས་ད་དུང་ཡང་སེམས་དང་ཤེས་པ་ནི། དངོས་ཁམས་ཀྱི་རང་བཞིན་ཡིན་ཞིང༌། བདེན་དོན་འདི་ནི་ཉིན་ཞིག་ལ་བློའི་འཛིན་པའི་ཚན་རིག་གི་མདུན་བསྐྱོད་ཀྱིས་གསལ་སྟོན་བྱེད་ངེས་ཡིན་པའི་ཡིད་ཆེས་བྱེད་སྲིད། འོན་ཀྱང༌། འདི་ནི་ཡིད་ཆེས་གཞི་ལ་བཞག་པའི་ལངས་ཕྱོགས་ཤིག་ཡིན་པ་ལས་ཚན་རིག་རང་བཞིན་གྱི་ལངས་ཕྱོགས་ཤིག་མིན། དེ་མིན་ད་དུང་དངོས་ཡོད་གནས་ལུགས་ཧྲིལ་པོ་དེ་ད་ལྟའི་ང་ཚོའི་དངོས་ཁམས་ཀྱི་དོན་སྤྱི་ལ་མཐུན་པར་འདོད་པ་འདི་ནི་ཡིད་ཆེས་ཀྱི་ནང་གི་ཡིད་ཆེས་ཤིག་རེད། དེ་ཡང་དོན་སྤྱི་དེ་དག་ནི་ང་ཚོས་དངོས་ཁམས་སུ་འདོད་པ་གང་ལ་ཚད་འཇལ་བྱེད་ཀྱི་ད་ལྟའི་འཕྲུལ་ལས་ཀྱིས་ཚོད་འཛིན་བྱེད་ཀྱི་ཡོད།

			ཚན་རིག་གི་དངོས་གཙོ་སྨྲ་བ་ཚོས་ཐུན་མོང་ནས་དངོས་ཁམས་རང་བཞིན་གྱི་ཆོས་ཤིག་ལ་རྟོགས་ཟིན་པའི་དངོས་ཁམས་ཀྱི་ཆོས་དང་ནུས་རྩོལ་ཁག་གིས་ཤུགས་རྐྱེན་ཐེབས་ཐུབ་པ་དང༌། དེ་བཞིན་ཆོས་དེས་དངོས་ཁམས་ཀྱི་ཆོས་དང་ནུས་རྩོལ་གཞན་ལའང་ཤུགས་རྐྱེན་ཐེབས་ཐུབ་པ་ཞིག་ཡིན་པའི་མཚན་ཉིད་འཇོག་གི་ཡོད། ང་ཚོས་གནས་སྐབས་ཤིག་ལ་དངོས་ཁམས་ཀྱི་ཆོས་དང་ནུས་རྩོལ་ལ་མཚན་ཉིད་ཚད་ལྡན་ཞིག་འཇོག་ཐུབ་མེད་པའི་འཁོར་ཟློས་རང་བཞིན་གྱི་སྐད་ཆ་འདི་ཟུར་དུ་འཇོག་རྒྱུ་ཡིན། རང་འགུལ་རིག་པའི་ལྟ་ཚུལ་འདིས་གཅོད་སྡོམ་གྱི་ཆོས་ཉིད་དེ་སྤྱི་ཡོངས་ནས་ཚད་མ་ཡིན་པར་བདེན་འཛིན་བྱེད་ཅིང༌། ཆོས་ཉིད་འདིས་དངོས་ཁམས་ཀྱི་ཆོས་ཁོ་ནས་དངོས་ཁམས་ཀྱི་ཆོས་གཞན་ཞིག་ལ་རྒྱུ་རྐྱེན་རང་བཞིན་གྱི་ཤུགས་རྐྱེན་བྱེད་ཐུབ་པར་བསྟན་ཡོད། ཡིན་ཡང༌། ཁོན་ཏྲོམ་དངོས་ཁམས་རིག་པའི་རྒྱབ་ལྗོངས་ཀྱི་ནང་དུ་ཆོས་ཉིད་འདི་ལ་བསྐྱར་དུ་བསམ་གཞིགས་བྱེད་དགོས་ཤིང༌། ཁོན་ཏྲོམ་དངོས་ཁམས་རིག་པས་དེ་ནི་རང་བྱུང་ཁམས་ཀྱི་ཆོས་ཉིད་འགྱུར་མེད་ཅིག་ཡིན་པའི་ཚད་མ་དེར་གནོད་པ་བྱས་ཡོད། ཁོན་ཏྲོམ་གྱི་རྣམ་གཞག་གཞིར་བཞག་ན། ནུས་ཤུགས་དང་དུས་ཀྱི་ངེས་མེད་ཆོས་ཉིད་ལ་བརྟེན་ནས་གཅོད་སྡོམ་གྱི་ཆོས་ཉིད་འདིར་འགལ་འཛོལ་ཡོང་སྲིད་པ་རེད། འདི་ལྟར་དངོས་ཁམས་ཀྱི་རང་བཞིན་མ་ཡིན་པའི་ནུས་རྩོལ་ཁག་གིས་ཀྱང་དངོས་གཟུགས་ལ་ཤུགས་རྐྱེན་ཐེབས་པའི་འབྱུང་སྲིད་དེ་ཡོད་པ་ཡིན། དངོས་ཁམས་རིག་པ་བ་ཌེ་ཝད་སིས༼Paul C. W. Davies༽བརྗོད་རྒྱུར། “ངེས་མེད་ཆོས་ཉིད་དེའི་མཚོན་སྟངས་ཤིག་ནི་དངོས་ཁམས་ཀྱི་འབོར་ཚད་ལ་རང་ཤུགས་སུ་ཐོན་ཞིང་ངེས་གཏན་མེད་པའི་འཕེལ་འགྲིབ་ཡོང་ཆོག་པ་འདི་རེད། དེ་ལྟར་བྱས་ནས་ནུས་ཤུགས་ནི་གང་དུ་ཡང་མེད་བཞིན་དུ་འབྱུང་རུང་བ་ཞིག་དང༌། རླབས་རྒྱུན་གྱི་བར་སྟོང་ཅི་ཙམ་ཐུང་ན་དེ་ཙམ་གྱིས་རྒྱུན་ལྡན་མ་ཡིན་པའི་ནུས་ཤུགས་དེ་ཇེ་མང་ཡིན།” འཕེལ་འགྲིབ་འདི་ལྟ་བུ་ལ་བརྟེན་ནས་འཇིག་རྟེན་ལ་རྒྱ་བསྐྱེད་མ་བྱུང་བའི་ཡར་སྔོན་གྱི་ཆོས་རྣམས་གྲུབ་པ་མ་ཟད། བར་སྣང་དུས་ཀྱང་གྲུབ་ནས་ང་ཚོར་སྣང་བའི་འཇིག་རྟེན་འདིའི་ཆགས་ཚུལ་གྱི་ནང་དུ་དེ་དག་གིས་གོ་གནས་གལ་ཆེན་ཞིག་བཟུང་ཡོད་སྲིད།

			ལེའུ་འདིའི་ནང་དུ་དྲངས་པའི་སྣེ་ཁྲིད་ཀྱི་དངོས་ཁམས་རིག་པ་བ་ཚོས་བརྗོད་པ་ལྟར་ན། དངོས་ཁམས་ཀྱི་འཇིག་རྟེན་རྟོགས་པར་རང་བྱུང་ཁམས་སུ་ཤེས་པ་ལ་བྱེད་ལས་ཅི་ཞིག་ཡོད་མེད་དང༌། ཤེས་པའི་ངོ་བོ་རྟོགས་རྒྱུ་ནི་མེད་དུ་མི་རུང་བ་ཞིག་ཡིན་པ་ཇེ་གསལ་དུ་འགྲོ་བཞིན་ཡོད། དངོས་ཁམས་རིག་པ་བ་དང༌། སྐྱེ་དངོས་རིག་པ་བ། སེམས་ཁམས་རིག་པ་བ་སུས་ཀྱང་ཤེས་པ་ནི་ག་དུས་འཕེལ་འགྱུར་རིག་པའི་བརྒྱུད་རིམ་གྱི་ཁྲོད་དང༌། ཡང་ན་མིའི་སྦྲུ་མའི་སྟེང་དུ་ཐོག་མར་བྱུང་བར་རྟོགས་མེད། དེའི་ཕྱིར་ཐོག་མའི་གནས་སྟངས་མ་ཤེས་པར་འཇིག་རྟེན་གྱི་ལོ་རྒྱུས་ལ་མགོ་ནས་མར་གསལ་བཤད་བྱེད་མི་ཐུབ་པ་ཇི་བཞིན། ཤེས་པ་ལ་ཚང་དགོས་པའི་རྒྱུ་རྐྱེན་མ་རྟོགས་པར་ཤེས་པའི་ཐོག་མ་ལའང་གསལ་བཤད་བྱེད་མི་ཐུབ། ཧད་ཁིན་དང༌། ཁོང་གི་ལས་རོགས་ཚོའི་རིགས་པའི་རྗེས་སུ་འབྲངས་ནས་མིག་སྔར་མྱོང་བའི་ཤེས་པའི་ངོ་བོ་ནས་འགོ་བརྩམས་ཏེ། ཤེས་པའི་ཐོག་མ་ལ་ཡར་ཞིབ་འཇུག་བྱེད་དགོས། འདི་ནི་ལོ་ངོ་མང་པོར་ཤར་ནུབ་གཉིས་ཀའི་སྒོམ་པ་བ་ཚོའི་བྱེད་སྟངས་ཤིག་ཡིན་ནའང༌། ཚན་རིག་གི་ཚོགས་སྡེས་འདིའི་བཟང་ངན་ལ་རྩད་ཞིབ་མ་བྱས་པར་ལྷག་ཡོད།།

			ལེའུ་ཉེར་གཅིག་པ་ཉམས་ལེན།

			ཐོག་མཐའ་མེད་པའི་ཤེས་པའི་ནང་དུ་ངལ་གསོ་བ།

			༄༅། །རྒྱུན་ལྡན་ལྟར་རང་གི་ལུས་པོ་དང༌། ངག སེམས་བཅས་སོ་སོའི་རང་གི་ངང་དུ་འཇོག་བཞིན་སྒོམ་གྱི་ཐུན་དེ་འགོ་རྩོམ་དགོས། བློ་ལ་སྣང་བའི་ཆོས་དང༌། རང་སེམས། དེ་བཞིན་ཡུལ་གྱི་སྣང་བ་དང་ཡུལ་ཅན་གྱི་ཤེས་ཚོར་བར་གྱི་གཉིས་སྣང་བཅས་ནི་སྟོང་པ་ཉིད་ཀྱི་རང་བཞིན་ཡིན་པ་རང་གི་མྱོང་བའི་ངོས་ནས་ཅུང་ཙམ་རྟོགས་པའི་རྗེས་སུ་དམིགས་པས་ཡུལ་དང་ཡུལ་ཅན་གང་ཡང་བདག་ཏུ་མི་འཛིན་པར་ལྷོད་ནས་གནས་པར་གྱིས། ཉམས་ལེན་གྱི་རིམ་པ་འདི་ལ་མཚམས་རེར་མི་སྒོམ་པ་ཡང་ཟེར་ཞིང༌། དེ་ཡང་ཁྱེད་ཀྱིས་དམིགས་པ་གཅིག་ལ་གཏད་ནས་སྒོམ་རྒྱག་གི་མེད། སྒོམ་གྱི་དམིགས་པ་ཅི་ཡང་མ་བཟུང་བར་རང་གི་ཤེས་ཚོར་ནི་མདུན་གྱི་བར་སྣང་གི་ནང་དུ་དྲན་པ་བརྟན་པོ་ཞིག་ཡོད་པའི་སྒོ་ནས་འཇོག་རྒྱུ་འདི་རེད།

			དམིགས་རྟེན་ཅི་ཡང་མེད་པའི་ཉམས་ལེན་འདིའི་ནང་དུ་ཁྱེད་ཀྱིས་ཞི་བ་ཟབ་མོ་ཞིག་མྱོང་སྲིད་པར་མ་ཟད། རང་གི་སེམས་ནི་དེའི་མཐར་ཐུག་གི་གནས་གཞི་སྟེ། ཡེ་ཤེས་ཀྱི་ངོ་བོར་ཐིམ་པ་དང༌། བློ་རགས་པ་རྣམས་ཞི་ཞིང༌། ཐ་ན་ཀུན་གཞིའི་རྣམ་ཤེས་ལས་ཀྱང་ཕ་རོལ་དུ་བརྒལ་སྲིད། དེའི་ཚེ་ཁྱེད་ཀྱིས་རྟོག་པ་ཐམས་ཅད་དང་བྲལ་བའི་ཤེས་པའི་རང་བཞིན་ནི་གསལ་ཞིང་བརྟན་པའི་སྟོང་པ་ཉིད་ཡིན་པ་གཟུང་འཛིན་མེད་པར་རྟོགས་ཐུབ། སྣང་བ་དང་སེམས་ནི་གཅིག་ཏུ་གྱུར་ནས་ཕྱི་དང་ནང་གི་འདུ་ཤེས་སྟོང་སྟེ། ཁྱེད་ཀྱིས་དངོས་ཡོད་གནས་ལུགས་ཐམས་ཅད་ཀྱི་རོ་གཅིག་ཅེས་པའི་ཆ་སྙོམས་ཀྱི་འདུ་ཤེས་ཕྲ་མོ་ཞིག་མྱོང་རྒྱུ་རེད།

			སྟོང་པ་ཉིད་ཀྱི་རང་མདངས་དེ་ནི་འཛད་མཐའ་མེད་པ་དང༌། དྭངས་ཤིང་ལྷད་མེད་པ། ཞི་བ་དང་གསལ་བའི་རང་བཞིན་ཅན་ཞིག་རེད། འདི་ལ་ཤེས་པ་དྭངས་མའི་འོད་གསལ་གྱི་རང་བཞིན་ཞེས་ཟེར་ཞིང༌། དེའི་ངོ་བོ་ནི་འོད་བཀྲ་ཞིང་བཀྲག་མདངས་ཆེ་ལ། ཆོས་གང་ཞིག་ཏུའང་གྲུབ་མེད་པ་དང༌། དབྱེར་མེད་ཀྱི་སྟོང་པ་ཉིད་ཅིག་ཡིན། མི་ཁག་ཅིག་ལ་མཚོན་ན། རྟོགས་པ་འདི་ལྟ་བུ་རྒྱུད་ལ་སྐྱེ་བར་ལོ་ངོ་མང་པོའི་སྒོམ་ཉམས་ལེན་གྱི་དཀའ་སྤྱད་དགོས་ཀྱང༌། མི་གཞན་སྐོར་ཞིག་ལ་མགྱོགས་པོར་སྐྱེ་སྲིད། འདི་ཐམས་ཅད་ནི་སོ་སོ་རང་ཉིད་ཀྱི་སྒྲིབ་སྦྱོང་གི་ཚད་གཞི་ལ་རག་ལས་པ་ཞིག་རེད།

			ཁྱེད་ཀྱིས་སྒོམ་གྱི་ཐུན་ལ་མཇུག་བསྒྲིལ་སྐབས། བདག་འཛིན་མེད་པར་སྣང་བ་ཐམས་ཅད་ནི་རྨི་ལམ་ཞིག་གི་ཉམས་སྣང་དང་འདྲ་བར་གསལ་ཞིང་སྟོང་པ་ཉིད་ཀྱི་རང་བཞིན་དུ་ཡིད་ལ་ཟིན་དགོས། འདིས་རང་གི་སྒོམ་གྱི་མྱོང་བ་དང༌། ཐུན་གྱི་བར་མཚམས་སུ་འཇིག་རྟེན་ལ་བཅངས་པའི་ལྟ་ཚུལ་བར་གྱི་བཀག་རྒྱ་དེ་གཞིག་པར་གྲོགས་བྱེད་ངེས། འདི་ལྟར་རྟོག་པ་དང༌། དབང་ཤེས་ཀྱི་སྣང་བ་ཐམས་ཅད་ནི་སྒོམ་གྱི་གྲོགས་སུ་འགྱུར་འགྲོ། རྟོག་པ་ཅི་ཞིག་སྐྱེས་ཀྱང་དེར་དམིགས་པ་ཡོངས་སུ་གཏོད་དགོས། རྟོག་པ་དེ་དག་ནི་ཉི་མའི་འོད་ཀྱི་ནང་དུ་ན་བུན་ཡལ་འགྲོ་བ་ཇི་བཞིན་ཤུལ་རྗེས་ཙམ་ཡང་མེད་པར་སྟོང་ངེས། རྟོག་པ་དེ་དག་ལ་ངོ་བོ་ཉིད་ཀྱི་གྲུབ་གནས་ཤིག་མེད་པར་རྟོགས་ན། དེ་དག་གིས་ཁྱེད་རང་སྡུག་ལ་མི་གཏོད་པ་ཤེས་པར་གྱིས། རང་གི་བྱ་འགུལ་ཚང་མའི་སྐབས་སུ་བློ་ནི་སྔོན་མའི་བདག་འཛིན་གྱི་གོམས་པའི་ནང་དུ་མི་ལྷུང་བར་བྱེད་ཅིང༌། དྲན་པ་རྒྱུན་དུ་སྐྱོང་བ་ནི་བརྟན་ཞིང་ཐུར་དུ་འདྲིལ་བའི་ཆུ་བོ་ཞིག་དང་འདྲ་བ་ཞིག་ཡིན་དགོས།།

			ལེའུ་ཉེར་གཉིས་པ་རྣམ་གཞག

			ཤེས་པ་དྭངས་མའི་འོད་ཟེར་གྱི་བར་སྣང༌།

			དཀོན་མཆོག་གི་རྒྱལ་ཁམས།

			༄༅། །ཡེ་ཤུའི་གྲུབ་མཐའ་ཕི་རོད་སི་ཏྲམ་གྱི་ལས་འགུལ་བྱུང་བ་ནས་བཟུང༌། ཡེ་ཤུའི་ཆོས་སྡེས་འགྲོ་བ་མིའི་རིགས་ནི་ངན་རུལ་གྱི་རང་བཞིན་ལྡན་པའི་སྡིག་ཅན་ཐ་ཤལ་བ་ཡིན་པར་བརྗོད་པ་ལྷག་ཏུ་ཤུགས་ཆེ་རུ་ཕྱིན་ཏེ། རང་ཉིད་ལ་མི་འབབ་པའི་དཀོན་མཆོག་གི་ཐུགས་རྗེ་ཁོ་ནར་བརྟེན་ནས་ང་ཚོར་ཐར་བ་ཐོབ་ཐུབ་པར་བཤད་ཀྱི་འདུག འགྲོ་བ་མིའི་རང་བཞིན་ལ་བཟུང་བའི་ཡིད་མུག་པོའི་ལྟ་ཚུལ་འདིར་རྒྱབ་སྐྱོར་བྱེད་མཁན་ཚོར་དམ་པའི་གསུང་རབ་ཀྱི་ནང་དུ་རང་ཉིད་ཀྱི་ཡིད་ཆེས་ལ་ཁུངས་ལུང་ཡོད་ཀྱང༌། འགྲོ་བ་མིའི་རིགས་མཐོར་འདེགས་ཀྱི་ལྟ་བ་མཚོན་པར་བྱེད་པའི་གསུང་དུམ་མང་པོའང་དེའི་ནང་དུ་ཡོད་པ་ཡིད་ལ་འཛིན་རྒྱུ་ནི་གལ་ཆེན་ཞིག་རེད། དཔེར་ན། བྱུང་རབས་ཀྱི་དཔེ་ཆའི་ནང་དུ་འདི་ལྟར་གསུངས་འདུག “དེའི་ཕྱིར་དཀོན་མཆོག་གིས་རང་ཉིད་ཀྱི་སྣང་བརྙན་ལ་བལྟས་ནས་མི་གསར་བཟོ་བྱས་ཤིང༌། དཀོན་མཆོག་གི་སྣང་བརྙན་གཞིར་བཞག་ནས་ཁོང་གིས་ཁོ་གསར་བཟོ་གནང་བ་དང༌། ཁོང་གིས་ཕོ་དང་མོ་ཁོ་ཚོ་གསར་བཟོ་གནང་བ་རེད།” དཀོན་མཆོག་དང་མིའི་བར་གྱི་མཚུངས་ཆོས་འདི་ནི་ཞལ་ཆད་གསར་མའི་ནང་དུ་བསྐྱར་ཟློས་བྱས་ཏེ། ཡེ་ཤུ་གཅིག་པུ་མ་ཡིན་པར་མི་ཚང་མས“དཀོན་མཆོག་གི་གཟི་བརྗིད་དང་སྣང་བརྙན”མཚོན་ཡོད་པར་གསུངས་ཡོད།

			མིའི་རིགས་ཀྱི་ངན་རུལ་གྱི་རང་བཞིན་ནན་དུ་བརྗོད་པའི་ཡེ་ཤུ་པ་འདི་ཚོས་ཡེ་ཤུ་ནི་རང་གི་མགོན་སྐྱབས་སུ་ཁས་ལེན་པ་དང༌། ཁྲུས་དབང་ལེན་པ། ཁོང་ཚོའི་ཡེ་ཤུ་ཆོས་སྡེའི་ལྟ་བ་རྣམས་གཙུག་ཏུ་འཛིན་པ་བཅས་བྱེད་མཁན་ལ་ཐར་བ་བརྒྱ་ཆའི་བརྒྱ་ཐོབ་པར་སྒྲོག་གི་ཡོད། འོན་ཀྱང༌། འོག་ཏུ་འདྲེན་རྒྱུ་ཡིན་པའི་ཡེ་ཤུའི་གསུང་དེ་ཡིད་ལ་དྲན་ཚེ། རང་ཉིད་ལ་ཐར་བ་ཐོབ་པ་དང༌། ཆ་རྐྱེན་འདི་དག་མི་ལྡན་པའི་མི་གཞན་དག་ནི་དམྱལ་བར་ལྷུང་བའི་གདེང་ཚོད་དེར་དོགས་འདྲི་བྱེད་དགོས་པ་ཞིག་རེད། “ང་ལ་མགོན་སྐྱབས་ཞེས་འབོད་མཁན་ཚང་མ་དཀོན་མཆོག་གི་རྒྱལ་ཁམས་སུ་མི་འགྲོ་ཞིང༌། འགྲོ་མཁན་ཁོ་ན་ནི་དག་ཞིང་དུ་ཡོད་པའི་ངའི་དཀོན་མཆོག་གི་ཞེ་འདོད་སྒྲུབ་མཁན་ཚོ་ཡིན།” དཀོན་མཆོག་གི་བཀའ་རྒྱའི་ནང་གི་གང་ཞིག་གལ་ཆེ་ཤོས་དེ་ཡིན་ནམ་ཞེས་ཡེ་ཤུ་ལ་བཀའ་འདྲི་ཞུས་པར། ཁོང་གིས་འདི་ལྟར་གསུངས་འདུག “གལ་ཆེ་ཤོས་ནི་འདི་སྟེ། ‘ཉོན་དང་ཡེ་སི་རད་ལི་ཚོ། ང་ཚོའི་དཀོན་མཆོག་ནི་གཅིག་ཡིན། ཁྱེད་ཀྱིས་རང་གི་བླ་སྲོག་དང༌། རང་གི་སེམས་པ།  རང་གི་སྟོབས་ཤུགས། རང་གི་སྙིང་ཁོང་བཅས་ཕྱོགས་ཡོངས་ནས་རང་ཉིད་ཀྱི་དཀོན་མཆོག་ལ་དུངས་པར་བྱོས’ཞེས་པ་དང༌། གཉིས་པ་ནི། ‘རང་ཉིད་ལ་ཇི་ལྟར་དུངས་པ་ལྟར་རང་གི་ཁྱིམ་མཚེས་ལའང་དུངས་པར་བྱོས’ཞེས་པ་འདི་རེད། འདི་དག་ལས་ལྷག་པའི་རླབས་ཆེ་བའི་བཀའ་རྒྱ་ཞིག་མེད།” སམ་ཏྲི་ཨ་གྷ་སི་ཏྲིན་གྱིས་གསུངས་པ་ལྟར་ན། བཀའ་རྒྱ་འདི་གཉིས་ཀྱི་བར་ལ་འབྲེལ་བ་དམ་པོ་ཞིག་ཡོད། དཀོན་མཆོག་ལ་དུངས་པ་ནི་གུས་བཀུར་དང༌། དད་གུས། བཀའ་དྲིན་དྲན་ཤེས་ཀྱི་འདུ་ཤེས་ཟབ་མོ་ཙམ་མ་ཡིན་པར། ཁོང་དང་དབྱེར་མེད་དུ་གནས་པའི་འདོད་པ་ཆེན་པོ་ཞིག་ཀྱང་ཡིན། རང་གི་ཁྱིམ་མཚེས་ནི་རང་ཉིད་ཡིན་པ་ལྟར་དུངས་པ་ནི་དཀོན་མཆོག་ལ་བཅངས་པའི་དུངས་པ་དེ་མཉམ་སྤྱོད་བྱེད་ཐུབ་མཁན་ཚོ་དང་རྡོག་རྩ་གཅིག་བསྒྲིལ་ཡིན་པའི་འདུ་ཤེས་ཀྱི་མཚོན་རྟགས་ཤིག་རེད།

			རང་གི་སེམས་དང༌། རྣམ་ཤེས། སྟོབས་ཤུགས་ཡོད་ཚད་ཀྱིས་དཀོན་མཆོག་གི་ཞེ་འདོད་ཀྱི་རྗེས་སུ་འབྲངས་པར་བརྟེན་ནས་དཀོན་མཆོག་དང་རང་ཉིད་བར་གྱི་གཅིག་བསྒྲིལ་འཚོལ་བའི་ཆོད་སེམས་འདི་ནི། “དག་ཞིང་དུ་རང་གི་དཀོན་མཆོག་ནི་རྫོགས་ལྡན་ཡིན་པ་ཇི་བཞིན་རང་ཉིད་ཀྱང་རྫོགས་ལྡན་ཡོང་བར་བྱོས”ཞེས་པའི་ཡེ་ཤུའི་བཀའ་དང་མཐུན་པ་ཞིག་རེད། གདམས་ངག་འདིས་འགྲོ་བ་མིའི་རྣམ་ཤེས་ཀྱི་སྒྲིབ་པ་དང༌། བཀག་རྒྱ་ལས་བརྒལ་བའི་ཆ་ངོས་ཤིག་འགྲོ་བ་མིའི་རིགས་ཀྱི་འཚོ་གནས་ལ་ཡོད་པ་ཤུགས་སུ་བསྟན་འདུག མཚམས་རེར་ཡེ་ཤུ་ཡིས་ལྷའི་རང་བཞིན་གྱི་ལྷད་མེད་ཀྱི་ཆ་འདི་ལ་དཀོན་མཆོག་གི་རྒྱལ་ཁམས་དང༌། ཡང་ན་དག་ཞིང་ཞེས་བརྗོད་ནས་ཆ་ངོས་འདི་ནི་ཡུལ་གྱི་འཇིག་རྟེན་དུ་གྲུབ་པ་ཞིག་མ་ཡིན་པར་སོ་སོའི་སྟེང་དུ་ཡོད་པ་བསྟན་འདུག ནང་གི་རྫོགས་ལྡན་འདི་ནི་ང་ཚོས་ཅི་ཙམ་ལ་སོ་སོའི་ངོ་བོའི་འདུ་ཤེས་སམ་སེམས་རགས་པ་དང༌། ཚེ་འདི་དང་འབྲེལ་བའི་བསམ་བློ་དང་འདོད་པ་སོགས་ལ་མཁྲེགས་འཛིན་བྱས་ན་དེ་ཙམ་གྱིས་སྒྲིབ་ཡོད། དཀོན་མཆོག་གི་རྒྱལ་ཁམས་འདི་གསར་རྙེད་བྱེད་པར་ང་ཚོས་རང་ཉིད་ཀྱི་ངོ་བོའི་འདུ་ཤེས་སྤྱིར་བཏང་བ་རྣམས་ངེས་པར་དུ་དོར་ཏེ། རང་ཉིད་ཀྱི་ངོ་བོ་དེ་རང་གི་ལུས་སེམས་ཀྱི་ངོས་ནས་ཡོད་པར་འཛིན་པ་འདི་སྤང་དགོས། རྒྱུ་མཚན་ནི་འདི་ལྟར་བྱས་ན་ད་གཟོད་ང་ཚོ་སླར་ཡང་གསར་དུ་སྐྱེ་ཐུབ་པ་དང༌། རང་གི་རང་བཞིན་ཕྲ་ཤོས་དེ་མཐོང་རྒྱུ་རེད།

			རང་གི་སྔོན་དུ་བྱོན་པའི་སྒོམ་ཆེན་པ་ཚོ་དང་འདྲ་བར། ནེ་ཁོད་ལ་སིས་རང་སྟེང་དུ་དཀོན་མཚོག་འཚོལ་ཐབས་ཤིག་སྟཻ། ཚད་བཀག་སེལ་བའི་ལམ་ཞེས་པ་ཞིག་བསྟན་ཡོད། ནང་སེམས་ཀྱི་འཚོལ་སྙེག་འདིའི་བརྒྱུད་རིམ་གྱི་ཁྲོད་དུ“དཀོན་མཆོག་དང་ཆ་འདྲ་བ་ཞིག་རང་སྟེང་དུ་ནམ་ཡང་རྙེད་རྒྱུ་མེད། དེ་ལས་ལྡོག་སྟེ། དཀོན་མཆོག་ནི་རྒྱུ་དང༌། ཐོག་མ། རང་གི་རིག་ཤེས་ཀྱི་ཚེ་སྲོག་གི་འོད་སྣང་སོགས་ཀྱི་ཡན་ལ་ཡོད་པའི་ར་སྤྲོད་འབྱུང་རྒྱུ་རེད་་༌། ཁྱེད་ཀྱིས་དཀོན་མཆོག་ནི་རང་སེམས་ཐམས་ཅད་ཀྱི་ཕ་རོལ་དུ་དགེ་བའི་འབྱུང་གནས་དང༌། ཁྱེད་ལ་ཡོད་ཚད་ནི་འབྱུང་གནས་དེ་ལས་ཡོང་བ་རྙེད་ནས་དགའ་བ་སྐྱེ་ངེས། ཉིན་རེར་རང་སྟེང་དུ་ཞུགས་ཏེ། ཕྱི་རོལ་ཏུ་ཡོད་པ་ཐམས་ཅད་དོར་ན་ཁྱེད་ནི་དཀོན་མཆོག་ལ་ཁ་ཕྱོགས་པ་དང༌། དཀོན་མཆོག་ལ་འཕྲད་སའི་ལམ་གྱི་སྟེང་དུ་ཡོད། དེའི་ཕྱིར་འདིའི་རྗེས་ནས་ཁྱེད་ཀྱིས་དཀོན་མཆོག་ནི་བདེན་པའི་ནང་དུ་དོན་དངོས་སུ་འཛིན་ཐུབ་པ་ཡིན།

			ནེ་ཁོད་ལ་སིས་ད་དུང་ལྷའི་མངོན་རྟོགས་འདི་ལྟ་བུ་ནི་སོ་སོའི་མིག་ཤེས་དེ་ཕྱིའི་འཇིག་རྟེན་ལ་གཏོད་པའང་དཀོན་མཆོག་འཚོལ་སྙེག་གི་ལམ་ངོ་མཚར་བ་ཞིག་ཡིན་པའི་བསམ་ཚུལ་བཏོན་ཡོད། འདི་ནི་མེ་ལྟ་བུའི་འབྱུང་ཁམས་དང༌། གཞན་དངོས་གཟུགས་ཀྱི་ཆོས་ཏེ། ཤིང་དང༌། རྡོ། ས་བོན་ལྟ་བུའི་གནས་སྟངས་དང་རང་བཞིན་ལ་བརྟག་དཔྱད་བགྱིས་ནས་བསྒྲུབ་རུང་བ་ཞིག་རེད། ཕེ་ཐ་གྷོ་ར་སིས་གསུངས་པ་ལྟར། དེ་ལྟར་བྱས་ན་གང་ཟག་ཅིག་གིས་ཆོས་དེ་དག་རེ་རེའི་སྟེང་དུ་དབྱིབས་རྩིས་ཀྱི་རྣམ་པ་མཐོང་ཐུབ་པ་དང༌། འདི་ལྟར་ཆོས་དེ་དག་ནི་རང་ཉིད་འབྱུང་བར་བྱེད་པའི་གཞི་རྩའི་ནུས་པ་ལ་མར་ཁུངས་འདེད་རུང་བ་ཞིག་རེད། ཚན་རིག་གི་གསར་བརྗེའི་སྲོལ་འབྱེད་པ་ཚོས་ཤེས་རྟོགས་འཚོལ་སྙེག་གི་ལམ་འདི་ཡང་སོ་སོའི་དབང་ཤེས་གཞིར་བཞག་གི་ཞིབ་ལྟ་ལ་ཁ་སྣོན་བྱས་ཡོད་ཚེ། རང་བྱུང་ཚན་རིག་ཁག་གི་འཕེལ་འགྱུར་ཧྲིལ་པོའི་ནང་དུ་ཡུལ་དང་ཡུལ་ཅན་གྱི་འཚོལ་ཞིབ་བྱེད་ཐབས་ཆ་སྙོམས་ཤིང་གཅིག་ཏུ་བསྒྲིལ་ཡོད་པ་ཞིག་བྱུང་ཡོད་སྲིད། ནེ་ཁོད་ལ་སིའི་རྩིས་རིག་དང༌། གནམ་དཔྱད་རིག་པའི་གོ་རྟོགས་རྣམས་ནི་དེང་རབས་ཀྱི་ཚན་རིག་གི་ནང་དུ་ཁུ་སིམ་པར་བཅུག་ཡོད་ཀྱང༌། ཁོང་གི་ཤེས་རྟོགས་ཀྱི་བརྒྱུད་རིམ་གསུམ་པོ་དེ་དེང་རབས་ཀྱི་མཁས་པ་ཚོས་ངོས་ལེན་བྱེད་ཀྱི་མེད། དེ་བཞིན་ཁོང་གི་སྒོམ་སྒྲུབ་ཀྱི་བརྩམས་ཆོས་ཀྱང་རྩ་བའི་ཆ་ནས་སྣང་མེད་དུ་བཏང་ཡོད། དེང་རབས་ཀྱི་ཡེ་ཤུའི་ཆོས་ལུགས་ནི་ཕྱོགས་མང་པོ་ཞིག་ནས་སྒོམ་སྒྲུབ་འཚོལ་ཞིབ་ཀྱི་ལམ་ལས་ལོགས་སུ་གྱེས་ཡོད་ནའང༌། ནེ་ཁོད་ལ་སི་དང་ནང་པའི་སྒོམ་སྒྲུབ་པ་ཚོའི་བར་ལ་ངོ་མཚར་བའི་མཐུན་སྣང་གི་ལྟ་ཚུལ་མང་པོ་ཞིག་མཆིས་ཤིང༌། ང་ཚོས་གཤམ་དུ་དེ་དག་ལ་བལྟ་རྒྱུ་ཡིན།།

			འོད་གསལ་བར་འཕྲོ་བའི་སེམས།

			སངས་རྒྱས་ཀྱི་གསུང་ཚོས་འདོད་ཆགས་དང༌། ཞེ་སྡང༌། གཏི་མུག་ལྟ་བུའི་སེམས་ཀྱི་ཉོན་མོངས་ལ་བརྟག་དཔྱད་ཞིབ་ཚགས་བྱེད་བཞིན་སྡུག་བསྔལ་གྱི་དངོས་ཡོད་གནས་ལུགས་གཙོ་བོར་བསྟན་ནའང༌། ཁོང་གིས་འོད་གསལ་བར་འཕྲོ་བའི་སེམས་ཞེས་འབོད་པའི་སྐོར་ལའང་མང་པོ་ཞིག་གསུངས་ཡོད། ཤེས་པའི་ཆ་ངོས་འདི་དར་རྒྱས་སུ་བཏང་ན། གཞན་དང་མ་འདྲ་བར་མཉེན་ལྕུག་ལྡན་ཞིང་ལས་སུ་རུང་བ་ཞིག་ཡོང་ཐུབ། སེམས་རགས་པའི་ནང་དུ་ཆ་ངོས་འདི་སེམས་ཀྱི་ཉོན་མོངས་ཁག་གིས་བསྒྲིབས་ཡོད་ཀྱང༌། སྒྲིབ་པ་དེ་དག་ནི་ཤེས་པའི་ཆ་ངོས་འདིའི་རང་བཞིན་ལ་ངོ་བོ་ཉིད་ཀྱིས་གྲུབ་མེད། དེ་ལས་ལྡོག་སྟེ། ཉོན་མོངས་དེ་དག་ནི་གནས་སྐབས་དང༌། ཡང་ན་གློ་བུར་རང་བཞིན་ཞིག་ཡིན་ཞིང༌། ཉོན་མོངས་ཀྱི་སྒྲིབ་པ་འདི་སངས་པ་དང༌། འོད་གསལ་བའི་ཤེས་པ་དེ་གང་ཡོད་ཀྱིས་མངོན་པར་འགྱུར་རྒྱུ་རེད།

			སངས་རྒྱས་ཀྱིས་ད་དུང་བྱམས་པ་ནི་འོད་གསལ་བར་འཕྲོ་བའི་སེམས་འདིའི་ཡོན་ཏན་ཞིག་དང༌། ང་ཚོས་ཤེས་པའི་ཆ་ངོས་འདི་ལས་བྱུང་བའི་བློ་སྟོབས་ལ་བརྟེན་ནས་རང་སེམས་སྦྱོང་བ་དང་ཐར་བ་འཚོལ་བའང་ཤུགས་སུ་བསྟན་འདུག ཁོང་གིས་སེམས་ཀྱི་སྒྲིབ་པ་ནི་གསེར་གྱི་གཏེར་རྡོའི་ནང་གི་ལྷད་དང་བསྡུར་ཡོད། གསེར་གྱིས་རང་གི་འོད་མདངས་དེ་འབག་བཙོག་དང་ལྷན་དུ་ཕྱིར་མི་མངོན་པ་ཇི་བཞིན་སེམས་ཀྱི་འོད་མདངས་དེ་ཡང་ཉོན་མོངས་ཀྱིས་བསྒྲིབས་པའི་སྐབས་སུ་མངོན་གྱུར་མིན། དེའི་ཕྱིར་སྒོམ་སྒྲུབ་ཀྱི་གོང་འཕེལ་ནི་གསེར་བཙོ་སྦྱང་བྱེད་པ་དང་མཚུངས་ཤིང༌། སེམས་ཀྱི་རང་བཞིན་འོད་གསལ་བ་འདི་གསར་རྙེད་བྱེད་རྒྱུ་ནི། ནང་པའི་ལམ་གྱི་སྟེང་དུ་གང་ཟག་ཅིག་གི་མངོན་གྱུར་མ་ཡིན་པའི་སེམས་ཀྱི་ནུས་པ་རྣམས་ཕྱིར་འདོན་པ་ལ་མེད་དུ་མི་རུང་བ་ཞིག་ཡིན། འདི་ནི་དཀོན་མཆོག་གི་རྒྱལ་ཁམས་རང་སྟེང་དུ་ཡོད་པའི་གསར་རྙེད་དེ་ཡེ་ཤུ་པའི་སྒོམ་སྒྲུབ་ཉམས་ལེན་ལ་གལ་ཆེན་ཡིན་པ་དང་གཅིག་མཚུངས་ཤིག་རེད།

			གནས་བརྟན་སྡེ་པའི་ལུགས་ཀྱི་ནང་པའི་དཔྱད་བརྗོད་པ་ཚོས་འོད་གསལ་བར་འཕྲོ་བའི་སེམས་འདི་ནི་བྷ་ཝན་གྷ་སྟེ། ལེའུ་བཅུ་གཉིས་པའི་ནང་དུ་གླེང་བའི་འགྱུར་བའི་ཡེ་གཞི་ལ་ངོས་འཛིན་བྱེད་ལ། དེ་ནི་འཆི་བ་དང་རྨི་ལམ་མེད་པའི་གཉིད་ཀྱི་སྐབས་སུ་མངོན་དུ་འགྱུར། གཉིད་སངས་པའི་སྐབས་སུ་ཤེས་པ་སྤྱིར་བཏང་བས་ཡིད་ཤེས་དང་དབང་ཤེས་ཀྱི་སྣང་བ་ཐམས་ཅད་གསལ་བར་བྱེད་ཅིང༌། ཤེས་པ་འདིའི་རིགས་ནི་ཀླད་པ་དང་དབང་པོའི་སྐྱོན་ལ་བརྟེན་ནས་མི་གསལ་བར་འགྱུར་བ་དང༌། ཐ་ན་འགག་རྒྱུའང་ཡོད་པ་ཞིག་རེད། འོན་ཀྱང༌། བྷ་ཝན་གྷའི་འོད་གསལ་བའི་རང་བཞིན་དེ་ནི་ཕྱི་ནང་གང་རུང་གི་རྐྱེན་གྱིས་བསྒྲིབས་ཡོད་མེད་ལ་མ་ལྟོས་པར་གནས་ཐུབ་པ་ཞིག་ཡིན།

			བདེ་གཤེགས་སྙིང་པོ་ནི་དངོས་ཡོད་གནས་ལུགས་ཀྱི་མཐར་ཐུག་གི་གཞི་དེ་ཡིན་པས། དགེ་མི་དགེ་གཉིས་ཀའི་རྒྱུ་དེར་ཡོད་པར་མ་ཟད། ཟློས་གར་བ་ཞིག་དང་འདྲ་བར་ཕྱིའི་རྣམ་པ་འདྲ་མིན་ཞིག་གི་ངོས་ནས་ཡོང་གི་ཡོད། དེ་ནི་རྟག་བརྟན་ཡིན་ཞིང་འགྱུར་བ་མེད་པའི་རྒྱུ་མཚན་གྱིས་སྐྱེ་བ་དང་འཆི་བའི་ཕ་རོལ་ཏུ་ཡོད། དེ་ལྟ་ནའང༌། ང་ཚོ་གང་ཟག་ཕལ་བ་རྣམས་ཀྱིས་སོ་སོའི་ཤེས་པའི་ཆ་ངོས་འདི་ངོས་འཛིན་བྱེད་མ་ཐུབ་པས། ང་ཚོས་རང་ཉིད་ཀྱི་ངོ་བོ་ནི་མི་རྟག་པའི་ལུས་པོ་དང་སེམས་ཀྱི་ངོས་ནས་འཇོག་གི་ཡོད། དེའི་ཕྱིར་ང་ཚོས་སྐྱེ་བ་དང་འཆི་བའི་སྣང་ཚུལ་ལ་བདག་འཛིན་བྱེད་ཀྱི་ཡོད། འོན་ཀྱང༌། ང་ཚོའི་མཐར་ཐུག་གི་ངོ་བོ་ནི་སངས་རྒྱས་ཀྱི་ཐམས་ཅད་མཁྱེན་པའི་ཡིད་ཤེས་དང་ཐ་དད་པ་ཞིག་མིན་ཞིང༌། ནམ་ཡང་ཉོན་མོངས་དང་སྒྲིབ་པ་ལས་གྲོལ་ཞིང་དགེ་བ་ཐམས་ཅད་ལྡན་པ་ཞིག་རེད། འོད་གསལ་བར་འཕྲོ་བའི་སེམས་འདི་ནི་རང་བཞིན་གྱིས་ལྷད་མེད་ཡིན་ཡང༌། སེམས་ཀྱི་ཉོན་མོངས་ཀྱི་འབག་བཙོག་ལས་འདོན་དགོས་པ་ནི་གསེར་གྱི་གཏེར་རྡོ་བཞུས་ནས་ལྷད་མེད་པའི་གསེར་ཕྱི་ལ་ལེན་པ་དང་གཅིག་མཚུངས་ཡིན།

			མཐར་ཐུག་ན་བདེ་གཤེགས་སྙིང་པོ་ནི་དགེ་མི་དགེ་ཐེ་བའི་གཉིས་སྣང་ཐམས་ཅད་ལས་འདས་ཤིང༌། ཆོས་ཀྱི་ཁམས་ལས་ལོགས་སུ་འབྱེད་ཐུབ་པ་ཞིག་མིན། བདག་མེད་དང༌། སྡུག་བསྔལ། མི་རྟག་པ་བཅས་དང་འབྲེལ་བའི་ལྟོས་བཅས་ཀྱི་ནང་པའི་གསུང་ནི་དངོས་ཁམས་དང་སེམས་ཀྱི་བྱུང་བའི་སྐྱེ་འགག་ལ་གཟབ་ནན་གྱིས་དཔྱད་པ་བཏང་ན། མངོན་སུམ་དུ་རྟོགས་ཐུབ་པ་ཞིག་རེད། ཆོས་རྣམས་ཀྱི་རང་བཞིན་སྟོང་པ་ཉིད་ཡིན་པའི་ནང་པའི་མཐར་ཐུག་གི་གསུང་ནི་ཐོག་མར་རིགས་པས་རྟོགས་ཐུབ་པ་དང༌། དེ་ནས་རིགས་པ་འདི་ལ་བརྟེན་ནས་རྒྱུད་ལ་མངོན་སུམ་དུ་སྐྱེ་ཆོག བདེ་གཤེགས་སྙིང་པོ་དང་འབྲེལ་བའི་ཕ་རོལ་ཏུ་ཕྱིན་པའི་ནང་པའི་གསུང་ནི་ཐོག་མར་དད་པ་གཅིག་པུས་འཛིན་དགོས་ཤིང༌། ཉམས་ལེན་གྱི་དཀའ་སྤྱད་ལ་བརྟེན་ནས་མཐའ་མར་གཟུང་འཛིན་མེད་པའི་རྟོགས་པའི་ངོ་བོར་འགྱུར་འགྲོ།  སངས་རྒྱས་ཀྱི་གསུང་དེ་ལྟ་བུ་ནི་ང་ཚོའི་མཐར་ཐུག་གི་རང་བཞིན་ལ་ཐད་ཀར་ངོ་འཕྲོད་པ་དང༌། ཐ་ན་མངོན་སུམ་གྱི་བདེན་དཔང་དང་རྒྱུ་མཚན་མེད་པར་རང་ཉིད་ཀྱི་འོད་གསལ་བར་འཕྲོ་བའི་སེམས་ཀྱི་ཚོར་རྟོགས་ཀྱི་ངོས་ནས་དང་དུ་ལེན་རུང་བ་ཞིག་རེད། གསུང་དེ་དག་ནི་སངས་རྒྱས་ཀྱི་སེམས་ཀྱིས་ང་ཚོའི་བདེ་གཤེགས་སྙིང་པོ་ལ་ཐད་ཀར་གསུངས་པ་ཞིག་ཡིན་ཞིང༌། རང་གི་བདེ་གཤེགས་སྙིང་པོ་དེ་ནི་སངས་རྒྱས་ཀྱི་སེམས་ལས་ལོགས་སུ་འབྱེད་ཐུབ་པ་ཞིག་མིན། དེའི་ཕྱིར་དེ་ཚོ་ནི་ང་ཚོའི་རང་བཞིན་ངོ་མའི་མཚོན་བརྗོད་ལྟ་བུ་ཞིག་ཡིན།།

			རྫོགས་པ་ཆེན་པོ།

			ནང་པའི་ཆོས་བརྒྱུད་རྫོགས་པ་ཆེན་པོའི་ནང་དུ་བདེ་གཤེགས་སྙིང་པོ་དང༌། སྟོང་ཉིད་དང་འབྲེལ་བའི་ཐེག་ཆེན་གྱི་གཞུང་རྣམས་ཡོངས་སུ་གཅིག་བསྒྲིལ་བྱས་ཡོད། བོད་ཀྱི་ནང་པ་མང་པོ་ཞིག་གིས་རྫོགས་ཆེན་ནི་ནང་པའི་གཞུང་དང་ཉམས་ལེན་གྱི་གཙུག་རྒྱན་ལྟ་བུ་ལ་ངོས་འཛིན་བྱེད། ནང་པའི་ཟིན་ཐོ་གཞིར་བཞག་ན། དགའ་རབ་རྡོ་རྗེ་ནི་རྫོགས་ཆེན་ཐོག་མར་གསུང་མཁན་གྱི་ནང་པའི་སྒོམ་ཆེན་པ་དེ་ཡིན་ཞིང༌། ཁོང་ནི་རྡོ་རྗེ་གདན་ནས་ནུབ་ཕྱོགས་སུ་ཟླ་བ་གསུམ་གྱི་རྒྱང་ཐག་གིས་ཆོད་པའི་སར་རྒྱལ་པོའི་རིགས་ཀྱི་བུད་མེད་ཅིག་ལ་ལྷད་ཀྱིས་མ་གོས་པར་ལྷུམས་སུ་ཞུགས་ནས་སྐུ་གཏམས། རིང་པོ་མ་འགོར་བར་སྐྱེས་སྟོབས་ཀྱི་ཡོན་ཏན་ཁྱད་པར་བ་དང་ལྡན་པ་ཞིག་ཡིན་པར་ངོས་འཛིན་བྱས་ཤིང༌། དགུང་ལོ་བདུན་གྱི་ཐོག་རྒྱལ་པོའི་ཕོ་བྲང་དུ་ཆོས་ལུགས་ཀྱི་མཁས་དབང་ལྔ་བརྒྱ་ལ་ཐུག་འཕྲད་བྱེད་པར་སྐད་བཏང་བ་དང༌། ཐོག་མར་མཁས་དབང་དེ་ཚོ་ནི་སོམ་ཉིའི་ཡུལ་དུ་གནས་ནའང༌། ཁོང་ལ་ཆོས་ཀྱི་གནད་དོན་འདྲ་མིན་ཞིག་གི་དྲི་བ་བཀོད་པའི་རྗེས་སུ་ཁོང་ཚོས་ཁོང་གི་རྣམ་དཔྱོད་དང་མཁྱེན་རྒྱ་ལ་གདེང་འཇོག་ཆེན་པོ་གནང་ཡོད།

			ཁོང་ན་ཚོད་དར་མའི་སྐབས་སུ་ལོ་སུམ་ཅུར་ཏིང་ངེ་འཛིན་ལ་བཞུགས་ཤིང༌། དུས་ཡུན་དེའི་ནང་ཁོང་གི་རྣ་བར་དུང་འབུད་པ། ཡང་ན་དབྱུག་པས་ཁོང་ལ་བཙུགས་ཀྱང་ཁོང་གི་ཏིང་ངེ་འཛིན་གྱི་སྒོམ་ལ་བར་ཆད་བྱེད་ཐུབ་མེད། སྒོམ་དེ་ལས་གྲོལ་བའི་རྗེས་སུ་ཁོང་གིས་རྫོགས་ཆེན་གྱི་ཆོས་རྣམས་གསུངས། ཧ་ཅང་ཚེ་རིང་པོ་ཞིག་གི་མཇུག་ཏུ་ཁོང་གིས་ཚིག་གསུམ་གནད་བརྡེག་ཅེས་པའི་རང་གི་གསུང་ཆོས་མཐའ་མ་འདི་སྲས་ཀྱི་ཐུ་བོ་འཇམ་དཔལ་བཤེས་གཉེན་ལ་གསུངས་ནས་འཇིག་རྟེན་འདི་དང་ཁ་གྱེས་ཤིང༌། ནང་པའི་ཟིན་ཐོ་གཞིར་བཞག་ན། ཁོང་གི་སྐུ་གཟུགས་དེ་འོད་ཐིག་ལ་ཐིམ་ཡོད། ཁོང་དང་ཡེ་ཤུ་གཉིས་ཀྱི་མི་ཚེའི་ལོ་རྒྱུས་ལ་མཚུངས་ཆོས་ངོ་མཚར་བ་ཁག་ཅིག་མཆིས་ཤིང༌། དོན་ངོ་མར་ཁོང་རྣམ་གཉིས་ནི་དུས་སྐབས་གཅིག་གི་ནང་དུ་བྱོན་པ་རེད།

			རྫོགས་ཆེན་གྱི་ཉམས་ལེན་ནི་འཇིག་རྟེན་གྱི་ཁམས་ཆེན་པོའི་ནང་དུ་མྱང་འདས་ཚུད་པའི་ཆོས་ཐམས་ཅད་ནི་རང་བཞིན་གྱིས་སྟོང་པ་ཉིད་ཡིན་པའི་རྟོགས་པ་འདི་ལ་གཞི་བཅོལ་ཡོད། ཆོས་ཐམས་ཅད་ནི་རང་གི་རང་བཞིན་གྱི་ཆ་ནས་གྲུབ་ཡོད་པར་སྣང་ཡང༌། དངོས་ཡོད་གནས་ལུགས་ཀྱི་ནང་དུ་སྣང་བ་ཐམས་ཅད་ལ་བདེ་གཤེགས་སྙིང་པོ་ལས་གཞན་པའི་གྲུབ་གནས་ཤིག་མེད་པ་ཡིན། བདེ་གཤེགས་སྙིང་པོ་ནི་ཆོས་དབྱིངས་ལས་ལོགས་སུ་འབྱེད་ཐུབ་པ་ཞིག་མིན། ཆོས་ཐམས་ཅད་ནི་སྐར་མ་དང་རྒྱུ་སྐར་ཆུའི་ནང་དུ་འཆར་བའི་གཟུགས་བརྙན་དང་མཁའ་དབྱིངས་ཀྱི་འཇའ་ཚོན་ལྟ་བུ་ཡིན། གཟུགས་བརྙན་འདི་དག་ལ་ཆུ་ལས་ལོགས་སུ་གྲུབ་གནས་ཤིག་མེད་པ་དང༌། འཇའ་ཚོན་ལ་མཁའ་དབྱིངས་ལས་ལོགས་སུ་གྲུབ་གནས་ཤིག་མེད་པ་ཇི་བཞིན། སྣང་ཚུལ་ཐམས་ཅད་ནི་ཆོས་དབྱིངས་ཀྱི་རྣམ་སྤྲུལ་ཡིན་ཞིང༌། ཆོས་ཀྱི་དབྱིངས་འདི་ནི་ཀ་ནས་དག་ཅིང་དངོས་ཡོད་གནས་ལུགས་ཀྱི་རྣམ་པ་ཐམས་ཅད་ལ་ཁྱབ་ཡོད་པ་ཞིག་རེད།

			རྫོགས་པ་ཆེན་པོའི་ནང་དུ་བདེ་གཤེགས་སྙིང་པོ་ནི་ཡེ་ཤེས་སུ་རྟོགས་དགོས་པ་དང༌། དེ་ནི་ཆོས་དབྱིངས་ཀྱི་རང་བྱུང་གི་རང་མདངས་ཤིག་ཡིན་ལ། གཙང་ཞིང་དྭངས་པའི་རྣམ་པ་རུ་མངོན་པ་ནི་སྐྱ་རེངས་འཆར་བ་དང་ཉི་རྩེ་རྒྱག་པ་ལྟ་བུ་ཡིན། བདུད་འཇོམས་ཀློང་པས་མཐར་ཐུག་གི་ཤེས་པའི་ཆ་ངོས་འདི་ལ་གཤམ་དུ་གསལ་བ་ལྟར་འགྲེལ་བརྗོད་གནང་འདུག

			དེ་ཡང་ཅང་མི་ཤེས་པའི་ཐོམ་ཡོ་རེ་བ་མུན་རུབ་པ་ལྟ་བུའི་གོ་འགག་པ་ན་ཡིན་ཏེ་སྣང་བ་ཐམས་ཅད་རང་ཤེས་སུ་ཡོད་པ་ལས་སྐྱེ་ཞིང་འགག་པ་ཅན་དུ་མ་གྱུར་པ་དཔེར་ན་མེའི་གཤིས་ན་ཚ་བ་རང་ཆས་སུ་ཡོད་པ་དང༌། ཆུའི་གཤིས་ན་རླན་ཡོད་པ་ལྟ་བུ་དང༌། རླུང་གི་གཤིས་ན་བསིལ་ཡོད་པ་བཞིན་དུ་ཡེ་ཤེས་ཀྱི་གཤིས་ན་རྩལ་གོ་མ་འགག་པའི་སྣང་བའི་ཆོས་ཀུན་ཤེས་ཤིང་ཀུན་རིག་པ་ཡུལ་དང་མ་འདྲེས་པ་དང༌། ཡུལ་ལ་མི་འཇུག་མི་ཤེས་པ་རང་བྱུང་རང་གསལ་ཕྱི་ནང་སྒྲིབ་གཡོགས་དང་བྲལ་བ་ཁྱབ་བརྡལ་ནམ་མཁའི་ཁོར་ཡུག་དྭངས་གསལ་རྙོག་མ་དང་བྲལ་བ་ཡིན་་༌།

			སངས་རྒྱས་ཀྱི་སེམས་ཡིན་པའི་ཡེ་ཤེས་འདི་རྟོགས་པ་ནི། འོད་གསལ་བར་འཕྲོ་བའི་རང་ཉིད་ཀྱི་སེམས་དང་ངོ་བོ་ཤེས་པ་དང་གཅིག་མཚུངས་ཡིན་ཞིང༌། གྲུབ་མཐའ་འདིའི་ནང་དུ་སེམས་དེར་འོད་གསལ་གྱི་ཤེས་པ་ཞེས་འབོད་ཀྱི་ཡོད། ཤེས་པ་དྭངས་མ་འདི་ལྟ་བུ་ནི་ནམ་ཡང་དགེ་མི་དགེ་གང་རུང་གི་ངོ་བོ་ལ་མི་འགྲོ། དེ་ཡང་རྒྱུ་མཚན་ནི་ཤེས་པ་འདི་ནི་གཉིས་སྣང་དང་རྟོག་པ་མཐའ་དག་ལས་གྲོལ་ཏེ། འགྱུར་མེད་ཡིན་ཞིང་ཀ་ནས་དག་པ་དང༌། ཡོངས་ཁྱབ་ཀྱི་དངོས་ཡོད་གནས་ལུགས་ཧྲིལ་པོའི་དབྱིངས་མཐར་ཐུག་པ་དེ་ཉིད་ཡིན། ཡེ་གཞི་འདི་ནི་ང་ཚོར་སྣང་བའི་དུས་ལས་འདས་ཏེ། དུས་བཞི་པ་དང་འབྲེལ་བ་ཡོད་ཅིང༌། དུས་ཀྱི་ཆ་ངོས་འདི་ནི་འདས་མ་འོངས་ད་ལྟ་བ་གསུམ་གྱི་ཕ་རོལ་ཏུ་ཡོད། རྫོགས་ཆེན་ལ་ཕན་ཚུན་དབྱེར་མེད་དུ་གནས་པའི་ཁྱད་ཆོས་གསུམ་ཡོད་པ་ནི། ཡེ་ཤེས་དང༌། ཆོས་ཀྱི་དབྱིངས། ཡེ་ཤེས་ཀྱི་རླུང་བཅས་ཡིན། གསུམ་པ་འདི་ནི་འཇིག་རྟེན་གྱི་ཁམས་ཡོངས་སུ་ཁྱབ་ཅིང༌། རྩི་ཤིང་ཐེ་བའི་འཚོ་བཞིན་པའི་ཆོས་རྣམས་ཀྱི་སྟེང་དུ་མངོན་གསལ་དུ་གནས་ཡོད་པ་ཞིག་རེད། ཡིན་ཡང༌། སེམས་ལྡན་དག་གི་ཤེས་པ་དེ་ཡེ་ཤེས་ལས་བྱུང་བ་ཡིན། ཚ་ཤུགས་དང་གློག་ཤུགས་ཁབ་ལེན་ལ་སོགས་པའི་ནུས་ཤུགས་དང༌། དངོས་གཟུགས་ཀྱི་རྣམ་པ་གཞན་ཐམས་ཅད་གཞི་རྩའི་རླུང་དེ་ལས་བྱུང་བ་ནི། དུད་འགྲོའི་རིགས་ཚང་མ་དང་མིའི་ཤེས་པ་དེ་ཡེ་ཤེས་ལས་བྱུང་བ་ལྟར་ཡིན། འཇིག་རྟེན་འདིའི་བར་སྣང་དུས་ཀྱི་ལྟོས་གྲུབ་ཀྱི་རྣམ་པ་ཚང་མ་ནི་མཐར་ཐུག་གི་ཆོས་དབྱིངས་དེའི་མཚོན་བྱེད་རེད།

			ནེ་ཁོད་ལ་སིས་དཀོན་མཆོག་ནི་འགལ་བ་ཐམས་ཅད་ལས་འདས་པའི་མཐར་ཐུག་གི་གཅིག་བསྒྲིལ་ཞིག་ཡིན་ཞིང༌། འཇིག་རྟེན་གྱི་ཆོས་དག་གི་རྣམ་པ་འདྲ་མིན་གྱི་ནང་དུ་བསྡུས་ཡོད་པར་གསུངས་ཡོད། ཁོང་གི་ལྟ་ཚུལ་ལ། དཀོན་མཆོག་ནི་ཆོས་རྣམས་ཀྱི་མཐར་ཐུག་གི་རང་བཞིན་དེ་ཡིན་པ་དང༌། དེའི་ཕྱིར་དཀོན་མཆོག་གི་ནུས་སྟོབས་ནི་འཇིག་རྟེན་གྱི་ཁམས་ཡོངས་སུ་ཁྱབ་ཅིང༌། དཀོན་མཆོག་ལས་གཞན་པ་ཅི་ཡང་གྲུབ་མེད། དེ་མཚུངས་སུ་རྫོགས་ཆེན་གཞིར་བཞག་ན། འཇིག་རྟེན་གྱི་ཁམས་ཧྲིལ་པོ་ནི་ཡེ་ཤེས་དང་དབྱེར་མེད་དུ་གནས་པའི་ཆོས་དབྱིངས་ཀྱི་རྣམ་པ་འདྲ་མིན་ལས་གྲུབ་པ་ཞིག་ཡིན། རྒྱ་མཚོའི་ནང་དུ་འཆར་བའི་སྐར་མ་དང་རྒྱུ་སྐར་གྱི་གཟུགས་བརྙན་ལ་རྒྱ་མཚོ་ལས་ལོགས་སུ་གྲུབ་གནས་ཤིག་མེད་པ་དང༌། ནམ་མཁའི་འཇའ་ཚོན་ལ་ནམ་མཁའ་ལས་གཞན་པའི་གྲུབ་གནས་ཤིག་མེད་པ་ཇི་བཞིན་མཐར་ཐུག་གི་གཞི་འདི་ལས་མ་གྲུབ་པའི་ཆོས་ཤིག་ཡོད་པ་མིན། ཏྭ་ལའི་བླ་མ་མཆོག་གིས་འདིའི་ཐད་ལ་གསུངས་པ་ནི་གཤམ་དུ་གསལ་བ་འདི་ཡིན།

			ཤེས་པའི་ངང་ཚུལ་གང་ཡིན་རུང་ཡེ་ཤེས་ཀྱི་འོད་ཟེར་ཁྱབ་མེད་པ་ཞིག་མེད། འཁྱགས་པ་ནི་ཇི་ལྟར་མཁྲེགས་ནའང་རང་གི་རང་བཞིན་ངོ་མ་དེ་བརླག་མི་ཐུབ་པ་དང༌། ཆུ་ནི་རང་གི་རང་བཞིན་ངོ་མ་དེ་རེད། དེ་བཞིན་དུ་ཐ་ན་རྟོག་པ་ཧ་ཅང་རགས་པ་ལྟ་བུའི་ཤེས་པའི་ངང་ཚུལ་ཐམས་ཅད་ཀྱི་མཐའ་མའི་གནས་གཞི་དེའང་ཡེ་ཤེས་ཀྱི་ཆོས་དབྱིངས་ཀྱི་ཕྱི་རོལ་ཏུ་མེད། རྟོག་པ་དེ་དག་ནི་ཡེ་ཤེས་ཀྱི་ཆོས་དབྱིངས་ཀྱི་ནང་དུ་འབྱུང་ཞིང༌། དེར་ཐིམ་གྱི་ཡོད།

			བདུད་འཇོམས་ཀློང་པས་ཆོས་ཀྱི་དབྱིངས་ནི་ཡེ་ཤེས་ཀྱི་འོད་ཟེར་དང་དབྱེར་མེད་དུ་སེམས་ཅན་ཚང་མའི་རྒྱུད་ལ་ཡོད་ཀྱང༌། གཟུང་འཛིན་གྱིས་དེར་འགོག་རྐྱེན་བྱེད་པའམ་འཁྱག་ཏུ་བཅུག་ཡོད་པར་གསུངས་ཡོད། འཇིག་རྟེན་ལ་ཞིབ་ལྟ་དང་མཉམ་ཞུགས་བྱེད་མཁན་ང་ཚོས་ཆོས་རྣམས་ནི་ངོ་བོ་ཉིད་ཀྱིས་གྲུབ་པའི་དངོས་ཡོད་ཡིན་ཞིང༌། རང་ཉིད་ཀྱི་ཡིད་ཤེས་ལས་ལོགས་སུ་ཡོད་པར་འཛིན་སྐབས། ཆོས་དེ་རྣམས་ནི་སྲ་ཞིང་མཁྲེགས་པའི་ཕྱིའི་དོན་དུ་སྣང་གི་ཡོད། ཁོང་གིས་འདི་ནི“ཆུ་རང་གྲོལ་དུ་ཡོད་པ་འཁྱགས་པར་གྱུར་པའི་སྤུན་ཐག་གྲང་ལྷག་ཡིན་པ་ལྟར་གཞི་རང་གྲོལ་དུ་ཡོད་པ་དངོས་པོར་སྣང་བའི་སྤུན་ཐག་གཟུང་འཛིན་གཉིས་ཡིན་་༌།” ཞེས་སུངས།

			རྫོགས་ཆེན་གྱི་ཁྱད་ཆོས་གསུམ་པོ་འདི་དང་ཕྱོགས་མཚུངས་ཤིག་ཀུན་གཞི་དང༌། ཀུན་གཞིའི་རྣམ་ཤེས། སྲོག་བཅས་ཀྱི་ང་ཚོའི་མྱོང་བ་སྔ་མ་དག་གི་ནང་དུ་མཐོང་རྒྱུ་ཡོད་པ་ཞིག་རེད། ཀུན་གཞི་ནི་ཆོས་དབྱིངས་ཀྱི་ལྟོས་བཅས་རང་བཞིན་གྱི་རྣམ་པ་ཞིག་དང༌། ཀུན་གཞིའི་རྣམ་ཤེས་ནི་ཡེ་ཤེས་དང་ཆ་མཚུངས་ཤིང༌། མཚམས་རེར་ཤིན་ཏུ་ཟབ་ཅིང་ཕྲ་བའི་ཤེས་པ་འདི་དང་ནོར་གྱི་ཡོད། སྲོག་ནི་ཡེ་ཤེས་ཀྱི་རླུང་དང་ཅུང་ཙམ་འདྲ་བ་ཞིག་རེད། ལྟོས་བཅས་ཀྱི་ཆོས་འདི་དག་ཐ་དད་དུ་མངོན་ཞིང༌། ཀུན་གཞི་ནི་ཀུན་གཞིའི་རྣམ་ཤེས་ཀྱི་ཡུལ་དུ་སྣང་བ་དང༌། སྲོག་ནི་ཀུན་གཞིའི་སྟེང་ལ་ཁྱབ་ཡོད། འོན་ཀྱང༌། རྫོགས་ཆེན་གྱི་མྱོང་བའི་ནང་དུ་ཆོས་ཀྱི་དབྱིངས་དང༌། ཡེ་ཤེས། དེའི་རླུང་བཅས་ནི་རྟོག་པ་མཐའ་དག་དང་བྲལ་ནས་དབྱེར་མེད་དུ་གནས་ཡོད།

			ཆ་འདྲ་ཞིང་ཕན་ཚུན་འབྲེལ་བའི་ལྟོས་བཅས་ཤིག་རྟོགས་པའི་གནས་རིམ་གྱི་ནང་དུའང་མཐོང་རྒྱུ་ཡོད། དགྲ་བཅོམ་པ་ཞིག་གི་ངོས་ནས་བཤད་ན། རྣལ་འབྱོར་པ་ཞིག་གིས་ཞི་གནས་བསྒྲུབས་ནས་འགྲུབ་པ་དང༌། དེ་ནས་ཡིད་ངོམས་བཞིན་ཀུན་གཞིའི་རྣམ་ཤེས་ལ་ཞུགས་ནས་སྡོད་པ་ནི་ཞི་བའི་མཐའ་ལ་ལྷུང་ཡོད། དེ་ཡང་གང་ཟག་འདིས་རང་གི་གཏན་གྱི་བདེ་བ་སྟེ། རང་སེམས་ཀྱི་ཉོན་མོངས་ཐམས་ཅད་ཡོངས་སུ་སྤངས་ནས་མྱང་འདས་ཀྱི་གོ་འཕང་ཡང་དག་ཅིག་རྒྱུད་ལ་སྐྱེ་བར་དོན་དངོས་སུ་འབད་བརྩོན་བྱེད་ཀྱིན་མེད་པའི་རྒྱུ་མཚན་གྱིས་རེད། དེ་མཚུངས་སུ་ཐེག་ཆེན་པ་ཞིག་གི་ངོས་ནས་བཤད་ན། མྱང་འདས་ལ་ཡིད་ངོམས་བཞིན་བཞུགས་པའི་དགྲ་བཅོམ་པ་ནི་ཞི་བའི་མཐའ་ལ་ལྷུང་ཡོད། དེ་ཡང་གང་ཟག་འདིས་སེམས་ཅན་ཐམས་ཅད་ཀྱི་བདེ་བའི་དོན་དུ་རང་སེམས་ཀྱི་སྒྲིབ་པ་ཕྲ་མོ་ཐམས་ཅད་ཡོངས་སུ་སྤངས་ནས་མངོན་པར་རྫོགས་པའི་སངས་རྒྱས་ཀྱི་གོ་འཕང་དེ་ཐོབ་པར་འབད་བརྩོན་མི་བྱེད་པའི་རྒྱུ་མཚན་གྱིས་ཡིན།

			གནའ་བོའི་ནང་པའི་རྩོམ་རིག་གི་ནང་དུ་འོད་གསལ་བར་འཕྲོ་བའི་སེམས་ནི་དགྲ་བཅོམ་པའམ་མྱང་འདས་ཐོབ་ཡོད་མཁན་ཚོའི་མངལ་ཡིན་པར་གསུངས་པ་དང༌། ཐེག་ཆེན་གྱི་རྩོམ་རིག་གི་ནང་དུ་སེམས་འདི་ནི་སངས་རྒྱས་སམ་དེ་བཞིན་གཤེགས་པའི་མངལ་ཡིན་པར་གསུངས་ཡོད། མངོན་པར་རྫོགས་པའི་བྱང་ཆུབ་དང་མྱང་འདས་ཀྱི་རྒྱུ་ནི་རྫོགས་ཆེན་ཡིན་ཞིང༌། དགྲ་བཅོམ་པ་ཞིག་གིས་མྱང་འདས་ནི་སྟོང་ཉིད་ཀྱི་ཚུལ་དུ་རྟོགས་ཤིང༌། སྤྱིར་སྟོང་ཉིད་ནི་ཆོས་དབྱིངས་དང་གཅིག་མཚུངས་ཡིན་པར་འདོད། མཐར་ཐུག་གི་དངོས་ཡོད་གནས་ལུགས་འདི་ནི་ཡོངས་སུ་ཞི་ཞིང་གཡོ་བ་མེད་པ་དང༌། བདེ་ཞིང་འགྱུར་བ་མེད་པ་ཞིག་རེད། སངས་རྒྱས་ཀྱི་གསུང་སྔ་ཤོས་ཚོའི་ནང་དུ་མྱང་འདས་ལ་དེ་ལྟར་འགྲེལ་བཤད་མཛད་འདུག དགྲ་བཅོམ་པ་ཞིག་ལ་མཐའ་མའི་མྱང་འདས་ཐོབ་པར་ཆོས་དབྱིངས་ཀྱི་ཞི་བ་རྟོག་པ་དང་བྲལ་བ་དེ་གཟུང་འཛིན་མེད་པར་རྒྱུད་ལ་སྐྱེ་དགོས། འོན་ཀྱང༌། གང་ཟག་འདི་ལྟ་བུས་ཐམས་ཅད་མཁྱེན་པའི་ཡེ་ཤེས་ཀྱི་འོད་གསལ་ཡང་དག་དང༌། ཡང་ན་ཡེ་ཤེས་ཀྱི་རླུང་གི་གསར་གཏོད་ཀྱི་ནུས་པ་དེ་ཡོངས་སུ་རྟོགས་མེད་པར་སྣང༌། མངོན་པར་རྫོགས་པའི་སངས་རྒྱས་ཀྱི་གོ་འཕང་མཐར་ཐུག་དེ་ཐོབ་ཡོད་མཁན་ཞིག་གིས་རྫོགས་ཆེན་གྱི་ཁྱད་ཆོས་གསུམ་པོ་ཡོངས་སུ་རྟོགས་ཡོད།

			ཡེ་ཤུའི་འདས་ལོག་དང༌། ནང་པའི་འཇའ་ལུས་ཀྱི་བར་ལ་འབྲེལ་བ་ཞིག་ཡོད་སྲིད་པ་དེར་དང་བ་བྱེད་མཁན་གྱི་ཡེ་ཤུ་པ་ཞིག་ནི་ཌར་ཝད་ཌི༼David Steindl-Rast༽ཡིན་ཞིང༌། ཁོང་ནི་བྷད་ནད་ཌེ་ཀིའི་ཆོས་བརྒྱུད་ལ་གཏོགས་པའི་གྲྭ་བཙུན་ཞིག་རེད། ཁོང་གིས་འདི་ལྟར་བརྗོད་འདུག “གལ་སྲིད་ང་ཚོས་ཡེ་ཤུའི་འདས་ལོག་དེ་ནི་མི་གཞན་ཁོ་ནར་བྱུང་བ་ཞིག་མ་ཡིན་པར། དེང་དུས་ཀྱང་འབྱུང་གི་ཡོད་པའི་མི་རྒྱུད་རིག་པའི་བདེན་དོན་ཞིག་རྩ་འཛུགས་བྱེད་ཐུབ་ཚེ། འདིས་འགྲོ་བ་མིའི་རིགས་ཀྱི་ནུས་པའི་སྐོར་གྱི་ལྟ་ཚུལ་དེ་ཁ་ཕྱོགས་གཞན་ཞིག་ལ་བསྐོར་ངེས་རེད།” ཌར་ཝད་ཌིས་རང་གི་ལས་རོགས་ཊེ་སོད༼Francis Tiso༽ལ་གནད་དོན་འདིར་བརྟག་དཔྱད་གཏོང་བའི་རེ་བ་ཞུས་པ་དང༌། ཁོང་ནི་བོད་ཀྱི་རིག་གཞུང་དང་སྐད་ཡིག་ལ་སློབ་གཉེར་བྱས་མྱོང་བའི་རོ་མན་ཁ་ཐ་ལི་ཁིའི་ཆོས་པ་ཞིག་རེད། བོད་ཀྱི་ཤར་ཕྱོགས་སུ་མཁན་པོ་ཨ་ཆོས་ཟེར་བའི་བླ་མ་ཞིག་ ༡༩༩༨ ལོར་འདས་པ་དང༌། ཁོང་གི་ལུས་པོ་ཡལ་བར་གྱུར་པའི་གནས་ཚུལ་འདི་གོ་སྟབས། ཊེ་སོད་བོད་ཀྱི་གྲོང་གསེབ་དེར་སོང་ནས་གནས་ཚུལ་འདི་མངོན་སུམ་དུ་མཐོང་མཁན་ཚོ་ལ་བཅར་འདྲི་བྱས་ཡོད། “མི་ཚང་མས་ཁོང་གིས་རང་གི་སྡོམ་ཁྲིམས་རྣམས་ཡང་དག་ཏུ་སྲུང་བ་དང༌། ཁོང་གི་མི་ཚེ་ལ་ལྷད་མེད་པ། སྙིང་རྗེའི་གལ་ཆེན་རང་བཞིན་དེ་རྒྱུན་དུ་གསུང་གི་ཡོད་པ་སོགས་བཤད་བྱུང༌། ཁོང་ལ་གཤིས་རྒྱུད་རྩུབ་ཤོས་དེ་ཚོ་ཡང་ཅུང་འཇམ་དུ་གཏོང་ཞིང་དྲན་པ་དང་ལྡན་པར་བྱེད་པའི་ནུས་སྟོབས་ཤིག་ཡོད་པ་དང༌། ཁོང་ལ་བརྟེན་ནས་མི་མང་པོ་ཞིག་ལ་འགྱུར་ལྡོག་བྱུང་ཡོད།” ཅེས་ཊེ་སོད་ཀྱིས་བྲིས་འདུག

			གནས་ཚུལ་འདི་མཐོང་མཁན་ཞིག་གིས་མཁན་པོ་ཨ་ཆོའི་དབུགས་འགག་དུས་ཁོང་གི་སྐུ་ཤའི་ཁ་དོག་ནི་ཟིང་སྐྱ་ཆགས་པ་དང༌། ཡང་གཞན་ཞིག་གིས་ཁོང་གི་སྐུ་ཤའི་ཁ་དོག་དེ་དཀར་པོར་གྱུར་པར་བཤད་འདུག ཡིན་ཡང༌། ཚང་མས་ཁོང་གི་སྐུ་ཤ་ལས་འོད་འཕྲོ་བར་བརྗོད་ཡོད། དེ་ནས་ཁོང་གི་ལུས་པོ་ཆོས་གོས་སེར་བོ་ཞིག་གི་ནང་དུ་བཏུམས་ནས་ཉི་མ་འགའ་རིམ་གྱིས་འདས་པ་དང༌། ཁོང་གི་ལུས་པོ་དང་རུས་པ་ཆུང་དུ་འགྲོ་བཞིན་པ་ཞབས་ཞུས་པ་ཚོས་མཐོང་ཞིང༌། ཉིན་བདུན་གྱི་རྗེས་ནས་ལུས་པོ་གཏུམ་བྱེད་ཀྱི་ཆོས་གོས་དེ་ཁ་ཕྱེས་དུས་ཁོང་གི་ལུས་པོ་ནི་ཡོངས་སུ་ཡལ་ནས་མེད་པར་གྱུར་འདུག འདི་ལྟར་ཁོང་འཇའ་ལུས་ཆུང་བ་ལ་ཞུགས་ནས་ཆོས་ཀྱི་དབྱིངས་སུ་ཐིམ་ཡོད།

			ཡེ་ཤུ་པ་ཚོས་ཡེ་ཤུའི་འདས་ལོག་ནི་ཁྱད་པར་བ་ཞིག་ཡིན་པར་བསམ་ནའང༌། དེ་བོད་ཀྱི་ནང་པའི་འཇའ་ལུས་ཀྱི་འགྲེལ་བརྗོད་དང་འདྲ་མཚུངས་ཡོད་པ་ནི་ངོ་མཚར་བ་ཞིག་རེད། ང་ཚོས་ཡེ་ཤུའི་ཆོས་ལུགས་ཀྱི་འདས་ལོག་ནི་ནང་པའི་ལྟ་ཚུལ་གྱི་ངོས་ནས་ནམ་ཡང་རྟོགས་མི་སྲིད་ན་ཐང༌། འོན་ཀྱང༌། འཇའ་ལུས་སྐོར་གྱི་ནང་པའི་བཤད་ཚུལ་འདི་ནི་མྱོང་བ་བརྒྱུད་ནས་ཞིབ་འཇུག་ཚོད་ལྟ་བྱེད་རུང་བ་ཞིག་ཡིན། ནང་པའི་རྫོགས་ཆེན་གྱིས་སྒྲིབ་སྦྱོང་གི་ལམ་གྱི་རིམ་པ་ཞིག་གཏན་འབེབས་བྱས་ཡོད་པ་དང༌། ལམ་དེའི་མཐར་ཐུག་ཏུ་རང་གི་ལུས་སེམས་ལ་གཞི་རྩའི་ཆ་ནས་འཕོ་འགྱུར་ཆེན་པོ་ཞིག་འབྱུང་དུ་འཇུག་རྒྱུ་འདི་རེད། ཆོས་བརྒྱུད་འདིས་དགའ་རབ་རྡོ་རྗེ་ནས་བཟུང་རང་གི་གསོན་ཤུགས་དེ་རྒྱུན་འཁྱོངས་བྱས་ཡོད་ལ། འགྲོ་བ་མིའི་རང་བཞིན་དང༌། ང་ཚོ་དང་འཇིག་རྟེན་བར་གྱི་འབྲེལ་བའི་སྐོར་ལ་བཟུང་བའི་རྫོགས་ཆེན་གྱི་ལྟ་བ་དེ་ཚོས་མིའི་རིགས་ཀྱི་འཆར་སྣང་ལ་ཚོད་འཛིན་བྱེད་པའི་ཆོས་ལུགས་དང་ཚན་རིག་གི་བདེན་འཛིན་རྣམས་ལ་དཀའ་ངལ་ཁྱད་པར་བ་ཞིག་སྤྲོད་ཀྱི་ཡོད།།

			ལེའུ་ཉེར་གསུམ་པ་ཉམས་ལེན།

			བྱ་བའི་ཁྲོད་ཀྱི་སྒོམ།

			༄༅། །རང་གི་ལུས་པོའི་སྤྱོད་ལམ་ལ་མཚོན་ན། དལ་ཞིང་ཞི་ལྷོད་ཡིན་པ་དང༌། བརྟན་ཅིང་སེམས་ཐག་གཙང་བཅད་ཀྱི་རང་བཞིན་ཞིག་ཡོད་དགོས། འགྲོ་བའི་སྐབས་སུ་ཞི་འཇམ་བག་ཕེབས་ཀྱི་སྒོ་ནས་བསམ་བཞིན་དུ་གོམ་པ་རེ་རེ་བླངས་ནས་འགུལ་བ་དང༌། ཡར་ལང་བའི་སྐབས་སུ་གློ་བུར་མ་ཡིན་པར་དལ་བུར་ཡར་ལང་ཞིང༌། ཟས་ཟ་བའི་སྐབས་སུ་དྲན་པའི་ངང་ནས་ལྡད་དེ་མར་མིད་དགོས། གཞན་དང་ཁ་བརྡ་བྱེད་སྐབས་སྐད་ཆ་འཇམ་པོར་བཤད་པ་དང༌། ཆོ་མེད་ཀྱི་ཉོག་གཏམ་ལ་གཡོལ་ཐབས་བྱོས། རང་གི་ངག་ལ་བཅོས་སྒྲིག་བྱས་ནས་བདེན་པ་བརྗོད་ཅིང༌། གཞན་གྱི་སེམས་མ་དཀྲོགས་པར་སྐད་ཆ་ཉམས་དགའ་བའི་སྒོ་ནས་ཤོད། གོ་གནས་དང་སྙན་གྲགས་ཀྱི་འདོད་པས་ཀུན་ནས་བསླངས་ཏེ་རང་བསྟོད་དང་རྫུན་བཤད་པ་ནི་འགོག་ཐབས་བྱོས། ཅི་ཞིག་བྱུང་ཡང་ཚོར་བའི་གཡོ་འགུལ་གྱི་དབང་དུ་མ་སོང་བར་རང་སེམས་འདུལ་ཞིང༌། ལྷོད་ཡེངས་སུ་གནས་པར་གྱིས།

			མི་ཚེ་ནི་ཐུང་ཞིང་རྩ་ཆེན་ཡིན་པས། གོ་གནས་དང༌། དབང་ཐང༌། རྒྱུ་ནོར་ལྟ་བུའི་རྗེས་ལ་རྒྱུགས་ན་ཆོ་མེད་ཡིན། རང་ཉིད་སྒོམ་ལ་ཞུགས་སྐབས་མཚམས་རེར་སྔོན་མ་བྱུང་བའི་ཞི་བའི་འདུ་ཤེས་ཤིག་དང༌། ནང་སེམས་ཀྱི་ཞི་བདེའམ་གསལ་ལྷང་གི་འདུ་ཤེས་ཤིག་མྱོང་སྲིད་ཅིང༌། མྱོང་བ་འདི་ལྟ་བུ་ནི་མཐར་ཐུག་གི་འཐོབ་བྱ་ཞིག་ཏུ་མི་བརྩི་བ་དང༌། དེ་དག་སླར་ཡང་ཡོང་བར་རེ་སྒུག་དང༌། ཡང་ན་སླར་མི་འོང་བའི་འཇིགས་སྣང་སོགས་མེད་པར་རང་གི་ངང་དུ་འབྱུང་བར་འཇུག་དགོས། སྒོམ་ཉམས་ལེན་གྱི་མྱོང་བ་དེ་ལྟ་བུ་ལ་འདོད་ཆགས་དང༌། ངོས་ལེན། ཡང་ན་སྣང་མེད་སོགས་མི་བྱེད་པར་རང་གི་ངང་ནས་ཟིན་ན།  མྱོང་བ་དེ་དག་ནི་ཡལ་འགྲོ་ཞིང༌། ཤེས་པའི་ཡེ་ཤེས་དེ་མངོན་དུ་འགྱུར་རྒྱུ་རེད།།

			ལེའུ་ཉེར་བཞི་པ་རྣམ་གཞག

			འཇིག་རྟེན་ཧྲིལ་པོ།

			ཆ་འགྲིག་ཡང་དག་ཅིག

			༄༅། །གནམ་དཔྱད་རིག་པ་དང༌། དངོས་ཁམས་རིག་པའི་ནང་དུ་རླབས་ཆེན་གྱི་གསར་རྙེད་མང་པོ་ཞིག་བྱུང་ནས་དུས་རབས་བཅུ་དྲུག་དང་བཅུ་བདུན་གྱི་ཚན་རིག་གི་གསར་བརྗེ་བྱུང་ཡོད། དེའི་སྲོལ་བཏོད་མཁན་པོ་རྣམས་ནི་ཁོ་ཕར་ནེ་ཁ་སི་དང༌། ནེའུ་ཏྲོང༌། གྷ་ལེ་ལེའོ་ལྟ་བུའི་ཡེ་ཤུ་པ་ཡིན་ཞིང༌། ཁོང་ཚོས་འཇིག་རྟེན་ནི་ལོ་ངོ་སྟོང་ཕྲག་དུ་མའི་ཡར་སྔོན་ལ་གསར་བཟོ་བྱས་པ་དང༌། ཡེ་ཤུ་འཇིག་རྟེན་འདིར་ཐེངས་གཉིས་པར་བྱོན་པའི་སྐབས་སུ་འཇིག་རྒྱུ་ཡིན་པའི་ཡིད་ཆེས་བྱས། དམ་པའི་གསུང་རབ་ཀྱི་ངོ་གདོང་གི་དོན་གཞིར་བཞག་གི་ཐོག་ནས་ཁོང་ཚོར་སྣང་བའི་འཇིག་རྟེན་ནི། མིའི་རིགས་གསར་བཟོ་མ་བྱས་པའི་གོང་དུ་མིག་སྔའི་རྣམ་པ་རུ་གསར་དུ་བསྐྲུན་པ་ཞིག་རེད། འགྲེལ་བཤད་འདི་ལ་ཡིད་ཆེས་བྱས་པའི་རྒྱུ་མཚན་གྱིས་འདས་པའི་དུས་རབས་བཞིའི་ཚན་རིག་པའི་མི་རབས་མང་པོས་གཟུགས་འདས་ཀྱི་བདེན་གྲུབ་རིང་ལུགས་ཡིན་པའི་ལྟ་གྲུབ་ཀྱི་ལངས་ཕྱོགས་ཤིག་འཛིན་དགོས་བྱུང་ཡོད། ལྟ་བ་དེའི་ནང་དུ་ཡོངས་སུ་ཡུལ་གྱི་རང་བཞིན་གྱི་དཀོན་མཆོག་གིས་ཡོངས་སུ་ཡུལ་གྱི་རང་བཞིན་ཡིན་པའི་དངོས་ཁམས་ཀྱི་འཇིག་རྟེན་ཞིག་གསར་བཟོ་བྱས་པ་དང༌། ཚན་རིག་པ་ཚོའི་ལས་འགན་ནི་འགྲོ་བ་མིའི་དབང་པོ་དང༌། སེམས་ཀྱི་ཚད་བཀག་ལ་ལྟོས་མེད་ཡིན་པའི་དཀོན་མཆོག་གི་གཟིགས་སྟངས་ཀྱི་ངོས་ནས་འཇིག་རྟེན་དེ་རྟོགས་རྒྱུ་འདི་ཡིན།

			སྐྱེ་དངོས་རིག་པ་དང༌། གནམ་དཔྱད་རིག་པའི་ནང་དུ་ཕྱིས་སུ་བྱུང་བའི་གསར་རྙེད་དག་གིས་དམ་པའི་གསུང་རབ་རྙིང་མའི་པོད་དང་པོའི་ངོ་གདོང་གི་དོན་དེ་འཇིག་རྟེན་གྲུབ་པའི་ལོ་ཚིགས་དང༌། མིའི་རིགས་ཀྱི་འཕེལ་འགྱུར་དང་སྦྱར་ན་ཁུངས་དག་མིན་པའི་ར་སྤྲོད་གསལ་པོར་བྱས་ཡོད། དངོས་ཁམས་ཀྱི་ཚན་རིག་གི་ནང་དུ་གསར་བརྗེ་གཉིས་པ་ནི་གཟུགས་འདས་ཀྱི་བདེན་གྲུབ་རིང་ལུགས་ཀྱི་བདེན་འཛིན་ལ་དཀའ་ངལ་སྤྲོད་པའི་ལྟོས་གྲུབ་ཀྱི་རྣམ་གཞག་དང༌། ཁོན་ཏྲོམ་དངོས་ཁམས་རིག་པ་གཉིས་དར་ནས་དུས་རབས་ཉི་ཤུ་པའི་མགོ་སྟོད་དུ་བྱུང་བ་ཞིག་ཡིན། འོ་ན་ཤེས་པའི་སྐོར་ལ་ཅི་འདྲ་ཞིག་ཡིན་ནམ། གནའ་བོའི་དངོས་ཁམས་རིག་པའི་ནང་དུ་འགྲོ་བ་མིའི་ཤེས་པས་ང་ཚོའི་མྱོང་ངོར་སྣང་བའི་འཇིག་རྟེན་འདི་གྲུབ་པ་ལ་རྒྱུ་རྐྱེན་གལ་ཆེན་གང་ཡང་བྱས་མེད་པའི་བདེན་འཛིན་ཞིག་ཡོད། དེང་སང་ཚན་རིག་པ་ཕལ་ཆེ་བས་མིའི་རིགས་ཀྱི་ཤེས་པ་ནི་ཀླད་པའི་ཁྱད་ཆོས་སམ་བྱེད་ལས་ཙམ་ཡིན་པར་འདོད་པ་དང༌། ཡེ་ཤུ་པ་མང་པོ་ཞིག་གིས་ཏྲེ་ཁར་ཏྲིའི་རྗེས་སུ་འབྲངས་ཏེ། དཀོན་མཆོག་གིས་འགྲོ་བ་མིའི་རྣམ་ཤེས་ནི་མངལ་དུ་ཆགས་པའི་སྦྲུ་མའི་སྟེང་དུ་བཞག་པའི་ཡིད་ཆེས་བྱེད། འདི་གཉིས་གང་ཡིན་རུང་འཇིག་རྟེན་གྱི་ཁམས་སུ་ཤེས་པ་ལ་ཆོས་རྣམས་ཀྱི་གནས་རིམ་གྱི་ནང་དུ་འོས་འགན་གལ་ཆེན་ཞིག་མེད།

			འོན་ཀྱང༌། ཇེ་མང་དུ་འགྲོ་བཞིན་པའི་དེང་དུས་ཀྱི་དངོས་ཁམས་རིག་པ་བ་སྐོར་ཞིག་གིས་བདེན་འཛིན་འདི་ལ་དོགས་འདྲི་བྱེད་ཀྱི་ཡོད། དཔེར་ན། སི་ཏྲམ་ཧཕོར་ཌི་མཐོ་སློབ་ནས་ཡིན་པའི་འཇིག་རྟེན་གྲུབ་ཚུལ་རིག་པ་སྨྲ་བ་ལིན་ཌེས༼Andre Linde༽བཤད་རྒྱུར།

			ཤེས་པ་ལ་ཐུན་མོང་གི་ལྟོས་གྲུབ་ཀྱི་རྣམ་གཞག་དེ་གསར་གཏོད་མ་བྱས་པའི་ཡར་སྔོན་གྱི་བར་སྣང་དུས་དང་འདྲ་བའི་འོས་འགན་ཕལ་བ་ཞིག་ལས་མེད་ཅིང༌། ཤེས་པ་ནི་དངོས་གཟུགས་ཀྱི་བྱེད་ལས་ཙམ་དང༌། ཡང་ན་དངོས་སུ་གྲུབ་པའི་དངོས་གཟུགས་ཀྱི་འཇིག་རྟེན་འགྲེལ་བརྗོད་ཀྱི་ལག་ཆ་ཙམ་ཡིན་པའི་ཡོངས་ཁྱབ་ཀྱི་བདེན་འཛིན་ཞིག་ཡོད། ཡིན་ཡང༌། ང་ཚོས་དྲན་དགོས་རྒྱུ་ཞིག་ལ། ཕྱིའི་འཇིག་རྟེན་སྐོར་གྱི་རང་གི་ཤེས་རྟོགས་ནི་དངོས་གཟུགས་ནས་མགོ་བཙུགས་པ་ཞིག་མ་ཡིན་པར། ཤེས་ཚོར་གྱི་སྣང་འཛིན་ནས་མགོ་འཛུགས་ཀྱི་ཡོད། ང་ཚོས་རང་ཉིད་ཀྱི་ཚོར་སྣང་གི་དངོས་ཡོད་གནས་ལུགས་ལ་རང་ངོས་ནས་གྲུབ་པའི་དངོས་གཟུགས་ཀྱི་འཇིག་རྟེན་ཞིག་གི་ནུས་པ་ལེགས་པར་ཐོན་པའི་རྣམ་གཞག་ཁག་གིས་ཚབ་བྱེད་དུ་འཇུག་པ་དང༌། རྣམ་གཞག་ལ་ལམ་ལྷོང་ཆེན་པོ་བྱུང་ཡོད་པས་ང་ཚོས་དེར་ཡོད་སྲིད་པའི་ཚད་བཀག་ལ་ཧ་ལམ་གཏན་ནས་བསམ་བློ་གཏོང་གི་མེད།

			ཁོང་གིས་དེ་ནས་ཤེས་པ་ལ་བར་སྣང་དུས་དང་མཚུངས་པའི་དངོས་གཟུགས་ལ་ལྟོས་མེད་ཀྱི་ཁྱད་ཆོས་སྐོར་ཞིག་ཡོད་སྲིད་པ་དེ་ཚོ་སྣང་མེད་དུ་བཏང་ན། འཇིག་རྟེན་གྱི་འགྲེལ་བཤད་ནི་རྩ་བའི་ཆ་ནས་ཚང་མི་ཐུབ་པ་དང༌། ལམ་ལོག་ཏུ་འདྲེན་པ་ཞིག་ཡིན་པའི་བསམ་ཚུལ་བརྗོད་འདུག ལིན་ཌེས་བཤད་རྒྱུར། “ཤེས་པའི་འབྱུང་ཁམས་ཀྱི་བར་སྣང་ཞིག་ངོ་སྤྲོད་བྱས་ཏེ། འཐེན་ཤུགས་ཀྱི་རླབས་རྒྱུན་དང་བར་སྣང་གི་ནུས་སློང་གཉིས་རྒྱུ་རྡུལ་དང་གློག་རྡུལ་མེད་སར་གནས་སྲིད་པ་ཇི་བཞིན། ཐ་ན་དངོས་གཟུགས་མེད་སར་ཡང་ཤེས་པ་ནི་རང་ངོས་ནས་གྲུབ་སྲིད་པ་དེར་ཞིབ་འཇུག་ཅིག་བྱེད་ཐུབ་བམ།” ཁོང་གི་འདོད་ཚུལ་ལ། ཚན་རིག་གི་འབྱུང་འགྱུར་གྱི་ཡར་རྒྱས་ཀྱི་ནང་དུ་འཇིག་རྟེན་ཁམས་ཀྱི་ཞིབ་འཇུག་དང༌། ཤེས་པའི་ཞིབ་འཇུག་གཉིས་ཁ་ཁར་གཏོང་ཐབས་མེད་ཅིང༌། གཅིག་གི་ནང་དུ་མདུན་བསྐྱོད་མ་བྱས་པར་གཅིག་ཤོས་དེ་མདུན་བསྐྱོད་བྱེད་མི་ཐུབ།

			ང་ཚོས་རྒྱ་གར་གྱི་སྒོམ་སྒྲུབ་སྲོལ་རྒྱུན་ལ་ཞིབ་ལྟ་བྱས་ཚེ། ཇེའུ་དང་ཡེ་ཤུའི་ཆོས་ལུགས་གཉིས་ཀྱི་འཇིག་རྟེན་གྲུབ་ཚུལ་རིག་པ་དང་མཚུངས་ཆོས་མང་པོ་ཞིག་མཐོང་རྒྱུ་ཡོད། ལེའུ་བཅུ་པའི་ནང་དུ་གླེང་བའི་རིག་བྱེད་མཐའ་པའི་གྲུབ་མཐའ་གཞིར་བཞག་ན། མཐར་ཐུག་གི་དངོས་ཡོད་གནས་ལུགས་ནི་ལྷ་ཚངས་པ་ཡིན་ཞིང༌། དེར་སྣང་ཡུལ་དུ་གྱུར་པའི་ཁྱད་ཆོས་ཅི་ཡང་མེད། མཐར་ཐུག་གི་ཆ་ངོས་འདི་ནི་ཁྱད་ཆོས་ཀྱིས་སྟོངས་པའི་དཀོན་མཆོག་གི་རང་བཞིན་དུ་མངོན་པ་དང༌། གསར་གཏོད་ནི་འཁྲུལ་སྣང་གི་རང་བཞིན་གྱི་རྫས་སུ་མ་གྲུབ་པའི་སྤྲུལ་བ་འདྲ་མིན་ཞིག་བརྒྱུད་ནས་འབྱུང་གི་ཡོད། དེ་མཚུངས་སུ་བདག་རྟག་པ་དེའང་སེམས་ཅན་ཚང་མའི་བདག་ཡན་གར་བའི་ངོ་བོར་འགྲོ། འོན་ཀྱང༌། མངོན་སུམ་དུ་གྱུར་པའི་ཆོས་རྣམས་ཀྱི་ཁྱད་པར་ནི་འཁྲུལ་སྣང་ཞིག་རེད། དེའི་ཕྱིར་བདག་ཡན་གར་བ་སོ་སོ་བདག་རྟག་པའི་གཟུགས་བརྙན་དང་ཕྱི་ཚུལ་ཙམ་ཡིན་པ་ནི་ཉི་མ་ཆུ་རླབས་ཀྱི་སྟེང་ལ་འཆར་བ་ལྟ་བུ་ཡིན། དེ་བཞིན་དཀོན་མཆོག་ལ་ཁྱད་ཆོས་ཀྱིས་སྟོངས་ཤིང༌། ཁོང་ཉིད་ནི་ཤེས་པ་ལྷད་མེད་ཅིག་ཡིན་པ་དང༌། ང་ཚོའི་མྱོང་ངོར་སྣང་བའི་ཆོས་རྣམས་ཀྱི་ཚུལ་དུ་མངོན་གྱི་ཡོད། བདག་ནི་འཇིག་རྟེན་ལས་ཐ་དད་ཅིག་མ་ཡིན་པའི་རྒྱུ་མཚན་གྱིས་དོན་དུ་དེར་ཞུགས་ཐུབ་པ་ཞིག་མིན། ཡིན་ཡང༌། དཔེ་མཚོན་གྱི་སྒོ་ནས་ཞུགས་ཚུལ་ནི་ཉི་མའི་གཟུགས་བརྙན་ཆུའི་ནང་དུ་ཤར་ནས་ཉི་མ་ཆུ་ལ་ཞུགས་པ་ལྟ་བུ་རེད། མི་ཕལ་བ་ཚོས་དཀོན་མཆོག་དང༌། སྣང་ཚུལ་ཐམས་ཅད་ཀྱི་འཁྲུལ་སྣང་གི་རང་བཞིན་རྟོགས་མ་ཐུབ་པ་ནི་སོ་སོའི་སེམས་ཀྱི་སྐྱོན་ལ་ཐུག་ཡོད་པ་ལས་སྣང་ཚུལ་སོ་སོའི་སྐྱོན་ཞིག་མིན། སེམས་ཅན་གྱི་མ་རིག་པ་དང༌། བྱེ་བྲག་ཏུ་རང་གི་ལྟོས་མེད་ཀྱི་ངོ་བོ་ལ་བདག་འཛིན་བྱེད་པ་དེས་དཀོན་མཆོག་གི་ཤེས་པའི་རང་བཞིན་དེ་བསྒྲིབས་ཡོད། མ་རིག་པ་འདི་ལྟ་བུ་ནི་ཆོས་ཉམས་ལེན་ལ་བརྟེན་ནས་བཅོམ་ན། གང་ཟག་ཅིག་གིས་རང་གི་ངོ་བོ་དེ་དཀོན་མཆོག་དང་ཆ་འདྲ་བ་ཡིན་པར་རྟོགས་ཐུབ།

			ནང་བསྟན་གྱི་རྫོགས་ཆེན་གྲུབ་མཐས་གོང་གི་ལྟ་ཚུལ་ཁག་དང་མཐུན་པའི་འཇིག་རྟེན་གྲུབ་ཚུལ་རིག་པ་ཞིག་བསྟན་ཡོད། ཆོས་བརྒྱུད་འདི་གཞིར་བཞག་ན། ཀུན་ཏུ་བཟང་པོ་ཞེས་པའི་སངས་རྒྱས་ནི་ཡེ་ཤེས་ཀྱི་རླུང་དང༌། ཡེ་ཤེས། ཆོས་དབྱིངས་བཅས་ཀྱི་དབྱེར་མེད་ཀྱི་ངོ་བོ་དེ་ལས་གཞན་ཅི་ཡང་མིན། ཤེས་པའི་བར་སྣང་འོད་གསལ་བ་དེས་སྣང་ཚུལ་གྱི་འཇིག་རྟེན་འདི་འབྱུང་བར་བྱེད་ཅིང༌། དེ་ནི་གང་ཟག་རང་ཉིད་ཀྱི་སེམས་ཀྱི་ངོ་བོ་སྟེ་འོད་གསལ་གྱི་ཤེས་པ་རེད།

			ཆོས་བརྒྱུད་འདིར་གཏོགས་པའི་སྒོམ་ཆེན་པ་ཚོས་བརྗོད་དོན་ལ། འཇིག་རྟེན་སྤྱི་དང༌། སེམས་ཅན་སོ་སོའི་མཐར་ཐུག་གི་རང་བཞིན་དེ་ནི་འབྱམས་ཀླས་པའི་འོད་སྣང་གི་བར་སྣང་ཞིག་ཡིན་ཞིང༌། ལྷད་མེད་ཀྱི་ཡོན་ཏན་ཐམས་ཅད་ཀྱིས་བརྒྱན་ཡོད། འོན་ཀྱང༌། ཆོས་ཐམས་ཅད་ནི་ཡོངས་སུ་ཁྱབ་པའི་ཤེས་པའི་རྣམ་པ་ཞིག་ཡིན་པའི་དངོས་ཡོད་གནས་ལུགས་འདི་མ་རིག་པས་བསྒྲིབས་པ་དང༌། དེའི་ཕྱིར་ཡེ་ཤེས་ནི་གྲུབ་པ་དང་མ་གྲུབ་པ། གཅིག་དང་དུ་མ། ཡུལ་དང་ཡུལ་ཅན་ལྟ་བུའི་དོན་སྤྱི་ཐེ་བའི་སྒྲ་རྟོག་ཐམས་ཅད་ལས་འདས་ཡོད་པར་མ་ལྟོས་པར། མྱོང་བའི་ངོས་ནས་ཀུན་གཞི་ལ་ཀུན་གཞིའི་རྣམ་ཤེས་དང་ལྷན་དུ་བསྡུས་ཡོད། ཤེས་པའི་ངང་ཚུལ་འདི་ལས་བདག་འཛིན་སྐྱེས་ནས་ང་ཞེས་པ་ཞིག་འདིར་ཡོད་པར་འཛིན་པ་དང༌། རྒྱུ་མཚན་དེའི་དབང་གིས་ཡུལ་གྱི་འཇིག་རྟེན་ནི་ཕར་ཡོད་པར་སྣང་ནས་བར་སྣང་གི་སྣང་བ་འབྱུང་གི་ཡོད།

			ལྟ་བ་འདི་འཇིག་རྟེན་གྱི་འཕེལ་འགྱུར་ལ་སྦྱར་ན། མ་རིག་པས་ཐོག་མར་ཆོས་དབྱིངས་ཀྱི་ཡེ་ཤེས་ཀྱི་འོད་ཟེར་དེ་བསྒྲིབ་ཚུལ་བརྗོད་ཅིང༌། འཕེལ་འགྱུར་གྱི་བརྒྱུད་རིམ་མུ་མཐུད་པ་དང༌། ཡེ་ཤེས་ཀྱི་གཅིག་བསྒྲིལ་དེ་ཤེས་པའི་རྣམ་པ་ལྔ་ལ་འགྱུར་གྱི་ཡོད། འདི་དག་ནི་སྲ་བ་དང༌། གཤེར་བ། ཚ་བ། གཡོ་བ། བར་སྣང་བཅས་ཀྱི་འབྱུང་བ་ལྔའི་རྣམ་པར་སྤྲུལ་ཞིང༌། འབྱུང་ཁམས་འདི་དག་རེ་རེའང་གཞན་ཚང་མའི་སྟེང་དུ་གནས་ཡོད། སྲོལ་རྒྱུན་འདིའི་ནང་དུ་ཆོས་ཉམས་ལེན་གྱི་དགོས་དམིགས་ནི་བདག་དེ་རང་རྐྱ་བ་ཞིག་ཡིན་པའི་མ་རིག་པ་འདི་བཅོམ་ནས་སོ་སོའི་ཡེ་ཤེས་ཀྱི་རང་བཞིན་རྟོགས་ཤིང༌། ཤེས་རབ་དང༌། སྙིང་རྗེ། གསར་གཏོད་ཀྱི་ནུས་ཤུགས་བཅས་མངོན་པར་བྱེད་རྒྱུ་འདི་ཡིན། ནུས་ཤུགས་འདི་ནི་དངོས་ཡོད་གནས་ལུགས་ཀྱི་མཐར་ཐུག་གི་ཆ་ངོས་དེའི་ནང་དུ་གནས་ཡོད་པ་ཞིག་རེད།

			ཚན་རིག་པ་ཚོས་སོ་སོའི་དམིགས་པ་ནི་ཕྱིའི་བར་སྣང་ཟབ་མོར་གཏད་དེ། འཇིག་རྟེན་གྱི་ཐོག་མ་དང་འཕེལ་འགྱུར་ལ་རྟོག་དཔྱོད་བྱས་ནས་འབར་གས་ཆེན་མོ་ལ་ཡར་དེད་ཡོད། ཡིན་ཡང༌། ཤེས་པ་ནི་འཕྲུལ་ལས་ལ་བརྟེན་པའི་ཞིབ་ལྟ་དང་ཚད་འཇལ་ལ་མི་འཇུག་སྟབས། ཁོང་ཚོའི་འཇིག་རྟེན་ཁམས་ཀྱི་མཐོང་རྒྱ་དེ་འཇིག་རྟེན་གྱི་དངོས་ཁམས་རང་བཞིན་གྱི་ཚད་བཀག་ལས་བརྒལ་ཐུབ་མེད། སྒོམ་པ་བ་ཚོས་སོ་སོའི་དམིགས་པ་ནི་ནང་ཤེས་པའི་བར་སྣང་ཟབ་མོར་གཏད་དེ། མྱོང་བའི་ངོས་ནས་འཇིག་རྟེན་གྱི་ཐོག་མ་དང་འཕེལ་འགྱུར་ལ་དཔྱད་པ་བཏང་སྟེ། མཐའ་མེད་པའི་ཤེས་པ་དང་གསར་གཏོད་ཀྱི་ནུས་པས་ཁེངས་པའི་ལྷའི་རང་བཞིན་གྱི་འབྱུང་ཁུངས་ལ་ཡར་དེད་ཡོད། ཚན་རིག་པ་དང་སྒོམ་པ་བ་ཚོས་ཐུན་མོང་ནས་ང་ཚོའི་མིག་སྔའི་འཇིག་རྟེན་འདི་ནི་སྐབས་ཤིག་ལ་ང་ཚོའི་མཐོང་ཡུལ་དུ་མ་གྱུར་པའི་འཇིག་རྟེན་ཡང་དག་ཆེན་པོ་ཞིག་གི་གཟུགས་བརྙན་ལྟ་བུ་ཡིན་པའི་ལྟ་ཚུལ་འཛིན་པ་དང༌། ཚན་རིག་པ་ཚོར་མཚོན་ན། ཚོད་དཔག་འདི་ནི་ཡིད་དབང་འགུག་ཅིང་རྟོག་པའི་རང་བཞིན་གྱི་སྤྱི་མཚན་ཞིག་རེད། འོན་ཀྱང༌། སྒོམ་པ་བ་ཚོར་མཚོན་ན། མྱོང་བའི་ངོས་ནས་འཇིག་རྟེན་ཆེན་པོ་དེའི་རང་བཞིན་རྟོགས་རྒྱུ་ནི་མི་ཚེའི་སྙིང་པོ་མཐར་ཐུག་པ་དེ་ཡིན།།

			ལེའུ་ཉེར་ལྔ་པ།

			ང་ཚོ་ནི་ཅི་ཞིག་ཆགས་རྒྱུ་ཡིན་ནམ།

			༄༅། །དཔེ་དེབ་འདི་ནི་ང་སུ་ཡིན་ནམ་ཞེས་པའི་དྲི་བའི་ཐོག་ནས་མགོ་བརྩམས་པ་དང༌། ང་ཚོ་སླར་ཡང་དྲི་ཚིག་འདིར་ཁ་ཕྱོགས་རྒྱུ་ཡིན། ང་ཚོས་ཅི་ཙམ་ཞིག་ལ་སོ་སོའི་འཚོ་བ་བསམ་མེད་དུ་སྐྱེལ་བཞིན། སོ་སོར་རྟོགས་པའི་དྲན་པ་མེད་པར་གནས་སྟངས་ཁག་ལ་ཡ་ལན་བྱས་ན། དེ་ཙམ་གྱིས་ང་ཚོ་ནི་རང་གི་དབང་རྩའི་རྫས་འགྱུར་དང༌། རིག་རྫས་ཀྱི་བཀོད་བྱུས་གཞིར་བཞག་གིས་སློང་རྐྱེན་ལ་ཡ་ལན་སྤྲོད་ཀྱིན་པའི་འཕྲུལ་མི་ལྟ་བུ་ཡིན། དེ་མཚུངས་སུ་ཅི་ཙམ་ཞིག་ལ་ང་ཚོ་རང་གི་སྤྱིར་བཏང་གི་བག་ཆགས་ཀྱི་རྗེས་སུ་འབྲངས་ཏེ། སོ་སོའི་འཚོ་བ་ནི་རིག་རྫས་དང༌། མྱོང་ཚོར་སོགས་ཀྱི་དབང་དུ་འགྲོ་བཞིན། ང་ཚོའི་ལས་དོན་ཡོད་ཚད་ནི་གསོན་གནས་དང༌། རིགས་རྒྱུད་དར་སྤེལ། འཕྲལ་སེལ་གྱི་བདེ་བ་སོགས་ཀྱི་ཆེད་དུ་ཡིན་ཚེ། ང་ཚོ་ནི་དུད་འགྲོ་དང་གཉིས་སུ་མ་མཆིས། ང་ཚོས་རང་ཉིད་ནི་དགུ་ཚིགས་ཐེར་འབུམ་ལྔ་བཅུ་ནས་བརྒྱ་ཙམ་འདུས་ཡོད་པའི་འཇིག་རྟེན་དུ་སྐར་མ་ཐེར་འབུམ་བརྒྱ་ཡིས་གྲུབ་པའི་དགུ་ཚིགས་གཅིག་གི་ཉི་མའི་ཁྱིམ་རྒྱུད་ཀྱི་རྒྱུ་སྐར་ཞིག་གི་སྟེང་དུ་འཚོ་ཡོད་པར་བསམ་གཞིགས་བྱས་ཚེ། འཇིག་རྟེན་གྱི་བྱ་དངོས་དག་གི་གོ་རིམ་གྱི་ཁྲོད་དུ་འགྲོ་བ་མིའི་འཚོ་གནས་ནི་ཧ་ཅང་གིས་གཙིགས་ཆུང་ཞིག་ཡིན་པར་སྣང་ཞིང༌། ང་ཚོས་སྐྱེ་ལྡན་ཞིག་ཡིན་པའི་ཆ་ནས་རང་ཉིད་ཀྱི་འཚོ་གནས་ལ་འཛད་མཐའ་ཡོད་པ་འདིར་བསམ་གཞིགས་བྱས་ན། འཇིག་རྟེན་ནི་ཧ་ཅང་ཡངས་པ་དེ་ཡོངས་སུ་ཟིལ་གྱིས་གནོན་པ་ཞིག་རེད།

			འོན་ཀྱང༌། དཔེ་དེབ་འདིའི་ནང་དུ་དྲངས་པའི་སྣེ་ཁྲིད་ཀྱི་དངོས་ཁམས་རིག་པ་བ་ཚོས་འཇིག་རྟེན་གྱི་ཁམས་སུ་ང་ཚོའི་འོས་འགན་དང༌། གནས་བབ་ནི་གཙིགས་ཆུང་ཞིག་མ་ཡིན་པའི་བསམ་ཚུལ་བཏོན་ཡོད། འབར་གས་ཆེན་མོ་ནས་ང་ཚོས་མྱོང་ཞིང་ང་ཚོར་སྣང་བའི་མིག་སྔའི་འཇིག་རྟེན་བར་གྱི་འཇིག་རྟེན་གྱི་འཕེལ་འགྱུར་ལ་ལྟོས་མེད་ཡུལ་གྱི་རང་བཞིན་ཞིག་མེད། དེ་ལས་ལྡོག་སྟེ། ང་ཚོས་རང་ཉིད་ནི་ཞིབ་ལྟ་དང་མཉམ་ཞུགས་བྱེད་མཁན་ཡིན་པའི་ཆ་ནས་རང་ཉིད་འཚོ་སའི་འཇིག་རྟེན་གྱི་རིགས་དེ་འདེམས་ཀྱི་ཡོད། གལ་སྲིད་འདི་ནི་འདས་པ་དང༌། ད་ལྟ་བ་ལ་བདེན་པ་ཡིན་ན། ང་ཚོའི་འབྱུང་འགྱུར་ལ་དེ་ལས་ཀྱང་བདེན་པ་ཞིག་ཡིན། ང་ཚོས་རང་གི་འབྱུང་འགྱུར་གྱི་འཇིག་རྟེན་དེ་སོ་སོའི་བསམ་བློ་དང་བྱ་འགུལ་རེ་རེས་གསར་གཏོད་བྱེད་ཀྱི་ཡོད།

			ཇེའུ་དང་ཡེ་ཤུའི་ཆོས་ལུགས་ཀྱིས་དངོས་ཁམས་རིག་པ་དང༌། སྐྱེ་དངོས་རིག་པའི་བྱེད་ཐབས་ལ་བརྟེན་ནས་རྟོགས་ཐུབ་པ་ལས་ལྷག་ཅིག་འགྲོ་བ་མིའི་འཚོ་གནས་ལ་ཡོད་པར་ནན་གྱིས་གསུང་གི་ཡོད། འགྲོ་བ་མིའི་རིགས་ནི་དཀོན་མཆོག་གི་སྣང་བརྙན་ལ་བལྟོས་ནས་གསར་གཏོད་བྱས་ཤིང༌། ང་ཚོར་རང་ཉིད་ཀྱི་བཀོད་པ་པོའི་ངོ་བོ་ཡང་དག་ལ་འཕེལ་འགྱུར་བྱེད་པའི་ནུས་པ་ལྡན། འདི་དང་ཕྱོགས་མཚུངས་སུ་ནང་ཆོས་ཀྱིས་སེམས་ཅན་ཐམས་ཅད་ལ་བདེ་གཤེགས་སྙིང་པོ་ཡོད་པ་དང༌། སངས་རྒྱས་ཀྱི་གོ་འཕང་ཡང་དག་དེ་བསྒྲུབ་པའི་ནུས་པ་ནི་ཚང་མར་ཡོད་པར་གསུང་གི་ཡོད།

			མི་འབོར་མྱུར་དུ་འཕེལ་བ་དང་བསྟུན། སའི་གོ་ལའི་རང་བྱུང་གི་གཏེར་ཁ་རྣམས་འདོད་རྔམ་གྱིས་སྔོག་འདོན་དང༌། འདོད་བློ་ཁེངས་རྒྱུ་མེད་པའི་འཛད་སྤྱོད་སོགས་ལ་བརྟེན་ནས་འགྲོ་བ་མིས་མགྱོགས་པོར་སྐྱེ་ཁམས་ལ་འགྱུར་བ་ཆེན་པོ་ཞིག་གཏོང་གི་ཡོད། འགྱུར་ལྡོག་དེ་ཚོའི་དབང་གིས་སྐྱེ་ཁམས་ཀྱི་ཁྱབ་ཁོངས་ནི་མིའི་གསོན་གནས་དང་དར་རྒྱས་ལ་ཕན་ཆ་ཡོད་པ་ཇེ་ཉུང་དུ་འགྲོ་བཞིན་པ་རེད། ང་ཚོ་ནི་རང་ཉིད་ཆག་འཇིག་གི་ལམ་ཁ་ཞིག་ལ་ཞུགས་ཡོད་པ་དང༌། མིའི་རིགས་རྒྱུན་སྡེ་ཁག་ལ་ལོ་ངོ་ས་ཡ་གཅིག་གི་ནང་དུ་བརྒྱ་ཆའི་གཅིག་གི་ཕྱེད་ཀ་ཙམ་ལ་མ་གཏོགས་འགྱུར་བ་མི་འགྲོ་བས། ང་ཚོ་ནི་རང་ཉིད་ཀྱིས་ད་ལྟ་སྐྲུན་གྱིན་པའི་ཁོར་ཡུག་ལ་སྐྱེ་དངོས་རིག་པའི་ངོས་ནས་འཕེལ་འགྱུར་བྱུང་སྟེ། བསྟུན་འགྱུར་བྱེད་རྒྱུ་དེ་ཡོང་མི་སྲིད་པ་ཞིག་ཡིན། གཞན་ཕར་ཞོག་ཐ་ན་རང་གི་གསོན་གནས་གཅིག་པུའི་དོན་དུའང༌། ད་ལྟ་ང་ཚོས་ཤེས་རབ་དང་གོ་རྟོགས་གཉིས་ནི་རང་གི་རང་བཞིན་དང༌། རང་གི་ཉེ་འཁོར་གྱི་འཇིག་རྟེན་དང་རང་ཉིད་ཀྱི་འབྲེལ་བའི་ནང་དུ་བསྐྱེད་བསྲིང་བྱས་ནས་ཆོས་ཉམས་ལེན་གྱི་འཕེལ་འགྱུར་ཞིག་ངེས་པར་འབྱུང་དུ་འཇུག་དགོས།

			དཔེ་དེབ་འདིའི་ནང་དུ་གསལ་བཤད་བྱས་ཤིང༌། མཐའ་མ་རྫོགས་ཆེན་གྱི་སྐབས་སུ་གྲུབ་པའི་སྒོམ་གྱི་ཉམས་ལེན་ཁག་ནི། སོ་སོའི་ཆོས་ལུགས་ཀྱི་དད་པ་གང་ཞིག་ཡིན་མིན་ལ་མ་ལྟོས་པར་མི་སུས་ཀྱང་ལག་ལེན་ལ་འདེབས་རུང་བ་ཞིག་ཡིན། ཉམས་ལེན་དང་རྣམ་གཞག་འདི་དག་གླེང་བའི་དགོས་དམིགས་ནི་མི་རྣམས་ནང་པའམ་ཆོས་ལུགས་གཞན་གང་རུང་ལ་བསྒྱུར་རྒྱུ་ཞིག་མ་ཡིན་ཞིང༌། མི་སུ་ཡིན་རུང་སེམས་ཀྱི་རང་བཞིན་དང༌། དེ་དང་འཇིག་རྟེན་བར་གྱི་འབྲེལ་བའི་སྐོར་ལ་མྱོང་བའི་གོ་རྟོགས་ཤིག་འཐོབ་བྱེད་ཀྱི་ཐབས་ལམ་དུ་ཉམས་ལེན་དེ་དག་ལ་འཇུག་ཆོག་པའི་བསམ་ཚུལ་ཞིག་བཏོན་པ་ཡིན། ཉམས་ལེན་དེ་དག་ལ་བརྟེན་ནས་རང་གི་འཚོ་བ་སྐྱེལ་སྟངས་དེ་ཉེ་འཁོར་དུ་ཡོད་པ་རྣམས་དང་མཐུན་ཞིང༌། རང་གི་སེམས་ཞི་བདེ་དང་ཆ་སྙོམས་པོར་ཆགས་པ་དང༌། རང་གི་བློའི་ཡོན་ཏན་རྣམས་ངོས་ཟིན་པའི་ཉམས་རྟོགས་ཤིག་བཅས་ཀྱི་མྱོང་བ་ཞིག་ཁྱེད་ལ་ཐོབ་སྲིད་པ་ཡིན།

			ཉམས་ལེན་འདི་འདྲ་ལས་བྱུང་བའི་གོ་རྟོགས་ཁག་ནི། རང་ཉིད་ཡེ་ཤུ་པ་དང༌། ཇེའུ། ཁ་ཆེ། ཧིན་དྷུ། ཏོད། ནང་པ་སོགས་གང་ཡིན་མིན་དང༌། གཞན་ཡང་འཇིག་རྟེན་གྱི་ལྟ་ཚུལ་གང་ཞིག་བཟུང་ཡོད་མེད་ལ་མ་ལྟོས་པར་རང་གི་ཡིད་ཆེས་ཀྱི་སྒྲིག་འཛུགས་ཀྱི་ནང་དུ་འཇུག་རུང་བ་ཞིག་རེད། འཛམ་གླིང་གི་སྒོམ་སྒྲུབ་ཀྱི་སྲོལ་རྒྱུན་ཕལ་ཆེ་བ་ལ་དེང་རབས་ཀྱི་དུས་སྐབས་བྱུང་བ་ནས་བཟུང་ཉམས་རྒུད་བྱུང་ཡོད། འོན་ཀྱང༌། ད་ནི་ཆོས་ལུགས་མ་འདྲ་བར་གཏོགས་པའི་མི་ཚོས་སོ་སོའི་སྒོམ་སྒྲུབ་སྲོལ་རྒྱུན་གྱི་ཤུལ་ནོར་ལ་སྐྱེ་ཤུགས་གསར་པ་ཞིག་སྦྱིན་པའི་དུས་ལ་བབས་ཡོད་པར་སྙམ། ཚན་རིག་པ་ཚོས་ཀྱང་སྒོམ་སྒྲུབ་ཀྱི་ཉམས་ལེན་དེ་དག་ལག་བསྟར་བྱས་ཚེ། དངོས་ཁམས་རིག་པ་ནས་དབང་རྩའི་ཚན་རིག་བར་གྱི་སོ་སོའི་ཁྱབ་ཁོངས་ཀྱི་མཐའ་མཚམས་ལ་རྒྱ་བསྐྱེད་བྱུང་སྟེ། སེམས་ཀྱི་ཚན་རིག་ལ་གསར་བརྗེ་རླབས་ཆེན་ཐོག་མ་དེ་འབྱུང་སྲིད། གསར་བརྗེ་འདི་ལྟ་བུའི་ཤུགས་བསྟན་ནི་ཁྱབ་རྒྱ་ཆེ་ཞིང༌། ད་ལྟའི་དངོས་ཁམས་རིག་པ་དང་སྐྱེ་དངོས་རིག་པའི་བདེན་འཛིན་མང་པོ་ཞིག་ལ་དཀའ་ངལ་སྤྲོད་རྒྱུ་རེད།

			སྒོམ་སྒྲུབ་ཀྱི་ཉམས་ལེན་ལ་འབད་པ་བྱེད་ཐེངས་རེར་ང་ཚོས་རང་ཉིད་ཀྱི་འཇིག་རྟེན་ལ་འགྱུར་བ་གཏོང་ཞིང༌། རང་ཉིད་ཀྱི་འབྱུང་འགྱུར་བཞེངས་སྐྲུན་བྱེད་ལ། གོ་རྟོགས་དང་དོན་སྙིང་གསར་པ་དེང་གི་སྤྱི་ཚོགས་ཀྱི་ནང་དུ་སྤེལ་གྱི་ཡོད། ང་ཚོས་ཉམས་ལེན་འདི་འདྲ་བརྒྱུད་ནས་རང་ཉིད་ཀྱི་ངོ་བོ་དང༌། དགེ་ཕྱོགས་ལ་ཡོད་པའི་རང་གི་ནུས་པ། བདེ་སྐྱིད་ངོ་མའི་རང་བཞིན། འཇིག་རྟེན་གྱི་ཁམས་སུ་ཡོད་པའི་ཤེས་པའི་གནས་བབ་བཅས་ཀྱི་སྐོར་ལ་ཡོངས་ཁྱབ་རང་བཞིན་གྱི་བདེན་པ་རྣམས་བསྐྱར་དུ་གསར་རྙེད་བྱེད་སྲིད། ལོ་རྒྱུས་ཀྱི་ནང་དུ་བདེན་པ་དེ་དག་ནི་ཆོས་ལུགས། ལྟ་གྲུབ་རིག་པ། ཚན་རིག་བཅས་ཐེ་བའི་འགྲོ་བ་མིའི་དཔལ་ཡོན་གྱི་ཤེས་རབ་སྲོལ་རྒྱུན་ཁག་གིས་བསྟན་ཡོད། ད་ནི་ང་ཚོས་འཛམ་གླིང་དུ་བྱུང་མ་མྱོང་བའི་གོ་རྟོགས་ཀྱི་གསར་བརྗེ་ཞིག་ལ་བསུ་བ་བྱེད་པར་སྒུག་བཞིན་པ་དང༌། དེ་ཡང་ཤར་ནུབ་གཉིས་ཀའི་གནའ་དེང་གི་ཤེས་རིག་ཐེངས་དང་པོར་གཅིག་བསྒྲིལ་བྱེད་ཐུབ་ཀྱི་རེད། ཆོས་ཉམས་ལེན་གྱི་འཕེལ་འགྱུར་རྗེས་མའི་ཕྱོགས་ལ་གོམ་ཁ་བསྒྱུར་བའི་དུས་ལ་བབས་ཤིང༌། ང་ཚོས་འདི་ལྟར་དེང་གི་འཛམ་གླིང་གི་དཀའ་ངལ་ལ་གདོང་ལེན་དང༌། འབྱུང་འགྱུར་གྱི་དར་རྒྱས་ལ་སྔོན་བསུ་ལེགས་པར་བྱེད་ཐུབ།། །།

			རང་སོར་བཞག་པའི་བརྡ་ཆད་ཀྱི་གོ་དོན།

			ཐེ་རོམ། ༼theorem༽སྤྱི་འགྲོས་དང༌། བདེན་གཞི། ངེས་སྲོལ་སོགས་དང་དོན་གཅིག་མང་གི་རྣམ་གྲངས་དང༌། གཙོ་བོར་རྩིས་རིག་དང་གཏན་ཚིགས་རིག་པའི་ནང་དུ་བཀོལ་བའི་བརྡ་ཆད་ཅིག་རེད།

			ཧར་ར། ༼hydra༽རྒྱུག་ཆུའི་ནང་དུ་འཚོ་བའི་སྲིན་འབུའི་རིགས་ཤིག་དང༌། ཕྲ་ཕུང་མང་པོ་ལས་གྲུབ་ཅིང་རང་ཉིད་ཀྱི་བཀོད་པ་ཆེས་དཀྱུས་མ་ཡིན་པའི་སྐྱེ་ལྡན་ཕྲ་མོ་ཞིག་ཡིན་པར་བཤད།

			སེ་ལེ་ཁོན། ༼silicon༽ལྕགས་རིགས་མ་ཡིན་པའི་གཏེར་རྫས་གྱོང་བོ་ཞིག གློག་ཀླད་ཀྱི་འཕེལ་རྒྱས་ནི་གཏེར་རྫས་འདིར་བརྟེན་ནས་བྱུང༌།

			དགྲེ་འར་ནི་ཨད། ༼DNA༽སྐྱེ་ལྡན་ཕལ་ཆེ་བའི་ཕྲ་ཕུང་གི་ཚུ་གུའི་ནང་དུ་ཡོད་ཅིང༌། དགྲེ་འར་ནི་ཨད་ཀྱི་གོ་རིམ་བྱེ་བྲག་པ་སོ་སོས་རིགས་རྫས་གྲུབ་པ་དང༌། རིགས་རྫས་ཀྱིས་སྤྲི་དཀར་བཟོ་སྐྲུན་བྱེད་ཀྱི་ཡོད། སྐྱེ་ལྡན་གྱི་རབས་སྔ་ཕྱིའི་ངོ་བོ་གཅིག་མཐུན་དེ་དགྲེ་འར་ནི་ཨད་དང་རིགས་རྫས་ཀྱི་བྱེད་ལས་ལ་བརྟེན་ནས་འབྱུང་གི་ཡོད་པ་རེད།

			ཐ་ལ་མ། ༼thalamus༽ འདི་ནི་ཀླད་པའི་ནང་རོལ་ཀྱི་ཆ་ཤས་ཤིག་སྟེ། ཀླད་པའི་མདུན་ངོས་དེ་ཀླད་པའི་རྟེན་གཞིའམ་གཞུང་ཤིང་ལ་མཐུད་སྦྱོར་བྱེད་མཁན་དང༌། དྲི་འཛིན་གྱི་ཤེས་པ་མ་ཡིན་པའི་ཕྱིའི་དབང་ཤེས་ཀྱི་བརྡ་རྟགས་རྣམས་ཀླད་པ་ལ་བརྒྱུད་སྤྲོད་བྱེད་ཀྱི་ཡོད།

			གྷ་མ། ༼gamma༽འོད་ལ་རྣམ་གྲངས་མ་འདྲ་བ་བདུན་ཡོད་པའི་ནང་ནས་ང་ཚོས་གཅིག་མ་གཏོགས་འཛིན་ཐུབ་ཀྱི་མེད། གྷ་མའི་འོད་ནི་ང་ཚོར་སྣང་གི་མེད་པའི་འོད་ཀྱི་རྣམ་གྲངས་ཤིག་རེད། 

			ལི་པི་མ་ལག ༼limbic system༽ཀླད་པའི་ཚི་གུ་ཡིན་པ་དང༌། ཀླད་པའི་ཆ་ཤས་སྐོར་ཞིག་གིས་གྲུབ་ཡོད། ཐ་ལ་མ་ནི་དེ་ཚོའི་ནང་ནས་གཅིག་རེད། མ་ལག་འདི་ནི་མྱོང་ཚོར་དང༌། དྲན་ཤེས། ཀུན་སློང་སོགས་ལ་འབྲེལ་བ་གཙོ་བོ་ཡོད། 

			ཨ་མེ་སྒྲ་ལ། ༼amygdala༽ལི་པི་མ་ལག་གི་གྲུབ་ཆ་ཞིག་དང༌། འཇིགས་སྐྲག་དང་འཁོན་འཛིན་ལྟ་བུའི་མྱོང་ཚོར་ལ་འབྲེལ་ཞིང༌། དྲན་ཤེས་དང་གཟུགས་འཛིན་ཤེས་པར་གལ་ཆེན་ཆགས་ཡོད། 

			ཁར་སོ། ༼cortisol༽ མཁལ་མའི་སྟོད་ཀྱི་རྨེན་བུས་བསྐྲུན་པའི་སྐུལ་རྒྱུ་ཞིག་རེད།

			སི་ཏྲེ་རོད། ༼steroid༽ སྐྱེ་ལྡན་གྱི་རང་བཞིན་ཡིན་པའི་བསྡེབས་རྫས་ཤིག

			འོ་རྫོང་བང་རིམ། ༼ozone layer༽ རླུང་གི་དཀྱིལ་འཁོར་གྱི་རིམ་པ་ཐོག་མ་ཞིག་སྟེ། སའི་གོ་ལའི་ངོས་ནས་ལེ་དབར་བཅོ་ལྔ་ནས་ལྔ་བཅུའི་བར་དུ་ཡོད་ཅིང༌། ཉི་མ་ལས་བྱུང་བའི་གནོད་འཚེ་ཆེ་བའི་ཚ་རླབས་འགོག་གི་ཡོད། 

			མོ་ཊར་གྱི་ཀླད་རྒྱ། ༼motor cortex༽ ཀླད་པའི་ཆ་ཤས་ཤིག་སྟེ། ལུས་པོའི་ཤ་གནད་ཀྱི་རང་བྱུང་གི་གཡོ་འགུལ་ལ་སྟངས་འཛིན་བྱེད་མཁན་ཞིག་རེད། 

			ལེ་ཟེར། ༼laser༽ འོད་ཕྱོགས་གཅིག་ཏུ་བསྒྲིལ་ནས་ཕྱིར་གཏོང་ཐུབ་པའི་འཕྲུལ་ཆས་ཤིག་ཡིན་ཞིང༌། གློག་ཀླད་ཀྱིས་ལེ་ཟེར་ལ་བརྟེན་ནས་འོད་སྡེར་གྱི་སྟེང་དུ་སྒྲ་དང་བརྙན་པར་སོགས་འཇུག་གི་ཡོད།

			ཝ་ཁུམ། ༼vacuum༽ ས་རྡུལ་རྣམས་འཇིབ་འཐེན་བྱེད་པའི་གཙང་སྦྲ་བཟོ་བྱེད་ཀྱི་གློག་ཆས་ཤིག 

			ཕུ་ཟིམ། ༼prism༽ འོད་དཀར་པོ་༼རླབས་རྒྱུན་གྱི་རིང་ཐུང་ཚང་མ་འདུས་ཡོད་པའི་འོད་དེ། ཉི་མའི་འོད་ཟེར་ལྟ་བུ་ཡིན།༽བརྒྱུད་གཏོང་བྱས་ཏེ། ཁ་དོག་འདྲ་མིན་ལ་འཆར་དུ་འཇུག་པའི་ཆ་ངོས་གསུམ་ལྡན་གྱི་ཤེལ་རྡོག་ཅིག་རེད།

			བརྡ་ཆད་ཤན་སྦྱར། 

			ལེགས་ཕྱོགས་སེམས་ཁམས་རིག་པ།

			མངོན་ཐོན་གྱི་ཁྱད་ཆོས།

			ཞལ་ཆད་གསར་མ།

			ཞལ་ཆད་རྙིང་མ།

			དམ་པའི་གསུང་རབ།

			དཀོན་མཆོག

			ཕོ་ལ་ཏྲོའི་རིང་ལུགས་གསར་མ།

			དུས་སྐབས་བར་མའི་ཡེ་ཤུའི་མཁས་པའི་རིང་ལུགས།

			བསམ་མེད་བདེན་གྲུབ་རིང་ལུགས།

			ངོ་བོ་འཛིན་པའི་གྲུབ་རྫས།

			རིགས་རྫས།

			ཚོར་དབང༌།

			རིག་པའི་ཉམས་ཚོད།

			འགོག་གློག

			ཆ་འཕྲིན།

			འོད་རྡུལ།

			ལྡོག་རྡུལ།

			བར་སྣང་དུས།

			ཕྲ་བའི་རྩིས་ཐབས།

			ཁོན་ཏྲོམ་གྱི་གནས་སྟེང་མ།

			གནས་ཚུལ།

			ཚན་རིག་གི་དངོས་གཙོ་རིང་ལུགས།

			ནུས་སློང༌།

			རྩིས་རིག་གི་སྤྱི་མཚན།

			གཟུགས་འདས་ཀྱི་བདེན་གྲུབ་རིང་ལུགས།

			ཡུལ་ཅན་སེམས་གཙོ་རིང་ལུགས།

			དབང་རྩའི་ཕྲ་ཕུང༌།

			བཅོས་མའི་རིགས་སྟོབས།

			ཚན་རིག་གི་དད་ཞེན་རིང་ལུགས།

			རང་དོན་སྨྲ་བ།

			གྲུབ་གཞི།

			འགུལ་ཤུགས་རིག་པའི་དངོས་གཙོ་རིང་ལུགས།

			འཕྲུལ་མི་རིག་པ།

			གློག་ཤུགས་ཁབ་ལེན་གྱི་ཁྱབ་ཁོངས།

			གློག་གི་འཕར་རྒྱུ།

			དབང་རྩའི་བརྡ་གཏོང་བ།

			དབང་རྩ་གསར་བྱུང༌།

			ངོ་བཤུས་ཀྱི་རྒྱུ་རྐྱེན།

			སེམས་ངལ་སྐུལ་རྒྱུ།

			སྐྲང་ཚའི་ནད་རིགས།

			སྐྱོ་ཞུམ།

			གཤིས་གྱོང་དུས་མཚམས།

			གཤིས་སྤྱོད་རིག་པ།

			ལུས་ཁམས་རིག་པ།

			རོ་དཔྱད།

			ལུས་ཕུང་རིག་པ།

			ལྡོག་འགྲོས་ཀྱི་འགུལ་བསྐྱོད།

			གསལ་བཤད། 

			ཕྲན་གྱིས་བསྒྱུར་བའི་དཔེ་དེབ་གཞན་རྣམས་ཀློག་འདོད་ཡོད་པ་རྣམས་ཀྱིས་the.stepingstone@gmail.comགློག་འཕྲིན་ཁ་བྱང་ཐོག་འབྲེལ་བ་གནང་རོགས། 

			༡རྡུལ་ཕྲན་གཅིག་ཁོ་ནའི་སྟེང་གི་འཇིག་རྟེན། 

			༢སེམས་དང་ཚེ་སྲོག

			༣ཤར་ནུབ་ཀྱི་སེམས་ཁམས་རིག་པའི་བགྲོ་གླེང་། 

			༤འཕྲང་དུ་ལུས་པའི་སེམས་ཀྱི་གནས་བབ། 

			༥གསར་བྱུང་དངོས་ལུགས་དང་། འཇིག་རྟེན་ཆགས་རིག

			༦གནའ་བོའི་ཤེས་རབ་དང་། དེང་གི་འཇིག་རྟེན། 

